
DY FJALË

nga ENDRI KEKO

Shënimet për mua mbeten një dëshirë e hershme. Me to jam miqësuar 
qysh gjatë ditëve partizane, megjithëse jo gjithnjë i kam hedhur në mënyrë 
sistematike.

Më pas, në vitet e punës krijuese kjo dëshirë u kthye në domosdoshmëri, 
meqenëse shpesh herë m’u desh t’u kthehem e rikthehem njerëzve që njoha, 
fakteve e ngjarjeve që kam dëgjuar apo më lanë më shumë mbresë gjatë xhiri-
meve.

Ndërkohë, në prag të largimit të punës së drejtpërdrejtë krijuese, dëshira 
për të mbajtur shënime u kthye tek unë në dëshirën për t’i botuar. Kështu, për 
herë të parë, në formën e kujtimeve i botova në revistën “Tribuna e Gazetarit” 
- nr. 4, 1978. Fatmirësisht, ato u pritën ngrohtë, ndoshta se ishin shkruar me 
emocionet e kohës, thjesht e pa zbukurime. Ishte pikërisht kjo pritje e ngrohtë, 
ajo që më nxiti të vazhdoj të shkruaj e në të njëjtën kohë të botoj në revistën 
“Skena dhe ekrani” përgjatë viteve 1980-1988. Të fundit, vendosa t’ia jap për 
botim revistës “Nëntori” - nr. 5, 1989 meqenëse shokët e bashkëpunëtorët e 
mi të afërt këmbëngulën që kujtimet e viteve të punës krijuese t’i mbledh e t’i 
botoj në formë ditari. Kjo është dëshira e tyre, por, nuk e fsheh, edhe imja. Së 
pari, ato janë dëshmi autentike e kohës kur krijova dhe e njerëzve me të cilët 
bashkëpunova. Së dyti, u bëjnë të njohur krijuesve të rinj të ekranit, rrugën 
nëpër të cilën ecën kolegët e tyre të moshuar dhe, në fund të fundit, vetë kin-
ematografia jonë prej krijimit para më shumë se tri dekadave.

janar, 1989

35 VJET MË PAS 

nga ILIR KEKO

Kanë kaluar 35 vjet nga të fundit kujtime që botoi im atë Endri, në re-
vistën “Nëntori” - nr. 5, 1989.  Kujtime që nuk arriti t’i shohë të botuara pasi 
u nda nga jeta më 8 prill 1989. 

Ndërkohë, unë, gjatë këtyre viteve, dosjet e filmave dokumentarë të 
realizuar prej tij ku gjenden bashkë skenarë, kuadro filmi, postera, ftesa, 
korrespondencë, shënime, mund të them se, i kam hapur shumë herë. Më 
shumë me mendimin që, një ditë ta rinis botimin e tyre. Dhe, po kaq herë 
jam tërhequr. Në dilemë me veten, a është gati politikisht dhe psikologjikisht 
shoqëria shqiptare për ta pranuar kohën e komunizmit me të vërtetat e saj, 
ka fituar kurdoherë JO-ja. Veç, jo për t’i sistemuar e përgatitur për botim një 
ditë.

Në fakt, edhe sot pas kaq vitesh, unë vazhdoj të jem në dilemë me veten. 
Megjithatë, për hir të së vërtetës, sa më shumë afronte dita e 100 vjetorit të 
lindjes së tim eti, aq më shumë e ndjeja se PO-ja po fitonte terren mbi JO-në. 
Kështu vazhdoi deri sa vendosa të mos dëgjoj veten time, por, të respektoj 
dëshirën e atit tim të ndjerë dhe t’i botoj ato me të njëjtin titull që janë botuar 
një pjesë e kujtimeve në gjallje të tij, “Ditari i një kinoregjisori”.

Për këtë arsye, të gjithë lexuesve të këtij ditari u them se... Ky nuk është 
thjesht dhe vetëm “Ditari i një kinoregjisori” i mbajtur nga Endri Keko gjatë 
viteve kur ai krijoi. I bindur se botimi i tij kishte nevojë dhe për informacion 
nga jeta, më shumë para e pas aktivitetit artistik të regjisorit për ta njohur 
atë si njeri, po, dhe familjen e tij, i rihapa dosjet edhe një herë. Më në fund, 
mes qindra faqe me shënime në dhjetra blloqe, përzgjodha dhe vendosa të bëj 
pjesë të ditarit vetëm ato faqe që u përkasin momenteve më të rëndësishme 
në jetën e Endri Kekos. 

Shënimet e mbajtura gjatë realizimit të disa prej filmave dokumentarë, 
siç do të shihni, me kalimin e viteve kanë marrë formën e kujtimeve nga au-
tori. Kjo, për shkak të këmbënguljes së miqve të tij gazetarë për t’i botuar 
ato në gazetat dhe revistat letrare të kohës. Them “disa” pasi, sëmundja dhe 
ndarja nga jeta nuk i dhanë mundësi t’i rishikonte të gjitha shënimet e kohës 
dhe botonte ato në formën e kujtimeve. Sa më sipër, unë e plotësova ditarin 
edhe me filmografinë dhe bibliografinë e plotë të autorit.

Së fundi, tani që botimi ka përfunduar dhe PO-ja e fitoi betejën me JO-
në, mendoj se shënimet e viteve të aktivitetit artistik të regjisorit Endri Keko 
janë sa të rëndësishme aq dhe me vlerë, për të kuptuar më mirë kohën dhe 
njohur më mirë njerëzit. 

mars, 2024



10

DILEMA E PIONIERIT  
TË KUJTESËS DOKUMENTARE

nga BEN ANDONI  

Nëse filmi dokumentar do të ishte rrëfimi më i mirë për një kohë, leximi 
është çka mbetet, ose shërben “sikundër një bisedë me njerëzit më të nder-
shëm të shekujve të shkuar, që janë autorët e tyre”, shkruante Dekarti. Këtë 
dilemë e zgjidhi dalëngadalë përgjatë dekadave të gjata të punës, Endri Keko, 
kineasti i parë i filmit dokumentar të pasluftës. Ata, që nuk dallojnë ditarin 
dhe plotësimet eseistike, që autori i ka dhënë përmes këtij zhanri publicis-
tik, do mundohen të gjejnë interpretime, kuriozitete dhe njohuri, por edhe 
qëndrimin e autorit në botimin e tij. Po ta lexosh me kujdes: “Ditari i një 
kinoregjisori” bën jo vetëm një disiplinim të formës së librit, që po i vjen lex-
uesit, por edhe i përgjigjet kërshërisë për punën e një brezi të tërë, që shqua-
jnë me përkushtimin, angazhimin dhe mbi të gjitha moralin për të dashur 
vendin e tyre deri në skaje. Këtu, dilema e tematikës dhe e entuziazmit të 
kohës mbyllet. Keko e dinte se ditari thjesht do mbetej i thatë, ndaj përmes 
botimit të herë-pas-hershëm në shtypin e kohës, paradoksalisht shumë më 
i pasur sesa sot, e shndërron përjetimin por dhe mbresat e përditshme ins-
tinktivisht në formën e kujtimeve. Dhe, Shqipëria e kohës së tij, të jep ushqim 
për frymëzimin, ashtu si është një tokë djerrë, që e kërkon me të gjitha poret 
lërimin e artit të filmit dokumentar. 

Ky ditar, i zgjidhur me një kronologji kohore, nis më shumë se një shekull 
para lindjes së Endrit, kur fisi Keko shpalos një degë të fortë dardhare, që e 
ndan jetën mes SHBA-ve dhe fshatit të bukur, të cilin kronikat e kohës e spi-
kasin për bukuritë natyrore, emigracionin dhe disa cilësi shumë interesante. 
Me penelata të kujdesshme përshfaqet familja, që nga erdhën dhe si u ndanë; 
emigrimi në SHBA; si iu bashkua e ëma apo dhe si u rikthye për herë të fundit 
i ati prej Amerikës dhe nuk e njohu të birin, tashmë burrë. I kursyer me figu-
rat e tyre, skicon me dashuri dhe respekt figurën dinjitoze të së ëmës, që do të 
jetonte deri në fund me të dhe, që pak e nga pak do të përshtatej me të shoqen 
e tij artiste, dashuria e të cilës është për Endrin jo thjesht romantike por e 
mbushur plot me respekt e përkushtim. Vdekja tragjike e të vëllait, episode, 
që e lidhin me njerëz, miq, personalitete dhe familja i has kudo, nga ku lexuesi 
që ka njëfarë moshe mund të shijojë dhe të kundrojë një kënd vështrimi tejet 
interesant për zhvillimin e shoqërisë sonë. 

Bashkatdhetarët, që janë objekti kryesor i tij, punojnë me patos, ushqe-
hen me një frymë optimizmi dhe mbushen me ajrin e të resë ku gjërat po 
ndryshojnë, ndërsa ai dhe kolegët e tij ndjekin zhvillimin e vendit duke e 
treguar Shqipërinë sesi po rritet në çdo aspekt. Mund të ketë rrudhje buzësh 
sot për këtë entuziazëm, por e vërteta është se vendi rallë herë në historinë 
e vet ka përjetuar këtë lloj momenti të një çlirimi shpirtëror. Vetë Endri or-
ganizon, mundohet të mbaj lidhjet me autoritetet për shkak të tagrit të lartë 
që ka, por mbi të gjitha kërkon të kapë një cak profesional për t’i dhënë vend 
dokumentarit shqiptar në historinë kinematografike. Në bashkëpunime të 
ndryshme dhe rrahje mendimesh me kolegë të Lindjes, ardhur nga Shkollat 

shumë të avancuara të Lindjes, kupton se profesioni nuk mund të ndalet dhe 
fsheh gjithnjë zgafella, ku ai vetë duhet të futet dhe të gjej për çdo moment 
veten. 

Kamera e tij tregon sesi Shqipëria e pas Luftës së Dytë Botërore na para-
kalon jo thjesht si histori, por edhe si po përshtaten shtresat shoqërore, si po 
e përballin ndryshimin banorët dhe atë frymë idealizmi e solidariteti të për-
korë. Përshkrimi i tij sesi po punohet për të ngritur Kinostudion është një nga 
ato të rrallat, kur t’i kupton pse njerëzit vinë vullnetarisht dhe ofrojnë gjithç-
ka. Si mund të mos jesh krenar për këtë popull, - thotë diku me mirënjohje 
në këtë përshkrim, - dhe ndjehet i shqetësuar nga një tis dendësie i mendimit 
nëse do kapin dot momentin e parashikuar të inaugurimit.

Endri ndërkohë zgjidh instinktivisht edhe një tjetër dilemë të madhe, që 
sot po bëhet gjithnjë e më e pakapshme për kritikët e socializmit dhe njerëzit, 
që nuk i heqin me dashje syzet e errëta. Po mbyllen plagët e Luftës së Dytë 
Botërore dhe Endri Keko materializon në film frymën e ngazëllimit ardhur 
nga hapat e parë idealistë të një sistemi ekonomiko-shoqëror sfidues. Garan-
cia e mbështetjes së Bashkimit Sovjetik është e madhe, ku vetë ai dhe kolegët 
bashkëpunojnë me disa nga kineastët më të njohur të kohës. Nga Moska, ku 
nis mësimi i profesionit të tij, ndërtohen idetë për filma dokumentarë cilë-
sorë, aty njeh dashurinë e jetës, që e frymëzon romantikën deri në rreshtat 
e fundit të ditarit. Duke ditur dhe kuptuar profesionalisht suspansën na jep 
gërshetime të kujtimeve me kohën, kur as nuk e mendonte se një ditë imazhet 
e tij filmike do të çfaqeshin në salla të mëdha kinemaje. Modestia dhe lartë-
sia profesionale e disa prej kineastëve të huaj që bashkëpunon asokohe, me 
shumë emër në zhanret filmike, jepet si në akuarel dhe, kjo tregon se Endri 
i mendon mirëfilli si kujtime shënimet e veta. “Personi që u prezantua pas 
disa minutash, ishte një burrë në moshë, trup mesatar, sy shkruar, fytyrë 
qeshur. Quhej Ilia Petroviç Kopalin”, e përshkruan telegrafisht mentorin 
dhe më vonë kolegun e tij, duke ia lënë lexuesit të kuptojë ndikimin e ardh-
shëm. Kopalin bën disa filma për Shqipërinë duke bashkëpunuar dhe me vetë 
Kekon. Dhe, në formën e antitezës ndërthur kujtimet, që në vetvete, mund të 
shërbejnë për dikë të nisë lirisht një film artistik. Në njërën syresh, duket se 
ka rrënjë ëndrra e tij e bërë realitet, kur shpalos një element gati surreal të 
fëmijërisë:“karagjuzën”, pjellë e bukur e fantazisë popullore me elementë të 
thjeshtë primitivë. “Projeksione mbi çarçafë ku, teksa njeri lëvizte mbi çarçaf 
figurat e përgatitura prej kartoni e që ishin të mbërthyera nëpër shkopinj 
të vegjël, tjetri mbante qirinj të ndezur për të ndriçuar figurat në errësirën 
e natës”, shpjegon. Pak vite më vonë, Endri është zhvendosuar në salla, që 
as i ka përfytyruar ndonjëherë nga pesha arkitektonike dhe rëndësia e ndi-
kimit artistik. I ndërgjegjshëm për peshën e kohës, ai i takon atij brezi, që 
nuk pret nga vendi, po mendon se çfarë duhet të japë ai për të. Nuk e llogarit 
më si kredit pjesëmarrjen aktive në Luftën Antifashiste, ku edhe është plago-

sur. Shkruan kudo, interesohet për çdo gjë, filmon ku të mundet dhe punon 
pareshtur sa lexuesit do i duket se kalimi nga një kinoditar në kinoditarin e 
radhës janë thjesht vazhdë e njëri-tjetrit. Në faqet e ditarit-kujtimor has in-
formacione dhe paradokse të kohës, por edhe një frymë, që sot është krejt e 
huaj. 

Endri hedh shtat gati me Shqipërinë shtet dhe i gëzohet çdo momenti, 
ndryshon bashkë me ngritjen e kinematografisë shqiptare, ku ai nderohet 
disa herë me Çmimin e Republikës. Ka brenda dhe disa momente të hidhura, 
por edhe paradokset tona, si në rastin kur përflitet një rast përballje filmi në 
Kinostudio dhe qëndrimin me ekuivoke të disa kolegëve pas kuintave, por 
edhe atë që nuk shkonte me autoritetet e asaj kohe. Enver Hoxha vizatohet 
me penën e kohës dhe ‘ndihma’ e tij për këtë figurë është se e paraqet në për-
balljen me komunitetin e kineastëve, që më mirë se cilido, vetë lideri komu-
nist e di se vullneti dhe ëndrra e këtyre djemve do t’i shërbejë propagandës. 
Nuk e mohon realitetin dhe në këto kujtime as nuk fshihet nga Iliri kuratori i 
tyre, i biri. Ashtu, si nuk mohon kujdesin që kanë autoritetet dhe respektin e 
tyre, por edhe sesi djemtë që bashkëpunojnë bëhen gjithnjë e më shumë pro-
fesionistë. Puna e grupit është gati model. Me kohë mundi do të zvogëlohet 
por lodhja aspak, - e thekson disa herë me episode tejet të spikatura. 

Endri Keko nuk do të lerë cep të vendit pa përshkruar me kolegët e tij, 
ku shikon mëtime ose përpjekje për të bërë një lloj kundërshtie, por ngado 
jepet një frymë pozitive dhe mbetet besnik i dokumentimit sa më të vërtetë 
të jetës. Përpos shumë punëve, mbetet i jashtëzakonshëm përshkrimi i një 
shtegtimi të rrallë me barinjtë, që bëjnë zhvendosjet e mëdha të përvitshme 
me një përkushtim, që sot duket utopi. Bashkë me kolegët shikon dhe filmon 
sesi ndërtohet jeta e këtij karvani, që ka veç barinjve dhe bagëtisë së paanë 
dhe një konglomerat të tërë njerëzish prej bebeve e deri te ata të cilët mbajnë 
mbi supe shekullin. Një sagë gati për kinematografinë e të ardhmes, kur t’i 
kemi mundësitë e skenave masive. Në një tjetër do tregojë kalvarin, që bën 
me të rinjtë e kohës për të përkujtuar marshimin e shumëpërfolur të Brigadës 
I. Kupton se ku është fryma e popullit të tij dhe lëshohet bashkë me artin e 
vet, ashtu si ushqehet në rastin e vet edhe me shpërblimet morale. 

Në faqet e këtij detari ke dhe një diagramë të lehtë të marrëdhënieve 
me Ish-BRSS dhe Kinën, që ai e kursen, përveç momentit, që insiston të bëj 
homazh për Kopalinin. Këtu rrudha-buzët zhgënjehen. Keko tregon se nder-
imi nuk ka ideologji.

Befas, pa e kuptuar, vjen koha për ndalimin profesional. Rrallë ka artistë 
që e kuptojnë, por ai i bindet arsyes edhe pse është ende plot energji. Një ak-
sident fatkeq duket se e bën të ndërgjegjshëm që duhet të jetë i kujdesshëm 
me ngarkesën e punës, por edhe pse mund ta shtyjë pensionin, logjika nuk e 
lejon më. I lodhur, por mbi të gjitha i bindur se konsumimi ka qenë i madh 
dhe mbi të gjitha, pasi trupi nis e i jep impulse se shëndeti nuk i bindet. Duket 

se i dorëzohet pensionit. Ndërkohë, bisedat intelektuale do i ndjekë me të 
shoqen, Xhanfisen, që ka arritur të vendosë piketat më të larta profesionale 
në filmin kinematografik për fëmijë. Shënimet mbyllen dhe ndërsa një lexues 
jo i vëmendshëm dorëzohet se mund të mendojë se frymëzimi dhe pathosi i 
këtij brezi, përmes penës së Endrit është demagogji, ky i fundit e kthjellon 
duke i diktuar anën humane dhe shpirtin e paqëm me këto kujtime të vyera 
deri në rreshtat e fundit. Është dita e fundit e vitit 1988. “Kjo është dita e fun-
dit e këtij viti të lodhshëm për mua dhe gjithë familjen time. Veçanërisht për 
Xhanon, të cilës i ka rënë barra më e madhe e hallit tim dhe i është dashur 
të merret me gjithçka: mjekët, ilaçet, vizitat, takimet dhe shëtitjet”, shkruan 
shkurt. Javët që do mbesin nuk do t’ia mundësojnë më shkrimin e detajuar, 
por vetë-përgatitjen për shtegtimin e madh të jetës së amshuar. Dhe, pionieri 
i filmit dokumentar niset sërish, këtë herë jo me aparatin në krah, por i bindur 
ndaj fatit dhe i qetë për jetën e bukur, që bëri...për të mos u kthyer më pas.

mars 2024

ENDRI KEKO

FISI KEKO 

Fisi Keko* thonë se erdhi në Dardhë nga fshati Bozdovec i Korçës, aty 
nga fillimi i viteve 1700.

Fisi Keko e ka patur shtëpinë aty ku ajo ndodhet edhe sot, ndërtuar 
nga themelet më 1937. 

Fisi Keko, për shkak të besimit ortodoks, e ka festuar historikisht 
“Shën Marinë” më 15 gusht të çdo viti.  

*  Shkrimtari turk Jashar Qemal kur ndodhej në Tiranë më 1982 më tha se, në gjuhën kurde “keko” do të 
thotë “vëlla i madh”.

NGA I PARI  
DERI TEK UNË

Todi Keko
Ai njihet si i pari dhe më i vjetri burrë në fisin Keko. Lindi në Dardhë, af-

ërsisht në vitin 1755 dhe vdiq po në Dardhë, sipas shënimit mbi një gur varri 
që mbart të shkruar vitin 1810, gjetur poshtë kishës së fshatit. Nuk dihet me 
cilën u martua dhe as sa fëmijë kishte. Njihet vetëm njëri prej tyre, Andoni 
(Doni).

Andon Todi Keko
Lindi në Dardhë në vitin 1780 dhe vdiq po në Dardhë në vitin 1840. Nuk 

dihet me cilën ishte i martuar. La pas tre fëmijë: Mihalin, Petron dhe Todin. 

Todi Andon Keko
Fëmija i tretë i Andonit, stërgjyshi im, lindi po në Dardhë në vitin 1812 

dhe u vra në vitin 1875 prej andartëve (komita) grekë tek Lëmenjtë e Rra-
hut karshi fshatit. Stërgjyshja ime, Mita Stefani, tek e cila Todi kishte hyrë 
dhëndër brenda, lindi në Dardhë në vitin 1818 dhe vdiq edhe ajo në Dardhë 
në vitin 1908. Patën katër fëmijë: Kostën, Gaqin, Vasilin, Thomanë (Çomen).

Gaqi Todi Keko
Fëmija i dytë i Todit, gjyshi im, që lindi në Dardhë në vitin 1844 dhe vdiq 

po në Dardhë nga gripi i vitit 1916. Gjyshja ime, Marigo Parashqevi Dunka, 
lindi në Dardhë në vitin 1855 dhe vdiq po në Dardhë në vitin 1937. Ata gëzuan 
shtatë fëmijë: Sotirin, Lefterën, Pandin, Dhoksinë, Todin, Janin, Andrenë.

Todi Gaqi Keko
Fëmija i pestë i Gaqit, babai im, lindi në Dardhë më 20 janar 1893 dhe 

vdiq në Tiranë më 28 mars të vitit 1957 nga diabeti. Nëna ime, Krisulla Pet-
ro Joro, lindi në Dardhë më 12 mars 1897 dhe vdiq në Tiranë më 26 nëntor 
1987. Ata kishin katër fëmijë: Olimbinë, Andrenë (Endrin), Jorgon (Xhox-
hin), Parashqevinë (Parkën).  

Andrea (Endri) Todi Keko
Fëmija i dytë i Todit, lindi më 31 mars 1924 në Millinocket të shtetit 

Maine (USA). *

*  Siç më ka treguar vite më pas mamaja, emrin Andrea ma vunë disa nga gratë italiane të familjeve 
përreth shtëpisë tonë me të cilat prindërit kishin miqësi. Ndërkohë, gjatë viteve që jetova në Amerikë 
të gjithë më thirrën Endri, emër me të cilin figuroj edhe sot në të gjitha dokumentet në Shqipëri dhe po 
ashtu, emri që më njohin të gjithë.

Kalendar

qershor 1930
U ktheva bashkë me familjen nga Amerika.
Familja ime, e cila përbëhej nga babai, nëna, unë, vëllai dhe dy motrat u 

vendos në Dardhë të Korçës, në vendlindjen e prindërve. Pas dy vitesh (1932), 
babai u rikthye në Amerikë për të vazhduar punën që të mbante ekonomiki-
sht familjen. 

qershor 1935
Mbarova shkollën pesëvjeçare në Dardhë.

prill 1937
Fillova punë (çirak) në dyqanin e Petraq Çekut dhe hotel-turizmin e Jani 

Batellit në Dardhë. 
Fillova të mësoj buzukun, mandolinën e kitarën bashkë me disa bashkë-

moshatarë dardharë. Disa mësime muzike mora edhe nga kompozitori Kristo 
Kono që vjen për çdo behar në Dardhë. 



26

prill 1939
Mora pjesë në demonstrimin e rinisë dardharë, e cila për të protestuar 

kundër okupacionit fashist kaloi nëpër fshatrat Sinicë e Qytezë duke kënduar 
këngë patriotike.

qershor 1939
Fillova punë (punëtor) në kantierin e mirëmbajtjes së rrugëve në Dardhë.

shtator 1939
Fillova punë (çirak) në zdrukthëtarinë e Vaso Pecit e Ilo Çomit në Korçë. 

dhjetor 1939
Fillova punë (çirak) në dyqanin e Abeshinjve në Korçë.

shtator 1940
U pranova në grupin e simpatizantëve të Grupit Komunist të Korçës.

dhjetor 1940
Me porosi të Grupit Komunist të Korçës, bashkë me shokët Sofo Thimo, 

Mihal Pani, Vaskë Zdruli e Gaqi Kotepano, grumbulluam materiale luftarake 
të mbetura në frontin e luftës italo-greke.

janar 1941
Me Mihal Panin u thirrëm në Korofillaqinë greke të Dardhës (postëkom-

andë) dhe u porositëm të heqim dorë nga kundërshtimi që po i bënim mësim-
it të gjuhës greke dhe krijimit të Neoleas.

shtator 1941
Fillova punë (çirak) në dyqanin e Sherkove në Korçë.

nëntor 1941
Me Grupin Komunist të Dardhës mora pjesë në demonstratën e organi-

zuar në Korçë më 8 nëntor me rastin e themelimit të PKSH. U plagosa lehtë 
në kokë e në këmbë. 

nëntor 1941
Fillova punë (druvar) në Dardhë.

mars 1942
U pranova në organizatën e Rinisë Komuniste të porsaformuar në Dard-

hë bashkë me shokët e mi Vaskë Zdruli, Gaqi Kotepano, Koci Zengo, Van-
gjo Balli, Mihal Pani, Sotir Daku, Leki Panolli, Sofok Thimo, Koli Çeku, Niko 
Neçka, Petraq Nikolla, Pali Zengo e Miço Gaqi. 

maj 1942
U pranova në njësitin gueril (çeta vullnetare), të porsaformuar në fshatin 

Dardhë bashkë me shokët e mi Ilo Paze, Vaskë Zdruli, Gaqi Kotepano, Koci 
Zengo, Vangjo Balli, Sotir Velo, Miço Tollko, Vaso Peci, Sotir Daku, Leki Pan-
olli, Sofok Thimo, Koli Çeku, Niko Neçka, Petraq Nikolla, Pali Zengo, Vangjo 
Panolli, Vaskë Zdruli e Miço Gaqi. 

maj 1942
Me Mihal Panin, Vaskë Zdrulin e Gaqi Kotepanon hymë natën në Komu-

nën e Dardhës dhe morëm pjesën më të madhe të arkivit si dhe një makinë 
shkrimi.

qershor 1942
Me Vaskë Zdrulin e Niko Neçkën, me rastin e festës së Shën Pjetrit, 

dolëm rrugëve të fshatit duke kënduar këngë patriotike si “Se mjaft në robëri, 
o e mjera Shqipëri”, etj. Po këtë ditë u thirrëm nga Kryetari i Komunës së 
Dardhës Qamil Quku dhe u paralajmëruam të heqim dorë nga aktiviteti an-
tifashist.

korrik 1942
Me Gaqi Kotepanon premë linjën telefonike Dardhë-Korçë.

gusht 1942
Me Xhimi Skënden shkuam në afërsi të Propasit (Dardhë) dhe u takuam 

me Raqi Themelin, Petrika Mushin e Todi Tikon që përbënin bërthamën e 
çetës “Morava” me aktivitet në Devoll ku biseduam rreth krijimit të Këshillit 
Nacional-Çlirimtar të Dardhës.

shtator 1942
U arrestova nga karabinieria e Dardhës, e cila nuk arriti të më shpjerë në 

postëkomandë pasi u shpëtova nga duart. 

13 tetor 1942
Pas disa ditësh që qëndrova fshehur në Dardhë në shtëpitë e Sotir Ve-

los, Vasilica Stefanit, Juli Korçarit e Dhora Ktonës, sot shkova në Grapsh dhe 
takova çetën “Morava”, ku bënin pjesë Raqi Themeli, Jorgo Plaku, Tefik Ca-
konji, Gani Peqini, Maqo Çomo, Pandi Kroi, Petrika Mushi, Todi Tiko, Todo 
Gusho, Ilo Trako, Irakli Vakëflliu e Thimi Dimoshi. Bashkë me mua, po sot u 
bënë efektivë të çetës edhe Fehim Kajo, Hysni Male, Loni Dimoshi e Panajot 
Plaku.  

23 dhjetor 1942
Në Bredhat e Drenovës kapëm dhe çarmatosëm pesë ushtarë italianë që 

po prisnin dru. E ndërrova pushkën time të gjatë me një të shkurtër (patickë).

1 janar 1943
Dje, në të ngrysur, mbërritëm në Baban. Dy djem e një vajzë na shpërn-

danë dhuratat që korçarët na kishin dërguar me rastin e Vitit të Ri. Kishte 
çorape, triko, këpucë, shalle, doreza, gjerdanë, cigare, ëmbëlsira. 

Po mbrëmë afër mesnatës, shkuam në Hoçisht, ku qëndruam gjer në 
mëngjes pranë radios me shpresë të dëgjonim ndonjë lajm mbi hapjen e fron-
tit të dytë.

5 janar 1943
Zbritëm në Dardhë për të ngushëlluar familjet e shokëve Kristo Isak, Miço 

Zdruli, Miço Tollko dhe Leki Panolli, të cilët u vranë prej italianëve më 25 e 
26 dhjetor 1942 në shenjë hakmarrje për ushtarët italianë, që çeta “Morava” 
çarmatosi në Bredhat e Drenovës më 23 dhjetor 1942.

12 shkurt 1943
Në të ngrysur, rrethuam postën e Braçanjit dhe çarmatosëm ushtarët 

italianë e rekrutët shqiptarë që ndodheshin aty.

10 mars 1943
Me një pjesë të çetës “Morava”, tre ditë më parë (7 mars 1943) u gjen-

dëm të rrethuar në Hoçisht nga forca të shumta italiane. Ndoshta 600. Gjatë 
përpjekjes për të çarë rrethimin, mbetën të vrarë shokët Fuat Babani, Demir 
Progri e Abdulla Progri. Kjo ishte humbja dhe dhimbja jonë më e madhe gjer 
atë ditë.

29 qershor 1943
Plot 100 partizanë nga zona e Devollit, mes tyre dhe unë, u nisëm nga 

Bradvica për të marrë pjesë në luftën e Përmetit.

2 korrik 1943
Pas tri ditësh rrugë duke kaluar nëpër fshatrat Dardhë, Boboshticë, Qarr, 

Lubonjë, Kaltanj, Frashër, Zavolan, Lupskë e Benjë, mbërritëm në Përmet 
dhe u vendosëm në kodrat buzë rrugës automobilistike, përballë qytetit. 

4 korrik 1943
Formacionet partizane të qarkut të Korçës e Gjirokastrës goditën forcat e 

garnizonit fashist italian në Përmet. Nuk patëm humbje.

7 gusht 1943 
 Të 100 partizanëve ardhur nga zona e Devollit që morëm pjesë në luftën 

e Përmetit, na u komunikua në Bradvicë letra e Komitetit Qarkor të Korçës 
e cila njoftonte krijimin e batalionit “Fuat Babani”. Të inkuadruar prej më 
shumë se një muaji në këtë formacion dhe të njohur prej kohësh njeri me 
tjetrin, mbi të gjitha u gëzuam që ai do të mbante emrin e Fuat Babanit, sho-
kut dhe komandantit tonë të çetës “Morava”. Komandant batalioni u caktua 
Tefik Cakonji, ndërsa komisar Myzafer Spaho.

 
13 gusht 1943
Në afërsi të Gollombaçit, i zumë pritë një autokolone ushtarësh italianë. 

4 shtator 1943
Myzafer Spaho, komisari i Batalionit “Fuat Babani”, vendosi të më 

shpjerë në Shtabin e Qarkut të Korçës (Voskopojë) për të dhënë llogari pasi 
nuk pranova të shkoj vullnetar në brigadën I. Duke dyshuar se Shtabi i Qarkut 
mund të më dënonte rëndë, lashë batalionin e shkova në Dardhë. 

7 shtator 1943
I ndodhur para presionit të partizanëve, Myzafer Spaho e tërhoqi urdhrin 

për të më shpënë në Shtabin e Qarkut. U riktheva në kompaninë I ku bëja 
pjesë. 

9 shtator 1943
Në një mbledhje që zhvilloi kompania I në Ziçisht, veç të tjerash përcolli 

edhe urdhrin e shtabit të Batalionit “Fuat Babani”, i cili, për thyerje disipline, 
më dënonte me çarmatim të përkohshëm. Për fatin tim, dënimi zgjati fare pak 
ose aspak, pasi në kohën që po bëhej mbledhja, në fshat hynë forca të shumta 
balliste dhe në luftë e sipër, unë arrita të rrëmbeja një pushkë. Sipas ligjit 
partizan, faji quhej i shlyer.

10 shtator 1943
U nisëm dhe shkuam në Dardhë për të festuar kapitullimin e Italisë fash-

iste.

8 nëntor 1943
Goditëm ballistët në Menkulas.

29 janar 1944
Goditëm ballistët në Ponçarë.

12 shkurt 1944
U caktova intendent i kompanisë I.

21 mars 1944
Goditëm gjermanët në Vidohovë.

29 prill 1944
Batalioni “Fuat Babani” u tërhoq në zonat e lira të Greqisë për shkak 

të operacionit gjerman të dimrit. Me Maqo Çomon, Sofok Thimon e Petraq 
Nikollën u ngarkuam të veprojmë si grup zbulimi nëpër Devoll.

26 qershor 1944
Plot 150 partizanë të Batalionit “Fuat Babani”, në mes tyre dhe unë, u 

nisëm për në zonën e Oparit (Protopapë), ku do të formohet Brigada XV.

29 qershor 1944
Në kulmin e operacionit armik të qershorit u krijua në Protopapë Brigada 

XV,  e cila numëron 750 partizanë të ardhur nga batalionet “Fuat Babani”, 
“Hakmarrje”, “Skënder Çaçi”, “Reshit Çollaku”, “Tomori” e “Rinia” dhe ka për 
komandant Teki Kolanecin dhe komisar Shahin Rukën.

 
14 korrik 1944
Bashkë me partizanët devollinj, që përbënin batalionin e I të Brigadës 

XV, morëm drejtimin e Rrëzës e të Fushës së Korçës dhe goditëm gjermanët 
e ballistët në Vashtëmi. 

21 korrik 1944
Goditëm gjermanët në Hoçisht.

25 korrik 1944
U caktova intendent i batalionit I në Brigadën XV.

15 gusht 1944
Organizata e partisë e Brigadës XV më pranoi si anëtar partie.

31 gusht 1944
Brigada XV çliroi Pogradecin. 

12 nëntor 1944
Brigada XV çliroi Elbasanin. 

21 - 30 nëntor 1944
Qëndrova në Tiranë me dy batalione të Brigadës XV dhe më 28 nëntor 

mora pjesë në parakalimin e organizuar në kryeqytet me rastin e Çlirimit të 
Shqipërisë.

5 dhjetor 1944
U emërova zv. komisar i kompanisë I, batalionit I, Brigadës XV me qendër 

në Dropull.

1 janar 1945
M’u dha grada nëntoger.

3 shkurt 1945
U emërova oficer i mbrojtjes së popullit në batalionin I, Brigadës XV me 

qendër në Delvinë.

2 prill 1945
U emërova zv. intendent i Korpusit II me qendër në Berat.

4 qershor 1945
U emërova referent i kulturës në seksionin e Agjit-Propit pranë shtabit të 

Divizionit V me qendër në Gostivar (Jugosllavi).

9 dhjetor 1945
U riktheva me forcat e Divizionit V në Elbasan.

16 mars 1946
U emërova topograf i Divizionit V me qendër në Gjirokastër.



37

25 maj 1946
U emërova referent i kulturës në seksionin e Agjit-Propit pranë shtabit të 

Divizionit V me qendër në Gjirokastër.

20 gusht 1946
Organizata e partisë e shtabit të Divizionit V në Gjirokastër më ktheu 

kandidat partie bashkë me 17 oficerë të tjerë. Të gjithë të akuzuar nga sig-
urimi i Divizionit V, si elementë të dyshimtë.

8 janar 1948
U lirova nga radhët e Ushtrisë.

1 shkurt 1948
Fillova punë si referent i propagandës pranë Komitetit të Arteve dhe Kul-

turës në Tiranë.

12 gusht 1948
Organizata e partisë e Komitetit të Arteve dhe Kulturës më ripranoi 

anëtar partie.

8 janar 1949
Komiteti Central i PPSH ma njohu vjetërsinë në parti.
Megjithë insistimin tim gjatë dy viteve nga dita e revizionimit në parti, 

përmes letrave drejtuar... tre herë organizatës së partisë pranë shtabit të Di-
vizionit V në Gjirokastër, pesë herë seksionit politik të Divizionit V në Gjiro-
kastër, tre herë Drejtorisë Politike të Ushtrisë dhe dy herë Komitetit Central 
të PPSH (e fundit mban datën 1 dhjetor 1948), u desh të goditej grupi i Koçi 
Xoxes dhe bashkëpunëtorëve të tij që të sqarohej përfundimisht e vërteta ime. 
Gjithshka ishte sajuar nga Myzafer Spaho, ish-nëndrejtor politik i Ushtrisë, 
një kundërshtar imi që nga koha e luftës.

ÇDO E KEQE
KA EDHE TË 
MIRËN E SAJ

Shënime

E enjte, 1 dhjetor 1949
Sot doli vendimi sipas të cilit Endri Keko, Jani Nano, Xhanfise Çipi, Koço 

Tollko, Petraq Lubonja dhe Mihal Çarka, do të shkojnë në Bashkimin Sovjetik 
(Moskë) për të ndjekur një kurs dy vjeçar për kinematografi. 

Më i madhi në moshë jam unë - 26 vjeç. Jani Nano - 23 vjeç. Xhanfise 
Çipi - 21 vjeç. Koço Tollko - 21 vjeç. Petraq Lubonja - 21 vjeç. Mihal Çarka - 25 
vjeç. Të gjithë të rinj dhe mbi të gjitha, asnjeri nga ne nuk e ka përfunduar 
shkollën e mesme.

Vendimi ishte i pritshëm. Në nëntor 1944 ishte krijuar Shërbimi Foto-
Kinematografik pranë Ministrisë së Shtypit, Propagandës dhe Kulturës Po-
pullore të RP të Shqipërisë, dhe, pa mbushur tre vjet nga ajo ditë, u krijua 
Ndërmarrja Kinematografike Shqiptare, bazuar në dekretin e Presidiumit të 
Kuvendit Popullor të Republikës Popullore të Shqipërisë më datë 7 prill 1947. 
Tani që rruga e ndërtimit të institucionit të prodhimit të filmave kronikalë e 
dokumentarë shqiptarë ishte hapur, nuk mund të mos mendohej edhe për 
përgatitjen e kuadrove të para të kinematografisë shqiptare.



44



45

E enjte, 6 prill 1950
Gjashtë ditë më parë, mesnatën e 30 marsit, mbërritëm në Moskë pas një 

udhëtimi të lodhshëm me aeroplan.  
Nuk kishte dalë njeri për të na pritur e sistemuar, ndaj një punonjës i 

“Aeroflot” na mori e na shpurii në hotel “Metropol”. U përpoqëm të mer-
reshim vesh me sportelistin, por, nuk ishte e mundur. Asnjeri prej nesh nuk 
di rusisht. Në këto kushte, u ulëm në disa kolltukë që ishin në sallon dhe aty 
u gdhimë. 

Të nesërmen në mëngjes, me ardhjen e punonjësit të Legatës Shqiptare, 
mësuam se do të qëndronim në hotel “Metropol” edhe disa ditë deri sa të na 
sistemonin në ndonjë vend tjetër, ndoshta në ndonjë konvikt. Lamë, kush 
valixhet e kush çantat nëpër dhoma dhe zbritëm përsëri në sallon në pritje të 
përfaqësuesit të Studios Qendrore të Filmit Dokumentar. Jemi të veshur të 
gjithë njëlloj. Kostume gri, pallto të zeza e këpucë të zeza, të cilat na i dhanë 
pa parà Komiteti i Arteve dhe Kulturës në bazë të udhëzimit të Qeverisë për të 
gjithë ata që dërgohen për studime jashtë shtetit. Nga ky rregull nuk shpëtoi 
dot as Xhanfiseja si femër.

Personi që u prezantua pas disa minutash, ishte një burrë në moshë, trup 
mesatar, sy shkruar, fytyrë qeshur. Quhej Ilia Petroviç Kopalin. Ai na uroi 
mirëseardhjen dhe na mori e çoi në Studion Qendrore të Filmave Dokumen-
tarë. Për ne, këtu, çdo gjë është e re. Me përjashtim të Janit, i cili kupton diçka 
nga aparati i xhirimit, ne të tjerët, as kemi punuar në kinematografi dhe as e 
kemi idenë e punës në këtë sektor. 

Unë - nëpunës në Komitetin e Arteve dhe Kulturës. Jani Nano - shofer në 
Gardën e Republikës. Xhanfise Çipi - shitëse biletash në kinema “Republika” 
e llogaritare në Ndërmarrjen Kinematografike. Koço Tollko - nxënës në Poli-
teknikumin “7 Nëntori”. Petraq Lubonja - nxënës në Liceun Artistik “Jordan 
Misja”. Mihal Çarka - fotograf në ATSH.

Ditët e para kaluan shpejt. Kurioziteti për të parë Moskën, që kishim 
dëgjuar aq shumë, ishte i madh. Po, edhe dëshira për t’u njohur e miqësuar 
me ambientet e Studios Qendrore të Filmit Dokumentar dhe pedagogët tanë, 
ishte e madhe. 

Sot paradreke, më në fund filluam kursin e gjuhës ruse, ndërsa pasdreke 
u sistemuam përfundimisht në hotel “Kiev”. Xhanfiseja mund të konside-
rohet më e privilegjuara pasi i dhanë një dhomë më vete, ndërsa ne të tjerëve, 
një dhomë të pestëve.

Po sot, Vasil Nathanaili, titullari i Legatës Shqiptare apo siç njihet zyr-
tarisht Ministri Fuqiplotë i Legatës Shqiptare në Moskë, na priti në zyrën e 
tij dhe pasi u interesua për sistemimin dhe fillimin e kursit, na dha lajmin se 
ishte vendosur që bursën do ta merrnim çdo muaj në Legatë. Unë 800 rubla. 
Të tjerët nga 700 rubla. 

E enjte, 22 qershor 1950
Sot, drejtuesit e Studios Qendrore të Filmave Dokumentarë në Moskë 

panë kinoreportazhin “Festa e çlirimit të Shqipërisë” që punuam unë, Xhan-
fiseja, Jani, Petraqi, Koçua dhe Misha, nën mbikëqyrjen e stafit pedagogjik, i 
cili ishte i gjithi i pranishëm. Në përgjithësi ata mbetën të kënaqur nga puna 
e gjithsecilit prej nesh. Por, unë mendoj se fjalët e mira më shumë na i thanë 
për të na inkurajuar. Aq më tepër që, disa ditë më parë mësova në Legatën 
Shqiptare se Ndërmarrja Kinematografike Shqiptare dhe Studio Qendrore e 
Filmave Dokumentarë në Moskë kanë rënë dakord që deri në fund të vitit 
ne të përgatisim katër kinozhurnale mbi jetën, punën dhe aktivitetet zyrtare 
në Shqipëri. Kinozhurnalet do të quhen “Shqipëria e Re” dhe do shfaqen në 
Shqipëri.

Më kujtohet dita kur drejtuesi i grupit Ilia Kopalin më ftoi bashkë me Xh-
anon të uleshim në tavolinën e montazhit e të nisnim nga puna nën mbikëqyr-
jen e tij dhe shefes së repartit të montazhit Sofia Ivanovna për përgatitjen e 
një kinoreportazhi mbi festimet me rastin e pesëvjetorit të çlirimit të Shq-
ipërisë. Ishte më shumë se emocionues ai moment pasi deri atë ditë vetëm sa 
kishim parë ata si punonin në tavolinën e montazhit. Por, ja që erdhi dita dhe, 
ne u detyruam të ulemi në tavolinën e montazhit dhe të fillonim montimin e 
materialit që kishin xhiruar operatorët shqiptarë Mandi Koçi, Hamdi Ferhati 
dhe Agim Fortuzi në Shqipëri. 

Shokët e tjerë, duhet të prisnin disa ditë që të provonin emocionet tona 
të asaj dite. Incizimi i tekstit e muzikës dhe larja e kopjes përfundimtare vinë 
në radhë pas montazhit.

E martë, 4 korrik 1950
Ilia Kopalin më ftoi sot për çaj. Duke biseduar për probleme të ndryshme, 

megjithë vështirësinë e gjuhës nga ana ime, arrita të mësoj edhe për planet 
e tija krijuese. Pas disa ditëve do të niste xhirimet për filmin dokumentar 
“Osietia veriore”, ndërsa vitin e ardhshëm do të realizonte filmin dokumentar 
“Rrugë e lavdishme”. Ky i fundit, një film dokumentar kushtuar Shqipërisë 
me rastin e 10-vjetorit të themelimit të PPSH. Pastaj heshti një çast dhe duke 
më parë në sy, më tha: “nëse mendon dhe dëshiron të ftoj të bashkëpunojmë, 
në filmin mbi Osietinë si asistenti im dhe në filmin mbi Shqipërinë si regjisor 
i dytë”. Ishte një ftesë që nuk mund ta refuzoja, aq më tepër që më bëhej nga 
një prej dokumentaristëve më të njohur në Bashkimin Sovjetik. Duket nga 
reagimi im ai e kuptoi që pranova sepse buzëqeshi dhe e mbylli takimin duke 
më thënë se shumë shpejt do flasim më konkretisht.

E mërkurë, 31 janar 1951
Vasil Nathanaili, Ministri Fuqiplotë i Legatës Shqiptare në Moskë, më 

thirri përsëri sot në zyrë dhe më vuri në dijeni se, Studio Qendrore e Fil-
mave Dokumentarë në Moskë e ka miratuar propozimin e Komitetit të Arteve 
dhe Kulturës të bërë në tetor 1950 që bashkëpunimi i nisur vitin e kaluar të 
vazhdojë. Sipas tij, është rënë dakord që përveç disa kinozhurnaleve të tjerë, 
meqenëse ata që u realizuan në vitin 1950 janë pritur shumë mirë nga publiku 
shqiptar, të realizohen edhe dy-tre kinoreportazhe tematikë duke shfrytëzuar 
materialin filmik të xhiruar kohë më parë në disa aktivitete në Shqipëri. 

Në vazhdim më komunikoi udhëzimin e ardhur nga Tirana sipas të cilit, 
Ilia Kopalin ose unë duhet të marrim në dorëzim materialet e xhiruara nga 
operatorët shqiptarë dhe njëkohësisht të vazhdojmë të drejtojmë montimin e 
tyre nga grupi ynë nën mbikëqyrjen e pedagogëve rusë. 

Le të shpresojmë se do ta justifikojmë besimin e Tiranës.

E mërkurë , 11 prill 1951
Diçka e bukur po ndodh me mua. 
Mbrëmë, duke shëtitur me Xhanfisenë apo Xhanon si e thërrasim ne 

shokët atë, në një nga urat mbi lumin Moska, kur biseda erdhi tek jeta pas 
kthimit në Shqipëri, vendosa dhe i dhurova një foto timen, të cilën guxova 
dhe ia dedikova. Nuk di në bëra mirë apo keq mbrëmë, por sot mendoj se 
bëra mirë. Ashtu si unë, edhe ajo e ndjen që prej disa kohësh ne na pëlqen 
më shumë të rrimë të dy se në praninë e shokëve dhe, po ashtu si unë, edhe 
ajo e di që ne e pëlqejmë njëri-tjetrin. Unë e hodha mbrëmë hapin e parë. Të 
shohim sot si do reagojë Xhanushka. Kështu më pëlqen ta thërras nga sot e 
tutje.

E diel, 22 prill 1951
“Rastësisht” këmbët na çuan përsëri mbrëmë në të njëjtën urë dhe, mad-

je pikërisht aty ku qëndruam jo shumë ditë më parë. Ndryshe nga ajo natë, ku 
folëm në përgjithësi për jetën, derisa unë i dhurova Xhanushkës fotografinë 
time, mbrëmë folëm vetëm për “NE”. Dhe, kur nuk donim të përgjigjeshim 
apo merrnim kohë për t’u përgjigjur, ktheheshim dhe vështronim pasqyrimin 
e siluetave tona në ujë pranë njëri-tjetrit. Pikërisht në një moment të tillë e 
përqafova Xhanushkën, e afrova edhe më shumë pas vetes dhe e putha. Qën-
druam ashtu disa çaste derisa hodhëm sytë përsëri mbi ujë. Pastaj qeshëm, 
kur siluetat tona këtë radhë u shkrinë në një. 

Mbrëmë qëndruam gjatë aty mbi urë ku Moska në sfond dhe Xhanushka 
pranë meje, m’u dukën më të bukura se kurrë.

E diel, 25 nëntor 1951
Tre ditë më parë u ktheva nga Shqipëria ku qëndrova më shumë se dy 

muaj për xhirimet e filmit dokumentar “Rrugë e lavdishme”. Me shumë mall, 
mbi gjithshka për Xhanushkën time. Po edhe ajo, jam i sigurt, i ka numëruar 
ditët që zgjatën më shumë sa ishte parashikuar.

Kur mbërritëm me vapor më 3 shtator në Durrës, as më shkonte ndër-
mend se do rrija aq kohë larg saj. E mora lehtë po, për shkak të motit 
përgjithësisht me shira, grupi u nda në katër ekipe për të mos humbur kohë 
dhe u nisën... i pari në Shkodër, Lezhë, Shënmëri, Kolgecaj... i dyti në Hi-
drocentralin “Lenin”, Durrës, Qyteti Stalin dhe Kombinatin “Stalin”... i treti 
në Krujë, Korçë, Maliq, Vidohovë dhe Skrapar... i katërti në Vlorë, Sarandë, 
Gjirokastër, por megjithatë, thuajse nuk arritën të xhirojnë asgjë nga data 24 
deri më 30 shtator. Nuk qe e thënë.

Në këtë situatë, Ilia Kopalin pas një muaji në Shqipëri që më shumë qën-
druam se punuam, vendosi ta ndryshojë idenë e parë mbi ndërtimin e filmit. 
Pas konsultimeve me bashkëskenaristin Llazar Siliqi dhe mua si regjisor i 
dytë, më 8 tetor, i kërkoi takim Drejtoreshës së Agjit-Propit në KQ të PPSH, 
Nexhmije Hoxha, dhe i paraqiti variantin e ri të skenarit. Pa kaluar një javë, 
ajo ktheu përgjigje pozitive.

Të nesërmen apo më saktë, në mes të tetorit filluam xhirimet sipas vari-
antit të ri të Ilia Kopalinit, të cilat vazhduan deri në mes të nëntorit.

Më në fund, të lodhur e të mërzitur, më 22 nëntor u kthyem me avion në 
Moskë. Këtë herë ekipi ishte edhe më i madh nga ai kur shkuam në Shqipëri. 
Regjisorit Ilia Kopalin, regjisorit të dytë Endri Keko, operatorëve Ruva Hal-
lushakov, Aleksej Sjemin, Leonid Zajcev e Jani Nano, operatorit të zërit Valeri 
Kotov dhe drejtorit të filmit Ivan Djukov, iu shtuan edhe skenaristi Llazar 
Siliqi e kompozitori Kristo Kono, të cilët do të qëndrojnë deri në përfundim 
të filmit. 

Nuk më besohej se kisha mbërritur në Moskë. Tani, sipas planit, në fillim 
të dhjetorit fillon radhitja e filmit nën drejtimin e montazhieres së mirënjohur 
Nadjezhda Mihajllovna, e cila do të ndihmohet dhe nga asistent regjisoret 
Masha Pankina e Xhanfise Çipi për t’i lënë vendin në fillim të janarit të vitit 
1952 montimit përfundimtar nga Ilia Kopalin.

E mërkurë, 27 shkurt 1952
Mbrëmë filmi dokumentar “Rrugë e lavdishme” nisi të  shfaqet në kine-

matë e Moskës. Së pari në kinema “KADR” ku u organizua premiera. Shkuam 
dhe hymë të gjithë së bashku të shoqëruar nga Ilia Kopalin dhe sytë e pjesë-
marrësve që na buzëqeshnin dhe salutonin. Në fakt, megjithëse një pjesë i 
njohim pasi punojnë në Studion Qendrore të Filmit Dokumentar në Moskë, 
ata më shumë se ne i buzëqeshën dhe salutuan Kopalinin që është një figurë 
artistike me autoritet të madh. Kështu vazhdoi për disa minuta deri sa ai më 
futi krahun dhe u drejtuam bashkë me një pjesë të autorëve drejt podiumit 
të skenës. Ishte radha e prezantimit. Regjisorit Ilia Kopalin, regjisorit të dytë 
që isha unë, operatorëve Aleksej Sjomin, Ruva Hallushakov, Leonid Zajcev e 
Jani Nano dhe montazhieres Nadjezhda Mihajllovna. Një emocion i papërsh-
kruar më mbërtheu të gjithin ato çaste. Ishte hera e parë që ngjitesha në një 
podium artistik për t’u prezantuar. Për fat, ceremonia mbaroi shpejt ose m’u 
duk mua që mbaroi shpejt dhe ja la vendin shfaqjes së filmit që nisi sapo ne u 
ulëm në lozhën e kinemasë ku na prisnin shokët. Të jem i sinqertë, megjithëse 
i miqësuar me filmin pasi e kam ndjekur në të gjitha proceset, nga xhirimi, 
montimi e deri diskutimi dhe aprovimi nga kolektivi në Studion Qendrore të 
Filmit Dokumentar, mbrëmë e ndjeva se isha dërsitur i tëri kur pashë emrin 
tim në titrat e një filmi dokumentar. Për më shumë pas atij të Kopalinit. Dhe, 
shoqja ime Xhanushka, që punoi si asistent regjisore bashkë me kolegen ruse 
Masha Pankina, duket e kuptoi hallin tim përderisa ma kapi dorën dhe për 
disa çaste nuk ma lëshoi.

Filmi u prit mjaft mirë dhe në dalje shumë njerëz u afruan, na dhanë 
dorën e uruan edhe neve. Ndryshe nga hyrja ku buzëqeshën e salutuan vetëm 
Kopalinin.

E enjte, 20 mars 1952
Sot, në Studion Qendrore të Filmit Dokumentar në Moskë shkuam jo 

si zakonisht për të ndjekur leksionet e pedagogëve rusë apo për të montuar 
kronikat e kinozhurnaleve për Shqipërinë. Dy ditë më parë, Ilia Kopalin na 
njoftoi se drejtoria e Studios Qendrore të Filmit Dokumentar do të organi-
zonte një ceremoni me rastin e përfundimit të kursit të gjashtë kursantëve të 
parë të kinematografisë shqiptare, ku do të bëhej vlerësimi i punës sonë dhe 
do të na ndaheshin diplomat. 

Të emocionuar, ndoshta po aq sa ditën kur ngjitëm shkallët dhe hymë për 
herë të parë në atë godinë krejt të panjohur për ne e ku nuk njihnim asnjeri, 
kaluam pragun e saj edhe sot, dy vjet më pas, të gjithë, megjithëse godinën e 
njohim mirë dhe njerëzit që punojnë në të po aq mirë. Zumë vend në tavoli-
nën e madhe të sallës së mbledhjeve dhe pritëm në heshtje prishjen e qetë-
sisë. I pari u ngrit Ilia Kopalin në cilësinë e drejtuesit të grupit, i cili pasi na 
falënderoi për seriozitetin, përkushtimin, bashkëpunimin dhe mirëkuptimin 

me stafin pedagogjik gjatë atyre dy viteve, ja kaloi fjalën pedagogëve të secilit 
prej nesh. Ishte vërtet emocionuese të dëgjoje ata kur flisnin me vlerësimin 
maksimal për dëshirën, pasionin dhe këmbënguljen e kursantit të tij apo të 
saj, për përvetësimin e profesionit dhe punën e mrekullueshme në grup për 
realizimin e kinozhurnaleve.

Pas këtyre minutave që dukej se nuk do të mbaronin kurrë, u ngrit drej-
tori Nikollaj Kastjelin, i cili shpërndau diplomat dhe e mbylli ceremoninë me 
fjalët “dy vjet më parë në këtë sallë unë ju urova mirëseardhjen juve gjashtë 
kursantëve nga Shqipëria, ndërsa sot pas dy vitesh po ju uroj rrugë të mbarë 
juve gjashtë kolegëve nga Shqipëria. Rrugë të mbarë dhe mirë ardhshi”.  

1950 – FESTA E ÇLIRIMIT TË SHQIPËRISË (kinoreportazh)
1950 – SHQIPËRIA E RE (kinozhurnal  nr. 1)
1950 – SHQIPËRIA E RE (kinozhurnal  nr. 2)
1950 – SHQIPËRIA E RE (kinozhurnal  nr. 3)
1950 – SHQIPËRIA E RE (kinozhurnal  nr. 4)
1951 – PËR PAKTIN E PAQES (kinoreportazh)
1951 – SHATRIVANI I BAHÇISARAJT (kinoreportazh)
1951 – SHQIPËRIA E RE (kinozhurnal nr. 5)
1951 – SHQIPËRIA E RE (kinozhurnal nr. 6)
1951 – MIQËSI E PATHYESHME (kinoreportazh / bashkëregjisor Ilia Kopalin)
1952 – RRUGË E LAVDISHME (film dokumentar / bashkëregjisor Ilia Kopalin)

Ishte një moment shumë i bukur dhe emocionues ky pasi nga sot, jeta 
jonë merr një drejtim tjetër. Tani është në detyrimin tonë ta justifikojmë me 
punë besimin ndaj nesh.

Më pas, ishte radha e ndarjes me pedagogët tanë. Shumë shpejt do të 
kthehemi në Shqipëri. 

E martë, 25 mars 1952
Sot në Legatën Shqiptare në Moskë më informuan se, më 18 mars 1952 

filmi dokumentar “Rrugë e lavdishme” ka nisur të shfaqet edhe në Tiranë 
dhe është pritur mjaft mirë. Shumë bukur, megjithëse, më bukur do ishte të 
ndodhesha në Tiranë natën e premierës ashtu si në Moskë.

E martë, 1 prill 1952
Tri ditë më parë, më 29 mars, me vaporin “Pjetri i Madh” u ktheva nga 

Bashkimi Sovjetik. Tashmë regjisor filmi dokumentar. Bashkë me mua edhe 
shokët: Jani Nano - kinooperator. Xhanfise Çipi - montazhiere. Koço Tollko - 
operator zëri. Petraq Lubonja - operator multi. Mihal Çarka - laborant filmi.

Gjatë kohës së udhëtimit me vapor nëpër Mesdhe, u përpoqa ta hedh në 
letër idenë time për realizimin e një filmi dokumentar me metrazh të shkurtër, 
ku të tregohen në pamjen e tyre të jashtme (për xhirimet e brendshme mun-
gojnë mjetet teknike) institucionet artistike të Tiranës dhe në fund disa pamje 
të Kinostudios. Një lloj albumi fotografik, pa pretendime artistike. Sipas men-
dimit tim është i thjeshtë për t’u realizuar. Ua lexova shokëve. Nuk e pëlqyen. 
Variante të tjerë më kalojnë përpara, por nuk di përse ato tani po më duken 
të ndërlikuara. Për të mos thënë që më duket se, shumë nga leksionet e ko-
hës kur përgatiteshim si kineastë, i kam harruar dhe duhet t’i hap nga e para 
fletoret e shënimeve për t’i rifreskuar gjërat kryesore të ndërtimit të skenarit 
letrar, skenarit tekniko-regjisorial, xhirimit.

Eci rrugëve të Tiranës me mallin për vendin e njerëzit dhe e ndjej që, 
bashkë me gëzimin një ndjenjë shqetësimi më shoqëron ngado. Po, jo vetëm 
mua. 

Kinostudioja po përfundon së ndërtuari dhe do të inaugurohet më 1 Maj, 
kurse ne, akoma nuk dimë se nga do ta fillojmë.

Kujtime

E mërkurë, 2 prill 1952 
Zyra e llogarisë së Ndërmarrjes Kinematografike Shqiptare më dha 3.000 

lekë paradhënie dhe më pajisi me triskat e bukës, ushqimit, veshmbathjeve 
dhe druve të zjarrit. Triska qumështi nuk më dhanë sepse u takojnë atyre që 
kanë fëmijë të vegjël ose janë të sëmurë.

Im atë, i cili tërë jetën e kaloi si kurbetçi në Amerikë, kur mori vesh se do 
të punoj si regjisor në Kinostudio, u mërzit shumë.

U përpoqa ta qetësoj, por, nuk ishte e lehtë. 

E premte, 4 prill 1952
Sot më lajmëruan se Komiteti i Arteve dhe Kulturës ka ngritur një komis-

ion në përbërje të së cilit jam dhe unë, i ngarkuar të ndërtoj organikën e 
Kinostudios. Organika, më pas, duke filluar nga drejtori deri tek bahçevani, 
do t’i kalojë për aprovim Qeverisë. Gjatë punës, më porositën, duhet të mbaj 
parasysh bashkë me anëtarët e komisionit suprimimin e Ndërmarrjes Kin-
ematografike dhe kalimin e funksioneve të saj Kinostudios. 

E martë, 8 prill 1952 
Dje, Kongresi II i PPSH u dha fund punimeve.
Për një javë rresht Tirana zjeu nga këngët, daullet, sazet. Një gëzim i 

madh kishte pushtuar mendjet dhe zemrat e njerëzve. 
Me këto mendime për festën që kaloi dhe për punën e re që do të filloj së 

shpejti në Kinostudio, u drejtova për në Komitetin e Arteve dhe Kulturës ku 
më kishin lajmëruar të paraqitem.

Godina dykatëshe ku ndodhen zyrat e Komitetit dhe të Ndërmarrjes Kin-
ematografike dhe ku unë punova për afro tre vjet, më zgjoi kujtime të për-
mallshme. Këtu, në këto dhoma, me dhjetëra herë jemi mbledhur me Foto 
Stamon, Zihni Sakon, Shefqet Musarain, Andrea Malon, Miço Kallamatën, 
Sofokli Afezollin, Vaskë Aristidhin, Kolë Jakovën, Janaq Paçon e shokë të 
tjerë për të gjykuar për dramat e këngët, pikturat e skulpturat, që na vinin nga 
shkrimtarët dhe artistët e rinj të Shqipërisë. Këtu, kush e di sa herë në ditë 
binin telefonat nga qarqet që kërkonin skeçe e këngë për shtëpitë dhe vatrat e 
kulturës, filma për kinematë, kitara e mandolina për grupet amatore, pëlhurë 
për perdet e skenave, beze, furça e bojëra për piktorët, allçi e çimento për 
skulptorët, letër fotografike për muzetë, tela për çiftelitë, llamba vajguri për 
bibliotekat, lekë për të riparuar çatitë dhe karriget e kinemave. Këtu, në këto 
dhoma, ishin jo të rrallë ata amatorë të artit që vinin dhe tregonin ç’kishin 
bërë gjatë viteve të luftës me “veprat” e artit. Tregonin ata se si një ditë i vunë 
litarin në grykë monumentit të një fashisti që ndodhej në mes të Tiranës dhe 
e rrëzuan në tokë. Tregonin se si në ditët e zemërimit të papërmbajtur të pop-
ullit, i vunë dinamitin varrit të “Nënës Mbretëreshë” dhe e hodhën në erë me 
gjithë bustin prej mermeri të bardhë.

Kalova nëpër korridorin e katit të parë dhe u drejtova për në dhomën e 
kryetarit. Fatmir Gjata, i cili u emërua në këtë detyrë një vit më parë dhe, me 
të cilin më lidh një miqësi e vjetër partizane, më priti si gjithnjë plot humor. 
Sa më pa, u ngrit nga vendi, hapi një dosje që kishte përpara, nxori prej saj një 
copë letër dhe pa e zgjatur, më tha shkurt: 

- “Na, merre! E mbajtsh me shëndet! Këtu ke emërimin”. 

Nuk e di pse, atë çast, kur Fatmiri më dha shkresën në dorë u emociono-
va aq shumë. Ndoshta se, kjo shkresë më tregon përfundimisht rrugën në të 
cilën do të më duhet të ec këtej e tutje. Ndoshta se në këtë shkresë është fik-
suar, jo vetëm e sotmja, por dhe e ardhmja e jetës sime. Sido të jetë, kjo është 
një ditë e rëndësishme për mua, dhe, si e tillë, ajo nuk do mund të fshihet nga 
memorja deri në fund të jetës, megjithëse emërimi në rastin tim është bërë 
fakt nga data 1 prill 1952 dhe unë kam filluar punë në detyrën “regjisor” me 
rrogë 7500 lekë.

Dola nga Komiteti me sy të përlotur. Asnjëherë jeta nuk më kishte para-
kaluar me kaq shpejtësi dhe krijuar kaq emocione të fuqishme.

Deri në moshën 14 vjeç nuk kisha parë kinema me sy. Në Dardhën time 
të dëgjuar e të bukur, në fshatin e maleve të lartë, pishave, lëndinave, luleve 
e bilbilave, vinin në ditët e nxehta të verës shumë makina, por asnjëherë nuk 
i pashë ato të sillnin ndonjë film. Ato vinin dhe në vend të filmave, me ndon-
jë përjashtim të rrallë, sillnin bejlerë, aristokratë, tregëtarë, njerëz të obor-
rit mbretëror, ministra, deputetë. Kinemaja ime dhe e shokëve të mi e atyre 
viteve ishte e quajtura “karagjuzë”, pjellë e fantazisë së popullit, e dëshirës së 
tij për të argëtuar fëmijët, qoftë me mjetet dhe mënyrat më primitive.

Zakonisht, pranë avullisë të një oborri, ndërtohej një kasolle e vogël ku, 

dy anët e saj mbylleshin me velenxa ndërsa pjesa e përparme me një çarçaf 
të bardhë. Sa ngrysej, brenda saj hynin dy njerëz që dallonin si imitues, dhe, 
ndërsa njeri lëvizte mbi çarçaf figurat e përgatitura prej kartoni e që ishin 
të mbërthyera nëpër shkopinj të vegjël, tjetri mbante qirinj të ndezur për të 
ndriçuar figurat në errësirën e natës. Përpara perdes, në shesh, uleshin spe-
ktatorët e vegjël, bashkë me ta dhe ndonjë i madh, të cilët ishin të detyruar 
që në vend të biletës së hyrjes për në shfaqjen “kinematografike” të sillnin me 
vete nga një qiri.

Repertori i shfaqjes përbëhej nga dy-tre numra, ku trajtoheshin ngjarje 
nga jeta dhe që në fund shkaktonin të qeshura e kënaqësi tek spektatorët. Për 
shembull, për disa vjet me radhë u shfaqën me shumë sukses dy skeçe. 

Në njërin prej tyre, një plak i kërrusur, me një thes mbi shpinë e shkop 
në dorë, shkonte një rruge qyteti për të lypur bukë. Prej një shtëpie dilte një 
zonjë dhe pasi e kërcënonte se po i prishte qetësinë, i këpuste një të sharë 
gjithë inat. Plaku, i nxehur, ngrinte shkopin dhe ia përplaste asaj pas koke. 
Zonja hynte brenda duke qarë e përcjellë nga fishkëllimat e spektatorëve.

Në skeçin tjetër, tregohej një prift që ecte rrugës duke tërhequr pas 
kapistrës një gomar të ngarkuar me thasë plot me meshë. Në ecje e sipër i 
dilte përpara e shoqja, një grua shumë e sertë e cila e shante sepse nuk kishte 
marrë nga kisha bashkë me meshat dhe paratë që kishin lënë nëpër ikona be-
simtarët. Kur zhvillohej ky dialog, pas shpinës së tyre shfaqej një gomar i cili 
pasi i shqyente me dhëmbë thasët, fillonte të hante meshat. Prifti i inatosur 
ngrinte shkopin i shoqëruar nga të bërtiturat e të shoqes dhe të pëlliturat e dy 
gomerëve.

Kjo ishte kinemaja e fshatit tim në ato vite kur kishte shumë fshatra që 
nuk e kishin fare as atë dhe ku unë mora të parin përfytyrim mbi kinemanë. 
A mund të më shkonte mua ndër mend se do të vinte një ditë që nga regjisor 
“karagjuze” të bëhesha regjisor filmi?

E mërkurë, 9 prill 1952 
Sot, që në mëngjes, shkova në Kinostudio. 
Ngado që hidhja sytë në godinën kryesore, mbi çatinë e të cilës dhe portën 

e murit rrethues ngrihen statujat e punuara nga skulptorët tanë, njerëzit 
lëviznin me kazma e lopata, qysqi e karroca dore, transportonin tulla, gurë, 
hekura, dërrasa, llaç.

Në koridorin e katit të parë muratorët punonin për vendosjen e pllakave 
prej mermeri që një ditë më parë skënderbegasit i kishin shkulur nga muri 
rrethues i shkollës së tyre. Ndërsa për mermerin e shkallëve që të shpien 
në katin e dytë, më thanë se e kishin marë diku nga stadiumi “Qemal Sta-
fa”. Dëshira e të gjithëve është që për Kinostudion të mos kursehet asgjë në 
mënyrë që ajo të jetë një nga veprat më të bukura të Tiranës. 

Duke kaluar nëpër sallat ku paralelisht punohej për përfundimin e puni-

meve e montimin e  makinerive, midis atyre që kishin ardhur për të punuar 
vullnetarisht nga ndërmarrjet, ministritë, ushtria, shkollat dhe lagjet e Tira-
nës, takova tenorin Kristaq Antoniu. Entuziast dhe gjithë temperament, ai 
u tregonte një grupi të rinjsh se ç’ishte kinematografia, u fliste atyre për të 
ardhmen e filmit shqiptar, për filmat e bukur që do të bënte Kinostudioja 
jonë me aktorët tanë të talentuar dhe me natyrën e mrekullueshme të Shq-
ipërisë. E dëgjoja këtë këngëtar të shquar dhe u çuditesha sa mirë e njihte 
kinematografinë dhe me çfarë kompetence fliste për të. Më pas, e pyeta dhe 
mbeta i turpëruar kur më tha se, për shumë vjet me radhë, ka luajtur disa role 
në filmat artistikë rumunë. Ndoshta një ditë, dikush do t’i vihet punës për të 
shkruar për këtë njeri që, me sa di unë, pas Aleksandër Moisiut, është i dyti 
aktor shqiptar që ka debutuar në kinematografitë e huaja. 

Gjatë këtyre ditëve që kam shkuar në Kinostudio, pata mundësi të njihem 
nga afër dhe me bashkëpunëtorët e mi të ardhshëm, kinooperatorët e Ndër-
marrjes Kinematografike. Ata që kanë xhiruar të gjitha kronikat e kinozhur-
nalëve të montuar nga ne në Moskë gjatë viteve 1950-1951 dhe pjesën më të 
madhe të filmave kronikalë të realizuar deri më sot.

Më i moshuari prej tyre, 40 vjeç, është Mandi Koçi. Sa e pashë e njoha. 
Kishte mbetur po ai trupmadhi që kisha fiksuar së largu në rininë time tek 
dera e studios së tij apo rrugëve të Korçës kur unë punoja si çirak, por që nuk 
e kisha takuar asnjëherë. I lindur në Voskopojë më 1912, ish-liceisti i Korçës 
në vitin 1933 shkoi në Greqi ku përvetësoi mjeshtrinë e fotografisë dhe me 
kthimin në Korçë në vitin 1936 hapi të parën studio fotografike të njohur me 
emrin MAK. Me këtë mbishkrim, Mandi Koçi do të fiksonte duke filluar nga 
demostrata e bukës në Korçë (1936), gjithshka kemi sot në fondin fotografik 
mbi aktivitetin e Shtabit të Përgjithshëm të Ushtrisë Nacional-Çlirimtare dhe 
Enver Hoxhës gjatë kohës së luftës. Pas çlirimit, partizani dhe komunisti i 
vjetër, fillon punë si përgjegjës i laboratorit fotografik në ATSH dhe shumë 
shpejt dërgohet në Moskë (1947) për t’u përgatitur si kinooperator. Me kth-
imin në Shqipëri, Mandi Koçi xhiron kinokronikat e para, “Festimi në Tiranë 
i ditës së 1 Majit 1947” dhe “vizita e Enver Hoxhës në Shqipërinë e jugut”, me 
të njejtin pasion e dashuri që fotografoi shumë e shumë vite. Pas kaq vitesh, 
kur e takova nga afër, vura re që, veç trupit të madh, kishte edhe sy të vë-
mendshëm.

I dyti për nga mosha, 34 vjeç, është Hamdi Ferhati (Kasapi). I pakët në 
trup dhe tepër i dobët, me fytyrë të zbehtë e pamje të vrarë, me cigare në 
buzë, fillon e më tregon për jetën e tij dhe punën në kinematografi. Ka lindur 
në Dibër të Madhe në vitin 1918. Në vitin 1932 pasi mbaroi shkollën fillore, 
u vendos në Tiranë së bashku me familjen. Prej kësaj kohe deri në okupimin 
e Shqipërisë nga Italia fashiste (1939), ai, për të nxjerrë bukën e gojës pu-
noi si shitës simitesh, gazetash, llotarish, kikirikësh, llustraxhi, etj. Në vitin 
1940 filloi punë si shërbyes në Radio Tirana, dhe, pas një viti si larës filmi 

në Laboratorin Foto-Kinematografik “Luçe”, që ndodhej gjithashtu pranë Ra-
dio Tiranës. Gjatë kohës që qëndroi këtu, Hamdiu, ky simpatizant i lëvizjes 
nacional-çlirimtare, tregoi kujdes për të përvetësuar sa më mirë profesionin 
e fotografit. 

Në të njejtën kohë, ai ndiqte nga pas dhe një kinooperator italian që xhi-
ronte herë pas here në Shqipëri suzhete për kinokronikën italiane. Kështu, 
me përpjekje të mëdha Hamdiu arriti të bëhet ndihmës i tij e që, në atë kohë 
përkthehej mbajtës i arkave të aparateve të xhirimit. Megjithatë, ai vjedhurazi 
mundi të përvetësojë disa nga gjërat më të domosdoshme të profesionit. Me 
kapitullimin e Italisë fashiste (1943), kjo punë e filluar nga Hamdiu u ndër-
pre, sepse kinooperatori italian me të cilin punonte, i mori aparatet e xhirimit 
që kishte në përdorim dhe i shpuri tek një miku i tij. Pas çlirimit të vendit, 
Hamdiu që ruante pasionin e kinooperatorit, e detyroi kinooperatorin italian 
t’i dorëzonte aparatet që ishin, një kamera “Xajs”, një kamera “Debri” dhe një 
kamera “Kinamo”. Me këta aparate, duke e patur tashti jo më si usta kinoop-
eratorin italian por si ndihmës, Hamdiu në vitin 1947 xhiron bashkë me op-
eratorin Mandi Koçi kinokronikat “Festimi në Tiranë i ditës së 1 Majit 1947” 
dhe “vizita e Enver Hoxhës në Shqipërinë e jugut”. Më pas, deri në vitin 1952 
ai xhiroi disa qindra metro film ku fiksoi ngjarjet me të rëndësishme historike 
të vendit si dhe shumë aspekte të jetës së njerëzve. 

Afro dhjetë vjet më i ri se Hamdiu është Agim Fortuzi, djalë tepër i 
shkathët dhe energjik. Lindur në Tiranë në një familje patriote më 1926, ai, 
pa i mbushur të gjashtëmbëdhjetat u hodh në demonstratat e para antifash-
iste, mori pjesë në aksionet e njësiteve guerile, derisa, më 1943 kaloi në çetën 
partizane “Dajti”. Këtu, Agimi, përkrah pushkës mbajti dhe një aparat foto-
grafik, me të cilin fotografonte partizanët. Rezultatet e para të punës ngjallën 
tek ai dashurinë për profesionin e fotografit dhe shpejt, atë të kinooperatorit. 
Kështu, në vitin 1945, në formularin që mbushi me rastin e pranimit në rad-
hët e Partisë Komuniste Shqiptare shënoi se, dëshira dhe pasioni i tij ishte të 
studionte dhe të punonte në kinematografi si kinooperator. Kjo kërkesë e tij 
në vitin 1947 u pranua dhe ai u dërgua në Pragë (Çekosllovaki) në një kurs dy 
vjeçar për t’u përgatitur si kinooperator. Në vitin 1949 Agim Fortuzi rikthehet 
në Shqipëri, dhe, më 1 maj të këtij viti u pa për herë të parë me kamera në 
dorë duke xhiruar për kinokronikën e manifestimit popullor. 

Të njëjtën moshë me Agimin ka dhe Sokrat Musha. I lindur në Tiranë më 
1926, ky luftëtar i orëve të para kundër okupatorëve fashistë, ëndërronte të 
bëhej pas mbarimit të luftës, kinooperator. Kjo dëshirë, më në fund iu plotë-
sua, dhe, pasi kreu një kurs dyvjeçar për kinooperator në Pragë (Çekosllo-
vaki), në vitin 1949 Sokrati filloi të bëjë xhirimet e para.  Ashtu si shokët e tij, 
Maku, Hamdiu e Agimi, edhe Sokrati flet me shumë modesti për të kaluarën, 
çka më bën të kuptoj se nesër e tutje do të bashkëpunoj me një njeri të matur 
dhe të përmbajtur, entuziast dhe optimist.

E premte, 11 prill 1952 
Sot më thirri Fatmiri në Komitetin e Arteve dhe të Kulturës dhe më tha 

se për arsye të kohës së pamjaftueshme për montimin e makinerive dhe 
aparaturave të Kinostudios, inaugurimi i saj nuk do të bëhet më 1 maj siç 
ishte parashikuar, por, më 10 korrik. Pastaj më ngarkoi që të paraqes një ske-
nar filmi dokumentar të metrazhit të shkurtër (temën e la në dëshirën time) 
brenda muajit prill dhe planin për realizimin e tij brenda muajit qershor.

E hënë, 14 prill 1952 
Sot mora vesh një gjë të çuditshme. Pak muaj më parë, nuk e di se cili 

nga punonjësit e Ndërmarrjes Kinematografike i kishte dhënë Kooperativës 
së Këpucarëve në Tiranë një kamion me filma artistikë e dokumentarë për t’i 
shkrirë e për t’i bërë tutkall. Në procesverbalin e mbajtur me këtë rast ishte 
shënuar “filmat e dhënë për asgjësim ishin prodhim i vendeve borgjeze, me 
përmbajtje të papërshtatshme për popullin”.

U nisa dhe shkova tek një shtëpi trekatëshe në rrugën e Kavajës ku ndod-
hej depoja e filmave, jo për të pyetur se çfarë kishte ndodhur dhe cilët filma 
ishin zhdukur (kjo histori tashmë ishte mbyllur), por për të parë se çfarë fil-
mash kishin mbetur, sidomos nga dokumentarët që flisnin për Shqipërinë.

Hyra në një sallë të vogël projeksioni, dhe, bashkë me Andrea Mëhillin, 
drejtorin e Ndërmarrjes Kinematografike, u ulëm të shihnim filmat doku-
mentarë e kronikalë që ishin xhiruar nga të huajt për vendin tonë përpara 
çlirimit. Ai më tha se nuk i kishin dhënë Kooperativës së Këpucarëve asnjë 
film që kishte të bënte me Shqipërinë.

Kinomekaniku Kolë Hila fiku dritat, ndërsa unë nxora fletoren e shëni-
meve dhe me kuriozitetin e dokumentaristit, nisa të regjistroja kuadrot që më 
dilnin përpara syve në ekran.

“Krahina e Shkodrës” 
Prodhim i kinematografisë italiane - viti 1926 

Shkodra. Ura e Bunës. Qerre nëpër Lumin e Kirit. Xhami, gra me ferexhe.
Bashkia, prefektura, kazermat, konsullata italiane, kolegji i jezuitëve.
Pazari i Shkodrës, gra e burra malësorë të kërrusur mbi kosha, pranë 

kungujve, bostaneve, djathit, duhanit.
Qerre të ngarkuara me bar, kuaj, gomarë.
Varre myslimanësh, vila e Zogut në Shirokë.

“Vizita e Kryetarit të Republikës Ahmet Zogu në Shkodër”
Prodhim i kinematografisë italiane - viti 1927

Kolonë makinash hyn në Shkodër.

Xhandarë, hoxhallarë, priftërinj, kavaleri.
Zogu pret autoritetet e vendit: nëpunës, oficerë, tregtarë, bejlerë, bajrak-

tarë, klerikë.
Zogut i shkon për vizitë konsulli italian.
Zogu merr pjesë në një paradë ushtarake.

Paradë për ditëlindjen e mbretit të Shqipërisë, Zogu I”
Prodhim i kinematografisë italiane - viti 1929

Zbrazen topa nga fusha e Shallvares në Tiranë.
Mbërrin Mbreti Zog në sheshin e manifestimit.
Xhandarë, kavaleri.
Parakalojnë paraushtarakë, ushtarë, makina.
Mbreti pret në pallat parinë e vendit: ministra, oficerë, bajraktarë, treg-

tarë, priftërinj, hoxhallarë, diplomatë.
Princeshat mbi kuaj çelin në fushën e Shallvares manifestimin sportiv.

Mbreti i Shqipërisë, Zogu I në Parlament”
Prodhim i kinematografisë italiane - viti 1930

Mbreti me uniformën e tij ceremoniale dhe deputetët e diplomatët e huaj 
të veshur me frak e cilindra, hyjnë në Parlament.

Rrugë të Tiranës, xhandarë, xhami, karroca.

“25-vjetori i Pavarësisë së Shqipërisë”
Prodhim i kinematografisë italiane - viti 1937

Ambasadori i Italisë në Shqipëri Françesko Jakomoni bën homazhe në 
varrin e nënës së mbretit Zogu I.

Parakalojnë ushtarë, paraushtarakë, garda, artileria.
Mbreti shtron një darkë: ministra, oficerë, bajraktarë, çifligarë, klerikë, 

diplomatë.

“Vizitoni Shqipërinë”
Prodhim i kinematografisë italiane - viti 1937

Avion në qiellin e Shqipërisë: male, det, kala, ura, kisha, xhami.
Baresha me dhen, gra duke larë rrobat në lumë, peshkatarë mbi liqen.
Shkodra, Kruja, ditë pazari, gra me ferexhe, hoxhallarë.
Butrinti, Dropulli, Gjirokastra, gra të ngarkuara, kuaj duke shirë në lëmë, 

korrje misri.
Dasmë në malësi, nuse me duvak, burra të armatosur, kazanë me gjellë.



73

Vlora, miniera e Selenicës.
Kolonë italiane në Xhafzotaj, kuaj, vreshta, zyra e Fashos.
Kuçova, puset vajgurore.
Durrësi, porti.
Teqe, dervishë, priftërinj, hoxhallarë, besimtarë.
Tirana, pazari i vjetër, bulevardi “Musolini”, flamurë fashistë të varur në 

godina italianësh.
Stërvitje ushtarake, mbreti Zog I.
Legata italiane.

“Martesa e Mbretit të Shqipërisë, Zogu I”
Prodhim i kinematografisë italiane - viti 1938

Ministri i jashtëm i Italisë Konti Çiano, vjen në Tiranë dhe merr pjesë në 
ceremoninë e celebrimit të mbretit Zogu I.

Darkë për nder të martesës së mbretit. Rreth tryezave: ministra, depu-
tetë, oficerë, bejlerë, diplomatë.

“Okupimi i Shqipërisë nga Italia fashiste”
 Prodhim i kinematografisë italiane - viti 1939

Anije lufte afrohen në portin e Durrësit.
Në qiell avionë.
Rrugëve të Durrësit dhe të Tiranës kalojnë tanke dhe makina me trupa 

fashiste.
Njerëz të revoltuar.

 “Konti Çiano viziton Shqipërinë”
  Prodhim i kinematografisë italiane - viti 1939

Ministri i jashtëm i Italisë Konti Çiano, pritet në aeroportin e Tiranës nga 
autoritetet italiane të okupacionit dhe të vendit.

Ushtarë, milicë, karabinierë.
Konti Çiano viziton Tiranën, Krujën, puset vajgurore të Kuçovës, Butrin-

tin, Sarandën.

“Vizita në Shqipëri e Perandorit të Italisë dhe Etiopisë, mbretit 
të Shqipërisë, Viktor Emanueli III ” 

  Prodhim i kinematografisë italiane - viti 1941

Aeroplani me Viktor Emanuelin ulet në aerodromin e Tiranës.
Ushtarë, policë, oficerë, karabinierë.

Takim me autoritetet e larta të okupacionit dhe të vendit.
Vizita në kisha e xhami të Tiranës.
Vizitë në Durrës dhe në Shkodër.
Përcjellja për në Itali.

“Kinokronika të shkurtra”
Prodhim i kinematografisë italiane dhe gjermane - viti 1941/1944

Mëkëmbësi i perandorit në Shqipëri Françesko Jakomoni viziton 
Kosovën.

Mëkëmbësi i perandorit në Shqipëri Françesko Jakomoni i dorëzon ush-
trisë italiane flamurin shqiptar.

Hierarku i Partisë Fashiste italiane Staraçe viziton Shqipërinë dhe merr 
pjesë në fillimin e punimeve për ngritjen e pallatit të Partisë Fashiste në Ti-
ranë.

Mareshali fashist De Bono viziton Shqipërinë.
Paradë e ushtrisë italiane në Tiranë.
Duçja pranë frontit të Luftës Italo-Greke.
Takim midis regjencës dhe krerëve të ushtrisë naziste në Shqipëri.

* * *

Kinomekaniku ndaloi aparatin e projeksionit, ndezi dritat dhe më tha se 
në depon e filmave nuk kishte gjë tjetër të xhiruar në Shqipëri gjatë viteve të 
paraçlirimit. Ramë dakord që të vazhdonim një ditë më pas me shikimin e 
filmave dokumentarë dhe kronikalë, që ishin realizuar nga dita e parë e çlir-
imit të Shqipërisë (1945-1952). Nuk di nëse herë tjetër e kam ndjerë veten kaq 
të tronditur e kaq të dëshpëruar. Në çdo kuadër filmi që pashë kishte vetëm 
zymtësi dhe vrazhdësi. Qytete të mbuluar nga pluhuri, ku shihen vetëm qerre, 
kafshë, baraka, samarë, opinga, rrogoza, qeleshe, stomna, kandila, frëngji, 
ferexhe, çitjane, hoxhallarë, priftërinj, dervishë, nuse me duvak, ushtarë, 
xhandarë, ministra, bejlerë, tregtarë, bajraktarë, hierarkia fashiste, konsuj, 
ambasadorë, politikanë, diplomatë dhe një mbret.

Pastaj, duke rikujtuar kuadrot ku ishin fiksuar njerëzit e vuajtur dhe të 
varfër të vendit tim, mendova ata që me kamera i dhanë çdo gjëje që u doli 
përpara ngjyra ekzotike, ata që nuk gjetën asgjë të mirë dhe të bukur tek ky 
popull.

E enjte, 17 prill 1952 
Dje dhe sot me Taip Bilalin, veteran i kinemave të Tiranës, pamë kinok-

ronikat e xhiruara nga operatorë shqiptarë e të huaj gjatë viteve 1945-1952. 
Të gjitha prodhime të Seksionit Foto-Kinematografik të Ministrisë së Kul-

turës Popullore të RPSH dhe Ndërmarrjes Kinematografike, por që për arsye 
të mungesës në vend të bazës teknike kinematografike, fillimisht u dërguan 
dhe u përpunuan në Jugosllavi, Bullgari e më pas në Bashkimin Sovjetik. 
Po ashtu pamë dhe filmat dokumentarë mbi Shqipërinë që kishin realizuar 
kinostudiot e këtyre vendeve. 

“Shqipëria”
Film dokumentar. Prodhim i Studios Qendrore të Filmave Dokumen-

tarë dhe Kronikalë Moskë - 1945

“Kongresi I i BRASH”
Film kronikal. Prodhim i Seksionit Foto-Kinematografik të Ministrisë së 

Shtypit, Propagandës dhe Kulturës Popullore të RPSH - 1946

“Komandanti viziton Shqipërinë e Mesme dhe të Jugut”
Film kronikal. Prodhim i Seksionit Foto-Kinematografik të Ministrisë së 

Shtypit, Propagandës dhe Kulturës Popullore të RPSH-1947

“Qëndrimi i delegacionit shqiptar në Moskë”
Film kronikal. Prodhim i Studios Qendrore të Filmave Dokumentarë 

dhe Kronikalë Moskë - 1947
 
“1 Maj 1947”
Film kronikal. Prodhim i Seksionit Foto-Kinematografik të Ministrisë së 

Shtypit, Propagandës dhe Kulturës Popullore të RPSH - 1947

“Për mirëqenien e jetës së popullit”
Film kronikal. Prodhim i Studios Qendrore të Filmave dokumentarë dhe 

kronikalë Moskë - 1948

“Vizita e delegacionit qeveritar në Bullgari”
Film kronikal. Prodhim i Studios Qendrore të Filmave Dokumentarë 

Sofje - 1948

“Shqipëria e Re”
Film dokumentar. Prodhim i Studios Qendrore të Filmave Dokumen-

tarë dhe Kronikalë Moskë - 1948

“Kongresi i I-rë i Partisë Komuniste Shqiptare”
Film kronikal. Prodhim i Studios Qendrore të Filmave Dokumentarë 

dhe Kronikalë Moskë dhe Komitetit të Arteve dhe të Kulturës të RPSH Ti-
ranë - 1948

“Në mbrojtje të paqes e të lumturisë së popullit”
Film reportazh. Prodhim i Studios Qendrore të Filmave Dokumentarë 

dhe Kronikalë Moskë - 1948

“Qëndrimi i delegacionit qeveritar në Moskë”
Film kronikal. Prodhim i Studios Qendrore të Filmave Dokumentarë 

dhe Kronikalë Moskë - 1949

“Festivali folklorik”
Film dokumentar. Prodhim i Ndërmarrjes Kinematografike Tiranë - 

1949

“Kongresi i unifikimit të Rinisë”
Film kronikal. Prodhim i Ndërmarrjes Kinematografike Tiranë - 1949

“Hekurudha Durrës - Tiranë”
Film dokumentar. Prodhim i Ndërmarrjes Kinematografike Tiranë - 

1949

“Festa e çlirimit të Shqipërisë”
Film reportazh. Prodhim i Komitetit të Arteve dhe Kulturës të RPSH - 

1950

“Për paktin e Paqes”
Film reportazh. Prodhim i Komitetit të Arteve dhe Kulturës të RPSH - 

1951
 
“Rrugë e lavdishme”
Film dokumentar. Prodhim i Studios Qendrore të Filmave Dokumentarë 

dhe Kronikalë Moskë dhe Komitetit të Arteve dhe Kulturës të RPSH - 1952

Këta janë titujt e kinokronikave dhe filmave dokumentarë që gjenden në 
gjashtëdhjetë kuti, përgjithësisht të ruajtura mirë në arkivin e Ndërmarrjes 
Kinematografike. Gjashtëdhjetë kuti filmi prodhuar gjatë këtyre shtatë viteve 
janë ndoshta shumë pak, por ato do të mbeten si një thesar i madh në his-
torinë e popullit dhe atdheut tonë. Do të kalojnë vitet dhe brezat tanë do të 
shohin në këto imazhe filmike si dhe nga e kanë filluar ndërtimin e vendit 
baballarët e tyre. 

Në të njejtën kohë, me Taipin shfletuam edhe disa dokumente të ruajtura 
nga ai si... vendimi i posaçëm në nëntor të vitit 1944 i cili shtetëzoi ENIKA 
(Enti Kombëtar Italian i Kinematografisë në Shqipëri) dhe sekuestroi nga 
kinematë që ishin prona të privatëve të gjithë filmat artistikë e dokumentarë... 

vendimi i Këshillit Antifashist Nacional-Çlirimtar më 22 mars 1945 i cili tak-
sonte pronarët e kinemave në masën 25% mbi çmimin e shitjes së biletave, 
përveç kinemave “Kosova” dhe “Tomorri” që ishin shtetëzuar që ditët e para 
të çlirimit të Tiranës... propozimi i Qeverisë dhe Dekreti i Presidiumit të Ku-
vendit Popullor më 16 prill 1947 i cili shtetëzonte të gjitha kinemave të vendit.

DEKRET
Nr. 314, datë 16 prill 1947

Presidiumi i Kuvendit Popullor, në mbështetje të artikullit 54 nr. 5 të 
Statusit të Republikës Popullore të Shqipërisë, mbi propozimin e Qeverisë, 
shpall dekret-ligjin nr. 422, datë 1. 4. 1947 “Mbi shtetëzimin e kinemave pri-
vate”.

Neni 1
Të gjitha kinematë private (ndërtesat, aparatet, karriget si dhe çdo pajisje 

tjetër) shtetëzohen pa shpërblim. Këto kinema janë:
  1. Në Tiranë: Kinema “Nacional”, kinema “Republika”, kinema “Doni-

ka”, kinema “Skënderbeg”, kinema “Rozafat” dhe kinema “Ideal”.
  2. Në Shkodër: Kinema “Rozafat”, kinema “Kastrioti” dhe kinema “Shko-

dra”.
  3. Në Korçë: Kinema “Bashkimi” dhe aparati i pajisjes së kinema “Mora-

va”.
  4. Në Durrës: Kinema “Esperia”, kinema “Teuta” dhe kinema “Gloria”.
  5. Në Elbasan: Kinema “Nacional”.
  6. Në Vlorë: Kinema “Liria” dhe kinema “Atdheu”.
  7. Në Gjirokastër: Kinema “Nacional”.
  8. Në Lezhë: Kinema “Skënderbeg”.
  9. Në Shijak: Kinema “Skënderbeg”.
10. Në Kavajë: Kinema “Nacional”.
11. Në Lushnjë: Kinema “Liria”.
12. Në Fier: Kinema “Apollonia”.
13. Në Sarandë: Kinema “Butrinti”.
14. Në Berat: Kinema “Nacional”.
 

Neni 2
Kinematë i kalojnë shtetit të lira nga çdo ipotekë ose barrë tjetër që mund 

të rëndojë mbi to. Nënpunësit e ipotekave detyrohen të transkriptojnë në fa-
vor të shtetit, ndërtesat e kinemave të përmendura në nenin e mësipërm.

Neni 3
I jepet kompetencë Ministrit të Financave të shpërblejë ata pronarë dhe 

në atë masë që do ta shofi të nevojshme.

Neni 4
Ministria e Financave ngarkohet me zbatimin e kësaj Dekret-Ligje.

Neni 5
Kjo Dekret - Ligje hyn në fuqi menjëherë dhe për aprovim do t’i paraqitet 

Kuvendit Popullor në mbledhjen e tij të ardhshme.

Presidiumi i Kuvendit Popullor të R P Shqipërisë

   Sekretari                                       Presidenti
Sami Baholli                                                                        Dr. Omer Nishani
                                           
Projektligji “Mbi shtetëzimin e kinemave”, ishte shprehje e një programi 

të mirëmenduar për krijimin e kinematografisë shqiptare. Rezultat i kësaj 
ishte dhe vendimi tjetër i Kuvendit Popullor, datë 27. 5. 1947, i cili, duke 
krijuar Komitetin e Arteve dhe të Kulturës, krijonte dhe vinte në vartësi të 
tij “Ndërrmarrjen Kinematografike të filmave që ka për detyrë të zhvillojë 
marrëdhëniet mbi projeksionet kinematografike me agjencitë e huaja dhe të 
prodhojë kinokronikën me karakter kultural, politik, ekonomik dhe shoqëror 
për vendin tonë”. Duke u nisur nga këto detyra që i vieshin Ndërmarrjes Kin-
ematografike, ajo, si dhe seksioni Foto-Kinematografik pranë Ministrisë së 
Kulturës Popullore të RP të Shqipërisë, krijuar që në nëntor të vitit 1944 mbi 
bazën e Laboratorit Fotografik “Luçe” dhe që gjatë kohës së okupacionit mer-
rej me shërbimin fotografik dhe kinematografik në Shqipëri, punuan për të 
siguruar një repertor të ri në kinematë tona, repertor i cili nga viti në vit vinte 
duke u shtuar. 

E shtunë, 19 prill 1952 
Në njërën nga rrugicat e pazarit të vjetër të Tiranës, pashë sot një gjë që 

më pëlqeu shumë për t’u filmuar dhe për t’u ruajtur në arkivin e filmit. 
Dy gra, nga veshja dhe lëkura e fytyrës duhej të ishin zonja tregtarësh, 

kishin zënë vend pranë qepenit të një dyqani dhe prisnin ndonjë myshteri për 
të shitur një peliçe, një pallto burri të zezë dhe disa unaza e byzylykë. 

I pashë ato dhe përpara syve mu shfaqën pazaret tona të viteve të shkuara, 
xhiruar në film nga kinooperatorët italianë, ku gratë fshatare rrinin të kër-
rusura pranë koshave me kunguj e kanistrave me rrush dhe prisnin të vinte 
ndonjë zonjë për t’u blerë gjë. 

E mërkurë, 23 prill 1952 
U bënë ditë që mendoj për filmin dokumentar që duhet realizuar me 

rastin e inaugurimit të Kinostudios. Shfletoj gazeta, bisedoj me shkrimtarë e 
gazetarë, përpiqem të gjej ndonjë subjekt. 

Interesant m’u duk në fillim realizimi një filmi mbi ndërtimin e centralit 
hidroelektrik mbi lumin Mat por hoqa dorë sapo më thanë se aty nuk kishte 
filluar puna në stil të gjerë, ashtu siç do mund të jetë për shembull, pas një 
viti.

Interesant m’u duk më pas edhe ndërtimi i rafinerisë së naftës në Cërrik. 
Por edhe këtë e lashë, sepse mendova nuk kisha kohë fizike për xhirimin e 
dokumentarit.

Interesant m’u duk dhe varianti i realizimit të një filmi mbi njerëzit e 
shquar të ditës, siç janë kooperativisti Bido Lumalasi, tezgjahistja Roza Hila, 
novatori Xhevdet Laze, tekstilistja Fahrie Saliçaj e naftëtari Petro Olldashi. 
Por hoqa dorë dhe nga kjo ide sepse mendova që mund të  më thoshin “Filmi 
ynë i parë duhet të ketë një shtrirje më të gjerë”. 

Duke menduar rreth filmit tim të parë, një ditë vendosa t’i kërkoj men-
dim Nasi Pavllos, shokut tim të luftës që tani ishte Sekretar i Komitetit Qen-
dror të Rinisë. Ndoshta më ndihmonte.

Pa e zgjatur, shkova e takova dhe i shpjegova si e kisha punën.
- “Për këtë e vret mendjen?” - më tha Naska, pa u menduar gjatë.
- “Po!” - iu përgjigja.
- Merr lapsin dhe shkruaj!
E pashë i çuditur.
- “Ç’më shikon ashtu! - tha. - Shkruaj: “Devoll” dhe atje më poshtë: “De-

voll i luftës, Devoll i punës”. Film më të mirë e më të bukur ti s’ke për të bërë, 
prandaj futju punës që sot, përgatitu dhe nisu!”

Ika në shtëpi me një ndjenjë kënaqësie dhe i bindur se atë që kërkoja më 
në fund e kisha gjetur.

Mora lapsin dhe shkrova:

“DEVOLL”
Skicë skenar për film dokumentar me metrazh të shkurtër

Devoll quhet një nga krahinat më të bukura e më të begata të Shqipërisë.
Devoll quhet lugina, ku banojnë njerëz punëtorë e sedërlinj, mjeshtër të 

plugut dhe të parmendës.
Devoll quhet vendi, ku jetojnë djem azganë e vajza shëndetllesha, nëna 

bujare e burra mikpritës.
Devoll quhet Morava, mali me ahun, lëndinat dhe burimet e ftohta, ku 

janë strehuar e nga janë nisur breza luftëtarësh të armatosur me harqe, shig-
jeta, sfurqe, karabina, mitraloza, për të mbrojtur lirinë, tokën, nderin.

Devoll quhet Babani i Fuatit, Dardha e Ilos, Bilishti i Mazllëmit, Hoçishti 
i Jorgos, Poloska e Fates, Progri i Demkës, Sinica e Bajramit, Vishocica, 
Bitincka, Qyteza, Bradvica e dhjetëra fshatra të tjerë, që me gjak ngritën më 
lart emrin e tyre.

Devoll quhet Nikolica me pishat bukuroshe dhe zemrën e lumit të De-
vollit, Dardha me xibunin kuq e zi, Bozhigradi me qepët që kundërmojnë, 
Menkulasi me piperkat që përvëlojnë, Vranishti e Stropani me fustanellat dhe 
bilbilat e këngëve devollite, Hoçishti e Progri me kitarat e mandolinat dhe 
Suli e Koshnica me bahçet plot mollë.

Devoll quhet vendi i grurit, patates, fasules, byrekut, kulaçit, vreshtave, 
rakisë, dollisë, pekmezit, turshisë, muhabeteve, qyfyreve e romuzeve.

Devoll quhet vendi, ku beli i qilizmës është më i madh se kudo dhe misuri 
i gjellëve i mbushur më plot se kudo.

* * *

Sipas llogarive të mia, po të nisem menjëherë me dy kinooperatorë për 
në Devoll, brenda katër-pesë ditëve mund të përfundojmë xhirimet e filmit, 
që, nuk duhet të jetë më i gjatë se 300 metra. Këtu kam parasysh faktin se e 
njoh mirë Devollin, ndihmën që do të më japin devollinjtë dhe kohën që po 
mban shumë mirë.

E premte, 25 prill 1952 
Çdo gjë u përmbys fare.
Shokët e Drejtorisë së Agjit-Propit pranë Komitetit Qendror të Partisë 

janë të mendimit se ideja për të realizuar një film për Devollin nuk është e 
keqe, por, ai duhet lënë për më vonë. Tani për tani, duhet bërë një film ose 
kinozhurnal, ku të dalin disa nga krahinat e Shqipërisë. Kjo do ta bënte filmin 
më të larmishëm, me tematikë më të plotë, me shtrirje gjeografike dhe më të 
lehtë për t’u xhiruar brenda kohës së caktuar.

U mërzita mjaft që “Devolli” im dhe i Naskës përfundoi kështu. Isha për-
gatitur shpirtërisht t’a nisja punën me një film për vendin që e dua aq shumë 
dhe që e njoh me pëllëmbë, por, me sa duket, hesapet nuk i kisha bërë mirë. 
Nuk kisha llogaritur si duhet, as karakterin që duhet të kishte filmi, as kohën 
e nevojshme për ta realizuar atë. Këto nuk m’i thanë hapur, por i mora vesh 
mirë, ashtu siç mora vesh dhe atë që m’u duk kryesorja. Filmi i parë i Kinostu-
dios duhej të bëhej mirë dhe që të bëhej i tillë, ai nuk duhet të kalonte aftësitë 
krijuese të realizuesve të tij. Ishte ky një mësim që mora në kohën e duhur, 
për të mos u qorrollisur që në hapat e mi të parë.

E hënë, 28 prill 1952 
Përfundimisht u vendos që filmi ynë i parë të jetë një kinozhurnal i titul-

luar “Nëpër vendin tonë”. 
Në të do të jenë këto suzhete:
- Parakalimi i popullit të Tiranës me rastin e 1 Majit.
- Kongresi II i Bashkimit të Rinisë të Punës së Shqipërisë.
- Përfundimi i punimeve në Kinostudio.
- Ndërtimi i rrugës Milot-Ulëz.
- Korrja e grurit në Kamëz.
- Ndeshja e futbollit Shqipëri-Gjermani.

Po sot paradite, Nexhmije Hoxha, e cila vazhdon të drejtojë Sektorin e 
Agjit-Propit pranë Komitetit Qendror të Partisë, më takoi dhe më foli gjerë 
e gjatë për rëndësinë e ndërtimit të Kinostudios, si dhe mundësitë e mëdha 
që ekzistojnë tek ne për të bërë filma të bukur. Më pas, ajo kërkoi të mësonte 
me hollësi si ishte gjendja profesionale e shokëve që do të fillonin punë në 
Kinostudio, sa ishin në gjendje t’ua përcillnin njohuritë e tyre punonjësve 
më të rinj, por edhe si ishin sistemuar me shtëpi, etj. Takimi me të më bëri 
shumë përshtypje. Mbi të gjitha, këmbëngulja dhe besimi për të arritur me 
çdo kusht, brenda pak vitesh, atë që gjyshstërgjyshërit nuk e bënë dot ndër 
shekuj, vërtetë më mbushën me optimizëm.

E enjte, 1 maj 1952 
Me kinooperatorët Hamdi Ferhati, Sokrat Musha, Jani Nano dhe Agim 

Fortuzi u takuam në orën gjashtë të mëngjesit tek tribuna, para hotel “Dajtit”, 
ku do të zhvillohej manifestimi i punonjësve të Tiranës.

Qyteti buçiste nga këngët e punës dhe marshet partizane, nga urimet dhe 
përshëndetjet që transmetonte Radio Tirana.

Është një ditë e bukur, por, jo dhe aq për mua kur mendoja se, brenda 
tri minutave duhej treguar manifestimi, që do të zgjaste plot dy orë. Do të 
arrinin vallë kinooperatorët të xhironin çdo gjë të domosdoshme shpejt dhe 
mirë? Do të mundnin ata, në kohë, të mbushnin e të zbraznin “Kaes”-ët dhe 
“Sinefon”-in? Po sikur filmi gjatë mbushjes të merrte dritë, sikur ekspozimi i 
filmit të mos bëhej mirë?

Këto pyetje më turbulluan dhe më bënë të mos qëndroja qoftë edhe një 
minutë në vend. Suzheti im i parë mund të më sillte buzëqeshje, por mund të 
më linte dhe netë të tëra pa gjumë.

Shkova me kinooperatorët tek kamioni ku ndodheshin arkat me aparatet 
dhe u ulëm të rilexonim planin e xhirimit, që e kishim bërë një ditë më parë 
së bashku.

Suzheti i “1 Majit”
Plan xhirimi

Ideja:

Atmosfera e festës së 1 Majit ka përfshirë mbarë popullin. Në parakali-
min para tribunës shprehet vendosmëria dhe besimi për ta bërë Atdheun më 
të fortë e më të bukur.

Ndërtimi i suzhetit:

1. Rrugëve të Tiranës, të zbukuruara me flamurë, portrete e parulla kalo-
jnë njerëz të veshur për festë drejt bulevardit të madh, ku do të zhvillohet 
parakalimi.

Plane 4 / Metro 12

2. Sahati i madh shënon dhjetë.
Plane 1 / Metro 1

3. Në tribunën qendrore shfaqen Enver Hoxha dhe udhëheqësit e Partisë 
e të Qeverisë.

Plane 2 / Metro 6

4. Përshëndetje nga pjesëmarrësit në parakalim.
Plane 3 / Metro 5

5. Fjalimi i përshëndetjes.
Plane 2 / Metro 8

6. Duartrokitje.
Plane 1 / Metro 2

7. Parakalojnë kuadratet e popullit, minatorët e Krrabës, tekstilistët e 
Kombinatit “Stalin”, punëtorët e ndërmarrjeve industriale, kooperativistët, 
nxënësit, fëmijët dhe artistët.

Plane 22 / Metro 45

8. Udhëheqësit përshëndesin nga tribuna.
Plane 6 / Metro 10

Shënim:
Hamdi Ferhati xhiron me aparatin “Sinefon” planet e përgjithshme të 

parakalimit. 
Metro film të vlefshme 19 
Norma e harxhimit të filmit 1 x 6
Gjithsej metro film 114

Agim Fortuzi xhiron me aparatin “Kaes”, planet e afërt të parakalimit.
Metro film të vlefshme 20
Norma e harxhimit të filmit 1 x 7
Gjithsej metro film 140

Sokrat Musha xhiron me aparatin “Kaes” planet e tribunës dhe të për-
shëndetjes.

Metro film të vlefshme 24
Norma e harxhimit të filmit 1 x 5
Gjithsej metro film 120

Jani Nano xhiron me aparatin “Kaes” planet e ardhjes së popullit në 
parakalim dhe të ftuarit rreth tribunës.

Metro film të vlefshme 26
Norma e harxhimit të filmit 1 x 6
Gjithsej metro film 156

Deri në orën 10.00 kur filloi manifestimi, pata përshtypjen sikur kishin 
kaluar jo katër, por dyzet orë. Ndjeja disi frikë, pasiguri, nervozizëm, tension. 
Të vetmit që më krijonin një lloj qetësie, në ato minuta pambarim, ishin ki-
nooperatorët të cilët qëndronin pranë aparateve të tyre me plan xhirimet në 
duar. Ata ndiheshin më të sigurt se unë për atë që do të bënin sot, falë asaj pak 
eksperience që kishin.

Në orën 10.00 ra kambana e sahatit të madh, dhe, atë çast, në tribunë u 
shfaq Enver Hoxha dhe udhëheqësit e tjerë të Partisë dhe Qeverisë. Duartrok-
itje e brohoritje të pandërprera. 

Fotografët dhe kinooperatorët shtyjnë njëri-tjetrin për të dalë sa më në 
ballë e për të fiksuar çdo gjë festive këtë 1 Maj.

Pas fjalimit përshëndetës u dha sinjali i fillimit të parakalimit. Unë zura 
vend pranë Hamdiut, i cili kishte hipur në një tavolinë përbri tribunës, dhe, 
duke e kujtuar atë herë pas here për të xhiruar planet e parashikuara, ndiqja 
me kujdes lëvizjet e Sokratit. Ai, ndërkohë, ishte ngjitur në tribunë, dhe, vazh-
donte të filmonte i qetë. Çuditërisht, atë jo vetëm që nuk e penguan të dalë 
aty në radhën e parë, por madje udhëheqësit spostoheshin duke i krijuar edhe 
lehtësi për të xhiruar. 

Rreth orës 12.00 parakalimi mbaroi dhe ne u mblodhëm pranë njëri-tje-
trit. Pasiguria profesionale dhe frika që më kishin pushtuar pak më parë gjatë 

manifestimit, më ishin zëvendësuar me një besim të madh në vetvete. 
Tek vendi ku ishim mbledhur afroheshin herë pas here njerëz të moshave 

të ndryshme, dhe, duke shikuar me kuriozitet aparatet, donin të dinin kur 
do të shfaqej filmi që xhiruam, sa i gjatë do të ishte, a do të dukeshin vallë të 
gjithë ata që parakaluan?! Ne u përgjigjeshim të gjithëve me shumë dëshirë, 
pavarësisht se e kuptonim që po humbnim shumë pikë, kur u thoshim se filmi 
ynë do të zgjaste në ekran vetëm tre minuta.

Hipëm në kamion, dhe, bashkë me aparatet e xhirimit, shkuam në 
Kinostudio. Hamdiu më tha se kishte harxhuar gati dyfishin e filmit të para-
shikuar, për arsye se mjaft njerëz gjatë xhirimit shikonin në aparat. Kurse 
Jani me Sokratin, Agimin dhe Niko Theodhosin, që bënte punën e asistentit, 
bisedonin mënjanë rreth një kasete me film, që, me sa kuptova, e kishin për-
dorur (ekspozuar) dy herë. Nuk fola fare, jo sepse nuk kisha çfarë t’u thosha, 
por mendova se vetë ata, kur të lahej e të stampohej filmi, do ta kuptonin sa 
kujdes duhej treguar në raste të tilla.

E shtunë, 3 maj 1952 
Duke shfletuar shtypin e muajve të parë të pasçlirimit, lexova në gazetën 

“Bashkimi” të datës 16 qershor 1945... “Në kinematë e Tiranës është shfaqur 
një film dokumentar, ku tregohen manifestime në Tiranë me rastin e 28 nën-
torit dhe pritja madhështore që i bën populli Qeverisë Demokratike”... Po 
ashtu, në të njëjtën gazetë, më 4 korrik 1945, shkruhej ... “Ai është një film 
ingles mbi pritjen e Qeverisë”...

Shkova në Ndërmarrjen Kinematografike dhe bisedova me shokët. Re-
zultoi se një pjesë e filmit të përmendur në gazetën “Bashkimi” ishte përdorur 
në filmin dokumentar “Shqipëria e re” më 1948 (tre-katër plane të qendrës së 
Tiranës së shkatërruar nga lufta dhe dy-tre plane nga ardhja e Qeverisë). Pje-
sa tjetër, duhej të kishte mbetur ose të kishte humbur në Studion Qendrore 
të Filmave Dokumentarë dhe Kronikalë në Moskë, ku u çua nga kineastët 
sovjetikë për t’u kopjuar.

Po kështu, me shumë interes do të ishte në se ekzistonte dhe gjithshka 
xhiroi tek ne në kohën e luftës kinooperatori sovjetik, kapiten Viktor Murom-
ciev. Sipas kinooperatorit Hamdi Ferhati, ai e kishte parë të xhironte gjatë 
atyre ditëve në Tiranën e çliruar. Po ashtu, gjithnjë sipas të thënave, më pas ai 
kishte kaluar në Divizionin e VI që ndodhej në Mal të Zi ku kishte vazhduar të 
xhironte për një muaj rresht veprimet e luftimet kryesore të këtij formacioni, 
derisa në shkurt të vitit 1945 ishte larguar nga Divizioni. I fundit lajm për Vik-
tor Muromciev është ai që, u vra diku afër Triestes. Me sa duket, bashkë me 
kinooperatorin sovjetik humbën edhe materialet e xhiruara prej tij në Shq-
ipëri.

E diel, 11 maj 1952 
Në orën një të pasdites bulevardi i madh i Tiranës filloi të gjallërohej 

nga sportdashësit që po i drejtoheshin stadiumit “Qemal Stafa”, ku do të zh-
villohej ndeshja e futbollit midis skuadrave përfaqësuese të Shqipërisë dhe 
“Laipsigut” të Gjermanisë.

Ishte një ditë e bukur plot diell dhe të dukej se njerëzit ishin nisur për në 
piknik. Ata mbanin në duar pako me ushqime, shishe me ujë, gazeta, revista 
dhe tek-tuk ndonjë stol.

Në orën tre në stadium ishin zënë të gjitha vendet.
Hipëm me Hamdiun dhe Sokratin në tribunën qendrore dhe vendosëm 

aparatin “Sinefon”. Prova e parë, mirë. Prova e dytë, keq. Prova e tretë, 
edhe më keq. Aparati nuk punonte normalisht, pra nuk tërhiqte 24 kuadro 
në sekondë. Mbetej edhe gjysmë ore kohë të fillonte ndeshja dhe ne nuk po 
dinim se çfarë të bënim. Thirrëm një sahatçi të njohur, që ndodhej aty pranë. 
Asgjë. Pas tij erdhën elektricistë e marangozë të stadiumit, mekanikë e deri 
dhe shoferë. Përsëri asgjë. Vendosëm të zbrisnim poshtë e të xhironim sa të 
mundnim me aparatin “Kaes” të Sokratit.

- “Prisni!” - dëgjuam një zë dhe kur kthyem kokën njohëm zëvendësmini-
strin e Punëve të Brendshme Mihallaq Ziçishti të vinte drejt nesh së bashku 
me dy djem, të cilët mbanin në duar një bateri. 

- “Provoni këtë bateri përpara se të ikni!” - na tha ai.
E provuam. Aparati punoi si sahat.
Zbritëm me Sokratin në fushë, pa mundur ta falënderonim Mihallaqin 

dhe pritëm fillimin e ndeshjes.
Dy orë më pas, mblodhëm aparatet dhe u ngjitëm në Kinostudio. Hamdiu 

ishte i kënaqur, por më i kënaqur m’u duk Sokrati. Ai tha se i kishte xhiruar 
të dy golat e Loro Boriçit, golin e Refik Resmes dhe mjaft momente të bukura 
të ndeshjes.

E premte, 16 maj 1952 
Sot, kohën e mirë e shfrytëzuam për të xhiruar suzhetin mbi Kinostu-

dion. Ai do të kishte karakter informativ, pa pretendime për të treguar çdo gjë 
mbi procesin e krijimit të filmit.

Hamdiu mori “Sinefonin”, vuri kasetën me film dhe filloi nga puna. Pranë 
tij qëndroi Sokrati që kishte vendosur në këtë rast të bënte punën e asistentit. 

Pasi mbaruam xhirimet jashtë, hymë brenda.
Fillimisht në repartin e zërit ku dritat e prozhektorëve i jepnin sallës së 

inçizimit të filmave të mbushur nga orkestra e filarmonisë shqiptare që po 
bënte prova, një shkëlqim të veçantë dhe krijonin një pamje tepër tërheqëse. 

Jemi, ndoshta, akoma vendi më i varfër i Evropës, por jemi dhe vendi që 
kemi vendosur të mos mbetemi gjithnjë të varfër. 

Ne kemi bukë e rroba pak, uzina e fabrika pak, lodra për fëmijë pak, por 

kemi një popull që me këtë “pak” luftoi dhe fitoi, që nga kjo “pak” nuk u tremb 
përpara vështirësive. Ne kemi një popull që, duke menduar e luftuar për zh-
dukjen e analfabetizmit, krijoi teatrin, filarmoninë, liceun artistik, baletin, 
kinematografinë. 

E hënë, 19 maj 1952 
Hamdiu i hipi trenit dhe shkoi në Durrës tek një miku i tij sahatçi për të 

rregulluar aparatin e xhirimit (sinefonin e vogël), pasi tha se nuk i punonte 
mirë. 

E premte, 6 qershor 1952 
Në orën gjashtë të mëngjesit, bashkë me Hamdiun, hipëm në “Xhipsin” 

e Ndërmarrjes Kinematografike dhe aty nga ora shtatë e gjysmë mbërritëm 
tek ura e Matit për të xhiruar suzhetin mbi ndërtimin e rrugës Milot-Ulëz, që 
rinia e quan “Rruga e Dritës”.

Zbritëm aparatet meqenëse makina nuk shkonte dot më tej, dhe, morëm 
rrugën buzë lumit. Pesha që kishim mbi vete (aparati i xhirimit “sinefon”, ba-
teria, stativi dhe çanta me film) e bënte ecjen tonë mjaft të vështirë, sidomos 
kur kujtonim se deri tek Shkëmbi i Shkopetit na duhej të ecnim, të paktën 
edhe dy orë të mira.

Por, si i thonë një fjale, “ç’sjell sahati, nuk sjell moti” kështu që, pa kaluar 
shumë, na u afruan dy djem. Ishin vullnetarë të rinisë. Na përshëndetën, na 
thanë se i kishin dërguar për të na ndihmuar, dhe, pa e zgjatur morën çdo gjë 
që kishim ne nëpër duar.

U nisëm. Djemtë ishin të kënaqur që do të qëndronin disa orë pranë nesh 
dhe që do të shihnin si xhirohej në film. Ora e parë kaloi pothuajse pa u ndjerë 
fare, me pyetje e përgjigje. Të dy djemtë ishin mirditorë, tepër të zgjuar e 
shumë të këndshëm. Njëri që quhej Prengë, rreth 20-vjeçar, pak kohë më 
parë ishte martuar dhe tashti, si tha ai, burrë e grua, pasi kishin bërë një kurs 
të shkurtër specializimi, jepnin mësim në një shkollë fillore të Mirditës. Ishte 
më i lumturi i botës. Tjetri, Gjoni, 18-vjeçar, punonte si karrocier në Rrëshen. 
Ishte shumë i kënaqur që jetën e kishte filluar duke transportuar miell për 
në furrë dhe sidomos që, me atë karro e atë kalë zëvendësonte autokinemanë 
për të shpënë aparatet e projeksionit dhe motorin elektrik në fshatrat ku nuk 
shkonte dot makina.

Ata flisnin dhe ne dëgjonim se çfarë përpjekjesh bënin njerëzit tanë edhe 
në fshatrat më të thella për të flakur tej prapambetjen shekullore, se me çfarë 
ndjenjash të pastra jetonin ata, se çfarë shpirti prej artisti kishin në çdo fjalë 
që thoshin. 

 “Ejani një ditë me mua, - na tha Gjoni, - dhe do të habiteni kur të shihni 
si vrapojnë fëmijët e fshatit kur marrin vesh se po u shkon filmi, me çfarë 
dashurie e rrethojnë ata karrocën, si hidhen përpjetë, si qeshin nga gëzimi, 

si i shohin e si i prekin ata aparatet dhe si e përkëdhelin kalin. Bukuri më të 
madhe nuk do të gjeni as në qytet, pale sikur t’i nxirni ata dhe në film!”

Me këto biseda mbërritëm në sektorin numër dy. 
Gumëzhimë lumi, trokëllimë kazmash e lopatash, zëra të rinjsh vullne-

tarë. Nuk di si t’ia ve emrin pamjes që kam përpara. Me qindra djem e vajza të 
veshur me kostumet shumëngjyrëshe të malësisë ishin hapur një shpati mali 
dhe çanin trasenë.

Xhiruam nja kasetë film me pamje nga puna që bëhej këtu për hapjen 
e “Rrugës së Dritës” dhe u nisëm për tek Shkëmbi i Shkopetit që ndodhej jo 
shumë larg nesh.

Zëri më ishte zënë pothuajse fare nga të bërtiturat që u bëja njerëzve të 
cilët shikonin në aparat gjatë kohës së xhirimit. Fjalët “Mos shikoni, shokë, 
në aparat!” mund t’i kem thënë me qindra herë brenda dy orëve. Duket, dhe 
jo vetëm duket, por ka nga ata që mendojnë se po pe në objektiv të aparatit 
del më mirë në film, ndërkohë që ne kjo gjë na shqetëson pasi ka të bëjë me 
natyrshmërinë në film.

Gjatë kohës së xhirimit pata përshtypjen se vajzat e gratë fshatare të 
këtyre anëve kishin dëshirë të madhe të filmoheshin, megjithëse pozonin 
shumë, siç bëjnë përgjithësisht kur fotografohen. Ato, nuk flisnin dhe bënin 
sikur nuk na shikonin, por në fakt prisnin t’u afroheshim me aparatet, dhe, 
me sa kuptuam, ishin të gatshme të na paguanin sa t’u kërkonim, mjaft që 
t’u premtonim një fotografi. Por, kjo nuk përjashton edhe rastin tjetër kur 
ndonjëra sa shikonte që i drejtohej aparati largohej nga vendi duke mbuluar 
fytyrën me shaminë e kokës. Prenga që na shoqëron, na tha se ka të ngjarë 
që ato të jenë të porsa fejuara ose porsa martuara me burra të tillë zakoni që 
kanë qejf t’u dridhet para këmbëve kulla e jo më gruaja.

Shkëmbi i Shkopetit na doli përpara me një madhështi të pazakonshme. 
Dukej sikur ai u thoshte të gjithëve, maleve që kishte përreth, lumit që i derd-
hej nëpër këmbë, drurëve që kishin mbirë mbi të “Zot këtu jam unë”!

Ua thashë këtë mendim shokëve mirditorë që na shoqëronin dhe ata 
qeshën. 

 “Ashtu është, - më tha pas pak Prenga. - Tërë jetën ky shkëmb ka qenë 
zot mbi të gjithë. Veçse tashti, më duket, po i vjen fundi. Kanë zënë t’i dridhen 
këmbët e t’i ulen veshët. Dhe e di nga kush? Nga nja shtatë a tetë djem vull-
netarë, që, kur ishin të vegjël kishin frikë t’i afroheshin”.

“Mirë ma bëre, Prengë”, thashë me vete dhe eca gjatë lumit.
Përballë, në faqen tjetër të shkëmbit u dukën dy nga djemtë vullnetarë, 

të mbërthyer pas shkëmbit. Nuk u besova syve. Poshtë, lumi i Matit përplaste 
ujrat pas gurëve ndërkohë që ata në një lartësi prej më shumë se njëqind 
metrash, punonin të lidhur me litar. 

Fytyra të bronzta, muskuj të tendosur, këmbë të ngjitura pas rrënjësh, 
litarë të mbështjellë pas belit, qysqi e varè që godisnin dhe shponin gjoksin e 

shkëmbit - kjo ishte pamja që u shpalos ato çaste para meje.
I thashë Hamdiut të fillonte nga puna dhe të përpiqej të xhironte me këtë 

sy çdo gjë që kishte të bënte me shkëmbin. 
“Nuk e ke keq ti, - më tha ai, - shumë mirë e ke menduar, veç mos harro 

se janë të tjerë ata burra që qëndrojnë të lidhur me litar në atë shkëmb. Ato 
detaje që kërkon ti, sytë e muskujt, mund të xhirohen vetëm po të shkosh aty 
ose po të kesh objektiva të tjerë për aparatin. Ne, as nuk shkojmë dot atje e 
as nuk e kemi objektiva, prandaj, ato fjalët e bukura që the, po deshe thuaji 
në tekst”. Kapërcyem lumin, iu ngjitëm një shpati mali që ndodhej përkarshi 
shkëmbit dhe që prej andej xhiruam disa plane të përgjithshëm e të mesmë 
nga puna e dy të rinjve që, përgjithësisht ishin fotografime të thjeshta pa jetë 
e nerv. M’u duk se humbi çdo bukuri. Kaq ishin mundësitë tona. Bëmë siç 
deshte shkëmbi dhe jo siç deshëm ne. Ai u nënshtrohej vetëm atyre që dinin 
t’i qepeshin me litarë.

E hënë, 9 qershor 1952 
Montimi i makinerive të laboratorit, aparaturave të zërit dhe pajisjeve 

të tjera të Kinostudios, ka hyrë në fazën përfundimtare, ndaj të gjithë spe-
cialistët tanë dhe ata sovjetikë po punojnë pa e parë fare orën, në mënyrë që 
brenda javës së ardhshme të bëhen provat e larjes, stampimit dhe inçizimit.

Sipas marrëveshjes së përfunduar me sovjetikët, Kinostudio “Shqipëria e 
re” do të ketë këtë bazë teknike:

REPARTI I OPERATORËVE
Tre aparate xhirimi KAES - 50 b me zemrek
Një aparat xhirimi ZAJS me zemrek
Një aparat xhirimi ETA me bateri
Një aparat xhirimi CINEPHON i madh me bateri
Një aparat xhirimi CINEPHON i vogël me bateri

REPARTI I MONTAZHIT
Dy maviola për montim filmi, me ekran të vogël e rrugë zanore
Dy maviola (gollovka) me ekran, pa rrugë zanore
Katër tavolina të thjeshta montazhi

REPARTI I LABORATORIT 
Një makinë larëse filmi negativ bardh e zi, 35 mm, me kapacitet larje 100 

metro në orë
Një makinë larëse filmi pozitiv bardh e zi, 35 mm, me kapacitet larje 300 

metro në orë
Një aparat stampimi filmi bardhë e zi, 35 mm, me kapacitet stampimi 

650 metro në orë

REPARTI I ZËRIT
Një pult inçizimi KINAP me katër kanale, dy pulte portativë dhe katër 

riprodhuesa optikë (filmografë)
Një aparat incizimi Z - K 4
Një magnetofon, jo sinkron
Dy magnetofona MEZ, jo sinkron
Një amplifikator
Tre aparate projeksioni KPT - I

REPARTI I MULTIT 
Një aparat xhirimi

REPARTI I NDRIÇIMIT
Tetë prozhektorë nga 5 kv 
Katërmbëdhjetë prozhektorë nga 2 kv

REPARTI I TRANSPORTIT 
Një makinë SKODA (veturë)
Një makinë GAZ (veturë)
Një makinë GAZ (kamion)

KAPACITETI VJETOR I PRODHIMIT 
24 kinozhurnalë
2 filma dokumentarë
30 filma artistikë (dublim) 

Së fundi, për këtë plan (pa dublimin e filmave të cilin nuk do ta bëjmë 
tani për tani), do të punojnë njëzetepesë veta:

1 regjisor (Endri Keko)
1 asistent regjisore dhe regjisore montazhi (Xhanfise Çipi) 
3 kinooperatorë (Hamdi Ferhati, Jani Nano, Sokrat Musha)
1 asistent operator (Mehmet Kallfa)
2 montazhiere (Bisen Behri, Angjelina Uli)
1 formulues muzike (Milto Vako)
1 operator multi (Petraq Lubonja)
1 disenjatore (Gjinovefa Heba)
1 përgjegjës laboratori (Mihal Çarka) 
2 larës filmi (Shyqyri Metani, Lumturi Bakllava)
1 stampatore (Liri Karabini)
1 kimist (Kostë Kavaja)
1 kinomekanik për laboratorin (Mehdi Kapidani)
1 operator zëri (Koço Tollko)

         2 teknikë shkrimi (Vangjel Leka, Besim Kukali)
         2 kinomekanikë (Lavdi Fortuzi, Xhavit Vathi)
         1 ndriçues (Ramadan Rushiti)
         2 shoferë (Hamdi Kullojka, Rexhep Huma)

Po ashtu, në listë-organikën e Kinostudios “Shqipëria e re” që drejtohet 
nga: 

Drejtor (Nesti Zoto)
N/drejtor për prodhimin (Ibrahim Uruçi)
N/drejtor për kinofikimin (Andrea Mëhilli)

bëjnë pjesë edhe tetë nëpunës të administratës, ku përfshihen edhe ata të 
kinofikimit, si dhe pesë punonjës, të cilët në maj të këtij viti u dërguan në 
Bashkimin Sovjetik:

        Një vit specializim për operator (Agim Fortuzi) 
        Një vit specializim për operator (Mandi Koçi)
        Një vit specializim për laborant (Niko Theodhosi) 
        Dy vjet specializim për operator zëri (Xhevat Behri)
        Dy vjet specializim për teknik zëri (Pashko Çomo)

E premte, 20 qershor 1952 
Hamdiu ngarkoi aparatin e xhirimit mbi një kaloshinë që mbërriti në 

Kinostudio nga Kamza dhe, u nis për të xhiruar korrjen e grurit me auto-
kombajnë. Unë me Sokratin i hipëm një xhipsi të Ministrisë së Bujqësisë dhe 
Pyjeve dhe u nisëm për në Ishullin e Lezhës, ku do të fillonte korrja e grurit.

Sipas fjalës që dërguam një ditë më parë, pranë fshatit Ishull Lezhë (deri 
ku shkonte makina), na priste një karrocë për të na marrë. U ulëm mbi disa 
shilte, që ishin vendosur posaçërisht për ne dhe u nisëm. Karrocieri, një burrë 
rreth të pesëdhjetave, i veshur me një veshje gjysmë ushtarake e gjysmë malë-
sor, me një shami të kuqe lidhur pas ballit e me mustaqe tepër të gjata, na tre-
goi se njerëzit ishin gdhirë për ta përgatitur sa më mirë e sa më bukur, tamam 
si për film, karvanin me grurë, që do të nisej për në depot e shtetit. 

 “Nuk ka mbetur qoftë edhe një njeri nëpër shtëpi”, - na tha karrocieri.
Te vendi që ishte kthyer në lëmë dhe ku punonte një makinë shirëse, 

mund të ishin mbledhur mbi dyqind veta. Nuk kuptohej se çfarë bëhej. Disa 
vinin me qerre të ngarkuara me duaj, disa shkarkonin, disa transportonin, 
disa vinin nëpër pemë flamuj, të tjerë mbërthenin parulla.

Të punoje në këtë mjedis ishte krejt e pamundur. Hipa mbi karrocën me 
të cilën erdha dhe fillova t’u flas me zë të lartë. E kotë. Njerëzit nuk më kup-
tonin. 

Sokrati, që gjatë kësaj kohe rrinte pranë meje, më këshilloi të zbrisja nga 
karroca dhe të merresha vesh me ta nga afër.

Kështu bëra. Zbrita nga karroca dhe me ndihmën e dy shokëve lezhjanë 

që kishin ardhur aty për të ndihmuar gjatë fushatës së korrjeve, vendosëm 
një farë rregulli. Xhiruam planet e nevojshme në lëmë dhe, pa humbur kohë 
u nisëm për te vendi ku priste një karvan i tërë qerresh i ngarkuar me grurë.

Hipëm në një pikë të lartë dhe vendosëm aparatin. Një skenë e papërsërit-
shme na u shfaq përpara. Midis rrugës automobilistike, që kalonte rrëzë 
malit, ishin radhitur mbi njëqind qerre të ngarkuara me thasë e të mbuluara 
me gjethe, njëlloj si të ishte njësi ushtarake e motorizuar. Në krye të karvanit 
ishte vendosur parulla “Lëmi i parë shtetit”, pastaj vinte një qerre ku kishin 
hipur dy gra veshur me xhubleta dhe që mbanin në duar nga një flamur kom-
bëtar. Pas tyre vinin disa djem të armatosur e me radhë pendarët lezhjanë me 
hostenët në supe.

E gjitha kjo ishte një tablo e organizuar nga regjisori popull.
Me këto përshtypje mbaruam xhirimin e suzhetit dhe aty nga ora tre 

e pasdites u nisëm drejt Hotelit të Gjuetisë ku fshatarët e Ishull Lezhës na 
kishin ftuar për drekë.

Ashtu si në Lezhë, edhe këtu ndodhem për herë të parë, prandaj më bën 
përshtypje çdo gjë, godina me drurë e gurë, oborri me kalldrëm, dhomat e 
ndenjes e të fjetjes, i gjithë mjedisi përreth. 

Kam dëgjuar se këtë godinë e kanë ndërtuar italianët, që të vinte për të 
gjuajtur rosa Duçja me dhëndrin e tij, Konti Çianon. Pastaj, një shok më tre-
goi dhomat e planifikuara dikur se ku do mund të flinin ata, kuzhinën ku do 
të piqeshin rosat e do të skuqeshin peshqit, këndin me oxhak ku do të pinin 
verën.

Çfarë teme interesante për film kur i dëgjon të gjitha këto dhe kur sheh 
se, tamam në vendin ku do të ulej Duçja ishte kapardisur Frroku, karrocieri 
ynë, që ngrinte e pinte shëndete për shtatë palë qejfe.

E hënë, 23 qershor 1952 
Mihal Çarka më tha se puna për montimin e laboratorit nuk po shkon 

mirë. Sipas planit, duhet të ishte gati qysh më 20 maj, ndërkohë që ende dhe 
sot nuk dihet se kur do të jetë në gjendje të bëhen provat e para. 

Me sa duket ose mungon ndonjë pajisje ose mekanikët nuk dinë ta venë 
në shfrytëzim.

Dita e 10 korrikut, kur do të bëhet inaugurimi i Kinostudios, po afron dhe 
ne nuk kemi pozitivin e suzheteve të zhurnalit, që të fillojmë nga montimi i 
tyre.

E njëjta gjendje, sipas Koço Tollkos, ekziston edhe në repartin e zërit ku 
ende nuk ka përfunduar montimi i aparaturës së inçizimit.

E diel, 29 qershor 1952 
Sot, që në mëngjes herët, me Hamdiun dhe Sokratin, shkuam në selinë 

e Kuvendit Popullor ku do të mblidhej Kongresi II i Bashkimit të Rinisë të 



92

Punës së Shqipërisë.
Vendosëm përkohësisht dy kamerat në pikat bazë (tribunë-sallë) dhe u 

ulëm të bisedonim rreth planit të xhirimit. Ramë dakord të bënim një suzhet 
të karakterit informativ, pa hyrë në hollësira mbi raportin dhe pa dhënë me 
radhë çdo diskutim. Kryesorja do të ishte filmimi i entuziazmit të rinisë tonë.

Qysh në minutat e para ndjeva se të dy operatorët kishin diçka që i 
shqetësonte. I shihja tek bisedonin me njëri-tjetrin ndryshe nga herët e tjera, 
kontrollonin vazhdimisht funksionimin e kamerave, bënin prova për fokusin 
(sidomos në drejtim të tribunës), tregonin një preokupim të madh për ndriçi-
min. Pesë prozhektorët nga pesë kilovatë dhe gjashtë të tjerë nga dy kilovatë 
që ishin instaluar, nuk përbënin as gjysmën e fuqisë ndriçuese që i nevojitej 
sallës. Mbetej që ata të përdoreshin njëherësh kur të xhiroheshin pamje nga 
tribuna dhe po kështu kur të xhirohej salla. Por, që të mund të bëhej kjo nevo-
jitej që çdo prozhektor të kishte nga një njeri në dispozicion për ta lëvizur atë 
shpejt dhe në kohën e duhur.

Nuk kisha kohë për të humbur ndaj nxitova dhe takova Pipi Mitrojorgjin, 
njeriun që merrej me çështje të organizimit në kongres e i tregova shqetësi-
min tonë. Ai e kuptoi situatën në të cilën ndodheshim që në frazat e mia të 
para ndaj, pa përfunduar unë, aty për aty ngarkoi dhjetë të rinj nga të ftuarit 
që të na ndihmonin. U duk sikur çdo gjë u zgjidh.

Kështu ishte gjendja në orën tetë të mëngjesit. Po, kur vajti ora nëntë 
pa pesë minuta dhe ne u bëmë gati të filmonim hapjen e Kongresit, ndodhi 
ajo që na la pa sy e faqe përpara qindra të rinjve delegatë të cilët ishin ngri-
tur në këmbë dhe përshëndetnin ardhjen mes tyre të Enver Hoxhës dhe ud-
hëheqësve të tjerë. Prozhektorët nuk u ndezën!

Dola jashtë që të mos më shihte njeri. Pas meje dhe operatorët, të rinjtë 
e ngarkuar për të qëndruar pranë prozhektorëve dhe disa shokë nga institu-
cione të ndryshme që deshën të informoheshin ose të kërkonin llogari për 
atë që ndodhi. Të gjithëve u përgjigjej një elektricist i komunales i cili ishte 
ngarkuar të punonte me ne. 

- “Nga ngarkesa e madhe e prozhektorëve, u dogjën siguresat e linjës së 
ushqimit. Defekti nuk është i rëndë, - thoshte ai, - por nuk mund të rregullo-
het gjatë seancave pasi rrezikohet djegia e llampave të sallës”.

Të trembur se mos na ndodhte ndonjë gjë akoma më e papëlqyer, ven-
dosëm të mblidheshim përsëri në sallën e kongresit gjatë pushimit të drekës.

Në orën katër defekti elektrik u rregullua, dhe, në orën pesë, kur në sallë 
hyri Enver Hoxha, çdo gjë shkëlqeu si asnjëherë. Na u duk sikur edhe ne që 
merrnim pjesë me dritat tona në këtë festë të bukur të rinisë, po lanim fajin 
tonë me punë të mirë.

Të pushtuar nga këto ndjenja, operatorët filluan nga xhirimi dhe unë shi-
koja se si ata filmonin delegatët me dekorata e shenja të sulmuesve në gjoks, 
të rinjtë me sytë që u shkëlqenin dhe zemrat që u rrihnin fort.

Sa keq e nisëm këtë ditë dhe sa mirë e mbaruam! (pavarësisht se e ndjej 
që nesër do të ha një dru të mirë). Pësimi le të bëhet mësim. Me kronikën nuk 
luhet. E kape momentin, e fitove. Të iku momenti, e humbe. Vetëm këtu nuk 
ka përsëritje.

E hënë, 30 qershor 1952 
Ashtu siç e kisha parandjerë, sot, më thirrën në Komitetin e Arteve dhe 

Kulturës dhe më hoqën vërejtje për pakujdesinë që treguam dje me dritat në 
Kongresin e Rinisë.

Çdo justifikim nga ana ime ishte pa vend.
Veçanërisht, në të tilla raste xhirimi, pavarësisht detyrave të veçanta që 

kanë pjesëtarët e grupit, regjisori dhe operatori janë ata që përgjigjen edhe 
për gatishmërinë e mjeteve teknike. Prandaj, marrja e masave në kohë dhe 
verifikimi i detyrave të dhëna është kusht i domosdoshëm për të mënjanuar 
gabimet, që mund të të kushtojnë rëndë.

Po sot, operatorët dorëzuan në laborator filmin e xhiruar për kinozhurn-
alin nr. 1 sepse më në fund do të fillojë larja e negativit.

E martë, 1 korrik 1952 
Në orën një pas mesit të natës më erdhi në shtëpi Mihal Çarka, përgjegjë-

si i laboratorit. Ishte jashtëzakonisht i shqetësuar dhe mezi fliste.
- “Ç’ke”, - thashë.
- “Keq!” - m’u përgjigj.
- “Ç’ka ndodhur?!”
- “U dogj!”
- “Cili?!”
- “Filmi”.
- “Cili film?!”
- “1 Maji”.
- “Negativi?!”
- “Po”.
- “I gjithi?!”
- “Pothuajse”.
- “Nga se?”
- “Ç’e do nga se!” 
- “Nuk mund të rregullohet?”
- “Jo, është nxirë fare”.
- “Po tashti?”
- “Hiç. Erdha të të them se u dogj dhe kaq”.
U vesha dhe u nisa bashkë me të drejt Kinostudios. Çfarë t’i thosha pas 

asaj që na kishte ndodhur? Unë vetë, duke e njohur mirë Mishën (kështu 
e thërrasim ne të gjithë atë), isha i bindur se ajo çfarë kishte ndodhur nuk 

kishte të bënte fare me të, por me makinën larëse. Megjithatë, sot, vështirë të 
besonte njeri se djegia e filmit në laborator nuk kishte ndodhur për shkak të 
pakujdesisë apo  mosvlerësimit të detyrës nga ana e tij. 

Duke menduar këto gjëra mbërritëm në Kinostudio dhe hymë fill në lab-
orator. Pranë makinës larëse ishin ulur në një stol dhe na prisnin Shyqyriu 
me Mehdiun. U ngritën pa folur fare, njësoj sikur t’u kishte vdekur njeri. Pak 
më tutje pashë Lirinë, që kishte mbështetur kokën mbi një kuti filmi tek një 
tavolinë montazhi. U ngrit dhe na e tregoi. Ishin treqind metro film negativ të 
xhiruara nga Hamdiu dhe Agimi gjatë parakalimit. Me pjesën tjetër, që kishte 
mbetur pa u dëmtuar (materiali i xhiruar nga Sokrati dhe Jani), nuk mund të 
montohej suzheti.

Dielli ishte gati në të lindur, kur dolëm jashtë me Mishën. U ulëm tek 
shkallët e hyrjes. Mbetej të mblidhnim forcat, të vlerësonin dëmin pa rënë 
në demoralizim, të gjenim shkakun dhe të fillonim menjëherë nga puna për 
larjen e suzheteve të tjerë të zhurnalit, sepse po afronte dita e inaugurimit dhe 
kishte rrezik të mos arrinim të tregonim me këtë rast asgjë në ekran. Ky do të 
ishte jo vetëm faj por edhe një turp akoma më i madh dhe më i rëndë.

Ramë dakord që për prishjen e suzhetit të 1 Majit, unë të njoftoja Drej-
torinë e Kinostudios dhe Komitetin e Arteve dhe Kulturës, ndërsa Misha me 
shokët e laboratorit të kontrollonin mirë makinën larëse dhe të futnin në fil-
lim për të larë një nga materialet që në rast dëmtimi të mund të rifilmohej.

Në Komitet ia tregova ngjarjen Fatmirit, prej të cilit vetëm fjalën “sabota-
tor” nuk dëgjova. Më përmendi edhe atë që na kishte ndodhur me prozhek-
torët në Kongresin e Rinisë.

Heshta dhe mora përsipër çdo gjë. Pastaj i tregova se çfarë kishim men-
duar për nxjerrjen e kinozhurnalit. Më kërkoi një plan. Nuk kisha. Më detyroi 
të ulem ta shkruaj dhe t’i jap edhe atij një kopje.

PLAN PUNE 
PËR PËRFUNDIMIN E KINOZHURNALIT Nr. 1 

1 - 2 korrik
Laboratori lan dhe stampon pesë suzhete. 
Multi fillon punën për të bërë kopertinën e kinozhurnalit dhe të suzhet-

eve, të cilat ia dorëzon laboratorit për larje dhe stampim më 5 korrik. 
Montazhi merr nga Radio Tirana muzikën për suzhetet e kinozhurnalit 

dhe ia dorëzon repartit të zërit për ta hedhur në film-fonogramë. 
Laboratori e lan dhe e stampon atë në pozitiv brenda datës 4 korrik.

3 korrik
Kolektivi sheh dhe diskuton materialin e suzheteve. 
Fillon montimi i suzheteve, i cili përfundon më datë 4 korrik. 

Nxirren të dhëna për hartimin e tekstit.

4 korrik
Shkruhet teksti i kinozhurnalit.
Nxirret negativi sipas pozitivit të montuar.

5 korrik
Kolektivi dhe të dërguarit e Komitetit të Arteve e të Kulturës shohin për 

të aprovuar kinozhurnalin e montuar me tekst të paincizuar.
Montohet muzika e suzheteve.

6 korrik
Kolektivi sheh për të aprovuar kinozhurnalin me muzikë.
Incizohen suzhetet me muzikë e spiker dhe film- fonograma e kinozhur-

nalit i dorëzohet laboratorit për larje dhe stampim.

7 korrik
Dëgjohet fonograma e inçizuar dhe fillon sinkronizimi i tekstit me filmin.
Montohet negativi dhe i dorëzohet laboratorit për t’u stamposur kopja e 

kontrollit.

8 korrik
Shikohet kopja e kontrollit të kinozhurnalit.

***

Dola nga zyra e Fatmirit dhe shkova drejt e në Kinostudio. Përpara se 
të takoja shokët e të diskutoja planin e kinozhurnalit, hyra në laborator. Tek 
dollapi i tharjes së negativit, gjeta Mishën. Çdo gjë po shkonte mirë. Suzheti 
i 1 Majit ishte prishur për shkak se negativi gjatë larjes kishte marrë dritë. 
Ndoshta nuk ka qenë i puthitur mirë kapaku i makinës. Më pyeti si dola në 
Komitet. Nuk i tregova të vërtetën.

Pastaj, u mblodhëm dhe pamë planin. Të gjithë e kuptuan se këtë javë do 
të qëndronin pa lëvizur në Kinostudio.

E enjte, 3 korrik 1952 
Në orën shtatë të mëngjesit u bë mbledhja e parë e kolektivit krijues të 

Kinostudios për të parë dhe diskutuar suzhetet e kinozhurnalit nr. 1. Ai për-
bëhet nga drejtori, dy zëvendësdrejtorët, një regjisor, tre operatorë, një asis-
tent regjisore, një formulues muzike, një operator zëri, një multiplikator, një 
asistent-operator dhe përgjegjësi i laboratorit (mungonin dy operatorët, që 

ishin me shërbim jashtë shtetit). Kjo është e gjithë forca krijuese e Kinostu-
dios në prag të inaugurimit të saj.

Në sallën e inçizimit pamë me radhë pesë suzhete: Kongresin e BRPSH, 
ndërtimin e Kinostudios, rrugën Milot-Ulëz, korrjen e grurit dhe ndeshjen e 
futbollit Shqipëri-Gjermani.

Për afro dy orë në sallë nuk u ndie as miza. E tërë vëmendja ishte përqen-
druar në perden e bardhë, që në çdo moment dukej sikur na thoshte “Nga sot 
jeni në dorën time”. 

Mund të flasësh sa të duash për lavdërimet, që ke marrë nga pedagogët 
gjatë viteve të shkollës dhe punës praktike, për kulturën tënde artistike dhe 
aftësitë që ke në sheshin e xhirimit, mund të përdorësh lloj-lloj termash nga 
gjuha kinematografike, por ajo copë perde e bardhë të bën të mos dish nga të 
dalësh po nuk punove mirë. Ajo të thotë qartë e saktë “Vazhdo se e ke mirë” 
ose “Mos u mundo kot”!

Diskutimet e shokëve filluan përmes emocioneve të thella. Lëvizjet pa 
vend shoqëronin fjalët ku ndiheshin lehtësisht të dridhura zëri e kollitje, 
megjithatë, mendimet ishin të pjekura dhe të qarta. 

U tha se suzhetet ishin përgjithësisht të mirë, të ndërtuar sipas kërke-
save, me mjedise të ngrohta dhe tematikë interesante. Për anën fotografike 
nuk u fol, meqenëse i gjithë materiali ishte i stamposur me një dritë (mungon 
ende lente-pasaportizimi që njëson dritat).

Në të metat u vu në dukje mungesa e planeve të afërt dhe e detajeve, 
ndriçimi i dobët në sallën e Kongresit të Rinisë, një lloj ftohtësie në suzhetin 
mbi ndërtimin e Kinostudios dhe harxhim filmi pa kriter në ndeshjen e fut-
bollit. Për planet e shkëmbit të Shkopetit që kishin dalë si të spërkatura me 
ujë, u tha se ishin dëmtuar gjatë larjes së filmit në laborator.

Pas mbledhjes së kolektivit krijues u ulëm në tavolinat e montazhit. Është 
i pari kinozhurnal që po e montojmë në mënyrë të pavarur. Montazhieret tona 
s’kanë shumë kohë që janë emëruar në punë dhe pothuaj nuk dinë ende të 
ngjitin mirë as planet njëri me tjetrin. U thashë operatorëve të na ndihmonin 
për radhitjen e materialeve dhe bashkë me Xhanon filluam nga montimi i su-
zheteve. Suzhetet, sipas grafikut, duhet të jenë të montuara nesër në mëngjes.

Kalojmë planet nëpër duar, i ngjitin e i ç’ngjitim disa herë dhe nuk e kup-
tojmë përse na dukej kaq e thjeshtë kjo punë, kur e bënim nën mbikëqyrjen e 
të tjerëve. Si është e mundur të mos jemi në gjendje ta zgjedhim shpejt dublin 
më të mirë, ta presim dhe ta ngjitim aty ku duhet?! Vërtet të jetë kjo punë kaq 
e vështirë?!

Me këto pikëpyetje brenda vetes, afër mesnatës shkuam në sallën e pro-
jeksionit. Me përjashtim të suzhetit mbi futbollin që Anton Mazreku këmbën-
guli të mos shkurtohej në masën 60 metra, çdo gjë ishte bërë gati.

Me pak vërejtje, suzhetet që kishim rimontuar na pëlqyen.

E premte, 4 korrik 1952 
Prej orës tetë të mëngjesit deri afër mesnatës u morëm me shkruarjen e 

tekstit të kinozhurnalit. Sikur të kishim punuar pesëmbëdhjetë orë në kanal 
me kazmë, nuk do ta kishim ndjerë veten më të lodhur. U torturuam nga që 
nuk mundnim të hidhnim në letër mendimet tona për suzhetet nga mosnjo-
hja mirë e specifikës së tekstit në film. Variantet e të njëjtave fraza nuk kishin 
të sosur. Si fillonte njëra, nuk mbaronte tjetra. I merrnim ato për të parë se 
si përputheshin me filmin. Gjithnjë mbetej për t’u shkurtuar dyfishi dhe tre-
fishi i tekstit. Përpiqeshim t’i përmbaheshim rregullit “tri fjalë në një metër 
film”. E kotë. Kur vinte puna në praktikë dilte ndryshe, gjithnjë më gjatë, më 
shumë fjalë nga sa duheshin. Nuk duhet të vendosnim ta bënim me forcat 
tona të brendshme. Si nuk na shkoi ndërmend të ftonim Llazar Siliqin që 
kishte shkruar jo shumë kohë më parë tekstin e filmit dokumentar “Rrugë e 
lavdishme”, ose Stefanaq Pollon apo Androkli Kostallarin që kishin punuar 
me filma dokumentarë gjatë viteve që ndiqnin studimet e larta në Moskë? 
Sidoqoftë, gabimin e bërë duhet ta lajmë vetë në mënyrë që herë tjetër të mos 
na shkojë ndërmend ta përsëritim. 

Paralelisht me shkruarjen e tekstit, sot filloi dhe mbaroi nxjerrja e plane-
ve për montimin e negativit sipas pozitivit të montuar. Por, pamundësia nga 
ana teknike për të riprodhuar numrat e negativit në pozitiv, na hapi telash të 
madh. Ishte diçka që nuk e kishim parashikuar dhe që kërkoi një punë shumë 
të madhe, sidomos kur i erdhi radha suzhetit të futbollit. Kushedi sa herë 
montazhieret e kaluan në duar gjithë negativin për të gjetur një plan të vetëm. 

Shokët e laboratorit janë shumë të shqetësuar që nuk po ju vjen lente 
pasaportizimi.

Ora është 23.30 megjithatë, në Kinostudio puna vazhdon në të gjithë sek-
torët si të ishte mesi i ditës e jo i natës.

E shtunë, 5 korrik 1952 
Në orën tetë të mëngjesit u mblodh kolektivi krijues ku të pranishëm 

ishin edhe disa shokë të Komitetit të Arteve dhe Kulturës për të parë dhe mi-
ratuar kinozhurnalin e montuar me tekst.

Gjatë këtyre ditëve emocionet sikur janë larguar dhe sot të gjithë e ndje-
jmë veten më mirë.

Pas shikimit të kinozhurnalit, që kaloi pa probleme si nga ana e projek-
sionit ashtu dhe e leximit të tekstit, lindi një diskutim i paparashikuar. Shokët 
e komitetit ishin të mendimit se të gjithë suzhetet, në veçanti ai i futbollit, 
duhej të zgjateshin edhe më shumë dhe kinozhurnali të bëhej jo katërqind 
metra sa kishte dalë, por gjashtëqind metra. U tha gjithashtu që të kishte më 
shumë tekst dhe të mos krijoheshin hapësira boshe.

U përpoqëm t’i bindnim shokët se zgjatja e mëtejshme e suzheteve nuk 
do t’i sillte asnjë dobi kinozhurnalit, do të krijoheshin përsëritje të panevo-

jshme, do të ndihej mungesa e sensit të masës, ritmit dhe dinamizmit. Nga 
ana tjetër u tha, po të bëheshin këto vërejtje vështirë se do ta mbaronim në 
kohë kinozhurnalin. Duhej tjetër montim, tjetër tekst, tjetër punë me nega-
tivin.

Më shumë të bindur nga arsyetimi i dytë që kishte të bënte me daljen ose 
jo të kinozhurnalit brenda afatit, morëm miratimin që pasi të bëheshin disa 
zgjatje në tekst të kalonim në procesin e incizimit.

Montazhieret morën kutitë me film dhe u ngjitën përsëri në dhomat e 
montazhit ku do të fillonte formulimi i muzikës.

Është një proces pune që për momentin dinë ta bëjnë vetëm Xhano dhe 
formuluesi i muzikës Milto Vako, kështu që unë së bashku me dy montazhier-
et Bisen Behri e Angjelina Uli u ulëm dhe pasi dëgjuam muzikën që ata na 
treguan në maviolë, filluam shihnim si i bënin kopjurat muzikore dhe si e 
sinkronizonin muzikën me filmin.

Në mesnatë zbritëm në sallën e inçizimit dhe dëgjuam muzikën e vendo-
sur në film. Çdo gjë na u duk sikur kishte marrë jetë. Na doli fare gjumi.

E diel, 6 korrik 1952 
Në orën shtatë të mëngjesit u mblodh kolektivi krijues për të parë dhe 

miratuar kinozhurnalin me muzikë.
Nuk pati vërejtje.
Në orën tetë filloi inçizimi i spikerit me muzikën. 
Të tjera shqetësime dhe të tjera ethe. Koço Tollko, i ulur në pult pro-

vonte zërin e spikerit. Nuk i pëlqente. Shkoi dhe i afroi më shumë mikrofonin. 
Përsëri i pakënaqur. U ngrit nga vendi, nxori nga xhepi shaminë dhe e ven-
dosi mbi mikrofon. Diçka më mirë. Filluam.

Nga pamundësia për të përqendruar vëmendjen në kinozhurnalin e plotë, 
çdo suzhet e inçizuam më vete. Për secilin suzhet bëmë dhe hodhëm në film 
fonogramë nga gjashtë-shtatë variante. Gabonte spikeri në të folur, operatori 
i zërit në manovrimin në pult, unë në dhënien e sinjaleve, pa lënë mënjanë 
këputjet e filmit nga ngjitjet e dobëta. Kështu, Vangjel Leka, tekniku i shkrim-
it, pas nëntë orësh punë, i dorëzoi laboratorit 2180 metra film fonogramë, që 
duhej të lahej e të stamposej brenda orës dymbëdhjetë të ditës së nesërme.

E hënë, 7 korrik 1952 
Në mëngjes centralisti më tha se më kishte kërkuar në telefon arqiman-

dit Dhimitër Kokoneshi. Ishte një klerik, i njohuri im nga Pogradeci. Afër 
drekës shkova dhe e takova. Më tha se nesër mblidhej Konferenca Nacionale 
e Klerikëve të besimeve të ndryshme dhe ishte i ngarkuar nga komisioni i or-
ganizimit që të na lutej për ta nxjerrë në film. 

“Të siguroj se do të kënaqeni”, - më tha në fund me atë humorin e tij të 
njohur.



99

I premtova se do të dërgoja një operator për të xhiruar disa plane për 
kinoarkivin.

U ngjita përsëri në Kinostudio nga meraku i montimit të negativit. Në 
orën dy pasdite montazhieret filluan montimin e negativit dhe më njëmbëd-
hjetë të natës ia dorëzuan laboratorit kinozhurnalin për të bërë kopjen e kon-
trollit.

Shqetësimi për lenten e pasaportizimit që ende nuk ka ardhur, ka arritur 
kulmin. 

“A mund të zëvendësohet ajo me gjë tjetër?”, “Kush përgjigjet për këtë?”, 
“Turp po nuk e bëmë kinozhurnalin për inaugurim!” - këto janë pyetjet dhe 
mendimet që dëgjon ngado. Flasin në laborator, flasin operatorët, flasim ne të 
montazhit, të zërit e të multit, flasin edhe bahçevani me pastruesen. 

Misha, më i shqetësuari se kushdo tjetër dhe që kishte një parandjenjë se 
kjo lentja e  pasaportizimit edhe mund të mos vinte në kohën e duhur, kishte 
filluar prej disa ditësh të eksperimentonte në heshtje. Gjithë sekreti i tij qën-
dronte tek një copë film i nxirë me të cilin mendonte t’i jepte filmit, qoftë dhe 
afërsisht, dritën e nevojshme.

Që nga ky moment, e tërë vëmendja u përqëndrua në laborator. Mbetën 
për t’u gdhirë aty, si ata që kishin punë me kinozhurnalin, ashtu dhe ata që 
kishin mbaruar punë me të.

E martë, 8 korrik 1952 
Natën e kalova në laborator. Gjatë pesë orëve për stampimin e kinozhur-

nalit u harxhuan qindra metra film dhe asnjë rezultat. Po humbasim durimin 
dhe bashkë me të edhe shpresën. 

- “Pak më vonë do të bëj një provë tjetër!” - më tha Misha dhe mbështeti 
kokën mbi tavolinën e kontrollit. Pas pak e zuri gjumi.

Ndërkohë, nxënësit e gjimnazeve të Tiranës vazhdojnë të punojnë në kor-
ridore nën kujdesin e punonjësve të Kinostudios. Heqin dhera, mbjellin lule, 
pastrojnë xhama, lajnë dyer, venë perde. 

Rreth orës tetë të mëngjesit erdhën në Kinostudio disa shokë nga Drejto-
ria e Agjit- Propit pranë Komitetit Qëndror të Partisë. Sa i pashë dhe, sidomos 
sa më thirrën, përpara më doli kinozhurnali me fjalën që kishim dhënë se sot 
do ishte gati. Çfarë t’u thosha?

U afrova dhe u dhashë dorën. Të parit Misto Treskës. U çudita kur më 
hodhi krahun. U thashë si qëndronte puna me kinozhurnalin dhe çfarë po 
bënim. Më porositën t’i kontrollonim edhe një herë arkat me pajisjet e labo-
ratorit sepse nuk qe e mundur të mos kishte ardhur lentja e pasaportizimit. 
Me sa munda të kuptoj, ata dinin çdo gjë rreth punës sonë dhe nuk e shikonin 
mosdaljen e kinozhurnalit në kohë si diçka të shkaktuar nga pakujdesia apo 
paaftësia jonë në punë.

Kalova përsëri nga laboratori dhe pasi u sigurova se aty po vazhdonte të 

eksperimentohej, u nisa për në Pallatin “Ali Kelmendi” ku Sokrati po xhironte 
Konferencën e Klerikëve.

Përfitova nga rasti që aty po bëhej pushim dhe hyra brenda. Salla ishte 
pothuajse e mbushur plot. Një erë myku e përzier me erëra temjani, qirinjsh 
e duhani, të pickonte hundët. 

I shoh klerikët myslimanë, ortodoksë e katolikë si dhe ata të sekteve 
bektashi, helveti, kadri, saadi e rrufai, të veshur me uniformat e besimeve që 
përfaqësojnë, me flokë të gjata, me mjekra në faqe, me sy të zgurdulluar, me 
dhëmbë të prishur, me lëkurë të rreshkur, dhe, në mendje më vinë fjalët që 
më tha dje Kokoneshi. Qesha me vete.

Në mbrëmje shkova në Kinostudio dhe i gjeta shokët e laboratorit të 
mbledhur kokë më kokë. Gjithë ditën kishin punuar dhe harxhuar mbi dy-
mijë metra film dhe nuk kishin mundur ta stamponin dot kinozhurnalin. Tani 
do të fillonin të bënin një provë tjetër duke përdorur për dhënien e dritës jo 
një film të nxirë siç kishin bërë gjatë ditës, por dy dhe të ngjitur mbi njëri-
tjetrin. Ishte kjo një punë që do të vazhdonte tërë natën. Po të përfundonte 
me sukses, kinozhurnali do të bëhej gati për inaugurim, po të mos dilte, çdo 
veprim i mëtejshëm do të ndërpritej sepse nuk kishte më kohë dhe po harx-
hohej shumë film.

E mërkurë, 9 korrik 1952 
Ora gjashtë e mëngjesit.
Për bërjen e kopjes së kontrollit të kinozhurnalit u harxhuan edhe dymijë 

metra film të tjera. Asnjë rezultat.
Ora tetë, dhjetë. E njëjta gjendje.
Ora dymbëdhjetë. Një e bërtitur e stampatores Liri Karabini dhe në 

Kinostudio u përhap lajmi “kinozhurnali po stamposet!”
Gëzimin tonë vetëm fëmijët do mund ta shprehnin më mirë atë çast.
U shpërndamë nëpër reparte.
Kudo vazhdonte pastrimi i mjediseve, brenda dhe jashtë Kinostudios. Në 

vend të nxënësve sot kishin ardhur gra nga të gjitha lagjet e Tiranës. Punonin, 
këndonin, qeshnin dhe nuk përtonin të grindeshin me ndonjë që shkonte me 
këpucë të ndotura nëpër dhomat e korridoret e lara.

Ora pesë e pasdites.
Laboratori nxori kopjen e kontrollit. E pamë në ekran. Përgjithësisht 

mirë. Ramë dakord të bënim vetëm korrigjimin e fare pak dritave, pasi de-
fektin e shkaktuar nga nxitimi gjatë montimit të negativit e lamë ashtu siç 
ishte, meqenëse laboratori për arsye kohe nuk lejoi të bënim korrigjime. Fut-
bollistët tanë ua hidhnin lulet spektatorëve jo në fillim të ndeshjes siç ndodh 
zakonisht, por në fund të saj.

Ora dymbëdhjetë e natës.
Doli kopja e kinozhurnalit. Pagjumësia na kishte trullosur aq shumë, sa 

nuk ishim në gjendje të shprehnim kënaqësinë tonë. Për të stamposur një ki-
nozhurnal na u desh të qëndronim katër ditë e katër net pa lëvizur nga repar-
tet dhe të harxhonim për të 5200 metra film pozitiv. 

Zëvendësimi i lentes së pasaportizimit me dy filma të nxirë të ngjitur mbi 
njëri-tjetrin për njerëzit me përvojë në laboratorët kinematografikë vërtet 
është veprim shumë i thjeshtë, por ai nuk mund të ishte i tillë për ne që ende 
nuk kemi filluar nga puna. Megjithatë, ndjenja e përgjegjësisë dhe dashuria 
për profesionin bënë që ne të mos dorëzoheshim dhe ta fitonim betejën e parë 
me vështirësitë që do të na shoqërojnë shpesh në punën tonë. Mbi të gjitha, 
secili nga ne e kuptoi se gjatë kësaj pune plot vështirësi e të papritura kishte 
kaluar nëpër një shkollë të pazëvendësueshme kalitjeje karakteri.

Vendosëm të shkojmë nëpër shtëpitë tona sa për t’u veshur për festë. Në 
Kinostudio mbetën vetëm shokët e laboratorit që donin të nxirrnin një kopje 
kinozhurnali më të mirë.

E enjte, 10 korrik 1952 
Pa lindur mirë dielli dola nga shtëpia dhe mora rrugën për në Kinostudio.
Mëngjesi ishte me qiell të pastër dhe i freskët.
Anembanë, në shtylla telefoni dhe elektriku, në ballkone e në dritare, 

ishin varur flamuj e parulla. Përkujtohet dita e krijimit të Ushtrisë Popullore. 
Eci rrugëve, dhe, për një çast, duke kaluar përpara godinës së Teatrit Po-

pullor të veshur si e tërë Shqipëria në të kuqe, m’u kujtua... 
Trembëdhjetë vjet më parë, në vitin 1939, fashistët italianë e ndërtuan 

këtë godinë për të pritur sa më mirë mbretin Viktor Emanueli III, që kishte 
vendosur të vizitonte Shqipërinë. Dhe, erdhi e hyri në këtë sallë. Buçitën fan-
farat, të thirrurat dhe të përplasurit e duarve të këmishëzinjve. Kështu filloi 
pjesa e parë e shfaqjes që u dha më 1941 në këtë godinë, e cila asokohe quhej 
kinoteatri “Savoja”.

Pjesa e dytë e shfaqjes filloi më 1945 po këtu, veçse pak ndryshe. Në ven-
din ku atëherë qëndronte orkestra, tashti ishte vendosur një mikrofon dhe 
përpara tij dilnin me radhë dhe jepnin llogari para trupit gjykues të gjithë ata 
që pesë vjet më parë, në këtë sallë, i kishin uruar mbretit Viktor Emanueli 
III dhe kryefashistit Benito Musolini jetë të gjatë e fitore. Po ashtu, fanfarat 
në këtë pjesë të dytë të shfaqjes i kishin zëvendësuar me përplasjet e këm-
bëve pas dyshemeje, ata që rrinin ulur në sallën e kinoteatrit që tani quhej 
“Kosova”.

Në rrugë e sipër për në Kinostudio, më arriti Shaban Hadëri. U përshën-
detëm. Është rreth 7-8 vjet më i ri nga unë, shumë i fuqishëm dhe tepër i 
gjallë. Vinte në Kinostudio për të marrë pjesë në inaugurimin e saj si skulptor 
që ndihmoi në realizimin e statujave të vendosura në hyrje të godinës krye-
sore. Një vit më parë kishte mbaruar Liceun Artistik “Jordan Misja” dhe që 
prej asaj kohe punonte si drejtor i Galerisë së Arteve Figurative në Tiranë.



102

E bëra këtë hyrje jo për të dhënë thjeshtë diçka nga biografia e tij, por 
sepse ai më tregoi një nga ato ndodhitë e jetës së vet, që ia vlen të mbahet 
mend si fakt për t’u trajtuar edhe në kinematografi.

“Kur po pastroja një ditë bodrumin e Komitetit të Arteve dhe Kulturës, 
- më tha Shabani, - gjeta në një qoshe një bust të Duçes. Ishte prej bronzi. 
Ç’ta bëja? Mendova një herë ta hedh në karrocën e plehrave. Mirë, thashë, 
po sikur karrocierit t’i teket e t’ua japë atë kalamajve dhe ata të fillojnë ta 
rrëkëllejnë rrugëve të Tiranës? Jo, nuk bënte. Duhej gjetur diçka tjetër. Dhe 
gërmova me një shok pranë një fiku aty në oborr dhe e futa bustin brenda 
me kokë poshtë. Do thuash ti, pse me kokë poshtë. Kështu, më tha mendja. 
Dy muaj pasi kishte ndodhur kjo, më vjen një njeri i panjohur në Galerinë 
e Arteve dhe më thotë se në një kovaçanë të pazarit të vjetër të Tiranës po 
shkrihej një monument prej bronzi. Dola dhe shkova me të shpejtë. Ç’të shi-
hja? Busti i Duçes, që kisha groposur në oborrin e Komitetit, kishte shkuar 
atje dhe ishte plasur në një qoshe pa kokë. Kovaçët e kishin shkrirë dhe me të 
po bënin zile për mushkat!”

Gjatë rrugës, takova dhe shumë nga ata që sot e tutje do të përbëjnë kole-
ktivin e Kinostudios. Më duket si çudi që po e fillojmë punën me kaq pak 
njerëz, një pjesë e mirë fare të rinj, vetëm pesëmbëdhjetë-gjashtëmbëdhjetë 
vjeçarë. Shumica nuk e kanë idenë e punës në kinematografi, por, tek të gjithë 
ndihet entuziazmi për punën që na pret në të ardhmen. 

Kur hymë në Kinostudio ora po shkonte gjashtë. Çdo gjë shkëlqente. Më 
bukur as që mund ta imagjinoja. Edhe zogjtë m’u duk se sot sikur po këndo-
nin ndryshe. Nuk di po, atë çast më pushtoi një ndjenjë e thellë kënaqësie.

Disa minuta më vonë erdhën Misto Treska me Fatmir Gjatën. U treguam 
kopjen e re të kinozhurnalit. Nuk patën vërejtje. Dolëm. Në ecje e sipër më 
kapi nga krahu shoferi që i kishte sjellë. 

“Sot keni shumë punë, - më tha, - por, dua t’a dish që kur të bëni ndonjë 
film për luftërat e para, mos harroni të më nxirrni edhe mua se kam qenë 
shofer i Fan Nolit, kur u bë kryeministër”.

“Mirë”, - i thashë, dhe mbajtja shënim emrin e tij. Quhej Kolë Beltoja. 
Vetvetiu më erdhi ndërmend një porosi e pedagogut tim Ilia Kopalin gjatë 

leksioneve në Moskë... “Ajo që sot mund të duket e parëndësishme, nesër 
mund të vlejë shumë. Pa fakte, dokumentaristi s’mund të bëjë asnjë hap. E 
tërë puna e tij është e ndërtuar vetëm mbi faktet”. 

Jashtë, në oborr, teknikët e Kinostudios dhe të Radio Tiranës vazhdonin 
punën për vendosjen e mikrofonave dhe altoparlantëve. Dolën aty edhe ki-
nooperatorët me aparatet e xhirimit dhe bashkë me ta edhe fotografi i ATSH, 
Vasil Ristani. Ishte po aq i gëzuar sa edhe ne. Me aparatin fotografik që ka 
në qafë, gjatë jetës së tij ai ka bërë me mijëra fotografi. Megjithatë, për nga 
vlerat dokumentare që përfaqësojnë, ato dhjetëra fotografi të tij ku është fik-
suar Tirana e barrikadave dhe e luftës rrugë më rrugë e shtëpi më shtëpi gjatë 
atyre shtatëmbëdhjetë ditëve të përgjakshme dhe Tirana që feston fitoren mbi 
nazifashistët, nuk kanë të krahasuar me asgjë.

Ja pse Mbreti Zog, në vitet e sundimit të tij nuk donte t’ua dëgjonte as 
emrin fotografëve Vasil e Jani Ristani, të cilët ashtu si dhe Foto Sotiri, Filipi, 
Xhimitiku, Bali, Pici, Marubi, Gurashi dhe Berisha e kishin lidhur jetën me 

popullin dhe hallet e tij. Ja pse ai nuk i thirri kurrë për ta fotografuar në ak-
tivitete e ceremoni por dekretoi si fotograf të oborrit mbretëror Veismanin.

Në orën nëntë rruga përpara Kinostudios ishte mbushur plot me njerëz 
që kishin ardhur nga qyteti më këmbë apo me biçikleta, karroca, kamionë 
dhe deri me pajtonë. Kishte aty nëpunës e ushtarakë, punëtorë, nëna dësh-
morësh, invalidë të luftës, nxënës, artistë dhe shkrimtarë.

Ndërkohë, fshatarët që kishin ardhur nga ana e Dajtit lëviznin ngadalë 
përbri kangjellave të oborrit të Kinostudios dhe prej andej përpiqeshin të shi-
konin sa më mirë ato që i tërhiqnin më shumë në vështrimin e parë, statujat 
mbi hyrjen kryesore.

A kishte kënaqësi më të madhe për grupin e skulptorëve dhe piktorëve 
Odise Paskali, Janaq Paço, Vangjush Miho, Abdurrahim Buza, Llazar Nikolla, 
Andrea Mano, Nexhmedin Zajmi, Sadik Kaceli, Enver Toptani e Qamil Grez-
da, që punuan këtu për muaj të tërë? 

Kur ora po afronte dhjetë dhe oborri i Kinostudios ishte mbushur plot, 
dikush porositi të pakësoheshin lëvizjet e tepërta. Kaq u desh. Anembanë u 
hap lajmi se në inaugurimin e Kinostudios do të vinte vetë Enver Hoxha.

Të mëdhenj e të vegjël filluan të shtyhen, të ngjishen, të ndërrojnë ven-
det, të dalin përpara. Dëshira e të gjithëve është për ta parë sa më afër ud-
hëheqësin.

Shkova tek operatorët. Jani Nano me Mehmet Kallfën morën aparatin 
me gjithë stativ dhe e vendosën pranë hyrjes kryesore. Kjo lëvizje e bërë me 
shpejtësi hoqi nga njerëzit edhe atë pak dyshim që mund të kishte mbetur për 
ardhjen e Enver Hoxhës. Filluan këngët, parullat, duartrokitjet. Dita e filmit 
po festohej si një nga ngjarjet më të mëdha të Shqipërisë.                 

Jetoj me këtë atmosferë dhe mendja më shkon tek një i njohuri im i 
largët, Andrea Stamati. Sa mirë do të ishte sikur të ndodhej edhe ai sot këtu 
dhe të shikonte me sytë e tij se ç’është e zonja të bëjë tashmë Shqipëria jonë!

Isha takuar me të fare rastësisht, në gusht të vitit 1951, gjatë një udhëtimi 
me tren nga Xhauxhikau, një qytet në jug të Bashkimit Sovjetik për në Moskë. 
Nuk e di se si ndodhi, por, ai me ta marrë vesh se unë isha shqiptar, m’u afrua 
dhe m’u lut ta vazhdonim rrugën bashkë. Ishte nga Thesalia e Greqisë, një 
djalë rreth të tridhjetave dhe shumë i përzemërt. Më tha se merrej me kin-
ematografi dhe se kishte grumbulluar një material të bollshëm për të shkruar 
historinë e kinematografisë së vendeve të Ballkanit. E pyeta se çfarë dinte për 
kinematografinë e Shqipërisë. Hapi një fletore dhe filloi të më tregojë. Nuk po 
u besoja veshëve. Sipas shënimeve të tij, rezultonte se kinematografinë tonë 
e kishin krijuar në vitet e para të çlirimit, jugosllavët. Ata, duke u mbështe-
tur gjoja në kërkesën e bërë prej nesh, morën përsipër të krijonin bërthamën 
e kinematografisë shqiptare dhe për këtë dërguan në Tiranë dy operatorë, 
Ljubisha Ivkoviq dhe Nebojsha Ljolin. Këta, gjithnjë sipas tij, pas një pune të 
organizuar teorike që bënë me disa nga njerëzit tanë dhe nga një aktivizim i 

gjithanshëm i tyre në disa dhjetëra filma kronikalë e dokumentarë që kishin 
xhiruar gjatë viteve që qëndruan në Shqipëri, krijuan mundësitë që Shqipëria 
të kishte tashmë kinematografinë e saj.

Përballë këtij trillimi të pashembullt, m’u desh t’i tregoja qetësisht bash-
kudhëtarit tim se, jugosllavët (ndoshta operatorët Ivkoviq dhe Ljolin) gjatë 
viteve 1946-1948 kishin realizuar një apo dy kinoreportazhe mbi Shqipërinë 
por jo të kërkuar prej nesh, pasi nga viti 1947 gjithshka ka ndodhur aty u 
xhiruan prej dy kinooperatorëve shqiptarë. Pastaj i tregova se, para jugosl-
lavëve në Shqipëri kanë xhiruar austriakët në vitet ‘30 dy filma dokumentarë, 
sovjetikët menjëherë pas çlirimit xhiruan një film dokumentar, pa folur për 
italianët që në vitet ‘20-‘30 kishin xhiruar dhjetëra kronika dhe kinozhurnale, 
megjithatë, askush nuk e kish pretenduar një gjë të tillë. Në fund, ju prezan-
tova duke i thënë se, unë isha një nga gjashtë shqiptarët që po përgatiteshin 
në Moskë për të punuar në Kinostudion që do të hapej së shpejti në Shqipëri. 
Ja thashë të gjitha këto bashkudhëtarit, që ai të mësonte të vërtetën dhe të 
ndahej prej meje i qartë se, krijues të kinematografisë shqiptare ishin vetëm 
shqiptarët.

Në orën dhjetë, dikush thirri: “Erdhi”. 

Si të gjithë edhe unë ktheva kokën andej nga pritej të vinte Udhëheqësi. 
Pa kaluar disa sekonda, tek hyrja kryesore pashë të zbriste nga vetura Enver 
Hoxha, i veshur me kostum të bardhë. Pas tij, Kryetari i Presidiumit të Ku-



106

vendit Popullor Omer Nishani, anëtarët e Byrosë Politike Hysni Kapo, Gogo 
Nushi, Beqir Balluku e Spiro Koleka dhe nënkryeministri Bedri Spahiu.

Oborri oshtiu nga ovacionet e pandërprera.
Është e para herë që ndodhem kaq pranë tij, dhe, me siguri, po të më 

kishte pyetur si e ke emrin, nuk do t’i isha përgjigjur dot. I qeshte fytyra, i 
qeshnin sytë. Ai ecte dhe përshëndeste. Shikoja rreth e rrotull se si njerëzit 
s’përmbaheshin dot nga gëzimi dhe më vinte inat që këtë tablo të mrekul-
lueshme ne nuk ishim në gjendje ta xhironim në film me atë bukuri dhe ato 
emocione që krijoheshin nga çasti në çast. Dy aparatet tona marrës, ashtu 
si ishin, të mbërthyer në stativa, mund të fiksonin në film shumë gjëra, por 
nuk mund të fiksonin kurrsesi ato detajet, që flisnin këtu më shumë se çdo 
gjë tjetër. Humbën përqafimet e ngrohta, buzëqeshjet e njerëzve, shtrëngimet 
e duarve dhe mbi të gjitha sytë e gëzuar. Këtë e kuptoj unë, këtë e kuptojnë 
edhe kinooperatorët, të cilët sot për sot nuk mund të bëjnë më shumë sepse të 
gjithë ne akoma nuk dimë t’i kapim shpejt gjërat më të domosdoshme dhe më 
domethënëse, ende nuk jemi në gjendje t’i përdorim siç duhet aparatet mar-
rës në këto lloj xhirimesh. Kjo gjendje, sidomos mospërdorimi me shkathtësi 
dhe siguri profesionale i aparateve, është minus i madh për ne, sepse kjo zbeh 
në ekran atmosferën e ngjarjeve.

Me shqetësimin për të dokumentuar sa më mirë gjithshka po ndodhte, 
xhiruam mitingun ku përshëndetën kryetari i Komitetit të Arteve dhe Kul-
turës Fatmir Gjata, nënkryeministri Bedri Spahiu, kryeinxhinieri sovjetik e 
një specialist shqiptar dhe shkuam vendosëm aparatet përpara hyrjes krye-
sore të Kinostudios, ku do të bëhej prerja e shiritit.

Pas disa çastesh shpërthyen duartrokitjet dhe drejt shiritit të kuq u afrua 
vetë Enver Hoxha. Ai zgjati dorën dhe pasi mori gërshërët nga tabakaja që 
mbante në duar Xhanfise Çipi, shoqja dhe kolegia ime, preu shiritin duke 
uruar gjithë të pranishmit “Ta gëzoni Kinostudion!” 

Enver Hoxha kapërceu derën kryesore. 
Në ballë të hyrjes së katit të parë ishte shkruar me germa të mëdha: 
NGA TË GJITHA ARTET, PËR NE, KINEMATOGRAFIA ËSHTË MË E 

RËNDËSISHMJA (Lenin) DHE MË E PERSHTATSHMJA PËR POPULLIN 
(Stalin)

Ai ndaloi një çast, e lexoi atë me kujdes, pastaj, duke hedhur hapat 
ngadalë, tha: 

“Ashtu është, më i rëndësishmi dhe më i përshtatshmi për popullin. Edhe 
tek ne kinemaja do të luajë një rol të madh për edukimin e masave të gjëra 
të popullit, tashti që do të kemi filmat tanë”.

Përpiqesha ta dëgjoja dhe të shënoj çdo gjë që thoshte, pa i rënë në sy. Më 
dukej sikur sa të më shikonte dhe të merrte vesh se kush isha, do të më pyeste 
“si ndodhi që u prish filmi i 1 Majit?”

Por kjo nuk vazhdoi gjatë. Kur Enver Hoxha ishte duke vizituar labora-
torin, u paraqit nevoja t’i afrohem pranë. Më dha dorën dhe buzëqeshi. Shpë-
tova, thashë me vete.

Dolëm nga laboratori dhe u ngjitëm në katin e dytë.
- “Puna e parë, që ju duhet të bëni, - tha Ai, - është të mësoni të ini të 

thjeshtë dhe të mbani kurdoherë lidhje të ngushta me popullin, pasi vetëm 
kështu do të mund ta njihni mirë jetën e tij, hallet, gëzimet dhe përpjekjet 

e mëdha. Ju ini në hapat e para të punës, prandaj ato hidhini që në fillim 
mirë. Merrni nga të huajt atë që u duhet, atë që është më e mira, por para së 
gjithash, frymëzohuni nga historia e lavdishme dhe puna heroike e popullit 
tonë, pasi vetëm kështu do të mund të pasqyroni me vërtetësi, përpjekjet e 
njerëzve të thjeshtë në të gjitha fushat e punës ndërtuese dhe krijuese dhe 
ndryshimet në jetën e tyre. Vetëm kështu do të bëni që filmat tuaj t’i shërbe-
jnë kurdoherë popullit, ta edukojnë atë mirë dhe drejt, ta zbukurojnë jetën e 
tij. Vetëm kështu ju, me filmat që do të realizoni do të fiksoni dhe do t’u lini 
brezave që do të vijnë, historinë e ndërtimit të socializmit në Shqipëri. Dhe 
mos harroni. Për çdo nevojë që do të keni, po gjetët pengesa, ejani tek unë 
dhe do t’i zgjidhim ato shpejt”. 

Me këto fjalë që të bënin me krahë e të mbushnin me optimizëm, mbër-
ritëm në repartin e zërit. Ishte vendi ku ne do të shfaqnim kinozhurnalin nr. 
1, ideuar, xhiruar, montuar, inçizuar dhe përpunuar, tërësisht me forcat dhe 
mjetet tona.

Zemra filloi të më rrahë me të madhe. Shoh Hamdiun, Sokratin, Janin, 
Xhanfisenë, Koçon, Petraqin, Mishën. Të gjithë shokët janë po aq të shqetë-
suar sa dhe unë. 

Në sallë u vendos qetësia.
Nga pulti u dëgjua zëri i Koços: “Gati!”
Lavdiu fiku dritat dhe shkeli butonin e aparatit të projeksionit. 
U mbështeta në karrige dhe i mbërtheva sytë në ekran. Çdo gjë po shkon-

te shumë mirë. Shumë mirë projeksioni, shumë mirë zëri, shumë mirë reagi-
mi. Kur në ekran dolën punëtorët të lidhur me litar në Shkëmbin e Shkopetit, 
Enver Hoxha duartrokiti. Duartrokiti edhe kur u nis karvani me grurë nga 
fshatrat e Lezhës për në depot e shtetit. 

Ne nuk jemi ende artistë, ne nuk i kemi provuar ende emocionet krijuese, 
por në këtë moment, ajo duartrokitje për ne vlen shumë.

Pas dymbëdhjetë minutash dritat u ndezën dhe në sallë shpërthyen du-
artrokitje. Kishte mbaruar projektimi i të parit film të Kinostudios “Shqipëria 
e Re”.

Enver Hoxha u ngrit në këmbë dhe për disa sekonda nuk foli. Duket 
priste të afroheshin më afër se kushdo, ata që kishin punuar për realizimin e 
kinozhurnalit. 

“Kinozhurnali ishte i bukur, ai është një fillim shumë i mirë. Në të ka jetë, 
ka gjallëri. Urime!” - tha pastaj duke na parë e buzëqeshur të gjithëve.

E, ndërsa dilnim nga salla, mes të ftuarve ndesha sytë e regjisorit Ilia 
Kopalin, që po më ndiqnin nga jo shumë larg. I ndodhur prej afro një jave 
në Shqipëri, bashkë me operatorët Aleksej Sjomin e Ruva Hallushakov për 
xhirimet e filmit dokumentar “Shqipëria” që do të realizojmë së bashku, ai më 
buzëqeshi miqësisht. Sa bukur. Njeriu që na mësoi A, B, C-në e ekranit, sot 
ndodhet i ftuar në premierën e kinozhurnalit të parë që kishin realizuar nxë-

nësit e tij, pa ndihmën e profesorit. Ditët në vijim, do të kem rast të bisedoj 
nga afër dhe mbaj shënim, mbi të gjitha vërejtjet.

Pak çaste më vonë, kur po ndaheshim aty tek dera kryesore, Nesti Zoto, 
drejtori i Kinostudios, i dhuroi Enver Hoxhës kopjen e kinozhurnalit nr. 1, të 
cilin ai e mori me një kënaqësi që i lexohej lehtësisht në fytyrë.

- “Edhe një herë urime dhe punë të mbarë”, - tha Ai dhe na shtrëngoi me 
radhë dorën të gjithëve. 

Ora kishte shkuar dymbëdhjetë. Dielli shkëlqente në kupën e qiellit dhe 
Kinostudioja, e bardhë si bora dhe e rrethuar prej trëndafilash të kuq, qën-
dronte si nusja në bash të odës.

Lum kush e ka e lum kush do ta gëzojë!



112

E martë, 5 gusht 1952 
Sot, gazetat “Zëri i Popullit” dhe “Bashkimi” botuan me germa të mëdha 

lajmin që filmi dokumentar shqiptar “Rrugë e lavdishme” fitoi diplomë nderi 
në Festivalin Ndërkombëtar të Filmit në Karlovivari (Çekosllovaki). 

E lexova me një frymë. Sipas lajmit, presidenti i festivalit, George Sadoul, 
një personalitet mjaft i njohur i kinemasë botërore, duke dorëzuar diplomën 
e nderit në ceremoninë e organizuar me këtë rast mbrëmë në mbyllje të festi-
valit, kishte vlerësuar veçanërisht hapat e parë të kinemasë shqiptare.   

U befasova, u gëzova. Pastaj, nuk mund të mos kujtoja regjisorin Ilia Ko-
palin që më ftoi të bashkëpunojmë. Nuk mund të mos kujtoja përkujdesjen 
e regjisorit Ilia Kopalin gjatë xhirimit dhe montimit të filmit që unë në asnjë 
çast të mos e ndjeja veten nxënësi i tij por kolegu i tij.

Shpresoj e besoj që ky lajm i bukur për ne realizuesit e tij, Ilia Kopalin dhe 
mua si regjisorë, skenaristin Llazar Siliqi, operatorët Aleksej Sjomin, Ruva 
Hallushakov, Lonja Zajcev, Jani Nano, Mandi Koçi, Agim Fortuzi, Hamdi 
Ferhati dhe kompozitorin Kristo Kono, asistent regjisoren Xhanfise Çipi dhe 
piktorin Petraq Lubonja të jetë një ogur i mirë dhe për kinematografinë shq-
iptare që megjithëse në hapat e parë, po prezantohet me sukses në aktivitetete 
të rëndësishme ndërkombëtare. Qoftë me këmbë të mbarë.

Shënime

Kujtime

TAKIM I 
PËRZEMËRT

E premte, 5 shtator 1952 
Në Kinostudio shkova si zakonisht, herët.
Centralisti që ndodhej në hyrjen kryesore, më doli përpara dhe pa e zg-

jatur më tha të nisesha menjëherë për në aparatin e Komitetit Qendror të 
Partisë ku më kërkonin me urgjencë shokët e sektorit të kulturës.

Nuk e di përse mendja më shkoi për keq. 
Kinozhurnalin nr. 2 e kishim mbaruar dhe Komiteti i Arteve dhe Kulturës 

e kishte aprovuar pa vërejtje. Madje, edhe Lart ishte pritur mirë. Ç’të kenë 
vallë dhe pse me kaq urgjencë? 

Me këto mendime dhe dyshimin që s’më ndahej se duhet të kishte diçka 
që nuk shkonte, u nisa. Bëra si zakonisht 45 minuta rrugë në këmbë për të 
mbërritur në qendër të Tiranës (flitet se së shpejti do të vihet një automjet që 
të përshkojë rrugën Bankë-Rruga Ura) dhe u paraqita ku më kërkonin.

- “Me se po merresh?” - më pyetën.
- “Me suzhetet e kinozhurnalit nr. 3”, - u thashë.
- “Do ta ndërpresësh për disa ditë këtë punë, - më thanë, - ose, në ka 

mundësi le ta vazhdojë ndonjë tjetër, aq më mirë do ishte. Ti do të merresh 
me diçka tjetër, me xhirimin e një delegacioni, që niset për në Veri. Ç’është 
ky delegacion do ta marrësh vesh nesër, mundet edhe që sonte. Tani për tani 
kaq mund të të themi. Ti e kupton, puna që ke për të bërë është me shumë 
përgjegjësi, prandaj merr dy operatorë dhe nisuni që sonte për në Pukë. Prej 
andej mund të shkoni edhe në qytete të tjera kështu që, merrni film me bollëk 
dhe për çdo xhirim që do të bëni, mbani shënime sepse do t’ju duhen për tek-
stin. Vishuni mirë dhe mos harroni të merrni me vete edhe triskat e bukës”.

Dola duke menduar për detyrën e re. Pastaj, mora rrugën dhe mbërrita 
në Kinostudio, ku bëmë pa u vonuar përgatitjet e duhura. Aty nga ora 3 e pas-
dites u nisëm për në Pukë.

Në veturën e re që na kanë dhënë me fillimin e punës së Kinostudios, veç 
meje ndodhen operatorët Hamdi Ferhati dhe Jani Nano, me nga një aparat 
xhirimi. Në vend të prozhektorëve, të cilët nuk i morëm sepse nuk kishim 
vend ku t’i futnim, morëm disa fletë kompensate, të veshura me varak që për-
doren në xhirime si mjete ndriçimi.

Rrugën deri në Shkodër nuk e ndjeva pothuaj fare. Më dilte përpara filmi 
me tërë vështirësitë, që i dalin regjisorit fillestar. Bëja plane e ndërtoja vari-
ante, përpunoja linja e përcaktoja forma, por pas çdo kilometri rrugë, i rrëzoja 
po përsëri vetë. 

Në zonën ku po shkoj nuk kam qenë asnjëherë. Për të di vetëm nga të 
thënat se, është një zonë me male të lartë e të thepisur, me burra trima e 
të ndershëm, dhe, në këto anë ekziston prej të shkuarës një prapambetje të 
madhe.

E pashë se me të dhënat që kisha për Veriun tonë, nuk mund të bëja tjetër 
veçse të lodhesha kot. Mitingjet e fjalimet, që do ishin bazën e vizitës, kishin 

nevojë për gërshetim me episode ose detaje të tilla, që të mund të krijonin 
në film jo vetëm variacion, por edhe t’i ngrinin ato mbi nivelin e ngjarjeve të 
zakonshme. Dhe këto episode e detaje mund të gjendeshin vetëm në vend. 

Lamë pas Shkodrën, kaluam urën e Gjormit, fantastike për elegancën 
dhe ambientin që e rrethon; Gomsiqen e zbukuruar si për festë; dhe, në të 
errur, mbërritëm në Pukë.

Vështroj nga të katër anët dhe nuk e kuptoj dot përse ky vend në hartat e 
Shqipërisë është i shënuar si qytet?! As fshat të tillë nuk kam parë. Ndoshta e 
ka fajin nata. Sidoqoftë, këtu ngado që vërtitem shoh vetëm një rrugë që është 
gjitha gropa, dhe, anash disa shtëpi të vogla, të ndërtuara pa sistem e nja dy 
kafene, që me sa duket i kanë lyer me gëlqere jo shumë ditë përpara.

Kërkojmë furrën. Ishte mbyllur. Drejtohemi në një gjellëtore. Po pastro-
nin. Futemi në një pijetore. Stolat rreth tavolinave ishin plot me malësorë, 
që bisedonin e qeshnin me njëri- tjetrin nën dritën e zymtë të një llambe me 
vajguri, varur mbi një kamare në mur. I kërkojmë kamerierit diçka për të 
ngrënë. Nuk kishte asgjë. Dalim. Pas nesh shpejton hapat një djalë me pushkë 
në krah. Na pyet me mirësjellje se cilët jemi. I thamë se vinim nga Tirana dhe 
ai na mori e na shpuri në një shtëpi ku ishin zyrat e Partisë dhe ku udhëtarëve 
që vinin sot nga Tirana u jepeshin autorizime speciale për të ngrënë e për të 
fjetur.

Në kthim, pyetëm djalin me pushkë të cilin na e dhanë si shoqërues për 
shkollën ku kishte dhënë mësim Migjeni. Ai ndaloi, u kthye, bëri disa metra 
dhe tregoi me dorë një shtëpi gjysmë të rrënuar. U afruam me kureshtje. Një 
pamje e trishtuar por që të ngjall respekt. Duke vazhduar rrugën, shoqëruesi 
na tregon për vitet e mësuesit. Legjenda e misrit mund të shkruhej vetëm 
këtu. 

Jo shumë larg shkollës, dëgjojmë zhurmë. Afrohemi. Në një livadh të 
pjerrët, qindra burra e gra malësorë të ulur këmbëkryq, ndiqnin nëpërm-
jet një çarçafi të bardhë, të varur pas degëve të drurëve, filmin dokumentar 
“Rrugë e lavdishme”.

Shoqëruesi na thotë se: ata kanë ardhur sot këtu nga Rapa, Fushë-Arëza, 
Iballa, Gjegjani e ndoshta edhe nga fshatra më të largët akoma, për t’u takuar 
nesër me Komandantin.

Përpiqem të shoh në atë errësirë nate portretet e malësorëve, ndriçuar 
vetëm prej dritës së ekranit, që reflektohet në fytyrat e tyre. Më duken të 
mahnitshëm. A mund të kenë qenë dje këta njerëz vallë personazhet e Migje-
nit?! Me siguri, të gjithë pa përjashtim. 

Shfaqja e filmit mbaroi disa çaste më pas. U shua edhe motori i dritave. 
Por, askush prej tyre nuk lëvizi nga vendi. Pastaj, një nga një kthyen kokat të 
gjithë nga kinomekaniku. Dikush tha se filmi kishte mbaruar.

- “A ka mundësi, - thirri njëri që kishte zënë vend në radhët e para, - ta 
shohim edhe një herë?”

Motori u ndez përsëri dhe filmi filloi të shfaqej për të dytën herë mbi çar-
çafin e bardhë. Shoqëruesi na tha se pjesa dërrmuese e njerëzve që ishin këtu 
shikonin film për të parën herë në jetën e tyre dhe se, për këta ajo ishte një 
nga çuditë më të mëdha që kishin hasur. 

Do të kalojnë vitet dhe pasardhësit ndoshta nuk do ta besojnë si dhe nga 
e filluam, por ky është fakt. Dhe fakte të tilla ia vlen të mbahen shënim, si prej 
nesh, ashtu edhe prej tyre.

Ndërsa ai fliste, mua më shkoi mendja tek shoku im i luftës, partizani 
pukjan Pjetër Prendi. 

Në shkurt të vitit 1943 çeta e Devollit rrethoi dhe çarmatosi postën e Bra-
çanjit, në përbërje të së cilës kishte ushtarë italianë si edhe rekrutë shqiptarë. 
Si përfundoi çdo gjë, mblodhëm në oborr shqiptarët e u thamë të ktheheshin 
pas në shtëpitë e tyre. Por, njëri prej tyre doli përpara dhe me sy të përlotur e 
fjalë të prera, iu drejtua komandantit: “Më quajnë Pjetër. Më kanë sjellë këtu 
nga Puka. Nuk jam as fashist, as tradhtar, por shqiptar. Prandaj, o më jepni 
një pushkë e të vij me ju, o më vritni këtu, në vend”.

Ishte rreth të njëzetave. Vendosëm t’i japim një pushkë dhe ta marrim me 
vete. Mbaj mend që, ditë me radhë, qoftë në udhëtim apo në bazë, vetëm dëg-
jonte. Më pas filloi të fliste. Dialekti i tij i veriut, ne devollinjve sa na çudiste, 
aq edhe na kënaqte. Nuk dinte ç’ishte frika. I papërmbajtur kudo që kërciste 
pushka, i pandjerë në të ngrënë a në të fjetur, besnik ndaj shokëve, buzagaz 
edhe në gjumë.

I tillë ishte Pjetri, partizani pukjan i çetës së Devollit dhe më pas i 
batalionit “Fuat Babani”.

Do doja shumë t’ja takoja prindërit ose të afërmit për t’u thënë si luftoi 
kundër fashistëve dhe nazistëve, si u plagos dhe si vdiq një ditë pranvere të 
vitit 1944 djali i tyre. Por, nuk e dija nga ç’fshat ishte.

Shoqëruesi më dha fjalën se do përpiqej t’i gjente njerëzit e tij dhe do t’u 
tregonte ato që dëgjoi nga unë për Pjetër Prendin.

Nata është e ngrohtë. Çuditërisht, asnjërit prej nesh nuk i flihet. Pastaj, 
ku të  flesh. Sheshi gumëzhin nga zërat e njerëzve. Disa bisedojnë, të tjerë 
këndojnë.

E diel, 7 shtator 1952
Është herët në mëngjes e ndonëse dielli nuk ka dalë akoma, shtëpitë e 

zbukuruara me harqe të shumtë gjelbërimi, flamurë e parulla, shquheshin 
prej së largu. 

Nxorëm aparatet nga arkat dhe u nisëm të xhirojmë metrat e para. Qindra 
fëmijë u vërsulën për të parë se ç’po ndodhte. I mblodhëm dhe u shpjeguam 
ç’ishin këto aparate dhe se kur punonin ata, nuk duhet të hidheshin përpjetë e 
të shikonin aty. Gjendja disi u qetësua dhe u nisëm për në dalje të qytetit nga 
ku vinin të goditura daullesh.

Para nesh u shfaq një pamje e mahnitshme. Kalorës me kryet lart e push-
kët mbi gjunjë, gra të veshura me kostumet e krahinave dhe të ngarkuara me 
djepe, djem me flamurë të ngritur lart e grupe nusesh të stolisura që ecnin pas 
tyre, fëmijë, pleq me mustaqe gjer në vesh.

Nuk e di pse kjo pamje sa epike aq dhe festive më ktheu ato çaste qindra 
vjet pas dhe, nuk di pse këta njerëz më shumë se me këdo tjetër më ngjanin 
ato çaste me ata njerëzit që vinin në Krujë vetëm për t’u takuar me Skënder-
beun?! 

I përdorëm me një frymë të 30 metrat film që merrte aparati dhe, 
ndërkohë që Jani u kthye te makina për të rimbushur kasetën, unë vazhdoj të 
shoh momente të papërsëritshme. Nuk më mbetet tjetër, veç t’i fotografoj me 
sytë e mendjes. 

Krejt papritur, pas gati dhjetë minutash, qyteti dhe malet përreth oshti-
në nga daullet e thirrjet entuziaste. Kishte mbërritur Enver Hoxha. Pas tij 
zbritën nga makinat Mehmet Shehu, Myslim Peza, Shefqet Peçi e personal-
itete të tjera, të gjithë të veshur me uniforma ushtarake. Operatorët vrapojnë 
nga njëra anë në tjetrën dhe fiksojnë në film Komandantin që ecën me dorën 
lart e turmën e cila shtyhet për të dalë përpara. Vrapojnë që të mos u shpëto-
jnë, as vallet e daullexhinjtë, as buzëqeshjet e malësorëve dhe as përqafimet 
e Enver Hoxhës. 

Lashë Hamdiun në shesh për të xhiruar mitingun dhe unë me Janin 
shkuam tek shtëpia ku Komandanti do takohej me përfaqësues të popullit.

Ç’të shohim? Dhoma është e madhe, por dritë nuk ka fare pasi dritaret 
janë të vogla. Në këto kushte, nuk mund të xhirojmë. Ç’të bëjmë? Hoqëm per-
det. Hoqëm edhe derën. Diçka më mirë, por, përsëri errësirë. Sytë na shkuan 
tek vatra. 

“Po sikur të hedhim aty ca kashtë e shkarpa e t’u vëmë zjarrin kur të 
xhirojmë?” - thashë unë.  

“Jeni në rregull nga trutë? - m’u kthye një nga ata të personelit të shër-
bimit, që u ndodh pranë meje e që më dëgjoi mirë çfarë thashë. - Zjarre par-
tizane do të ndezim këtu?!”

Fjalët që po dëgjoja nuk ishin për të mos u marrë parasysh, por, një takim 
intim i Komandantit me malësorët ne na duhej në film patjetër, edhe sikur të 
dilte dobët teknikisht.

Kështu, vendosëm e bëmë çfarë kishim menduar me kokën tonë. Mblod-
hëm kashtë e shkarpa dhe i vumë në vatër. 

Në këtë moment, nga larg u duk të vinte Enver Hoxha. Dolëm. Qëndroi 
e na takoi. Na pyeti si shkojmë me punë dhe na porositi të kemi kujdes për të 
filmuar në radhë të parë popullin, ata njerëzit e thjeshtë.

Me këto fjalë, Ai mbërriti tek dera dhe hyri brenda. Pas tij hynë me radhë 
15-20 malësorë, njëri më krenar se tjetri. Enver Hoxha i takoi një për një, 
pastaj u ul në shesh si gjithë të tjerët.

Kur pashë se biseda mes tyre mori udhë, nuk pyeta më as veten as të 
tjerët në mund ta ndiznim zjarrin. Pas shenjës sime, malësori që ishte pra-
në vatrës ndezi shkrepësen dhe e futi mes kashtës. Nuk vonoi dhe flaka në 
vatër ndriçoi dhe ngrohu gjithshka. Enver Hoxha ndaloi një çast, buzëqeshi, 
dhe, sikur të kishte qenë në dijeni për çdo gjë vazhdoi bashkëbisedimin me 
fshatarët me seriozitetin e mëparshëm. Aparatet me diafragmën të hapur gjer 
në fund, fiksonin në film çdo detaj të takimit.

Ç’do të dalë në ekran nga kjo punë që bëmë këtu nuk e di. Di vetëm se nga 
gjullurdia që bëmë shpëtuam mirë.

Në mesditë lamë Pukën në gaz e hare dhe morëm rrugën për në Kolgecaj 
të Tropojës. Bisedojmë për xhirimet që bëmë dhe me kuriozitetin e njeriut i 
cili shkel këtu për herë të parë, shohim çdo gjë që na rrethon. Male. Gjithkund 
male. 

Pas një ore rrugë mes pyjeve të pafund, e herë pas here, fare pranë lumit 
të kristaltë që zbret me gurgullimë nga malet, mbërritëm në Fushë-Arëz. Nga 
aroma e pishave, në se kishim një herë uri, tani ajo u bë e papërmbajtur. 

Kërkuam ndonjë vend për të ngrënë. Na thanë se jo shumë larg gjen-
dej një mensë, po, përveç punëtorëve të kantierit, nuk u shërbenin të tjerëve. 
Shkuam. Na dhanë pa vështirësi nga një pjatë me fasule dhe nga një copë 
bukë misri, me kusht e vetëm, që filmin të cilin po përgatisnim t’ua dërgonim 
atyre të parëve. 

Hëngrëm shpejt e shpejt dhe vazhduam rrugën. Ndaluam vetëm kur 
mbërritëm përballë Kolgecajt, pasi ishim bërë gjithë pluhur. Vendosëm të la-
hemi në lumë.

Dhe, ashtu bëmë. Pastaj, operatorët nxorën aparatet për t’i pastruar edhe 
ato. Ndërkohë, unë mora lumit përpjetë për të parë natyrën.

Kalova një kthesë, edhe një tjetër, por, sa bëra disa hapa më tej, dy djem 
të rinj të armatosur, që ishin ulur prapa një guri, më ndalën. Pak më tutje 
pashë disa të tjerë, edhe ata të armatosur. Më pyetën cili isha, nga vija dhe 
ku shkoja. E pashë që nuk më besuan ndaj nxora nga xhepi fletë-hyrjen e 
Kinostudios dhe ua zgjata. Një prej djemve, pasi e pa fletë-hyrjen para e 
mbrapa dhe u konsultua me sy me shokun përballë, ma ktheu sërish. Ishte 
radha e sqarimeve për ato lloj “armësh” që pastronin shokët e mi te makina 
dhe që herë pas here i drejtonin nga ana e urës. Qesha dhe u thashë se janë 
aparate filmi. Heshtje. E pashë se edhe kësaj here ata nuk u bindën plotësisht, 
prandaj u përpoqa t’i marr me vete te makina. U nisëm. Unë rrija në mes, ata 
më shoqëronin anash. Ecnim dhe sa më shumë afroheshim, aq më e qartë 
bëhej për ta se operatorët nuk kishin armë në duart e tyre. Djaloshi dyshues 
deri atë çast, qëndroi dhe foli me gjysmë zëri: 

 “Na fal o shok që të ndaluam, po, këto ditë që kemi Komandantin mik në 
shtëpitë tona, duam të ndahemi faqebardhë”.

U ndava miqësisht me këta djem të thjeshtë malësorë, dhe, bashkë me 

operatorët u ngjitëm në Kolgecaj.
Nëntë apo dhjetë shtëpitë në të cilat me sa më thanë janë vendosur edhe 

zyrat e administratës dhe një rrugë nja dyqind metra e gjatë, rrethohen nga 
një pamje e rrallë. Bukuria e maleve të larta, plot gështenja, gërshetuar me 
ashpërsinë epike te grykave ku rrjedh Valbona e bardhë, vështirë të gjendet 
gjetiu.

Kërkojmë ndonjë që të na shpjegojë mbi programin e ditës së nesërme. 
Na thanë se shokët e Partisë ndodheshin aty ku po ngrihej tribuna.

Shkuam. Dhjetëra djem e vajza punonin për të zbukuruar vendin, ku do 
organizohej mitingu. Midis tyre, dhe teknikë nga Radio Tirana që shtrinin 
kabllo e bënin provat me mikrofona. 

Njerëzit që na duheshin i takuam, biseduam për çdo gjë që na interesonte 
dhe u larguam të shoqëruar nga një arsimtar vendas, tepër i përzemërt e i 
sjellshëm.

Fillimisht ndaluam tek gjellëtorja ku, malësorë të veshur me kostumet 
e krahinës së tyre hynin e dilnin si në pazar. Vështruam rreth e rrotull për 
ndonjë vend. Nuk kishte vend të lirë, ndaj vendosëm të dalim. Por, një malë-
sor i moshuar, që me sa duket kishte ndjekur lëvizjet tona, u foli disa të rinjve 
të lironin një stol dhe na ftoi të uleshim pranë tij. Shkuam. Mësuesi e njihte 
mirë. Ishte nga Dushkaja, fshati më i largët i zonës, buzë kufirit. Kishte bërë 
shtatë orë rrugë për të ardhur këtu. Donte ta takonte patjetër Enver Hoxhën, 
t’i shtrëngonte dorën, ta rrokte për qafe dhe t’i thoshte nja dy fjalë.

U bëmë kuriozë dhe e pyetëm se çfarë dëshironte t’i thoshte Komandan-
tit. Plaku ngriti 

mbi supe lëkurën e deles që kishte veshur, dhe, u mendua një çast. 
- “Dëshiroj t’i them Enver Hoxhës që të japë këtu në Kolgecaj një urdhër 

të rreptë e të prerë se, ka ca nëpunës që kur shkojnë me punë nëpër fshatra, 
në vend të venë më parë nëpër kasollet e të varfërve ku qahen hallet me 
zemër të hapur, ikin në ca shtëpi ku shtrohet sofra më mirë. Kjo punë mua 
nuk më pëlqen e më zemëron. Se, ka një histori të vjetër në këto anë që thotë 
se: kuçedrës po i preve kokën dhe e le në diell, asaj i bëhet prapë koka e të 
vërsulet”, - përfundoi malësori.

Hëngrëm darkë duke e parë dhe dëgjuar me admirim këtë njeri që, 
megjithëse dukej sikur vinte nga bota e mesjetës, gjykonte si një i ditur.

Rruga vazhdon të jetë plot lëvizje. Aty-këtu dëgjohen nga larg të goditura 
daullesh. Mësuesi na thotë se janë malësorët e Dragobisë që po zbresin. Të 
shtyrë prej kuriozitetit, morëm rrugën andej nga vinte zëri. Nuk kaloi shumë 
dhe u dukën hijet e larta të dhjetëra malësorëve. Në krye të të gjithëve printe 
një burrë shumë i moshuar. Shoqëruesi ynë duke e kuptuar dëshirën tonë për 
ta takuar këtë malësor, e ndali dhe na e prezantoi. Dul Alija, tetëdhjetë vjeçari 
i veshur me kostumin tradicional të zonës, fillimisht vuri dorën në zemër, 
pastaj e afroi atë pranë kokës.

“Tungjatjeta! - na përshëndeti me një zë të plotë, dhe, duke kthyer kokën 
nga bashkëudhëtarët e tij, vazhdoi: Sot ka zbrit gjithë malsija me taku nesër 
Komandantin. Kemi lanë në Dragobi vetëm një bari, që ruan delet e gjithë 
malësorëve”.

Megjithëse natë e pa drita përreth, shkëlqimi i syve i lexohej qartë. 

E hënë, 8 shtator 1952
Natën e kaluam në dhomën e mësuesit. Me t’u gdhirë morëm aparatet 

dhe shkuam te vendi ku do të organizohej mitingu.
Sheshi ishte i mbushur plot e përplot me njerëz të moshave të ndryshme. 

Të duket sikur këtu është mbledhur e gjithë Tropoja me tërë bukurinë dhe 
fisnikërinë e saj.

Në orën 9.00 turma lëvizi. Mes brohoritjeve, në tribunë u shfaqën En-
ver Hoxha dhe udhëheqësit e tjerë të Partisë e të qeverisë që e shoqërojnë, 
Mehmet Shehu, Tuk Jakova, Myslim Peza, Haxhi Lleshi, Shefqet Peçi e per-
sonalitete të tjera.

Janë çaste nga më emocionantet. Gëzojnë fytyrat e malësorëve dhe ajo e 
Enver Hoxhës, përshëndetin fëmijë, ngrihen lart flamuj, buçasin daulle, hid-
hen parulla, përplasen duar. Këtë tablo të zjarrtë ndjenjash operatorët për-
piqen ta fiksojnë në film me tërë forcën e bukurinë e saj. Se çfarë do të dalë 
nga kjo punë që po bëjmë këtu, tani për tani nuk mund të them dot asgjë. 
Di vetëm se ndodhemi para një prove nga më të vështirat dhe se këtë provë 
duhet ta kalojnë njerëz që sa kanë mësuar alfabetin e profesionit të kineastit. 
E rëndësishme është që ne po bëjmë të pamundurën për të regjistruar në film 
sa më mirë atmosferën festive me të cilën jeton Veriu ynë, dhe, se nga kjo 
punë e lodhshme që po bëjmë, Kinostudios do t’i kthehemi me një shkollë të 
dytë.

Entuziazmi arriti kulmin kur nga altoparlantët kumboi zëri i Komandan-
tit. Më pas, në shesh vendoset qetësia. Në sytë e malësorëve që janë përqen-
druar në qendër të tribunës, të duket sikur sheh të djeshmen e këtyre njerëzve 
me gjithë vuajtjet, përpjekjet e luftën heroike, që kanë bërë për të mbrojtur 
lirinë e mbajtur lart emrin dhe nderin e atdheut. Ndoshta, ende këta njerëz 
nuk e kanë hequr nga kullat e tyre jastëkun prej druri, pjellë diku andej nga 
mesjeta. Ndoshta, ende në odat e tyre të nxira nga pisha nuk ka hyrë drita e 
diellit. Megjithatë, në sytë e tyre sheh çdo çast dritë dhe optimizëm.

Mitingu mbaroi dhe sheshi përsëri oshtiu nga këngët e vallet. Enver Hox-
ha zbriti nga tribuna dhe takoi me radhë malësorët që i kishin zënë rrugën. 
Dikush i uronte mirëseardhjen, dikush tjetër e pyeste për shëndetin. Një grua 
malësore, sikur të kishte përpara një fëmijë e përqafoi, pastaj filloi t’i përkëd-
helte me duar uniformën ushtarake. Sytë e përlotur të Enver Hoxhës shkëlqe-
jnë në dritën e diellit edhe më shumë, dhe, në heshtje, bashkohen me ato të 
gruas malësore. 

Duke u përpjekur të fiksojmë në film qoftë edhe një pjesë të asaj që po 
kalonte para syve tanë, mbërritëm tek shtëpia ku Enver Hoxha do të takohej 
me përfaqësues të popullit të Tropojës.

Dhoma ishte po aq e errët sa ajo e Pukës. E vetmja shpresë ndriçimi këtu 
mbetej te copat e kompensatës të veshura me varak që kishim marrë me vete. 
Hapëm dritaret, dhe, pa humbur kohë i vendosëm ato përballë diellit. Filli-
misht tavani dhe më pas dhoma shkëlqyen, siç nuk e prisnim.

Morëm aparatet për të xhiruar diçka jashtë shtëpisë, por nuk arritëm të 
dalim. Tek dera u shfaq Enver Hoxha me një malësor për krahu. Ishte miku 
ynë nga Dushkaja.

Pas pak, dhoma u mbush plot me malësorë. U ndezën çibukët, u ndezën 
cigaret, dhe, bashkë me tymin që ngrihej lart dhe erën e fortë të duhanit, 
biseda mori udhë.

Dëgjoj dhe shikoj. Njerëzit të veshur me tirqe, jelekë e opinga llastiku apo 
qillota e xhaketa ushtarake, këta burra të ashpër e të moçëm, që nuk dinë me 
siguri të shkruajnë as emrin e tyre, të ulur këmbëkryq, bashkëbisedojnë me 
Komandantin dhe Kryeministrin për punët e shtetit e të qeverisë. 

... “Hap sytë se kanë filluar të lëvizin ca koka kuçedrash dhe përgjigju 
pa u tutur armiqve se ne nuk të turpërojmë”, - i thotë njëri prej tyre Koman-
dantit.

... “Mbylle kafenenë dhe na e bëj atë dyqan për vegla bujqësore, që për 
bukë të mos ia shtrijmë dorën kërkujt”, - i thotë një tjetër Kryeministrit. 

Pastaj dëgjova zërin e malësorit nga Dushkaja që filloi t’i thoshte ud-
hëheqësit fjalët që na kish thënë ne një natë më parë në gjellëtoren e qytetit.

Operatorët vazhdojnë të fiksojnë bisedën e hapur dhe të sinqertë, ndjen-
jat që shpërthejnë te njerëzit në çdo fjalë e çdo vështrim.

E ndjej se me zhurmën që bën aparati sa herë operatori shkel sustën e 
tij, prishim qetësinë dhe tërheqim vëmendjen. Por, shpejt ngushëllohem kur 
kujtoj se po fiksojmë në film momente që brezave kanë për t’u folur shumë 
për kohën tonë dhe të atyre që e sollën këtë kohë.

Minutat kaluan pa u ndjerë deri sa takimit i erdhi fundi dhe Enver Hoxha 
i shoqëruar nga malësorët, doli jashtë shtëpisë. Pas tyre dolëm edhe ne, të 
ngarkuar me arka e aparate dhe iu drejtuam vendit ku kishim lënë makinën. 
U ulëm pranë saj dhe po bisedonim për punën e bërë, kur, së largu pamë të 
vinte në drejtimin tonë, thuajse me vrap, një nga oficerët që shoqëronte Enver 
Hoxhën.

Rrëmbyem aparatet dhe nxituam t’i dalim përpara.
- “Hajdeni shpejt! - tha ai ende pa mbërritur pranë nesh, - Ju kërkon 

Komandanti. Edhe ti!”, - i tha pastaj shoferit.
- “U thashë apo s’ju thashë se, po e teprojmë!” - tha njëri nga shokët tanë 

duke ecur me aparatin në dorë dhe stativin në sup. 
Me këto fjalë mbërritëm te një oborr shtëpie ku kishte qëndruar Enver 

Hoxha dhe bisedonte me disa nga drejtuesit e rrethit.
U afruam. Ai na pa në sy të gjithëve dhe me shumë seriozitet na pyeti në 

kujdesej njeri për ne për të ngrënë e sistemuar. I thamë se çdo gjë ishte në 
rregull. Nuk na besoi.

- “Lërini aparatet, - na tha, - dhe shkoni e uluni aty ku do të ha drekë 
unë”.

Pas një ore, të ngopur e të shlodhur, u kthyem te makina për të marrë 
rrugën drejt Kukësit. Sistemuam aparatet dhe, në kohën që po bëheshim gati 
për t’u nisur, përpara na dolën dy ushtarë, të cilët mbanin në duar një kosh. 
Ishte ushqimi ynë i darkës. Ushtarët na thanë se nga sot ishim në forcën e 
shoqëruesve të delegacionit dhe do të kishim të bënim me Gaqo Kollumbin, 
apo “Yrkën” siç e njihja unë nga koha e luftës.

Shikuam njëri-tjetrin, dhe, si uruam në heshtje atë që duhej uruar, 
morëm rrugën drejt takimeve të reja.

Pasdite mbërritëm në Kukës, ku festa kishte filluar me kohë. Ndërkohë 
ne, u kthyem tek ura e Kukësit për të pritur dhe filmuar autokolonën. Sot, 
Enver Hoxhës për të mbërritur deri tek sheshi në qendër të qytetit, iu desh 
shumë më tepër kohë nga sa ishte parashikuar.

E martë, 9 shtator 1952
Ashtu siç pritej, mitingu i kuksianëve në sheshin “Skënderbe” në qendër 

të qytetit, ishte madhështor.
Enver Hoxha foli këtu nga ballkoni i Komitetit Ekzekutiv, i ndërprerë 

shumë herë e për një kohë të gjatë nga brohoritjet dhe entuziazmi i njerëzve 
që kishin mbushur sheshin.

Nga vendi ku qëndroja në njërën anë të godinës, thuajse poshtë ball-
konit, përpiqesha t’i ndiqja me sy operatorët në çdo lëvizje të tyre. Ishte e 
pamundur. Herë pas here, ata më fshiheshin mes turmës së njerëzve. Pastaj 
shfaqeshin përsëri. Në një moment, sa nuk më pushoi zemra kur pashë Janin 
që duke vrapuar drejt meje po godiste me grushtin e tij të madh e të rëndë 
kasetën e aparatit. 

“Çfarë ndodhi?” - e pyeta me një frymë e me gjysmë zëri.
“U bllokua”, - arriti të më thotë ai me ca sy që i shkëlqenin më shumë se 

zakonisht. 
Shoku dhe bashkëpunëtori im ishte përlotur nga inati dhe mërzia. Ashtu, 

krejt pa shpresë, ndërsa mbante të shtypur sustën e aparatit me njërën dorë, 
e goditi edhe një herë kasetën me dorën tjetër. Aparati punoi. Nuk arrita as 
ta përqafoj e as t’i them ndonjë fjalë. Jani u kthye rrëmbimthi dhe iku duke 
vrapuar andej nga erdhi disa sekonda më parë.

E kisha humbur aq shumë nga ngërçi që më mbërtheu, sa, nuk mora vesh 
që Enver Hoxha kish përfunduar fjalën e tij. Vetëm kur dëgjova një zë tjetër 
dhe ngrita kokën e pashë nga ballkoni, erdha në vete. 

Një malësor po përshëndeste në emër të kuksianëve.
Në fakt, ato minuta deri në fund të mitingut, as dëgjova ç’tha ai, as nuk 

pashë kush foli pas tij. Mendjen e kisha vetëm tek aparati që u bllokua. 

E mërkurë, 10 shtator 1952
Në Peshkopi mbërritëm pasdite, rreth orës 17.30, bashkë me lumin e 

njerëzve që zbriste nga qafa e Llaçenit, nga maja e Kubenit, nga kodrat e Sta-
ravecit. Nuk kisha parë ndonjëherë aq shumë njerëz në jetën time!

Xhiruam vetëm disa plane të përgjithshëm duke u kujdesur të mos harx-
hojmë film.

E enjte, 11 shtator 1952
Mitingu në Peshkopi ku morën pjesë mijëra banorë, mbaroi afër drekës. 

Për fat, aparati që dje na ngriu gjakun, sot punoi në rregull. Gjatë drekës, 
Hamdiu me Janin më treguan se kishin filmuar gjithshka sipas planit dhe 
harxhuar film pak më shumë se duhej.  

Një orë më pas, u nisëm e mbërritëm në Bulqizë.
Një nga drejtuesit e minierës, në pritje të udhëheqjes, më tregon se mi-

natorët sot e kanë lënë punën herët dhe kanë zbritur në qendër të minierës 
shumë orë përpara fillimit të mitingut. 

“Nuk u besohet se do të shohin dhe takojnë nga afër Komandantin”, - 
shtoi.

Pastaj, heshti një çast me vështrimin nga zyrat e minierës, u kthye nga 
unë e më tregoi me dorë një barake gjysmë të shkatërruar jo shumë larg nesh.

“Merre në film atë barakë se ajo është e para që u ngrit në këtë vend në 
vitin 1948 kur filloi puna në minierë”.

E shoh barakën të rrethuar nga dhjetëra ndërtesa që po i japin Bulqizës 
çdo ditë formën e një qyteze të vërtetë dhe më duket jo vetëm me shumë vlerë 
por, edhe shumë e bukur. 

Ndërkaq, Enver Hoxha mbërriti në Bulqizë. 
Ai, i rrethuar në çdo hap nga dashuria e minatorëve, kohën e parashikuar 

e kaloi më shumë duke u takuar e bashkëbiseduar me ta, se sa në tribunë duke 
folur. 

Pas mitingut, Enver Hoxha dhe grupi që e shoqëron u nis drejt Mirditës. 
Bashkë me ta, edhe ne.

E premte, 12 shtator 1952
Sheshi i vogël i qytetit të Rrëshenit ishte mbushur plot me malësorë të ve-

shur si për festë. Mes flamurëve të shumtë që valëviteshin, larmia e ngjyrave 
të kostumeve, ritmet e papërsëritshme të zonës dhe lëvizjet e mrekullueshme 
të valltarëve, dukeshin edhe më të bukura.

Nuk vonoi, dhe, krejt papritur, Enver Hoxha u shfaq në shesh. Mitingu i 

parashikuar për në orën 12.00 ishte afruar një orë më përpara.
Operatorët të kapur në befasi, rrëmbyen aparatet dhe vrapuan drejt tij. 

Hamdiu u ngjit në katin e dytë të Komitetit të Partisë të fiksonte nga lart at-
mosferën e sheshit. Jani, për fatin tonë, arriti të filmojë momentin e fundit 
të një takimi krejt të veçantë. Maria Biba, vajza pesëvjeçare e Bardhok Bibës, 
ish drejtuesit të Mirditës vrarë nga diversantët, kishte vrapuar drejt Enver 
Hoxhës me lule në duar. Këtë moment Jani nuk mundi ta fiksojë pasi ishte në 
lëvizje, por, të paktën arriti të fiksojë momentin kur Ai e mori në krahë dhe 
ajo i dha lulet.

Një çast më vonë, Enver Hoxha hyri në godinën e Komitetit të Partisë dhe 
sa hap e mbyll sytë doli në ballkonin e saj duke përshëndetur me dorë.

Dy orë më pas, operatorët më shumë se të lodhur dukeshin të kënaqur. 
Aty në hollin e katit të dytë të Komitetit të Partisë, tek rrinim në këmbë e të 
shpenguar dhe operatorët më tregonin me zë të ulët çfarë kishin mundur të 
fiksojnë, Enver Hoxha i cili ato çaste po lexonte gazetën në një nga zyrat e 
godinës, sa na pa përmes derës së hapur, u ngrit dhe erdhi drejt nesh. Na dha 
dorën, dhe, me buzëqeshjen e tij të ngrohtë e të përzemërt, na pyeti: 

- “Hë, e patë gazetën sot? - dhe e hapi gazetën që mbante në dorë në 
faqen e tretë. - Shkruajnë për filmat tuaj. Apo e lexuat?”

- “Jo!” - iu përgjigjëm.
- “U lavdërojnë pak si shumë, po, mirë bëjnë, se edhe juve mirë e keni 

filluar. Pastaj është dhe fillimi. Ndonjë fjalë më shumë nuk prish punë, veç 
ato, lavdërimet, t’i kuptojmë drejt e të mos na rritet mendja, se pastaj do të 
fillojnë të na shajnë e s’do na vijë fare mirë. Apo jo?”

Tundëm kokat në shenjë pohimi.
- “Po me punë si po shkoni? - pyeti pastaj. - E shoh që lodheni ca, se u 

duhet të bridhni megjithë këto aparate që i keni besoj mjaft të rënda, po, 
ama, kjo punë është shumë e bukur dhe me vlera kolosale për të sotmen e të 
ardhmen”. 

Heshti një çast dhe më zgjati gazetën që mbante në dorë.
“Tani lexoni ‘Zërin e Popullit’ çfarë thotë për juve, pastaj vazhdoni pu-

nën”, - na tha dhe u largua.
E hapa gazetën rrëmbimthi në faqen e tretë. Në krye, djathtas, lexoj 

“Zhurnalet e parë të Kinostudios sonë”. Pastaj shoh kush e ka firmosur. M.J. 
E kuptova. Ishte gazetari i mirënjohur Javer Malo.

E shtunë, 13 shtator 1952
Shokët e Drejtorisë së Shtypit në KQ të PPSH, dje, kur po hanim drekë 

më porositën të jemi gati se, nuk dihet kur do të niseshim për në Ulzë dhe 
Burrel. Me sa kam kuptuar, këto janë dy ndalesat e fundit të Komandantit në 
Shqipërinë e Veriut.

Në fakt, pasditja nuk pati aktivitete kështu që ndenja shtrirë në dhomën e 

konviktit ku na kishin vendosur për të fjetur. Duhet të jem ftohur se trupi më 
therr i gjithi dhe kam ethe. 

Sa për mëngjesin e sotëm, kur zbardhi ai na gjeti në Ulzë. Vendosëm të 
udhëtojmë herët, që të mos nxitonim për t’u bërë gati. 

Në orën 10.00 Enver Hoxha mbërriti në Ulzë. Ai u ndal në sheshin para 
kantierit, ku do të mbahej mitingu, dhe, kur të gjithë prisnin të ngjitej në tri-
bunë, Enver Hoxha mori rrugën andej nga nuk ishte menduar. Kishte vendo-
sur të vizitonte vendin ku do të ngrihet diga e hidrocentralit dhe të takonte nga 
afër punëtorët që po çajnë shkëmbin për t’i dhënë dritë Shqipërisë. Vrapojmë 
dhe mundohemi të fiksojmë gjithshka nga ai shtrëngim i fortë duarsh dhe ai 
përqafim i ngrohtë i udhëheqësit me punëtorët. 

Për ne si kineastë, ky takim spontan është më i bukur dhe më emocionues 
se mitingu i planifikuar, pavarësisht se edhe ai ka domethënien dhe vlerën e 
tij.

 Në Burrel mbërritëm në drekë. Atmosfera festive lexohet lehtas në rrugë, 
çati, ballkone, dyer, dritare. Mbi të gjitha, në fytyrat e njerëzve të zbritur për 
gjithë natën nga Burgajeti, Lisi, Kurdariaj e fshatrat përreth, që ishin gdhirë 
aty në sheshin e qytetit.

Dy orë më vonë, matjanët do t’i rezervonin Komandantit një pritje po aq 
të ngrohtë e entuziaste se ajo e pukjanëve, tropojanëve, kuksianëve, dibra-
nëve e mirditorëve gjatë atyre ditëve të paharruara.

E enjte, 25 shtator 1952 
A ka ditë më të shënuar se martesa në jetën e njeriut? 
Të shtunën, më 20 shtator 1952 i dhashë përgjigje edhe unë kësaj pyetje. 
Për rastësi apo për fatin tim, meqenëse dhjetë ditë më parë u ktheva nga 

shërbimi në Veri të vendit i sëmurë e nuk kish kush më shërbente (mamaja 
me babanë prej më shumë se dy muajsh gjendeshin në Dardhë dhe erdhën 
prej andej më 18 shtator), Xhano qëndroi atë natë në shtëpinë time. Në këtë 
situatë, të nesërmen, i propozova të qëndronte përfundimisht këtu dhe të 
bënim sa më shpejt një ceremoni të thjeshtë ku ta shpallnim martesën tonë. 
Ajo pranoi.

Kështu, më 20 shtator, organizuam një darkë ku morën pjesë familja ime, 
një motër e Xhanos (familja e saj nuk erdhi pasi, zemërimit prej disa kohësh 
që ajo qe lidhur me një djalë orthodhoks ju shtua edhe zemërimi i qëndrimit 
tek unë pa lejen e tyre) dhe, shokët tanë më të afërt. 

Xhano, e veshur fare thjesht, me një fustan gri me cirka dhe me një karficë 
në flokë, veshur dhe vënë sa e sa herë deri atë natë, m’u duk më e bukur se 
çdo herë tjetër. I shkëlqenin sytë dhe i ndriste fytyra. Të nesërmen, kur ja 
thashë këtë gjë, ajo m’u përgjigj duke buzëqeshur:“edhe ti nuk dukeshe më 
pak i lumtur”. 

Ngjarje

E mërkurë, 8 tetor 1952 
U bënë disa orë që udhëtoj i vetëm me vapor drejt Odesës. Prej andej 

do shkoj në Moskë ku më duhet të qëndroj disa kohë për të montuar bashkë 
me Ilia Kopalinin filmin dokumentar “Shqipëria”. Mbi të gjitha, pa gjendje 
shpirtërore e pa humor.  

Rri, rri dhe mendja më shkon tek Xhanushka ime që, pa nisur mirë jetën 
bashkë i duhet të qëndrojë larg meje. Për më shumë me prindërit e mi, ende e 
panjohur për ta dhe ende e pamësuar me ta. Por, nuk kam ç’bëj. Të mos isha 
i detyruar, nuk do nisesha kurrë drejt Moskës në këtë moment, megjithëse 
më ka marrë shumë malli për qytetin dhe njerëzit me të cilët u ndava pak më 
shumë se gjashtë muaj më parë kur u ktheva prej andej. 

E martë, 21 tetor 1952 
Mbrëmë në “Dom Kino” u shfaq kinoreportazhi “Takim i përzemërt” për 

dokumentaristët sovjetikë. 
Kurioz pasi u nisa për në Moskë dhe nuk arrita ta shoh filmin të për-

funduar, kërkova ta shoh paraprakisht. Filmi më pëlqeu, megjithëse, jam i 
bindur që jashtë tij kanë mbetur shumë momente të bukura, kjo si për faj të 
pamundësisë teknike, ashtu dhe të pazotësisë tonë.

Edhe të pranishmit e pëlqyen dhe e duartrokitën filmin. Sa për diskuti-
met, ata u shprehën me fjalë të ngrohta e mjaft inkurajuese për punën tonë të 
parë duke vlerësuar në mënyrë të veçantë atmosferën e filmit. 

E konsideroj veten me shumë fat që u ndodha në Moskë e mora pjesë në 
një mbrëmje kaq miqësore e dashamirëse. Si të mos mjaftonte kjo, kur erdha 
në hotel gjeta një telegram nga Tirana, përmbajtja e të cilit më gëzoi edhe më 
shumë mbrëmë. 

“I dashur Endri. Jemi mirë. Filmi u pëlqye shumë. Urime. Na shkruaj. 
Të puth, Xhano”.

Shënime

Me sa kuptoj, filmi “Takim i përzemërt” po mbrëmë ka filluar të shfaqet 
në Tiranë. Shpresoj të pritet mirë nga spektatori. Nesër do të përpiqem të 
lidhem me Xhanon në telefon për të mësuar më shumë.

E mërkurë, 22 tetor 1952
Sot, fola me Xhanon në telefon e cila pasi ma shfaqi hapur mërzinë që 

e lashë vetëm (si për të ma shtuar edhe më shumë mërzinë mua), më tregoi 
edhe për filmin dokumentar “Takim i përzemërt” që, siç kam shkruar, e lashë 
të papërfunduar. 

- “Më 9 tetor 1952 erdhën në Kinostudio dhe e panë filmin Nexhmije 
Hoxha dhe Manush Myftiu. E miratuan pa vërejtje. Bënë vetëm dy ndry-
shime në tekst kështu që e inçizuam nga e para, - më tha ajo, - prandaj mos 
u shqetëso. Më 16 tetor 1952 filmi u shfaq me ftesa dhe po atë natë e në atë 
kohë u shfaq edhe për popullin përpara Komitetit Ekzekutiv të Tiranës. Më 
17 tetor 1952 filmi filloi të shfaqet në të gjitha kinematë e Tiranës”. 

Pastaj më tregoi që, një nga këto net kishte shpënë në kinema për të parë 
filmin edhe Baba Todin e mamanë, të cilët ishin kënaqur shumë, veçanërisht 
kur kishin parë emrin e djalit të tyre në ekran.

Me pak fjalë, sot, bëhen pesë ditë që filmi po shfaqet në Tiranë.

Shënime

SHQIPËRIA

E shtunë, 8 nëntor 1952 
Sot u mbush muaji, që ndodhem në Moskë. Vazhdoj të çmallem me qyte-

tin e miqtë dhe të punoj bashkë me Ilia Kopalinin për montimin e filmin do-
kumentar “Shqipëria”. 

Të punosh në montazh pranë Ilia Kopalinit do të thotë të jesh me shumë 
fat. 

Pranë tij ke rastin të shohësh se si, me një mendje të kthjellët dhe me një 
durim të admirueshëm ky regjisor është në gjendje që nga shtatëmbëdhjetë 
kuti me material bruto, në tavolinën e punës të seleksionojë dhe përzgjedhë 
atë çka është më e mira dhe më me vlerë për filmin me tetë akte. Po ashtu ke 
rastin të shohësh se si ky regjisor me shumë eksperiencë respekton kolegun 
me pak ose aspak eksperiencë në kinematografi, madje shfrytëzon çdo rast 
për t’u konsultuar me të e dëgjuar sugjerimet e tij. 

Ia njoh cilësitë këtij regjisori të madh, ndaj, kur më ftoi të bashkëpu-
nonim në filmin “Shqipëria” (është i treti film që realizon për Shqipërinë dhe 
shqiptarët), u gëzova. Puna pranë tij është kënaqësi e madhe, por, dhe shkollë 
e madhe. Pastaj më dha skenarin që e kishte shkruar vetë. Ishte një tregim i 
mrekullueshëm artistik mbi vendin tonë dhe premtonte për të realizuar një 
film me të vërtetë të bukur.

Tani që u mbush muaji këtu në Moskë, mund të them se, unë dhe kolegët 
e mi, operatori Jani Nano, poeti Llazar Siliqi dhe kompozitori Çesk Zadeja, 
jemi ndjerë mjaft mirë. Në radhë të parë dhe mbi të gjitha, falë atmosferës 
miqësore dhe bashkëpunuese që na ka krijuar Ilia Kopalin. 

Personalisht mendoj se, ai këtë e ka bërë për dy arsye. E para, për të na 
bërë edhe ne të ndihemi pjesëtarë të një ekipi realizues, pavarësisht kombë-
sisë dhe eksperiencës. E dyta, për të na mësuar si punohet me skenarin, në 
sheshin e xhirimit, në montazh apo për përfundimin e filmit. Duke rikujtuar 
sot gjithshka nga koha pranë regjisorit Ilia Kopalin, po veçoj, preokupimin 
e madh të tij për të kuptuar qartë e drejt detyrën me të cilën ishte ngarkuar 
gjithsecili, preokupimin e madh për të vënë në qendër të filmit njeriun, pre-
okupimin e madh të tij për të shpjeguar përmes mjeteve filmike arsyen e 
sukseseve të arritura në Shqipëri në të gjitha fushat brenda një kohe fare të 
shkurtër. 

Takimet e shpeshta, thjeshtësia e komunikimit, bisedat e gjata, diskuti-
met krijuese me të, do mbeten të pashlyera për mua.

E enjte, 1 janar 1953
Mbrëmë, Ilia Kopalin dhe Nadjezhda Ivanovna u kujdesën të krijonin 

sa më shumë atmosferë në shtëpinë e tyre që unë dhe Llazar Siliqi të mos e 
ndjenim mungesën e familjeve tona natën e Vitit të Ri. Nuk di të them për 
Llazarin, po, me mua si dhëndër i ri që çdo çast e kisha mendjen tek Xhanush-
ka ime e dashur, nuk ia dolën. Nuk e pata menduar dhe nuk isha përgatitur 

ta kaloja Vitin e Ri larg saj që vitin e parë të martesës. Por, kështu rrodhën 
punët. Ne nuk përfunduam dot në kohë montazhin, ata nuk përfunduan dot 
në kohë kopjen e filmit.

E enjte, 8 janar 1953 
Është dita e pestë që udhëtoj me vapor nga Odesa drejt Shqipërisë. Gjys-

ma e të keqes. Të paktën në kthim nuk jam më vetëm, por bashkë me Ilia 
Kopalinin e Llazar Siliqin. 

E kam thënë në fillim të shënimeve për këtë film. Isha me fat që Ilia Ko-
palini më përzgjodhi mua dhe po me kaq fat që punova me Ilia Kopalin.

Sot mendoj se jam me fat që kam dhe një shok kaq të mirë dhe një bash-
këpunëtor kaq serioz sa Llazar Siliqi. Shpresoj shumë që, vitet e ardhshme 
kjo miqësi dhe ky bashkëpunim do të na bëjnë të krijojmë vepra edhe më të 
bukura e të frymëzuara se filmi “Shqipëria”.

E hënë, 12 janar 1953 
Ndodhi ajo që as e kisha menduar ndonjëherë. Në premierën e filmit do-

kumentar “Shqipëria” erdhi mbrëmë vetë Enver Hoxha. 
Në fakt, askush nga ne nuk mendonte e priste që të vinte. Vetëm kur 

drejtori i Kinostudios Nesti Zoto u afrua pranë meje dhe Llazar Siliqit në holl 
dhe na tha me zë të ulët të merrnim Ilia Kopalinin e të dilnim tek hyrja krye-
sore e Teatrit Popullor, çdo gjë u bë e qartë. Gati-gati, e humba. Emocionet 
e premierës më kishin bërë të mos e vija re shtimin dhe lëvizjet e forcave të 
sigurisë përreth nesh. 

Pesë minuta më vonë, Enver Hoxha zbriti nga makina dhe i shoqëru-
ar nga shokët e tjerë të udhëheqjes erdhi drejt hyrjes. Na përshëndeti me 
ngrohtësi të gjithëve, dhe, duke marrë Ilia Kopalinin për krahu, na ftoi të 
hynim së bashku në sallë. Nën sytë dhe kureshtjen e atyre pak njerëzve që 
kishin mbetur ende në holl (të gjithë personel shërbimi pasi të ftuarit kishin 
zënë vend në sallë), Enver Hoxha u ngjit lart në llozhën qëndrore. Heshtjen 
që mbretëronte në gjysmë errësirën e sallës, papritmas e thyen duartrokitjet. 

Ishte radha e prezantimit të autorëve dhe përshëndetjeve nga kryetari i 
Komitetit të Arteve dhe Kulturës, Fatmir Gjata e regjisori Ilia Kopalin.

Pak çaste më vonë, filmi filloi të shfaqet në ekran, po, mua nuk më in-
teresonte ai. Më shumë se ai, i mbërthyer pas karriges, mbrëmë u përpoqa të 
shihja reagimin e të ftuarve. Kështu, minutë pas minute, megjithëse ata re-
agonin mirë në momente të veçanta, për dreq, mua filmi po më dukej i gjatë. 
Aq i gjatë sa nuk më besohej se mund të përfundonte ndonjëherë. Për fat, 
në një moment, ai përfundoi. Në shoqërimin e duartrokitjeve dhe sytë e të 
gjithëve, Enver Hoxha u ngrit në këmbë dhe përshëndeti të pranishmit. 

Ndërkaq ne, sipas porosisë, dolëm përsëri në hyrje të Teatrit Popullor. 
Para se të largohej, Ai na dha dorën me radhë duke na përgëzuar edhe një 

herë për këtë arritje të kinematografisë sonë të re. 

E shtunë, 7 shkurt 1953 
Sipas telegramit që mora nga Ilia Kopalin, sonte në sallën e madhe të 

“Dom Kino” në Moskë do të shfaqet për punonjësit e kinematografisë filmi 
dokumentar “Shqipëria”. 

E mërkurë, 11 shkurt 1953
Mbrëmë filmi dokumentar “Shqipëria” ka nisur të shfaqet në kinematë e 

Moskës. Së pari, në kinema “Metropol”.
“Shfaqja shkoi mjaft mirë dhe filmi u pëlqye, - më tha sot në telefon op-

eratori Ruva Hallushakov me të cilin kam xhiruar jo vetëm këtë film po edhe 
‘Rrugë e lavdishme’”.  

Shpresoj që filmi të pritet po aq mirë sa edhe në Tiranë.

E premte, 27 shkurt 1953
Sot, takova në Tiranë një nga bashkëpunëtorët e mi të ekranit që kish 

ardhur disa ditë më parë nga Moska, ku vazhdon studimet në Fakultetin e 
Filozofisë. 

Them një nga bashkëpunëtorët e mi të ekranit sepse, Agim Popa është 
spikeri apo folësi i kinoditarit të parë shqiptar, filmit dokumentar “Rrugë 
e lavdishme”, kinoreportazhit “Takim i përzemërt” dhe së fundi filmit 
dokumentar“Shqipëria”.

“Shoku Enver, - më tha në konfidencë ai, - më 17 shkurt 1952 i ka dër-
guar një letër falënderimi Ministrit të Kinematografisë të BRSS, Bolshakov, 
ku e njofton se filmi dokumentar “Shqipëria” është pritur me entuziazëm të 
madh dhe është pëlqyer shumë nga masat punonjëse të Shqipërisë”.

Pastaj më tregoi për shfaqen e filmit dokumentar “Shqipëria” për punon-
jësit e kinematografisë, diskutimet e kolegëve rusë dhe premierën në Moskë. 

Gjithshka shkoi “отличнo”, përfundoi miku im Agim Popa.
Nuk mund të mos ndjehesha mirë.

E hënë, 28 shtator 1953
Ora 02.30. Xhano lindi djalë.
Mbaj mend që, një vit më parë kam pyetur veten, a ka ditë më të shënuar 

se martesa në jetën e njeriut? 
Sot, një vit më pas, them: “Po. Dita më e shënuar në jetën e njeriut qenka 

kur bëhesh baba”. 
E di që është ende shpejt për t’u ambientuar me këtë emërtesë po, ndjen-

ja e të bërit “baba” më ka mbërthyer të tërin. Nuk kam pse ta fsheh. Ndihem i 
lumtur. Dhe, kur ndihem unë babai kështu, mere me mend sesi ndihet Xhanua 
ime e shtrenjtë, që është bërë nënë. Jam i sigurt, më shumë se e lumtur.

Pas lajmit që më dha doktor Gliozheni, erdha në shtëpi sa për të gëzuar 
mamanë e baba Todin, që po më prisnin si ujët e pakët në kuzhinë. Në një 
ditë të tillë të shënuar, mirë është që njeriu ta ndajë gëzimin me shokë e miq. 
Kështu, për orë të tëra sot festova ku munda duke filluar e mbaruar tek kafe 
“Tirana”.

Tani që po shkruaj është ora 23.00
Gëzimi është shumë i madh e duket festa do vazhdojë edhe ditët në vazh-

dim.
Pastë këmbën e mbarë ky djalë në familjen Keko!

Ngjarje

E shtunë, 20 shkurt 1954
Kinematografia jonë sapo ka hyrë në vitin e tretë të jetës së saj dhe kup-

tohet, si një kinematografi në hapat e parë të saja, ajo më shumë se arritje ka 
dobësi dhe probleme. I bindur për sa thashë, do të përpiqem t’i hedh në letër 
ato me qetësi dhe kurajo sepse kjo është në të mirë të punës sime dhe të filmit 
tonë.

Nga dita e fillimit të aktivitetit të Kinostudios “Shqipëria e Re” e deri më 
sot janë prodhuar 15 kinozhurnale që paraqesin aspekte të ndryshme nga 
jeta e vendit tonë dhe 7 kinoreportazhe të metrazhit të shkurtër e të mesëm, 
siç janë “Takim i përzemërt”, “Betimi i popullit shqiptar përpara Stalinit të 
madh”, “Festa e Ushtrisë Popullore”, “Kongresi II i PPSH”, “Festa e Çlirimit”, 
etj.

Duke u ndalur tek kinozhurnalet mendoj se, në pjesën më të madhe të 
suzheteve të tyre, tregimi është i rrjedhshëm dhe i paraqitur artistikisht mirë. 

Kështu...
Në suzhetet mbi kombinatin e tekstilit “Stalin”, fabrikën e zhveshjes së 

pambukut në Fier, fabrikën e zhveshjes së orizit në Vlorë, fabrikën e sheqerit 
në Maliq, kombinatin e drurit në Elbasan dhe rafinerinë e naftës në Cërrik, 
është treguar mjaft mirë çfarë ka bërë populli ynë brenda një kohe kaq të 
shkurtër. 

Po ashtu, në suzhetet mbi montimin e makinerive në fabrikën e çimen-
tos në Vlorë dhe punën e kooperativistëve të Bitinckës për vjeljen e panx-
harsheqerit, entuziazmi i njerëzve arrihej të lexohej qartazi në fytyrat e tyre. 

Apo suzhetin “Rruga e dritës”, ku është arritur të tregohet në mënyrë 
realiste puna heroike e brigadës së “Shqiponjave”, që në kondita shumë të 
vështira dhe në luftë me natyrën çanë shkëmbin.

Ndërkohë, duke i parë me sy kritik kinozhurnalet, mendoj se puna jonë 
në to nuk është kudo e një niveli. Në to hasim dhe suzhete të pa ndërtuar e 
pa lidhje logjike, suzhete që nuk i pasqyrojnë si duhet jetën dhe përpjekjet e 
njerëzve. 

Mes këtyre të fundit, dallon ai për kooperativën e Maminasit mbi punët 
përgatitore të fshatarëve për mbjelljet pranverore dhe problemet kryesore 
të kësaj stine. Tregimi vërtet filloi mirë me paraqitjen e natyrës së bukur të 
pranverës, pemët plot lule, shqerrat livadheve që përkëdhelen nga fëmijët, po 
nuk vazhdoi ashtu. Çfarë ndodhi? Bukuria e peizazhit na rrëmbeu aq shumë 
si mua regjisorin ashtu edhe operatorin Sokrat Musha sa ramë pa vetëdije në 
lirizëm të tepruar duke i dhënë më shumë vend se duhej. Pas këtij fillimi lirik, 
paraqitëm një grup grash duke qëruar të lashtat nga barërat e këqija, pastaj 
prashitjen e vreshtave dhe së fundi lërimin e tokës me traktor. Na u duk sikur 
çdo gjë e kishim zgjidhur në rregull, por ja që në të vërtetë kur suzheti u shfaq 
në ekran, nuk ishte ashtu. Pse ndodhi kjo? Sepse ne e filluam punën pa u njo-
hur mirë me problemet e fshatit për këtë stinë, nuk e ndërtuam suzhetin mbi 

ato gjëra që janë vërtet tipike sot për fshatin tonë dhe u kapëm më shumë pas 
formës se sa pas përmbajtjes. E gjitha kjo solli si përfundim që suzheti me të 
drejtë të vlerësohet si një punë e dobët.

Po ashtu, me vlerësimin dobët duhet të rreshtohen edhe suzhetet “Lëmi 
i parë shtetit” dhe “Puse të rinj vajgurorë”. Kjo sepse, në suzhetin e parë 
mungon gruri dhe në të dytin nafta. E thënë shqip, mungon tregimi. Në fakt, 
si në njërin ashtu edhe në tjetrin, tregimi as fillon, as zhvillohet, as mbaron. 
Njerëzit veprojnë në mënyrë mekanike dhe nuk të lenë asnjë përshtypje.

Ndërsa në suzhetin mbi ndërtimin e uzinës së Cërrikut, shikojmë qindra 
njerëz që punojnë plot vrull për përfundimin e veprës para afatit dhe qin-
dra makina transporti, ekskavatorë e buldozerë, që lëvizin nga njëri vend në 
tjetrin. Për fat të keq, kjo atmosferë me të vërtetë emocionuese nuk mundi të 
evidentohet në ekran për shkak se, veçanërisht njerëzit janë paraqitur keq. 
Ata hynë në suzhet vetëm se duhet të hynë. 

Si konkluzion, unë dhe kolegët e mi duhet të reflektojmë sa nuk është 
vonë. E them këtë pasi, ne nuk mund dhe nuk duhet kurrsesi t’i imponojmë 
spektatorit të pranojë një emocion kur nuk jemi emocionuar vetë më parë.

Shkolla na mësoi ndër të tjera se, nuk ka suzhete interesante dhe jo inte-
resante, por ka suzhete të realizuar në mënyrë interesante dhe në mënyrë jo 
interesante. 

Ja pse sot në punën tonë krijuese kemi detyrimin t’i kërkojmë heronjtë, 
ngjarjet e faktet në jetën e përditshme dhe fiksojmë në film vetëm pasi t’i kemi 
njohur mirë ato. 

E hënë, 5 prill 1954 
Sot në mëngjes më thirri drejtori i Kinostudios Nesti Zoto dhe më dha 

lajmin e shumëpritur. Këshilli i Ministrave në mbledhjen e datës 2 prill 1954 
e kishte miratuar propozimin e Sekretariatit të KQ të PPSH që Kinostudio 
me rastin e 10-vjetorit të çlirimit të atdheut të realizojë filmin e parë artistik 
shqiptar “Toka Jonë”.

U gëzova. Me sa duket, dëshira ime po realizohet. 
Thuajse prej afro një viti, në planet e mia krijuese ka qenë edhe drama 

“Toka Jonë”. Më pëlqeu shumë kur e lexova në dorëshkrim. M’u duk një 
dramë thellësisht shqiptare, e ndërtuar mjeshtërisht mbi një ngjarje shumë 
dramatike dhe me karaktere të forta shqiptare, një dramë që kur të vihet në 
skenë, jam i sigurt, se do shkaktojë emocione të forta tek spektatorët. Dhe 
vërtet. Kur e pashë në skenën e Teatrit Popullor, më tronditi. Por, ajo edhe 
mund të ekranizohet me të njëjtën forcë emocionale. Këtë mendim timin ja 
thashë atëherë edhe autorit të saj Kolë Jakova me të cilin njihem nga koha 
e luftës përmes vargjeve të tij që i këndonim ngado shkonim maleve. Më 
pas kur punonim së bashku në Komitetin e Arteve dhe Kulturës, njohja ia la 
vendin miqësisë. Pikërisht në një nga këto takime miqësore, më kujtohet, ja 
tregova Kolës dëshirën time për t’a kthyer dramën në skenar e pse jo, një ditë 
edhe ta xhiroja vetë. Ai, më dëgjoi me qetësinë e tij karakteristike dhe, për 
fatin tim të mirë jo vetëm e mirëpriti, por u tregua i gatshëm të më ndihmojë. 
Siç duket kish ardhur koha të bashkëpunonim mes nesh. Me kënaqësinë e 
këtij momenti të bukur dhe dëshirën për të mos humbur kohë, të nesërmen e 
asaj dite shkova në Kinostudio dhe ia propozova temën drejtorit Nesti Zoto. 
Përsëri për fatin tim të mirë, ai e mirëpriti dhe më premtoi se shumë shpejt 
do të bisedonte me drejtuesit e Ministrisë së Kulturës pasi vendimmarrja për 
një propozim të tillë i kalonte kompetencat e tij.

Kështu nisi puna për shkrimin e skenarit mbi motivet e dramës “Toka 
Jonë” në marsin e vitit 1953 kur ajo ende nuk ishte vënë në skenë. Nga ajo 

Shënime

ditë deri në fund të vitit kur dhe e dorëzova skenarin për miratim në Kinostu-
dio, kam shkruar e rishkruar disa variante të cilat i kam konsultuar me Kolën 
dhe miqtë e mi shkrimtarë e gazetarë. Në përgjithësi, si unë, Kola dhe miqtë 
tanë jemi të kënaqur. Por jo shokët sovjetikë, si regjisori Dxigan që ka ardhur 
me kërkesën e palës shqiptare për të ndihmuar në lidhje me ndërtimin dra-
maturgjik të skenarit dhe skenaristi Papova e regjisori Ilia Kopalin që i kanë 
dërguar mendimet e tyre me shkrim.

Por, duke u kthyer tek lajmi i bukur që më dha sot Nesti, mund të them 
se tani nuk më mbetet gjë tjetër veç të ngre grupin dhe të filloj menjëherë nga 
puna. Së pari me kinoprovat për të përzgjedhur aktorët e filmit dhe gjetjen e 
vendeve të xhirimit. Më pas të nis xhirimet. Ndërkohë, paralelisht me këto 
punë, do të na duhet të nxitojmë bashkë me Kolën për të korrigjuar skenarin 
mbi bazën e mendimeve apo vërejtjeve të shokëve sovjetikë.

Për të qenë i sinqertë, ndryshe nga deri sot që jam ndjerë i qetë dhe kam 
besuar në forcat e mia krijuese, sa më shumë minuta kalojnë dhe sa më shumë 
e mendoj, aq më shumë bindem se në krijimtari nuk mjafton vetëm dëshira. 

Megjithatë, përpara faktit të kryer, aq më tepër që propozimi ka qenë imi, 
më duhet të guxoj. Pastaj, siç ka thënë Enver Hoxha në mbledhjen e Sekre-
tariatit të KQ të PPSH më 22 mars 1954: “Ky film do të jetë një provë e madhe 
për punonjësit e kinematografisë dhe do të çelë rrugën për filma të tjerë në 
të ardhmen”.

E mërkurë, 8 shtator 1954 
Me urdhër nga Lart, sot ndërpreva punën me kinoprovat e filmit “Toka 

Jonë”, që i fillova më 10 prill.
Diçka kisha dëgjuar në fakt që, Sekretarja e KQ të PPSH Liri Belishova 

dhe Drejtoresha e Drejtorisë së Agjit-Propit Nexhmije Hoxha, mbi bazën e 
mendimeve të shokëve sovjetikë kanë përgatitur një relacion për Sekretariat-
in e KQ të PPSH, por nuk e dija që ai ishte diskutuar në mbledhjen e djeshme 
më 7 shtator 1954. 

Sot, nga sa munda të mësoj prej Nestit, ata kanë shfaqur rezerva lidhur 
me bazën teknike të pamjaftueshme për realizimin e një filmi artistik dhe 
kanë sugjeruar që për këtë të kërkohet ndihmë në Bashkimin Sovjetik. Po 
ashtu, veçanërisht regjisori Dxigan, ka sugjeruar dërgimin në Moskë për tre 
muaj specializimi që nga skenaristi, regjisori deri tek operatori, piktori e drej-
tori i filmit, ardhjen e një regjisori sovjetik që për një muaj e gjysmë të asistojë 
në fillimin e xhirimeve dhe po një muaj e gjysmë më pas në montimin e filmit. 

Pikërisht, mbi bazën e këtyre mendimeve, dje Sekretariati i KQ të PPSH 
ka diskutuar e në fund ka konkluduar “Të mos shpejtohemi në realizimin e 
filmit artistik ‘Toka Jonë’ por të kërkojmë dhe skenarë të tjerë e pastaj të ven-
dosim, Kinostudios i mungojnë mundësitë teknike për një hap të tillë, xhirimi 
i filmit do të angazhojë shumë forca krijuese, veçanërisht aktorë të teatrit dhe 

regjisori Endri Keko të mos ngarkohet me një punë të tillë, pasi është i vetmi 
regjisor që merret me filmin dokumentar”.

Si përfundim, ai e konsideroi të parakohshme punën për realizimin e një 
filmi artistik. 

Më erdhi keq. Megjithatë, më duket se shpëtova nga një siklet i madh 
e i parakohshëm. Të parës që ia dhashë lajmin ishte Xhano. Mendova se do 
të mërzitej. Por, jo. Ndryshe nga ç’mendoja unë, asaj i shkëlqyen sytë nga 
gëzimi. 

- “Më mirë, - më tha, - kështu do kemi kohë të rrimë më pranë njëri-
tjetrit”.

E di që Xhano nuk më tha të vërtetën (jam i bindur se ajo mendon se 
është shpejt për të guxuar në këtë gjini krejtësisht të panjohur nga ne). Sido-
qoftë, më erdhi mirë që zgjodhi variantin e qëndrimit pranë njëri-tjetrit. Jeta 
dhe krijimtaria në këto momente e bën të domosdoshëm jo vetëm qëndrimin 
pranë njëri-tjetrit, por edhe konsultimin me njëri-tjetrin.

Shënime

LETËR 
NGA FSHATI



155

E enjte, 26 maj 1955 
Sot, bashkë me operatorin Jani Nano dhe skenaristin Sofokli Afezolli 

erdhëm në Korçë. Nesër do të shkojmë në Bulgarec për të filluar xhirimet e 
filmit dokumentar “Letër nga fshati”. Koha është shumë e keqe dhe në pa-
mundësi për të dalë e takuar miqtë e vjetër, po hedh disa shënime në bllokun 
që më dhuroi disa ditë më parë kolegu Ilo Pando me mbishkrimin: “ky bllok 
shënimesh le të shërbejë për një sukses të plotë në punën e filmit “Letër nga 
fshati”.

Kooperativa është krijuar në vitin 1948. Fillimisht në të u futën 98 familje, 
ndërsa në fund të vitit 1953 u fut i gjithë fshati (141 familje) me përjashtim të 
11 kulakëve të cilët nuk u pranuan. Pjesa më e madhe e fshatarëve kanë qenë 
bujq të çifligarëve. Po ashtu, një pjesë e madhe e tokës ka qenë kënetë dhe u 
shpëtua nga bonifikimi i Maliqit. 

Ajo që të bën përshtypje dhe që duhet evidentuar është se, veç të tjerave, 
Bulgareci ka  60 biçikleta! E çuditshme po të mendojmë rrugët e fshatit.

E shtunë, 4 qershor 1955 
Më në fund. Pas kaq ditësh të motit të keq e që na pengoi të xhirojmë, sot 

ai u hap e ne mundëm të dalim. Thuajse gjithë ditën e kaluam nëpër shtëpitë 
dhe fushat e Bulgarecit për të vëzhguar jetën dhe punën që do të na duhet të 
filmojmë së shpejti. Konstatoj se, jetën e fshatit dhe problemet e bujqësisë i 
njohim akoma shumë pak, ndaj duhet të vimë në fshat pa u gdhirë e përveç 
të vëzhguarit të mos bëjmë gjë tjetër. Ndërkohë, vetëm sa për të thënë që fil-
luam punë, xhiruam mbjelljen e misrit, fluturimin e lejlekut dhe vajzën duke 
mbushur ujë.

E martë, 28 qershor 1955 
U bënë ditë që po xhirojmë. Përgjithësisht jam i kënaqur, vetëm se po 

ecim shumë ngadalë. 
Sot, xhiruam dy episode. 
Episodin ku plaku Gaqo Beçka u tregon të bijve mbi të kaluarën kur ishte 

bujk dhe jetonte në kasolle.
Episodin e nisjes së krushqve nga Lumalasi dhe fejesës, një episod që 

mendoj se do ta pasurojë filmin dhe do ta thyejë monotoninë e punës bujqë-
sore.

E mërkurë, 6 korrik 1955 
Kisha vendosur që sot të xhiroja një episod që nuk e ka skenari. 
Në një shfaqe të improvizuar nga të rinjtë në klubin e fshatit, një i ri re-

citon një vjershë satirike ku goditen, shkolla e palyer, makinat të lëna rrugës, 
shtyllat e telefonit pa tel e llamba, kanalet të papastruar, shtëpitë e ndërtuara 
pa sistem. 

Por, kur parashtrova planin e ditës, Sokrati me Xhanon më thanë se epi-
sodi ju duket pa interes dhe jo i vërtetë. 

Mundet të jetë kështu, ndaj vendosa ta anulloj.

E hënë, 18 korrik 1955 
Në mëngjes xhiruam ngarkimin e karrocave me duaj, kalimin e tyre nëpër 

fshat, shkarkimin në lëmë dhe rrahjen e thekrës. Çdo gjë shkoi si jo më mirë. 
Sa për pjesën tjetër të ditës, atë e kaluam pa punë për fajin tim. Me pak 

fjalë, më duhet të mendoj edhe për organizimin në konditat tona, kur s’kemi 
drejtor grupi. 

E martë, 19 korrik 1955
Sot duhej të xhironim ardhjen e autokombajnës në fshat të shoqëruar 

nga fëmijët dhe sytë kureshtarë të pleqve, hyrjen e saj nëpër parcela dhe kor-
rje-shirjen e grurit. Për fat të keq, kjo nuk u realizua pasi autokombajna u 
muar me shërbime teknike.

E premte, 22 korrik 1955 
Dje, drejtori i Kinostudios më njoftoi me telefon se i gjithë materiali i 

xhiruar me aparatin KAES ishte jo fokus. Nga sa kuptuam, kishte lëvizur nga 
vendi objektivi. 

Sot xhiruam episodin e korrje-shirjeve që është nga më të rëndësishmit 
e filmit. Tani që e mendoj, më duket se mund të ishte organizuar e xhiruar 
më mirë. Përpara faktit që xhirimi nuk përsëritet më, më mbetet të shoh se 
ç’mund të bëj në montazh.

 
E diel, 31 korrik 1955 
Mbrëmë u kthyem në Tiranë. Përgjithësisht, jam i kënaqur nga materi-

alet që kam parë. Megjithatë, të shohim deri në fund. Tani për tani nuk di të 
them më shumë. Jam i sigurt se, kur të vendosen muzika, efektet, zhurmat, ai 
do të fitojë edhe më shumë. Sidoqoftë, më e rëndësishmja e që duhet të kem 
parasysh në çdo moment gjatë montazhit është evidentimi sa më mirë i jetës, 
punës, vështirësive dhe pengesave të atyre njerëzve. Në të kundërt, s’ka vlerë 
asgjë tjetër.

E mërkurë, 25 janar 1956 
Kinema “Morava” në Korçë ishte sonte dëshmitare e gëzimit që provuan 

njerëzit, kur panë në ekran njerëzit e thjeshtë të një fshati që vërtet nuk i njohin 
e nuk i kanë takuar ndonjëherë në jetë, por, ashtu si ata, jetojnë e punojnë për 
të rritur mirëqenien. Premiera e filmit dokumentar “Letër nga fshati”, jashtë 
çdo parashikimi, tregoi se njerëzit janë shumë të ndjeshëm ndaj ne duhet të 
jemi shumë të vëmendshëm për të sjellë jetën dhe punën e tyre në ekran.

PRANVERA  
E NËNTË

Kujtime

E shtunë, 7 prill 1956
Bashkë me Janin ndodhemi prej disa ditësh në Gjirokastër për të reali-

zuar një film dokumentar mbi Kooperativën blegtorale “Asim Zeneli”, të cilën 
në skenar e kemi quajtur “Pranvera e vërtetë”. 

Qyteti është pothuajse ai që ishte 7-8 vjet më parë, kur unë punoja këtu 
si oficer. Po ajo Qafë Pazari me atë lëvizje të pandërprerë njerëzish e kafshësh 
dhe po ato kafene të mbushura me burra të ulur pranë njëri-tjetrit që rrufis-
nin, siç thoshin ata, nga një gotë raki sa për të mos lënë në harresë miqësinë.

Koha është shumë e keqe, me shi, mjegull e një të ftohtë që të than. Kësh-
tu ne rrimë e presim të “çahet” qielli duke i kaluar ditët, o në dhomën tonë 
në hotel “Sopoti”, o tek libraria e “Zotos”, o duke u bashkuar me ata që rrinin 
mbështetur pas banakëve të qebaptoreve. E tëra kjo jo vetëm që na ka mërzi-
tur shumë, por duke ndenjur kështu, pa punë, u shkundëm edhe nga paratë.

Me të arritur në Gjirokastër shkuam e u paraqitëm tek Sekretari i 
Komitetit Ekzekutiv të rrethit, i cili merrej edhe me kulturën. I shpjeguam se 
për çfarë kishim shkuar. Na priti shumë mirë. Pastaj i radhitëm kërkesat, që 
kishim për xhirimin e filmit.

- “Kemi nevojë, - ia nisa unë, - para së gjithash të takohemi sa më parë 
me Sekretarin e Organizatës së Partisë dhe Kryetarin e Kooperativës “Asim 
Zeneli”. 

Pastaj bëra një pauzë me shpresë se ai do të merrte përpara ndonjë letër 
për të mbajtur shënim kërkesat tona. Por, në vend të saj, ai shtriu dorën dhe 
mori telefonin. 

Formoi numrin dhe pasi dha me dy fjalë porosinë, lëshoi dorezën e tele-
fonit në vend. 

- “Tjetër”, - tha duke më parë në sy. 
- “Duam, - i thashë, - një konsulent për filmin”. 
Ai përsëri mori telefonin, formoi një numër dhe kërkoi një emër të vinte 

në zyrë. 
- “Edhe kjo mbaroi, - tha, - do të keni për konsulent specialistin tonë më 

të mirë, veterinerin Vasil Zhupa”. 
- “Do na duhet, - vazhdova unë, - ndihma e Shtëpisë së Kulturës të qytetit. 

Duhet që dikush herë pas here të na furnizojë me benzinë. Do të na duhen 
kafshë për të transportuar aparaturat e xhirimit, inçizimit e ndriçimit aty 
ku nuk shkon dot makina. Duhet dhënë urdhër që të mos na nxjerrin nga 
hoteli kur të ketë mbledhje rrethi. 

- “Tjetër kërkesë, keni?” - më ndërpreu dhe uli telefonin pasi kishte dhë-
në edhe porosinë e fundit përmes tij.

- “Kaq, tani për tani”, - i thashë duke i lëshuar përpara skenarin letrar. 
Ai i hodhi një sy faqes së parë dhe lexoi pa zë: “Aprovuar nga drejtoria e 

Kinostudios “Shqipëria e Re”, Ministria e Bujqësisë dhe Drejtoria e Bujqësisë 
pranë Komitetit Qëndror të Partisë”. 

- “Mirë, - tha ai, - do ta lexoj që sot. Kurse ju mund të vini tek unë sa herë 
të keni nevojë”.

U ngritëm, e falënderuam dhe dolëm.
Në të ngrysur trokiti dera e dhomës së hotelit dhe brenda hynë dy djem 

të veshur me bruca. Të dy djemtë, shumë simpatikë dhe tepër energjikë, unë 
i njihja prej kohësh, që atëherë kur shkova në fshatin e tyre për të shkruar 
skenarin letrar për filmin e ardhshëm. Njëri ishte Mato Kapo, Sekretari i Par-
tisë, ndërsa tjetri, Enver Haxhiu, Kryetari i Kooperativës. U përshëndetëm si 
të njohur të vjetër dhe gati të dy në një kohë, më thanë se kishin nxituar të 
vinin e të na takonin sa më parë, pasi ishin gëzuar shumë që ne po fillonim 
nga xhirimi i filmit mbi fshatin e tyre.

Pasi u shpjeguam me hollësi se ç’kërkesa kishim për ditën e parë të xhir-
imit, u ndamë për t’u takuar pranë fshatit të tyre, të pasnesërmen në mëngjes 
herët.

Detyra e dhënë për përgatitjen kishte të bënte me episodin e krijimit të 
kooperativës në fshatin e ri “Asim Zeneli”, ku bënin pjesë 16 familje nga Prog-
onati, 8 nga Lekdushaj dhe 2 nga Golëmi, të cilat pasi morën me vete 2450 
dhen, 250 dhi, 22 lopë dhe 21 kuaj që kishin në pronësi, shkuan dhe ndërtuan 
me ndihmën e organeve drejtuese të rrethit, një fshat më vete dhe krejtësisht 
nga themelet, përballë Gjirokastrës. Duket pak e çuditshme të lesh vullne-
tarisht fshatin ku ke lindur, farefisin e shtëpinë ku ke jetuar dhe të shkosh të 
fillosh jetën nga e para?! Por ja që, ato vite i kishin këto gjëra e bëheshin në 
emër të një qëllimi të madh.

E martë, 10 prill 1956
Ende pa u gdhirë mirë në orën 05:00 të mëngjesit, u nisëm nga Gjirokas-

tra për në vendin e xhirimit. Koha duket e kthjellët dhe shumë e përshtatshme 
për ne. Deri tek lumi, poshtë qytetit, shkuam me makinë. Pastaj, më këmbë. 
Diku aty afër, na priti Kryetari i Kooperativës. Qëndruam mbi ca gurë dhe 
rilexuam planin e xhirimit që i kisha dhënë për sot. 

Në të thuhej... “Nëpër një monopat ku vende - vende rrjedhin ujëra, 
gjarpëron një rrugicë. Aty kalon një tufë me dhen. Përpara ecën një bari 
me qenin për dore. Pas tij një tufë tjetër dhe më tej dy kuaj të ngarkuar me 
orendi shtëpie. Mbi njërin nga kuajt janë dy fëmijë të vegjël dhe një mace. 
Nëpër një rrugë tjetër mali duket të kalojë një tufë me dhi dhe një bari, që 
ecën me një kec në duar. Pak më tutje, një grua tërheq një pelë të ngarkuar 
me velenxa ndjekur nga një mëz. Në fund, shihen një grup burrash, grash e 
fëmijësh, që gjithashtu ecin rruginës malore. Në krye dallon më plaku, xha 
Mustua, një burrë i shkurtër, por tepër i shkathët për moshën që ka dhe, pas 
tij Rezua, Metua”.

Kryetari tha se çdo gjë ishte gati sipas porosisë tonë dhe të gjithë po pris-
nin në vendin e caktuar.

Shkuam. Dielli sapo kishte dalë dhe tufat e dhenve e dhive dhe rrëketë e 
ujërave kishin marrë një shkëlqim mahnitës. Ishte një pamje e pazakonshme 
dhe që nuk duhej humbur, ndaj i thashë Janit të xhironte sa më shpejt ato që 
kishim parashikuar. 

Pas një ore, falë njerëzve që ishin udhëzuar nga Matua dhe Enveri për çdo 
gjë që do të bënin e me të cilët nuk e patëm të vështirë të merremi vesh, po 
edhe Janit, i cili nuk shihte ku shkelte në pellgjet me ujë apo mes baltës, mjaft 
që të mos i shpëtonte asgjë e bukur pa fiksuar me kamerën e tij, ne kishim 
mbaruar xhirimin.

Në mesditë u nisëm për në fshat ku do të xhironim në një kasolle mbled-
hjen e parë të kryesisë së kooperativës. Jemi përlyer nga koka në këmbë gjithë 
baltë dhe kemi filluar të mërdhimë. Megjithatë, xhirimi i planifikuar duhej 
bërë patjetër sepse njerëzit prisnin. 

Xhiruam disa plane dhe morëm drejtimin e lumit ku shoferi ynë, Sefa, 
pasi bëri përpjekje për ta kaluar makinën në anën tjetër të tij, ajo mbeti mes 
baltës. Në këtë moment, disa burra u afruan me shpejtësi dhe falë dy buajve 
filluan t’a tërhiqnin makinën. Pas kësaj, kryetari na tha se nuk qe nevoja të 
merreshim ne me atë punë dhe kështu ndërruam rrugë. 

Gjatë këtyre 6-7 vjetëve, deri më tani, në fshat janë ndërtuar disa shtëpi 
njëkatëshe anës një rruge të gjerë ndërkohë që, në anë të fshatit janë ngritur 
edhe shkolla e disa stalla. Nëpër oborret e shtëpive janë mbjellë pemë të ndry-
shme, pjergulla dhe lule. 

Pas pak mbërritëm para një shtëpie ku kisha qenë edhe më parë, në 
shtëpinë e xha Mustës. Aty na thanë se do hanim drekën, kështu që, puna e 
parë që bëmë u morëm me pastrimin e rrobave. Po ku na lanë gratë e shtëpisë?

Kështu, ne na mbeti të ulemi me Janin në karrige dhe të shikonim për-
gatitjet që po bëheshin për drekën. Përveç nesh ishin ftuar dhe nja dhjetë 
burra që po prisnin përjashta në oborr. Në fillim mbi qilimat e dhomës u 
vunë dy sofra, pastaj mbi to filluan të lëshohen pjata me djathë, gjizë, salcë 
dhe qepë. Një djalë solli një damixhan me raki dhe filloi të mbushi shishet. 
Një tjetër erdhi me një tepsi me mish dhe pasi Mustua dha urdhër të ulen të 
gjithë rreth sofrës, u vuri përpara secilit nga një copë. U mbushën dhe gotat e 
rakisë. Pashë se njerëzve u shkëlqyen sytë. Këtu, thashë me vete, sot ka për t’u 
bërë batërdia. Edhe në fshatin tim Dardhë, nuk ka shtëpi të mos bëjë 100-150 
litra raki në vit, por të dehur deri më sot aty nuk kam parë asnjëherë. Ndoshta 
është i vetmi fshat që bën aq shumë raki e aq raki të mirë. Kurse këtu, në 
“Asim Zeneli”, me sa kam parë, në vend që njeriu të trembet nga shishja e 
rakisë, trëmbet shishja prej tyre. Pra, siç thashë, njerëzit të ulur pranë njëri-
tjetrit rreth sofrës, prisnin vetëm urdhrin e të trokiturit të gotave. Një djalosh, 
rreth të njëzetave, më afrohet dhe duke më vënë përpara një pjatë me mëlçi, 
më tha me zë të ulët të kem kujdes në të pirë me këta rreth sofrave sepse janë 
mjeshtra dhe të bëjnë të mos e marrësh veten për një javë. Nuk kaloi shumë 

dhe, këshillën e djalit gjeta një moment dhe ja transmetova Janit bashkë me 
porosinë time të bëjmë kujdes e tregohemi të matur për të mos u bërë që të 
mbahemi nëpër gojë pastaj vite më radhë.

Dikush i ra një shisheje me pirun dhe fjalën e mori xha Mustua. Sipas 
rregullit të pashkruar, ai mbajti një fjalim të shkurtër dhe filloi nga shëndetet. 
Iu përgjigjëm aty për aty me kusht që pirjen me dolli ne ta bënim pak më vonë, 
sa të mësonim zakonet e vendit. Propozimi u pranua dhe ata nisën të trokasin 
gotat me njëri-tjetrin. Kaloi një kohë dhe, ç’të shoh? Xha Mustos që e kisha 
afër, filloi t’i merrej goja. Ndoshta se është më plaku, mendova. Ndërkohë, 
përballë meje, kryetarit filloi t’i skuqej hunda dhe dukej sikur po bëhej gati të 
hante dhe gotën. Pak më tutje, një çoban vari kokën poshtë, kurse një tjetër 
filloi të qante. Në krahun tjetër, kryellogaritari që e quante veten si më burri 
në sofër për raki, herë pas here dilte jashtë, pastaj kthehej përsëri në vendin 
e tij dhe fillonte nga e para. Në një nga këto hyrje-daljet e tij, Jani u nxeh, 
mbushi dy gota uji me raki dhe i tha:

- “Kryellogaritar, të kam gjetur. Shëndeti i të zotit të shtëpisë. Me fund!” 
Kaq duhej. Pas disa minutash, kur ne u ngritëm të iknim, i lamë të gjithë 

të shtrirë, njëri mbi tjetrin.
Në mbrëmje mbërritëm në hotel “Sopoti”. I lodhur nga puna e nga dreka, 

unë vendosa të pushoj, ndërsa Jani shkoi të takojë një aktor që na duhej një 
ditë më pas për ta xhiruar në rolin e beut duke kaluar me kalë nëpër qafën e 
Pazarit.

E mërkurë, 11 prill 1956 
Sot, duke ndenjur në dhomën e hotelit pasi koha u gdhi shumë e keqe, e 

kapa veten duke e pyetur se, cilët janë ata elementë që përbëjnë të veçantën e 
filmit dokumentar. 

Pastaj, ndërsa i mendoja dhe i numëroja me radhë, kuptova që janë 
shumë, megjithëse të gjithë kanë të përbashkët të vërtetën për ngjarjet, 
njerëzit, vendin, kohën. 

Ja, për shembull. 
Afro nëntë vjet, pasi banorët e parë erdhën në këtë fshat dhe po kaq kohë 

nga mbledhja e parë e kryesisë së kooperativës bujqësore, ne vendosëm dhe 
rikrijuam edhe një herë këto dy momente historike për t’i fiksuar në filmin 
tonë. Dhe, për të mos u larguar nga e vërteta, vendosëm e vumë përpara ka-
merës po ata njerëz që ishin atëherë. Tashti rri e mendohem. Mirë që e xhiru-
am, por a është kjo një e vërtetë që i përgjigjet plotësisht të vërtetës historike? 

Nëntë vjet më parë, kur erdhën xha Mustua me shokë ishin më të rinj dhe 
me siguri mendonin para së gjithash se ku do të gdhiheshin. Kurse sot, pas 
nëntë vjetësh, ata e kishin mendjen si të dilnin në film më mirë. 

Po ashtu, dy fëmijët që ne sot i hipëm mbi kalë, atëherë nuk kishin lin-
dur akoma dhe mjaft prej atyre grave që ne i vumë të ecin nëpër atë rruginën 

malore kanë qenë të pamartuara. 
Pa folur pastaj për kohën dhe ambientin nëntë vjet më parë. 
Siç shihet, ky xhirim ka si bazë të vërtetës vetëm njerëzit e asaj kohe. 

Asgjë tjetër.
Gjatë këtyre viteve, kam pasur rastin të lexoj ndër të tjera edhe lidhur me 

rivendosjen e fakteve apo inskenimet në filmin dokumentar, sidomos të atyre 
me karakter historik. Në të njëjtën kohë, kam parë shumë filma të xhiruar nga 
personalitete të kinematografisë dokumentare.

 Për shembull, të marrim filmin “Shqipëria”, xhiruar në Shqipëri në vi-
tin 1945 nga regjisori sovjetik, i mirënjohuri Roman Karmen. Në të nuk gjen 
asgjë të organizuar, asgjë të sajuar, por, çdo gjë që shikonte ato ditë syri i 
regjisorit. Kjo padyshim është vlera më e madhe e tij dhe e bën filmin “Shq-
ipëria” një dokument të pazëvendësueshëm historik. 

Ndërsa regjisori Ilia Kopalin, edhe ky një nga regjisorët dokumentaristë 
më të njohur sovjetikë, në filmin e tij “Shqipëria e Re” të xhiruar në vitin 
1948, për të dhënë sa më të plotë atmosferën e kohës së Luftës Nacional-
Çlirimtare, katër vjet pas përfundimit të saj, riorganizoi batalione të tëra par-
tizanësh me ish-partizanë dhe me ta ndërtoi episode ku tregohen duke luftuar 
me armikun nëpër rrugët e qyteteve tona, duke u ngjitur shpateve të maleve, 
duke hyrë triumfatorë në Tiranë, duke parakaluar e shkelur kryqin nazist në 
bulevard, duke ngritur flamurin e fitores në sheshin “Skënderbej”.

Po të bisedoje me Ilia Kopalinin, ai ishte nga plejada e dokumentaristëve 
“fanatikë të së vërtetës”, këtë metodë pune e quante normale. Ndërkohë, të 
tjerë kolegë të tij, vazhdojnë të polemizojnë me shumë seriozitet për këtë 
çështje. 

Më kujtohet, në vitin 1952, një ditë kur dola nga ashensori i Studios 
Qendrore të Filmave Dokumentarë në Moskë, pashë në holl ulur në një stol, 
vetëm fare, të famshmin Dziga Vjertov. Nuk po u besoja syve të mi. Të jetë 
vallë ai, një nga themeluesit dhe figurat e mëdha të kinemasë sovjetike dhe 
shoku i ngushtë i të njëjtit front krijimtarie me regjisorin Sergej Ejzenshtein e 
poetin Vladimir Majakovski?!... Për këtë artist të madh kisha lexuar e dëgjuar 
që e kishte nisur jetën artistike si operator, skenarist e regjisor menjëherë 
pas Revolucionit Socialist të Tetorit më 1917, më saktë gjatë luftës civile, dhe, 
deri në përfundim të luftës kishte realizuar shumë filma, ku shkëlqeu veça-
nërisht me “Njeriu me një kamerë filmi”, “Tre këngë për Leninin”, “Simfonia 
e Donbasit” dhe “Një e gjashta e botës”, filma të cilët e bënë atë të famshëm. 
Po ashtu, në këto vite ai ishte shquar edhe si teoricien i kinemasë aq sa, fjala 
e tij duhet thënë se pati një ndikim të madh në kinemanë sovjetike. Sidomos, 
në vitet 20-të kur me nismën e tij u krijua një gjuhë unike e kinemasë, pa ndi-
kime teatrale dhe inskenime artificiale. Ndërkohë, pas luftës, Dziga Vjertov 
vazhdoi të punojë si regjisor në Studion Qendrore të Filmit Dokumentar të 
Bashkimit Sovjetik, ndonëse nuk krijoi 

e shkëlqeu më si dikur. Tani e kisha përballë dhe mund ta takoja nga afër 
e shkëmbeja dy fjalë me të, kuptohet nëse pranonte ai. 

U afrova dhe e përshëndeta. M’u duk shumë i plakur dhe i lodhur për 
moshën që kishte. Më pyeti nga isha e nëse kisha kohë të ulesha disa minuta 
se dëshironte të më pyeste për diçka. U skuqa i tëri. Mua të më pyeste teo-
ricieni, nga më të mëdhenjtë e filmit dokumentar, ai që ka shkruar, folur e 
polemizuar pa u lodhur, shumë e me të gjithë mbi kinemanë dhe problemet 
e saj estetike dhe artistike dhe që teoritë e tij u bënë bazë për rizbulimin e 
“kinemasë së vërtetë” ose realizmit dokumentar?

- “A ke vënë re, - më tha, - se kohët e fundit po flitet dendur për filmin 
dokumentar artistik?” 

- “Po”, - iu përgjigja.
- “Po, a mund të më thuash si regjisor i ri dokumentarist që je, çfarë 

kupton ti me këtë dokumentar artistik?”
I kërkova të falur që përpara tij isha një nxënës shumë i papërgatitur dhe, 

meqenëse në çdo përgjigje mund të bëja nga një gabim, iu luta të më jepte ai 
ndonjë shpjegim. 

Dziga Vjertovi, i cili për këtë problem kishte dhënë mendime të mjaf-
tueshme në shtyp e biseda mes kineastësh, pa folur për filmat që kishte reali-
zuar dhe që për vërtetësinë e tyre u quajtën “Shkolla e Vjertovit”, qëndroi në 
heshtje një çast dhe filloi të fliste duke parë diku larg. 

- “Atëherë, - tha, - po përsëris atë që kam thënë prej vitesh. Për mua, çdo 
inskenim në filmin dokumentar nuk ka asgjë të përbashkët me të vërtetën, 
është e huaj dhe nuk duhet pranuar”.

E dëgjoja me vëmendje këtë personalitet të madh të kinemasë, megjithëse 
jo pak kolegë të tij më kishin porositur “Kujdes! Ai vërtet ka qenë shumë i 
shquar, por po e mbyll jetën artistike si formalist dhe nga ana tjetër është 
shumë kokëfortë në mendimet për filmin dokumentar”. 

Sot, pas disa vitesh, mendoj se Dziga Vjertov edhe mund të ishte i tillë, 
por ai kishte të drejtë. Madje edhe sot, pas vdekjes, ka të drejtë. 

Me sa kujtoj, ai ndërroi jetë dy vjet më parë, në shkurt të vitit 1954. Fat-
keqësi që iku aq shpejt. 68 vjeç. Ekrani kishte ende nevojë për mendjen e tij 
gjeniale.

Jam me fat që, këtë artist të madh munda ta takoj e bisedoj një herë në 
jetë edhe unë.

Me siguri do kisha vazhduar të mendoj akoma mbi këtë temë e për këtë 
artist, po trokitja në derë ma ndërpreu mendimin. Sportelisti më tha se më 
kërkonin në telefon nga Kinostudioja.

Zbrita. Andrea Mëhilli, nëndrejtori i Kinostudios, më njoftoi shkurt e 
prerë se duhet të nxitoja t’i mbaroja xhirimet në kooperativën “Asim Zeneli” 
brenda muajit prill, me që jam ngarkuar të filloj punën për një tjetër film 
dokumentar. Fillimisht u përpoqa t’i mbush mendjen Andresë, që afatet e fil-

mit që kisha në dorë të mos m’i ndryshonte dhe të filloja nga puna për filmin 
tjetër në muajin gusht. Më pas insistova në këtë, jo se nuk arrija t’i mbaroja 
dot xhirimet brenda muajit prill, por se prej kohe më ishte krijuar bindja se 
Ministria e Bujqësisë kërkonte të fuste në filmin që po xhironim edhe shtegti-
min e blegtorëve. Kjo në fakt mua, as më pëlqente dhe as më interesonte. 
Nuk më pëlqente se, brenda një filmi do ishin dy filma dhe kjo e dëmtonte 
shumë atë. Nuk më interesonte se, kisha shumë dëshirë të shkoja disa ditë 
në një udhëtim me blegtorët, nga Përmeti deri në Vithkuq dhe të realizoja një 
kinoreportazh. 

E enjte, 12 prill 1956 
Andrea më ritelefonoi gjatë ditës dhe ramë dakord për çdo gjë. Tashti 

mbetet që unë me Janin të punojmë nga mëngjesi në mbrëmje për të mbaruar 
xhirimet në kooperativë dhe pastaj të mund të vazhdojmë më tej me shtegti-
min. 

Po sot i shkrova një letër shokut tim të ngushtë, poetit Llazar Siliqi, ku i 
tregoja realisht për situatën e vështirësitë në të cilën ndodhesha dhe i kërkoja 
të më shkruante tekstin e filmit dokumentar “Pranvera e nëntë”. Në fakt, i 
shkrova atij e jo ndonjë tjetër shoku të ngushtë, pasi e njoh mirë dhe e di që 
Llazari, po të dha fjalën nuk di të lëvizë prej saj. Dhe kjo, jo vetëm kur është i 
lirë, por dhe kur shkruan në të njëjtën kohë poezi, tekste këngësh, recensione 
librash e artikuj kritikë. 

E diel, 15 prill 1956
U bënë tre ditë që po xhirojmë vetëm episodet jashtë, meqenëse moti 

vërtet u hap por mund të mbyllet prapë. Përgjithësisht jam i kënaqur, veça-
nërisht nga Jani me të cilin merrem vesh mirë. 

Në mbrëmje, kur u ktheva në hotel, për çudinë time, gjeta një letër. Ishte 
përgjigja dorazi e letrës që i kisha dërguar Llazarit më 12 prill. Shoku im, 
duket ma kishte kuptuar hallin sepse më kërkonte të dhëna për tekstin e filmit 
që po përfundoja.

Pas kësaj, nga gëzimi shkuam me Janin në një nga qebaptoret e qafës së 
Pazarit prej nga dolëm, kuptohet, mjaft të kënaqur.

E premte, 20 prill 1956
Kjo javë kaloi me shumë tension. Ditët ishin jo vetëm të ngarkuara me 

shumë xhirime, por edhe të shoqëruara me kohë të keqe. Megjithatë, arritëm 
të xhirojmë ato që kishim në plan. Vajtjen e barinjve në bankë, punën dhe 
jetën e kooperativistëve, pjelljen dhe qethjen e dhenve, përgatitjen për shteg-
tim, transportimin e qumështit dhe përpunimin e tij në baxho, punën e spe-
cialistëve në stacionin e ndërzimit artificial, fëmijët në shkollë, etj.

E diel, 22 prill 1956
Dje xhiruam takimin e blegtorëve të rinj që organizohej në Delvinë dhe 

sot në Butrint përcjelljen e blegtorëve në shtegtim. 
Në të ngrysur, kur u kthyem në Gjirokastër, gjetëm në hotel një telegram 

që kish ardhur nga Kinostudio e ku na njoftonin që unë me Janin të ndod-
heshim patjetër në Tiranë mëngjesin e 23 prillit. 

Ç’të kish ndodhur vallë? Pyetëm veten dhe njëri-tjetrin pasi rilexuam 
edhe një herë telegramin me shpresë se mund të kuptonim ndonjë gjë më 
shumë. Ku nuk na shkoi mendja e për çfarë nuk menduam ato çaste, derisa, 
shoferi ynë krejt i qetë, ndërhyri në bisedë. 

- “Mos e çoni mendjen kot andej, këtej, - na u drejtua. - Me siguri, na 
thërrasin për të na dërguar si pjestarë të ndonjë delegacioni që shkon jashtë 
shtetit”.

Vendosëm të nisemi pas një ore. 

E hënë, 23 prill 1956
Në orën 2 pas mesnate mbërritëm në Tiranë. Makina ndaloi te dera e 

oborrit të shtëpisë dhe unë munda të dalloj dritë në kuzhinë.
Trokita. Derën e hapi Xhanua. Ishte shumë e tronditur.
- “Ç’ka ndodhur”, - i thashë.
- “Lëre, më mirë mos pyet”, - foli me gjysmë zëri.
- “Ka ndodhur ndonjë gjë në shtëpi?”
Në vend të përgjigjes, ajo më tha:
- “Do të hash gjë?”
- “Jo, vetëm një çaj po të ketë, por më parë më thuaj ç’ka ndodhur?” - 

këmbëngula unë.
- “E dëgjuat ju andej që përpara disa ditësh u zhvillua Konferenca e Par-

tisë të Tiranës”, - vazhdoi ajo.
- Po, - i thashë, - por, nuk kuptoj ç’lidhje kemi ne me të që na thirrën në 

Tiranë me kaq urgjencë?!
Ora e madhe ra 6 herë dhe ne u nisëm për në Kinostudio. Binte një shi i 

imët. Ecnim nën çadra pa folur fare. Kuptohej, mendjen të dy e kishim në një 
vend, te mbledhja që na priste.

E diel, 29 prill 1956
U bënë disa ditë që ka përfunduar Konferenca e Tiranës. Po ashtu edhe 

mbledhjet nëpër organizatat e partisë në Gazetat “Zëri i Popullit” e “Bash-
kimi”, Radio Tirana, Institutin e Lartë Pedagogjik, Kombinatin e Tekstileve 
“Stalin”, Ministrinë e Bujqësisë, Ndërmarrjen e Projektimit, Politeknikumin 
“7 Nëntori” dhe Kinostudion “Shqipëria e re”.

Kudo flitet për të, frymën e diskutimeve, ardhjen me urgjencë të Enver 
Hoxhës nga Vlora, marrjen e situatës në dorë prej tij dhe masat e rënda që 
janë propozuar ndaj shumicës së diskutuesve në Konferencën e Tiranës. Ve-
hip Demi, Vandush Vinçani, Niazi Jaho, Skënder Tupja, Masar Bekteshi, Fin-
dia Veizi, Sofokli Afezolli, Adriatik Kanani, Taho Sejko, Masar Shehu, Alferd 
Uçi, Pëllumb Dishnica, Hulusi Spahia, Pajo Islamaj, Peço Fidhi, Ihsan Budo, 
Iljaz Ahmeti, janë vetëm disa nga ata që janë ndëshkuar me masa partie e 
shtetërore deri më sot. Mes tyre edhe Nesti Zoto, drejtori i Kinostudios deri 
disa ditë më parë, i propozuar nga unë dhe i votuar nga Byroja e Partisë për të 
na përfaqësuar si delegat në konferencë. 

Jam i sigurt që, askush nuk mendonte pa le më priste që punimet e Kon-
ferencës së Tiranës të merrnin atë rrjedhë e të sillnin ndëshkime dhe dënime 
jo vetëm për pjesëmarrësit në të. Edhe në kinostudio. 

Në fakt, Xhano më kish thënë diçka përmes telefonit që në Kinostudio 
ishte bërë një mbledhje partie më 13 prill 1956, vetëm një ditë përpara fillimit 
të konferencës dhe që shokët kishin bërë disa pyetje adresuar Konferencës së 
Tiranës. Po, vetëm kaq. Nuk i dhashë rëndësi. Më shumë e më konkretisht se 
çfarë kish ndodhur në Konferencën e Tiranës, mësova vetëm më 22 prill pas 
mesnate, kur u ktheva me urgjencë nga Gjirokastra ku isha prej 7 prillit për të 
nisur xhirimet e filmit dokumentar “Pranvera e nëntë”. 

Ishte e qartë. 23 prilli i këtij viti nuk do ishte një ditë e zakonshme pune 
për ne. Me porosi nga KQ i PPSH ishte njoftuar mbledhja e organizatës bazë 
të Partisë për të analizuar dhe demaskuar veprimtarinë armiqësore dhe anti-

Shënime

parti të elementëve që përmenden në rezolucionin e konferencës.
Nuk vonoi dhe tek dera në hyrjen kryesore u shfaq i deleguari i KQ të 

PPSH, Manush Myftiu.
“Organizata të analizojë shkaqet që e çuan Nesti Zoton në këto gabime” 

- tha ai shkurt e prerë në hapje të saj dhe pastaj i bëri disa pyetje Nesti Zotos 
dhe regjisorit Viktor Stratobërdha të cilin e cilësoi mbështetës të tij. Në fund, 
kërkoi të flisnin edhe shokët që kishin bërë pyetje në mbledhjen e organizatës 
së datës 13 prill 1956.

“Çfarë çështje të paqarta apo pyetje keni, m’i thoni që t’ia bëj Konfer-
encës së Tiranës”, u pati thënë atë ditë Nesti Zoto anëtarëve të organizatës 
së partisë, këtë radhë si delegat i Kinostudios në Konferencën e Tiranës, që u 
mbajt nga 14 deri 20 prill 1956. Dhe shokët Viktor Stratobërdha, Abaz Hox-
ha, Petraq Lubonja, Dhimitër Lala, Xhanfise Keko, Niko Theodhosi, Andrea 
Mëhilli, Ilo Pando, Mihal Çarka, Xhevat Behri e Teodor Siliqi kishin diskutuar 
e bërë pyetje në lidhje me gjendjen e rënduar ekonomike të njerëzve, pabara-
zinë që ekziston mes udhëheqjes dhe popullit, dënimet e Tuk Jakovës, Bedri 
Spahiut, Koçi Xoxes, Kongresin XX të BRSS... 

Mbledhja atë ditë vazhdoi gjatë, aq sa dukej se nuk do mbaronte kurrë. 
Vetëm nga pasdrekja vonë, një propozim e ndërpreu atë për të vazhduar nesër 
po në të njëjtën orë.

Mëngjesin e datës 24 prill, nuk e di po, aty në oborrin e Kinostudios, 
njerëzit m’u dukën edhe më ndryshe nga një ditë më parë. Dukeshin si të 
mpirë. Ca, nuk donin të flisnin. Ca, mezi flisnin. Kështu vazhdoi deri sa erdhi 
i deleguari i KQ të PPSH Manush Myftiu dhe rifilloi mbledhja e organizatës.  

Pyetje, diskutime, autokritikë për orë të tëra, ndërkohë që Nesti Zoto dhe 
Viktor Stratobërdha mbetën deri në fund të mbledhjes në qendër të saj. 

Në fund, me gjithë autokritikën e tyre, Byroja e organizatës doli me pro-
pozimin që Nesti Zoto dhe Viktor Stratobërdha të përjashtohen nga Partia, 
ndërsa Petraq Lubonja, Niko Theodhosi, Abaz Hoxha, Xhanfise Keko, Shkël-
zen Shala e Dhimitër Lala vërejtje me shënim në protokollin e organizatës.

Në dalje, situata ishte edhe më e rëndë. Njerëzit i shmangeshin jo vetëm 
të dënuarve, por edhe njëri-tjetrit.

Ditë të ngarkuara dhe të tensionuara këto të këtij prilli.

E premte, 1 qershor 1956 
Rruga që të çon në Përmet, veçanërisht ajo nga Berati, ishte në gjendje 

shumë të keqe. Për fat, nuk u lodhëm aq sa e parashikova. Dhjetë orët e ud-
hëtimit nga Tirana ishin dhjetë orë biseda me shokët e grupit të filmit dhe me 
vetveten mbi atë, që do të realizonim për afro dy javë me barinjtë e Ndërmar-
rjes Blegtorale të Konispolit, e cila kishte nisur shtegtimin për në kullotat e 
Vithkuqit të Korçës. 

Nga ana tjetër, këtë udhëtim unë e bëja edhe me një ndjenjë malli e da-
shurie për qytetin me të cilin jam njohur pak ditë në kohën e luftës, por, mja-
ftueshëm për të mos e harruar kurrë. 

Këtu, në korrik të vitit 1943, kam qenë pjesëmarrës i goditjes së parë e 
të gjerë që u bë nga formacionet partizane të qarkut të Korçës e Gjirokastrës 
kundër forcave të garnizonit fashist italian. Këtu kam parë një nga skenat 
më të tmerrshme të ndërmarra prej ushtarëve të Musolinit ndaj qytetit dhe 
njerëzve të tij - zjarr nëpër shtëpi, zjarr nëpër dyqane, zjarr nëpër hauret e 
bagëtive, zjarr kudo që ndihej jetë. Këtë lloj qielli të përflakur e që çdo mo-
ment ndryshonte ngjyrë sipas atyre që digjeshin - dërrasave, manifakturave, 
ushqimeve, vajgurit, mishit, bagëtive, as e kisha parë ndonjëherë e as men-
doja të shikoja. Këtu kam parë fashistët italianë në kolona dhe të shoqëruar 
nga dhjetëra tanke, autoblinda, artileri e avionë bombardues, që kishin ar-
dhur për të marrë hakun e asaj që kishin pësuar ato ditë prej partizanëve, 
veçanërisht në grykën e Mezhgoranit.

Kështu e mbaj mend unë ato ditë korriku këtë qytet, me të cilin atëherë u 
ndava me shumë dhimbje.

Në qytet hymë sapo ishte errur. Detyra e parë, edhe këtu ishte sigurimi i 
vendit për të fjetur. Përgjegjësi i kinemasë që kishte dalë për të na pritur ba-
shkë me një djalosh fare të ri, të cilin na e prezantoi si drejtorin e ndërmarrjes 
blegtorale, na tha se në hotel s’kishte vende atë natë. 

- “Sonte jam vetëm në shtëpi. Njerëzit e familjes nuk ndodhen këtu, kës-
htu që mund të vini pa problem në shtëpinë time”, - shtoi dhe, pa e zgjatur 
mori rrugën drejt shtëpisë së tij. 

Shkuam. U ulëm në disa mindere të një dhome shumë të pastër. Pimë ra-
kinë e mirëseardhjes dhe nisëm bisedën rreth asaj, që na interesonte. Drejtori 
na foli gjerë e gjatë për 

itinerarin nga Përmeti në Vithkuq, për detyrat e barinjve gjatë shtegtim-
it, për mjeljen dhe përpunimin e qumështit, kujdesin ndaj egërsirave dhe 
dëmtimeve të tjera... Në një moment ndërhyra dhe i thashë atij se, në filmin 
“Pranvera e nëntë” mbi Kooperativën Blegtorale “Asim Zeneli” që sapo kemi 
përfunduar, i kemi futur gati të gjitha këto gjëra që na shpjegoi, prandaj këtë 
radhë kërkonim të realizonim një film reportazh të një karakteri panoramik, 
ku të tregohej bukuria e natyrës së këtyre anëve me romantikën që krijon 
shtegtimi i dhenve. Nuk di sa e kuptoi çfarë kërkuam ne, po, propozimin tonë 

drejtori e aprovoi. Për të, me sa kuptuam, rëndësi kishte që të shkonim e të 
xhironim ndërmarrjen e tij blegtorale, por si e në ç’mënyrë do ta xhironim ne 
atë, kjo, pak i interesonte.

I zoti i shtëpisë, si beqar që ishte atë natë, na solli për të kaluar darkën një 
tepsi me petulla dhe një tas me liko qershie. Afër mesnatës, ramë e fjetëm po 
atje ku ishim, ndërsa drejtori shaloi kalin dhe shkoi të takohej me blegtorët që 
do të kalonin sipas traditës të nesërmen në mëngjes nëpër qytetin e Përmetit, 
dhe, nga këtu do të niseshin drejt malit të Ogrenit.

E shtunë, 2 qershor 1956 
Pa u gdhirë mirë, u ngritëm, dhe, ndërsa Jani mbushte me film kasetat e 

“KAES-it”, unë përpilova një projektplan, i cili më shumë parashikonte episo-
det që po mendoja të xhiroja me 2000 metra film negativ që na kishte dhënë 
Kinostudio për këtë kinoreportazh. 

Ia tregova Janit planin dhe dolëm jashtë. Njerëzit kishin filluar të mbush-
nin anët e sheshit kryesor të qytetit deri tek ura mbi Vjosë. Ne zumë një pikë 
të mirë për xhirimin e një plani të përgjithshëm kur, në hyrje të Përmetit, u 
dukën kopetë e para. Çdo gjë të ngjall një gëzim të papërshkruar, njerëzit e 
qeshur, llahutat e gërnetat, blegërimat e qengjave dhe deleve, kënga e zileve 
dhe këmborëve, fishkëllimat e barinjve. 

Kaq duhej. Jani vrapoi e zbriti poshtë për të fiksuar afërsinë dhe dashuri-
në e përmetarëve ndaj blegtorëve, gëzimin e fëmijëve që vërsulen e u varin në 
qafë qengjave kurora prej luleshqerrash, nxitimin e plakave për t’u lyer ballin 
me baltë deshve e cjepve përçorë (për të mos u marrë më sysh), kënaqësinë 
e grave me tabaka në duash kur u japin barinjve e bareshave raki e llokume 
duke iu uruar rrugë të mbarë. 

E shoh Janin dhe mendoj, po shpëtuam sot ditën e parë të xhirimit pa 
harxhuar gjithë filmin që si në çdo kinoreportazh të rrëmben me gjithshka që 
të duket sikur s’do t’i hasësh më, ia hodhëm paq.

Pasi blemë në një bufe cigare e shkrepëse, lamë qytetin në atmosferën 
e tij festive dhe u hodhëm në një nga kodrat përballë urës ku do të kalonin 
dhentë. Me ne është edhe një shoqërues që e quajnë Gjin, një djalë rreth të 
20-tave, tepër energjik, që nuk e lëshon arkën e aparatit nga dora dhe na 
shpjegon gjëra që ne na duken të çuditshme. 

Ja, përpara kopesë së parë të brigadës së dytë ecën një vajzë tepër e hi-
jshme, e veshur me rrobat më të bukura të bareshave të këtyre anëve. E py-
esim nëse është rastësi një gjë e tillë që printe një vajzë. Ai na shpjegon se, 
sipas zakonit të të parëve në shtegtim, gjatë gjithë udhëtimit përpara kopesë 
për mbarësi duhet të ecë nusja më e re e ndërmarrjes. Këtë vit më e reja, na 
tha Gjini, është kjo nuse që quhet Tusha Shqille. Tani atë, në këtë udhëtim 
nuk ka të drejtë ta parakalojë as drejtori i ndërmarrjes.

Pas disa kopeve që kalonin nëpër të përpjetat e bregoreve të bukura të 

Përmetit, ecnin grupe familjesh. Këtu ngelëm edhe më të çuditur me atë 
që pamë sepse, ne e dinim që për nevojat e shtegtimit shteti kishte vënë në 
dispozicion jo pak makina që njerëzit të bënin rrugën deri në Vithkuq. Po 
kjo kishte qenë kujdesje e kotë. Me makinat kishin shkuar vetëm pajisjet e 
stacionit të ndërzimit artificial të baxhos, disa krerë race dhe dy-tri plaka 
shumë të sëmura. Të tjerët, të gjithë në këmbë, pas gjurmëve të dhenve. Mad-
je dhe gra shtatzëna, që dukej sikur do të lindnin nga minuta në minutë e që 
nuk pranonin të ndaheshin për asnjë çast nga burrat e tyre. Në dy mushka 
ishin lidhur anash kosha dhe brenda tyre qëndronin nga dy-tre fëmijë 5-6 
vjeçarë. Më tej disa gra të reja me djepe të lidhura në shpinë, që duke ecur 
tirrnin lesh e thurnin çorape. Rreth e rrotull kopeve me dhen, bridhnin djem 
e vajza 10-12 vjeçarë që merreshin nga prindërit me detyrim në këtë udhëtim 
për të qenë sa më afër dhenve, për të mësuar rregullat e shtegtimit, rrugët nga 
duhet kaluar, ku duhen bërë pushimet, si duhet të ruhet bagëtia nga egërsirat, 
si duhet përballuar të ftohtit, breshëri, rrufetë. Në fund, pas gjithë këtyre ecte 
një plak i shkurtër, ngjitur mbi një mushkë, i kërrusur, me kokën të qethur e 
mjekrën të parruar prej disa ditësh, me lëkurën e ballit dhe duarve shumë të 
rreshkur dhe me sy të mjegulluar. Shoqëruesi ynë, Gjini, na tha se atë plakun 
e quajnë Vaso Sherri dhe është 103 vjeç. Kur i thamë të udhëtojë me makinë, 
na sqaroi ai, e të vejë t’i presë tufat e dhenve në Vithkuq, na u përgjigj se 
makinat nuk janë bërë për të, por për ata që nuk e kanë më qejf kërrabën. E 
pyetëm se ç’njerëz kishte plaku. Nuk i ka mbetur asnjë nga djemtë e vajzat, 
por ka shumë nipër e stërnipër që e mbajnë në pëllëmbë të dorës, na tha Gjini. 
Ja, vazhdoi ai, ajo nusja që i shkon nga pas është Lena, gruaja e nipit të tij. Ajo 
nuk do t’i ndahet atij deri sa të mbërrijmë në vend.

Përpiqemi të fiksojmë gjithshka nga këto pamje të mrekullueshme, por 
jo të gjitha fiksohen ashtu siç kërkojmë e duam ne. Sa fillonte Jani të xhironte 
një pamje që ia vlente ta fiksoje në film, zhdukej tjetra krah saj që ishte po aq 
e bukur sa ajo. Në këto kushte, regjisori tensionohet në kulm, pasi e kupton 
që momentet e bukura që ai ka parë e sugjeruar gjatë xhirimit, operatori nuk 
ka mundur t’i fiksojë dot, kuptohet, jo për faj të tij, por pamundësisë. Krejt 
ndryshe ndodh në të tilla raste, me gazetarin. Ai, ulet në ndonjë vend, nxjerr 
bllokun e shënimeve e hedh atje gjithshka që i le mbresë. Kurse regjisorit dhe 
operatorit në kinoreportazh u duhet të vëzhgojnë çfarë ndodh në sheshin e 
xhirimit, të mendojnë për kompozimin e kuadrit, të gjejnë detajet, të kërkojnë 
dritë-hijen, të ruajnë ritmin e dinamikën. Mes këtyre të dyve, operatori men-
doj ka detyrën më të vështirë në sheshin e xhirimit. Kjo pasi atij i duhet, para 
së gjithash, të zbatojë detyrën regjisoriale për tërësinë e filmit duke pasur 
parasysh edhe montazhin më pas. 

Ja pse mendoj që, të jesh kinoreportazhist i mirë (këtu nuk kam para-
sysh suzhetet mbi mitingjet, ku xhirohen nga tarracat e pallateve disa plane 
të përgjithshme e ndonjë plan i tribunës me folësin, por ngjarje të tilla, p.sh. 

si kjo e sotmja), nuk do të thotë të jesh vetëm operator i mirë, por të jesh dhe 
gazetar i mirë për të zbuluar më të bukurën e të rëndësishmen, për të bash-
këngjitur fjalën dhe mendimin me figurën. Të kuptohemi. Unë me këto nuk 
dua të nënvleftësoj punën e gazetarit, rolin e të cilit e konsideroj me shumë 
vlerë në realizimin me nivel të lartë të kinoreportazhit, kësaj gjinie që sjell te 
shikuesi emocione të papërsëritshme e që vështirë se mund t’i transmetojë 
ndonjë mjet tjetër i informacionit publicistik.

E diel, 3 qershor 1956 
I bindur se, me një kopè dhensh që shoqëruam ditën e parë të xhirim-

it, harxhuam shumë film, sot, kur po bëheshim gati të niseshim për rrugë, 
i propozova Janit të mos xhironim atë ditë, me përjashtim të ndonjë rasti 
të veçantë. Ramë dakord. Në këtë kohë, drejt nesh erdhi Gjini i cili na dha 
lajmin se drejtori i ndërmarrjes kishte marrë urdhër nga Ministria e Bujqë-
sisë që çdo ditë të na jepnin bulmet dhe mish nga dhentë e dëmtuara gjatë 
shtegtimit. Pastaj, na detyroi të hamë mëngjes para se të niseshim për rrugë. 
Mbaruam mëngjesin, u hipëm tri mushkave që ishin vënë në shërbimin tonë 
dhe u nisëm. Vendi ku po kalojmë ndodhet midis bregoreve, pikërisht atje 
ku në korrik të vitit 1943 u vendosëm ne partizanët nga zona e Devollit që 
morën pjesë në luftën e Përmetit. Shikoj me mall gjithshka përreth dhe për-
para më dalin djemtë e qeshur e plot shëndet të njësiteve të fshatrave Bodar, 
Kutal e Qilarishtë që, për pesë ditë e pesë net nuk na u ndanë nga llogoret, 
nënat trimëresha të këtyre fshatrave që vinin e na sillnin gjithë ç’kishin nëpër 
shtëpitë e tyre, fëmijët që me aq shkathtësi vraponin si korrierë e zbulues. 
Por, duke kaluar këtu, kujtova edhe një ngjarje që ma lehtësoi shumë lodhjen 
e atyre ditëve e netëve.

* * *

Në datën 3 korrik 1943, mbi bregoret ku kompanitë tona kishin zënë pozi-
cion, u duk një aeroplan gjuajtës italian, i cili, pasi mitraloi e bombardoi pa 
ditur as vetë se ku, u kthye përsëri në bazën e vet. Të njejtën gjë bëri ai pastaj, 
disa herë gjatë asaj dite. Ndërkohë, ne ju përgjigjëm me anë të një mitralozi 
të lehtë që e kishim sjellë nga Devolli. Por, kur pamë se po harxhonim shumë 
municion pas aeroplanit, hoqëm dorë nga të shtënat kundër tij, megjithëse 
vendi ku ishim vendosur ne ishte shumë i sigurt. Po atë ditë, aty nga passditja 
u duk një aeroplan më i madh nga i pari. Ai u vërtit dy-tri herë mbi Përmet 
dhe pastaj filloi të hedhë thasë. Duke e ndjekur me kuriozitet këtë veprim, 
partizanët vunë re se 10-15 thasë nga ata që hodhi aeroplani, ranë në anën ku 
ndodheshim ne. Aty për aty u dha urdhëri që të sprapsej çdo tentativë e ital-
ianëve për t’i marrë thasët dhe në mbrëmje dy skuadra partizane e disa djem 
nga të njësiteve të fshatrave përreth, të shkonin t’i tërhiqnin.



183

Me t’u ngrysur, ashtu si ishte vendosur, me rreth 20 kafshë zbritëm në 
rrugën automobilistike. Ne partizanët u vendosën në pozicione për ruajtjen 
e urës, ndërsa ata të njësiteve të fshatrave shkuan te vendi ku ndodheshin 
thasët, ngarkuan në errësirë kafshët dhe brenda një kohe të shkurtër u kthyen 
tek ura. Prej andej, bashkë me ta, u larguam pa incident drejt pozicioneve 
tona. I pamë thasët me radhë. Shumica ishin me tërshërë për mushkat, ma-
karona, galeta, etj, të cilat ne ua dhamë fshatarëve. Për veten tonë mbajtëm 
vetëm disa kuti konservash mishi nga 4-5 kg. secila që u gjendën në një thes. 
Por, ndërsa urdhëri për të shkuar e tërhequr thasët e hedhur nga aeroplani u 
zbatua pa diskutim, urdhëri për t’i mbajtur konservat për vete nuk u zbatua 
me aq lehtësi. 

Mes partizanëve nga Devolli që kishin ardhur në Përmet, ndodhej edhe 
një partizan me emrin Bato. Ai s’i kishte mbushur as të 40-tat, po para nesh, 
18-20 vjeçarëve, dukej më i moshuari. 

- “Kush na siguron ne se fashistët nuk na i kanë hedhur këto kuti konser-
vash për të na helmuar?” - tha kur ne nisëm t’i ndanim ato. 

Partizanët filluan të qeshnin. Në këtë kohë Batoja u ngrit, mori me vete 
një nga djemtë e njësitit dhe u nis. Për ku u nis, ne nuk e morëm vesh, veç pas 
një ore e pamë tek kthehej me një gic të gjallë mbi supe. E lëshoi në tokë dhe 
me shumë seriozitet, pa parë asnjërin nga ne në sy, nxori nga xhepi një thikë. 
Hapi një kuti konserve, pastaj një tjetër, dhe, ia zbrazi përpara gicit i cili filloi 
të hajë ashtu si dinë të hanë vetëm derrat. Partizanët shikonin e qeshnin pasi 
s’kishin ç’të bënin tjetër derisa, pas disa minutash gici ra papritur në këmbët 
e Batos dhe filloi të përpëlitet. U shtri sa gjerë e gjatë në tokë, aq sa ne men-
duam se po ngordhte.  

- “Tashti, - tha Batoja, - juve ‘trimat’ që rrini tërë ditën duke zbardhur 
dhëmbët, ose merrini ato kutitë e konservave e hajini si ky gici, ose hajdeni 
me gjithë kutitë pas meje”.

Pa e zgjatur, u ngritëm pak të turpëruar e shkuam pas Batos drejt e në 
Vjosë. Pa një pa dy, zbrazëm kutitë në lumë, dhe, u kthyem nga kishim ard-
hur. 

Mëngjesi i 4 korrikut na gjeti në pozicione. 
Në këtë kohë, një grua fshatare që kish ardhur të na sillte për të ngrënë, 

kur dëgjoi historinë e Batos, tha: 
- “Kush ua shtiu në vesh se ngordhi gici? Shkoni e shihni se e keni shën-

doshë në shtëpinë e të zotit. Po si mund të ngordhë një derr prej të ngrënit?!”
Kaq duhej që Batoja të mbetej si i ngrirë dhe partizanët t’ia fillonin nga e 

para të qeshurave.

* * *

Pas shtatë orë udhëtimi, sigurisht me hapin e dhenve, mbërritëm afër 

majës së Ogrenit. Këtu do të grumbulloheshin shumica e kopeve të Ndërmar-
rjes Blegtorale për ta kaluar natën. Njerëzit në shtegtim kanë grumbulluar 
një përvojë të tërë dhe punojnë si një repart ushtarak. Burra e gra shkarkojnë 
kafshët, ngrenë çadrat, mbledhin ferra për të krijuar vathën provizore, grum-
bullojnë dru zjarri për të gatuar e përpunuar qumështin, marrin masa për 
mbrojtjen nga ujqërit, etj, etj.

Me çadrën tonë u mor Gjini. Shtroi në tokë degë gjedhi e fieri e mbi to 
hapi levenxat e bukura të bareshave. Bashkë me ne sonte do të jenë në çadër 
edhe mësuesi i ndërmarrjes, një ndihmësmjek, një zooteknik dhe një përfaqë-
sues i Ministrisë së Bujqësisë.

Hëngrëm darkë me qumësht e nga një copë mishi të pjekur dhe u shtrimë 
për të fjetur. Lëvizja e tufave ishte vendosur të bëhej herët.

Nga mesi i natës, disa të bërtitura ma nxorën gjumin. Dola. Pas meje dhe 
Jani me Gjinin. Jo shumë larg nesh, rreth një vathe ishin grumbulluar shumë 
njerëz. Një tufë ujqërish kishte tentuar të futej aty. I kishin diktuar dhe ndër 
të parët që u morën me përzënien e tyre ishte dhe 103 vjeçari Vaso Sherri. 
Me një zë të ngjirur, ai jepte urdhëra për shumimin e zjarreve, për krijimin 
e zhurmave me anë të zileve, qitjeve me pushkë, etj. Sa për brenda çadrave, 
qetësinë e prishte vetëm ndonjë e qarë fëmije.

 
E hënë, 4 qershor 1956 
Ora 3.30 e mëngjesit. Eshtë koha kur fillon mjelja e cila duhet të përfun-

dojë brenda orës 5.30. Nga aty ku jam shoh gra që lëvizin me shpejtësi gjatë 
gjithë territorit të kampit, gra me aftësi organizuese si amvisa e blegtore, gra 
që kujdesen për vocërrakët e tyre. Nuk është vështirë të kuptosh se, këtu ko-
mandojnë gratë. Afrohem me dëshirën ta ndjek nga afër këtë proces. Tashmë 
për ato ne jemi të njohur, dhe, akoma më shumë, na konsiderojnë si njerëzit 
e tyre. 

Me të zbardhur dita, xhiruam disa plane nga prishja e kampit dhe nisja 
e tufave në udhëtim, pastaj, meqë koha është gjithë mjegull e shi, morëm 
shoqëruesin dhe u nisëm të gjejmë ndonjë pikë interesante xhirimi. Pas nja 
një orë rrugë, të lagur deri në palcë, ndaluam në një qafë mali ku do të kalonin 
kopetë e dhenve e nga ku zbulohej një peisazh i mrekullueshëm, dhe, poshtë 
një ahu, ndezëm një zjarr të madh. Qëndruam kështu duke u tharë e ngrohur 
nja një gjysëm ore, kur, pamë të vinin nga poshtë rrugës drejt nesh dy gra që 
mbanin në duar një grua tjetër të mbuluar me levenxë.

- “Ngrihuni!” - na thotë Gjini, i cili pa pritur përgjigjen tonë u nis drejt 
tyre.

- “Ka lindur ndonjë grua, - na sqaroi, - dhe tani vijnë për të tharë beben. 
Sikur ta dinim që bëmë gjithë këtë zjarr”.

U çudita aq shumë sa e harrova fare shiun që binte. Ç’farë zakoni! Me sig-
uri, shumë shpejt do të vijë dita që dhe vetë këto gra do të çuditen me forcën e 

tyre për të përballuar bashkë me burrat vështirësitë e jetës, me këmbënguljen 
për të qenë pranë familjes dhe dëshirën për t’u bërë nëna edhe në një udhëtim 
të tillë.

Pranë vendit ku jemi ulur ne, jo më shumë se 100 metra larg, shohim një 
tufë me keca. Pak më tutje, dy djem të rinj që duket merren me ruajtjen e tyre, 
janë futur në një shpellë për t’u mbrojtur nga shiu. Papritur, një bubullimë 
e pas saj një shigjetë e zjarrtë ra pranë nesh. Nuk e di nga se, nga presioni i 
rrufesë apo frika, veçse ne të tre u gjendëm të shtrirë përtokë. Dy djemtë e 
futur në shpellë që nga gjestet e tyre të linin përshtypjen sikur ishin qorruar e 
shurdhuar, dolën e u drejtuan nga kecat që të lemerisura kishin marrë malit 
përpjetë. U nisëm pas tyre edhe ne. Pamë në fillim nga gratë që nuk kishin 
lëvizur nga zjarri, pastaj u futëm nëpër shkurret ku kishte rënë rrufeja. Ndënë 
një pemë, një skenë e dhimbshme. Disa keca kishin mbetur të karbonizuar 
mbi njëri-tjetrin. Na erdhi shumë keq kur i pamë, por, na erdhi shumë mirë 
që kishim shpëtuar ne vetë dhe dy djemtë e rinj të cilët u përpoqëm t’i qetëso-
jmë e pastaj t’i ndihmojmë në gjetjen e kecave të “arratisur”.

Në një moment shiu pushoi dhe ca rreze të veçanta dielli depërtuan qafës 
së malit. Pas ndonjë ore, më në fund u dukën kopetë e para dhe ne xhiruam 
disa plane që, sikur të dalin ashtu si na i shohin sytë, do të jetë një mrekulli.

Rruga nga Ogreni për në Frashër është më interesante, me më shumë 
variacione nga ana e peizazhit. Megjithatë, kur e krahasoj atë me poemën 
“Bagëti e Bujqësi” të Naim Frashërit, më duket e zbehtë. Tjetër gjë prisja. 
Ndoshta ka shtigje të tjera kalimi ku zbulohet më mirë bukuria e kësaj kra-
hine. Sa për këtu ku po kalojmë, siç thashë, nuk po shoh ndonjë gjë të veçantë. 
Ndoshta influencon edhe koha që është shumë e paqëndruar, me vranësira 
e shira. Sidoqoftë, ne xhiruam peisazhet më karakteristike të këtyre anëve 
derisa mbërritëm në Frashër. Këtu Jani i cili nuk e ndante aparatin nga dora, 
nxitoi dhe fiksoi në film një gjest shumë të bukur të fëmijëve të blegtorëve. 
Ata, lulet e mbledhura gjatë rrugës, shkuan i vunë në heshtje e me një ndjenjë 
të thellë dashurie, mbi themelet e shtëpisë ku kishte lindur Naim Frashëri.

Prej këtej zbritëm një të tatëpjetë dhe mbërritëm tek vendi që quhej 
“Gryka e Ujkut”. Këtu, për kushtet e mira që kishte krijuar natyra, u bë për të 
parën herë gjatë shtegtimit numërimi një për një i të gjitha dhenve. Mungo-
nin 14 kecat që vrau rrufeja disa orë më parë.

Natën e kaluam në pyllin e Orgockës, ku na ndodhi diçka e papëlqyer. I 
kënaqur nga shtegtimi deri këtu, (afërsisht kemi bërë më shumë se gjysmën 
e rrugës), Leonidha, brigadieri i brigadës së 2-të, kishte përgatitur për ne dhe 
drejtuesit e ndërmarrjes një darkë më të pasur se zakonisht, me mish në sasi 
të tepruar, lloje të ndryshme bulmetrash, dhe, kuptohet, raki.

Filluan shëndetet, fjalimet e lavdërimet. Nga fundi, foli dhe zootekniku i 
cili pasi përmendi sukseset, u ndal tek vrasja e kecave nga rrufeja. 

- “Ishte një humbje e rëndë për brigadën e 2-të, theksoi ai, por tashti që 

ndodhi, të verifikohet edhe një herë groposja sa më thellë e tyre për të mos 
u përdorur nga fshatarët si mish për të ngrënë, sepse siç dihet, për shkak se 
ato janë të karbonizuara, vdes në vend! Dëgjove Leonidha?” - e mbylli fjalën 
zootekniku, duke ju drejtuar direkt brigadierit. 

- “Dëgjova! - iu përgjigj brigadieri i qetë e gjakftohtë, - por, po të ishte 
ashtu si thua ti, ne tashti do të kishim vdekur të gjithë sepse nga mishi i atyre 
kecave po hamë”. 

I pari kërceu nga vendi zootekniku e pastaj ne të tjerët. Dolëm nga çadra 
e filluam të bëjmë gjithë përpjekjet për të nxjerrë atë që kishim ngrënë. Mbeti 
brenda vetëm brigadier Leonidha, që me njërën dorë mbante shishen e rakisë 
e me tjetrën një thelë mishi.

E martë, 5 qershor 1956 
Në mëngjes, të gjithë u ngritëm me shëndet mirë. Kujtuam edhe një herë 

historinë e një nate më parë, qeshëm si budallenj njëri me tjetrin dhe para se 
të niseshim, xhiruam disa plane nga punët në kamp. 

Rruga ishte e shtruar dhe kalonte përmes një peisazhi tërheqës deri sa 
zbritëm qafës së Zavalanit dhe mbërritëm mbi Kurtec. Pas nesh erdhën njëra 
pas tjetrës dhe brigadat. Por, u detyruam të ndalojmë mbi fshat e të presim sa 
mbaroi sherri midis drejtorit të ndërmarrjes e kryetarit të këshillit popullor të 
fshatit i cili nuk pranonte që dhentë të kalonin nëpër vendet ku bari po bëhej 
për t’u korrur, për të vazhduar rrugën.

 Gjatë këtyre minutave, unë u ula mbi një gur e shihja nga të katër anët. 
Çdo gjë më dukej sikur do të dëshmonte për një pabesi të pashembullt që na 
ishte bërë këtu gjatë viteve të luftës. 

* * *

Siç kam shkruar më parë, tre kompanitë partizane nga zona e Devollit 
që morën pjesë në luftën e Përmetit, në kthim, pas 10 orë rrugë, gati në të 
ngrysur, mbërritëm në Kurtec. Ishim të lodhur, të pangrënë e fuqitë po na li-
nin. Vendosëm të kërkojmë bukë në fshat. Tre partizanë u nisën, por, pa bërë 
veçse disa hapa nëpër një rrugicë, u doli përpara një burrë hypur në një kalë 
me shalë. I shoqëruar nga tre djem të armatosur, ai i ndaloi ata dhe i pyeti se 
për ku ishin nisur. I thanë se po shkonin të kërkonin bukë. 

- “Bukë për partizanët këtu nuk ka, prandaj kthehuni nga erdhët!” - u 
tha dhe, i ra kalit e bëri përpara. 

Pastaj, pa kaluar disa minuta, kur pa partizanët të ulur ndënë fshat ai 
nxori revolverin, e zbrazi atë dy herë dhe vrapoi mbi kalë drejt një shpati mali. 
Anë e mbanë, në çast krisi pushka. Në këtë moment, Jorgo Plaku, komandan-
ti ynë në luftën e Përmetit, urdhëroi partizanët të zbrisnin sa më shpejt tek 

ura e Orgockës, dhe vetë, mbi një kalë, përmes breshërive të zjarrit, u vërsul 
pas atij që kishte dhënë sinjalin për fillimin e goditjes. E arriti afër një ledhi 
kur po bëhej gati të kalonte lumin dhe me dy të shtëna e rrëzoi përtokë. Më 
vonë mësuam se, kishte vrarë komandantin e Ballit Kombëtar të zonës Xhelal 
Kurtecin, i cili para disa ditësh kishte premtuar që, me forcat e tij do të merrte 
pjesë bashkë me partizanët në luftën e Përmetit për të treguar se edhe Balli 
Kombëtar ishte kundër okupatorëve fashistë.

Në fakt, urdhëri i Jorgos për të zbritur tek ura e Orgockës ishte i vetmi 
variant që në ato momente mund ta na shpëtonte nga asgjësimi. Kjo pasi na 
jepte mundësi që, duke qenë tek lumi, të gjenim mënyrën për ta kapëcyer 
atë e pastaj të futeshim në pyllin e dendur përkarshi, ku nuk kishte çfarë të 
na bënte më armiku. Por lumi kishte aq shumë ujë sa, për ta kaluar atë mes 
për mes, ishte e pamundur. Mbetej vetëm që të kalonim nëpërmjet urës. Por 
edhe kjo ishte e vështirë, sepse zjarri i pushkëve të ballistëve, ishte përqën-
druar pikërisht mbi të. Në këtë situatë, Jorgua vendosi që ne të qëndronim në 
mbrojtje deri sa të errej plotësisht dhe pastaj të vërsuleshim për t’u hedhur 
matanë. Po ashtu ai vendosi dhe nisi disa partizanë, me automatikë e bomba 
dore, të cilët në mënyrë të maskuar duhet t’i afroheshin fshatit e të hapnin 
zjarr në drejtim të tij për t’u tërhequr vëmendjen ballistëve. Dhe kështu u 
bë. Sa hapën zjarr partizanët, krismat mbi urë u rralluan e ne, brenda pak 
minutash, kaluam matanë dhe u futëm në pyll.

Ç’është e vërteta ishim shumë të tronditur. Të kishin qenë të mençëm e 
trima ballistët, me ato forca, armatim e pozicione, mund të na kishin dëmtuar 
rëndë. Por ata nuk ishin të tillë e kështu, shpëtuam mirë. 

Qëndruam në pyll derisa u kthyen edhe shokët që shkuan mbi fshat e 
të ndarë në grupe prej 4-5 vetësh, morëm malit përpjetë. Deri në majë të tij 
duhej të ecnim me shpejtësi e të maskuar për të mos rënë në ndonjë pritë 
tjetër të ballistëve, ndërsa më tutje, ishim të sigurt pasi në anën tjetër të malit 
fillonte një zonë e lidhur tërësisht me lëvizjen nacional-çlirimtare.

Në mëngjes herët, të lodhur, të pangrënë e të pagjumë, grupet filluan të 
mblidhen njëri pas tjetrit tek një livadh jo shumë larg pyllit. Mungonte vetëm 
Todi Vogël dhe shoku i tij i ngushtë, Petrua. Nuk dinim çfarë të bënim. Të 
ktheheshim për t’i kërkuar se mos ishin plagosur e kishin mbetur rrugës? Po 
ku t’i kërkonim?

Në këto e sipër, roja lajmëroi se në drejtim tonë po vinte një njeri i cili 
tërhiqte prej kapistre një kalë. U ngritëm dhe i dolëm përpara. Ç’të shihnim? 
Mbi samarin e kafshës gjendej trupi i pashpirt i Todit. Askush nuk fliste. Të 
gjithë qanim në heshtje. E morëm me vete, dhe, në Vithkuq e varrosëm me 
nderimet e luftës. Kurse Petron që solli Todin e vrarë mbi kalë e që ballistët 
i ishin vërsulur në befasi dhe i kishin marrë pushkën, pas gjyqit që i bëmë, e 
dënuam me çarmatim për një kohë të pacaktuar. Gjatë gjithë kohës së gjyqit, 
Petrua nuk arriti të thoshte asnjë fjalë pasi veç qante. Bashkë me të, qanim 

dhe ne që po e dënonim pasi e njihnim çfarë djali ishte dhe e dinim çfarë trimi 
ishte. Do të kalonin vetëm disa ditë dhe, Petrua na tregoi edhe një herë cili 
ishte. 

Disa ditë pasi ishim kthyer në Devoll, batalioni “Fuat Babani” i sapokri-
juar (7 gusht 1943), futi në pritë në afërsi të Gollombaçit, një autokolonë ush-
tarësh italianë. Me të krisur lufta, Petroja i çarmatosur sipas ligjit partizan, 
u ngrit e u përlesh trup më trup me fashistët derisa u rrëmbeu nga duart një 
mitraloz të lehtë që, pasi shkoi e zuri një shkëmb, prej andej nuk la fishek pa 
derdhur mbi ta. Trimit i kishte hipur gjaku në kokë.

Më kujtohet, kur u mblodhëm pas lufte, e përqafuam dhe i thamë se ar-
mën e ke marrë vetë, duke luftuar, prandaj sipas ligjit partizan “mitralozin 
ta mbash me shëndet”. Dhe, Petroja e mbajti dhe e përdori atë ashtu si dinte 
vetë, derisa, një ditë vjeshte, ra dëshmor në luftë kundër nazistëve.

* * *

Me këto kujtime të viteve të luftës, kalova disa orë të këndshme të ditës 
derisa mbërritëm mbi Qesarakë, ku ishte vendosur për të kaluar natën.

E mërkurë, 6 qershor 1956
Film na ka mbetur shumë pak kështu që në Qesarakë pothuajse nuk e 

prekëm aparatin fare. Nga ana tjetër, duket se gjërat kryesore mbi punën e 
blegtorëve i kemi xhiruar prandaj ripërsëritja e tyre do të ishte e kotë. Për 
ne tani do të kishte interes, mbërritja e ndërmarrjes blegtorale në vend dhe 
ngritja e qendrës së saj të banimit.

E enjte, 7 qershor 1956
Sot u ngritëm herët dhe u nisëm me brigadat që tani vazhdonin rrugën 

të gjitha së bashku, me dëshirën për të njohur nga afër plakun 103-vjeçar 
Vaso Sherri, të cilin nuk patëm mundësi ta shihnim e takonim gjatë gjithë 
shtegtimit. Gjini, shoqëruesi ynë i cili na kishte premtuar një natë më parë se 
do ta gjente, e gjeti. Si gjithnjë, mbi një mushkë dhe pas një kopeje me dhen. 
Gjini iu afrua dhe ai ndaloi. Duke përfituar nga momenti, shkuam e takuam 
edhe ne e i thamë se deshëm ta nxjerrim në film.

- “Nuk marr vesh se çfarë më thoni”, - na u përgjigj dhe vazhdoi rrugën 
në punën e vet pa na e varur fare. 

I thamë Gjinit që t’ia shpjegonte me fjalët e tij se çfarë kërkonim. 
- “Ai, - tha Gjini, - ju mori vesh për bukuri, por është djalli vetë dhe ters i 

madh. Pse i thonë Vaso Sherri, thoni juve? Se, tërë jetën sherrin e ka kërkuar 
me kandil. Ka qenë aq i prapë, sa as komitët e atyre kohëve nuk kishin çfarë 
t’i bënin. Tregojnë se, një herë rrahu një goxha djalë vetëm se gjatë kullotës 
i binte fyellit keq. Edhe sot po ta pyesësh, ai thotë se delja është si njeri pa 

gojë por që i kupton të gjitha. Ajo di ç’është të përkëdhelurit, të folurit me të 
mirë, të kënduarit e të rënit e fyellit bukur. Ngrite kërrabën kundër, i bërtite, 
e godite, e shtyve, e përplase, apo i re fyellit si i marrë, zëre se i ke thënë vetë 
deles pakësoje qumështin apo bëj qengja ngordhalaqë. Një herë tjetër thonë 
se këtu e 70 a 80 vjet përpara, nga dashuria për delet desh gjeti vdekjen. 
Duke kullotur dhentë, kishte parë një gjarpër që po i afrohej një deleje. Ishte 
sulur me të shpejtë dhe i kishte vënë këmbën përsipër. Por, duket nuk e kishte 
mbërthyer mirë pas toke dhe ai me një lëvizje të shpejtë ishte shkëputur, 
kishte zgjatur kokën e ia nguli helmin Vasos mu në pulpën e këmbës. Atëherë 
Vasua, i trembur se mos vdiste, me thikën që mbante në brez, hoqi një pjesë 
nga pulpa e pickuar. Po ta shihni, - përfundoi tregimin Gjini, duke treguar 
me dorë nga Vasua, - pulpën e këmbës së majtë, pothuajse nuk e ka fare”.

Bëmë disa hapa në heshtje duke parë së largu shpinën e Vaso Sherrit mbi 
mushkë dhe duke medituar mbi tregimin e Gjinit, kur, ai qëndroi. I ndihmuar 
nga dy të rinj, Vasua zbriti nga mushka, i dha gruas së nipit që e shoqëronte 
në shtegtim kapistallin e saj dhe e porositi ta çonte kafshën për t’i dhënë ujë 
tek përroi.

Ndodhemi në Makraj të Selenicës së Pishës, në këtë vend me bukuri të 
rrallë që krijohet nga bredhat e livadhet plot bar e lule. Kopetë që përbëjnë 
mijëra kokë dhen, të radhitura njera pas tjetrës e të pastra si drita nga shirat 
që kishin rënë, hyjnë në këtë mjedis dhe e bëjnë peisazhin akoma më të bukur.  

Ecim me aparat në dorë, gjithnjë pas Vaso Sherrit, duke bërë kujdes ta 
filmojmë pa e shqetësuar e bezdisur dhe qëndrojmë vetëm kur Gjini na thotë 
se do na tregonte diçka që do na kënaqte. 

“Njëherë, - filloi ai,  - në anë të një livadhi, para të cilit kalonin dhentë 
dhe barinjtë me familjet e tyre, një prift ishte ngjitur mbi një ledh e duke 
mërmëritur po tundte temjanicën që mbante në dorë. Ata që kalonin aty, 
burra apo gra, nxirrnin ndonjë monedhë nga qeset e varura në qafë, ia je-
pnin priftit dhe vazhdonin rrugën pas dhenve. Por, kjo histori vazhdoi de-
risa aty u duk Vaso Sherri. Me t’u afruar ai, prifti me temjanicën në dorë u 
largua me nxitim. Duket se e njihte, ose më e pakta, ia kishte dëgjuar zërin”.

Ndërkaq, erdhi lajmi se kishin humbur dy fëmijë.
- “Jepini Gjinit një kalë të mirë të shkojë me vrap tek qershitë e Stanit - 

urdhëroi Vaso Sherri dhe shtoi - Aty do jenë ata, e di unë”.
Pa e zgjatur, Gjini u hodh mbi kalë dhe fluturoi. Kishte kaluar rreth një 

orë, kur ai u kthye me të dy fëmijët mbi kalë, të cilët, sapo zbritën hëngrën nga 
një kërrabë të mirë prej Vaso Sherrit e u zhdukën, sikur t’i kish përpirë dhéu.

E premte, 8 qershor 1956
Në mëngjes u ndamë të miqësuar me Vaso Sherrin që na dukej gjithnjë 

e më shumë si ndonjë lis i moçëm. Lamë pas Lubonjën ku kaluam natën dhe 
morëm rrugën drejt Ragamit të Vithkuqit, vendit ku do të vendoset për disa 

muaj ndërmarrja. Pas më shumë se pesë orë rrugë, ec e pusho, më në fund 
mbërritëm në Ragam. Një vend plot bregore me bar, bredha të drejtë e të 
lartë, ujë të bollshëm e të ftohtë, ajër që të mbushte mushkëritë.

Njerëzit si kudo edhe këtu, iu futën punëve që i dinin e i prisnin. Pa u 
ngrysur ende, vendbanimi i tyre kishte pamjen e një fshati të bukur. 

Edhe ne e dinim punën tonë. Morëm aparatin dhe xhiruam ndërtimin e 
kolibeve ku do të banonin familjet, ndërtimin e shkollës, ambulancës, qen-
drës veterinare, qendrës së ndërzimit artificial, baxhos, e në fund, kolibes për 
çiftin e ri që do të martohej gjatë kohës që do të qëndronin atje. Gjatë gjithë 
kësaj kohe që ne fiksonim ndërtimin e fshatit, dhentë që kullosnin rreth e 
rrotull shoqëruar nga kënga e zileve dhe këmborëve të tyre, e bënin këtë pam-
je edhe më mahnitëse.

E diel, 10 qershor 1956
Dje qëndruam në Ragam, më shumë për t’u shlodhur e ndarë me bash-

kudhëtarët tanë.
Sot, me t’u gdhirë, u nisëm për Tiranë duke marrë me vete dashurinë 

e përzemërsinë e miqve tanë blegtorë, me të cilët kaluam një udhëtim plot 
vështirësi, por që për ne do të mbetet i paharruar. 

E enjte, 4 prill 1957 
Vdekja e baba Todit më 28 mars 1957 është humbja e parë në familjen 

time. I pamësuar me ngjarje të hidhura brenda familjes, prej një jave po e 
përjetoj shumë keq humbjen e tij.

Isha ndarë me të Amerikë në vitin 1930 kur unë isha 6 vjeç, u ritakuam 
në Dardhë në vitin 1939 kur unë isha 15 vjeç dhe, pas dhjetë vitesh, përsëri në 
Dardhë më 1948, kur unë isha 24 vjeç. 

Më kujtohet, kisha dalë për ta pritur në Pogradec bashkë me Maqo Çom-
on. Pas disa orë pritje, pashë të afrohej drejt nesh një burrë me trup mesatar, 
megjithëse jo i moshuar me flokë thuajse të zbardhura, i veshur bukur nga 
koka tek këmbët kur thonë, me kostum e kravatë dhe një çantë të madhe 
lëkure e pardesynë në dorë. Ndoshta se pa Maqon të veshur ushtarak dhe din-
te që djali i tij ishte oficer, me shumë mirësjellje na përshëndeti dhe na pyeti 
mos e njihnim një oficer që quhej Endri Keko. Nuk më njohu! Të befasuar, të 
çuditur, u pamë sy më sy me Maqon dhe, në çast vendosëm dhe i thamë që të 
mos shqetësohet se e njohim e mund të të çojmë ne tek ai në Dardhë. Babai 
pranoi.

Megjithëse i lodhur nga rruga, atë ditë në të ngrysur, ai nuk ju shmang 
pyetjeve tona në makinë dhe na tregoi gjithë jetën e tij: 

“Në Amerikë shkela për herë të parë në vitin 1909, u vendosa në Mil-
liuocket të shtetit Maine dhe fillova punë në fabrikën e letrës. Nga ajo ditë u 
ktheva dhe u riktheva në Shqipëri më 1913 kur u martova me Krisulla Joro 
dhe më 1915 për të parë e çmallur me gruan në Dardhë. Por, me fillimin e 
Luftës së Parë Botërore rrugët u mbyllën dhe, si shtetas amerikan më morën 
ushtar. Për gjashtë muaj në vitin 1918 isha pjesë e forcave amerikane. Pas 
mbarimit të luftës, në vitin 1923 i tërhoqa gruan dhe vajzën në Milliuocket, 
por në vitin 1927 ikëm dhe u vendosëm në Boston, ku punova si kuzhinier. 
Shtatë vjet nga dita kur mbërriti gruaja dhe lindi tre fëmijë, në vitin 1930 
ajo u kthye bashkë me katër fëmijët në Dardhë. Nuk i ngjiti e nuk i ngjiti fare 

Ngjarje

Amerika. Kështu, unë mbeta përsëri vetëm deri ditën që vendosa të kthehem 
përfundimisht në Shqipëri. Më 19 gusht 1948 i hipa avionit dhe mbërrita në 
Paris. Që aty, me tren shkova në Beograd, ku mu desh të qëndroj ditë të tëra 
deri sa më dhanë vizën për në Shqipëri. Më pas me makinë deri në Shkup, 
e në fund, me çfarë munda deri në kufi. Pas kësaj rruge të gjatë e të lodhs-
hme, nuk më besohet që kam ardhur në Shqipëri të pleqëroj me gruan dhe 
fëmijët”. 

Në mbrëmje vonë trokitëm në derën e shtëpisë Keko në Dardhë. Ma-
maja hapi derën dhe kur e pa në derë, e humbi fare. Aq sa harroi t’i thotë 
“Misardhe” burrit të saj, babait të fëmijëve dhe njeriut që, edhe kur rrugët 
e komunikimit u mbyllën për shkak të luftës, dërgonte rregullisht çekun për 
familjen e tij në Dardhë. Kishin kaluar shumë vite nga dita kur u panë për 
herë të fundit. Pastaj, hymë brenda dhe, duke biseduar e bërë shaka rreth 
tavolinës, i treguam se cili isha unë dhe cili ishte oficeri. Mbaj mend që qau 
në heshtje atë natë.

Vitet që jetoi në Shqipëri dimëroi bashkë me mamanë, mua dhe Xhanon 
në Tiranë, ndërsa gjatë verës punoi si kuzhinier në kampin e Dardhës. E njih-
te shumë mirë atë zanat, dhe, mbi të gjitha e bënte me dëshirë të madhe.

Kur u riatdhesua në vitin 1948 e tha “erdha të vdes në Shqipëri”, nuk 
mendova se do të ndahej kaq shpejt nga jeta. Ka qenë vërtet i sëmurë me dia-
bet, po jo aq sa për t’u ndarë nga ne në moshën 65 vjeçare.  

Baba Todi ishte një burrë i rrallë, jo se ishte babai im. Ata që e njohën, e 
vlerësonin për mirësinë, urtësinë, fisnikërinë, zotësinë, paraqitjen dhe aktivi-
tetin patriotik si pjesëtar i shoqërisë shqiptare “Vatra” në Amerikë. 

E premte, 12 prill 1957 
Sot u nisa dhe mbërrita në Moskë.
Një muaj më parë, më 13 mars, drejtori i Studios Qendrore të Filmit Do-

kumentar në Moskë Vladimir Gollovnja, përmes një letre i bënte më dije dre-
jtorit të Kinostudios “Shqipëria e Re” Llazar Lipivani se, me rastin e 40-vje-
torit të Revolucionit Socialist të Tetorit, qeveria sovjetike ka vendosur ndër të 
tjera të realizojë edhe një film dokumentar me autorë regjisorë nga të gjitha 
vendet e demokracive popullore. Në vijim, ai propozonte që nga Shqipëria të 
ishte regjisori Endri Keko. 

Pasnesër, që është lënë takimi i parë i grupit të punës, do mund të mësoj 
edhe se me cilët regjisorë do të bashkëpunoj për realizimin e këtij filmi. Nisur 
nga eksperienca ime e derisotme mendoj se, bashkëpunimet janë të mira, me 
interes e me vlerë. Por, janë edhe të vështira.

E enjte, 30 maj 1957 
Dje u ktheva nga Moska ku kisha shkuar për t’u takuar me grupin e punës 

së filmit dokumentar që u vendos të titullohet “Drita e Tetorit”.
Nga të mirënjohurit e filmit dokumentar sovjetik, Roman Grigoriev 

dhe Josif Poselski, të cilët janë edhe kryeregjisorët e këtij filmi dokumentar, 
mësova se, filmi do të jetë me shtatë akte dhe do të tregojë jo vetëm arritjet 
e sovjetëve nga dita e fitores së Revolucionit Socialist gjer sot, po dhe fitoren 
e ideve të tij në vendet e demokracive popullore, bashkëpunimin politik të 
Bashkimit Sovjetik me këto vende si dhe ndihmën ekonomike e kulturore 
ndaj tyre.

Fillimi duket premtues pasi mes kolegëve rus, gjermano lindor, shqip-
tar, polak, çek, rumun, hungarez, bullgar, kinez, koreano verior, vietnamez 
e mongol, ekzistoi mirëkuptimi thuajse në çdo propozim që u bë lidhur me 
skenarin dhe organizimin e punës. Tani pritet të shkruhet varianti përfun-
dimtar i skenarit nga Çajkovski, Grigoriev dhe Poselski, që ranë dakord me 

sugjerimet e bëra në këto takime. Në vijim, në fillim të korrikut Grigoriev e 
Poselski duhet të vendosin përfundimisht mbi propozimet tona që i presin 
brenda qershorit lidhur me xhirimet në vendet respektive (pamje nga vendi, 
momente nga jeta e puna dhe ndihma e Bashkimit Sovjetik), në mënyrë që në 
fund të gushtit ato të kenë përfunduar. Sipas planit, në shtator fillon montimi 
i filmit. 

DRITË  
MBI SHQIPËRI

E hënë, 10 qershor 1957
U bënë tre ditë që jemi me operatorin Jani Nano në Ulzë për të xhiruar 

filmin dokumentar “Dritë mbi Shqipëri”. Nesër presim të vijë edhe skenaristi 
Llazar Siliqi. 

Gjithshka përreth - malet, lumi, më duken madhështorë, ndërkohë që, 
njerëzit të varur me litarë faqeve të shkëmbinjve që çajnë malin me varè, më 
duken më madhështorë se çdo gjë tjetër. Një entuziazëm që vështirë të fikso-
het, sado dashamirës të jesh.

Veprimi muzikor “Dritë mbi Shqipëri” (titull ky mjaft domethënës dhe 
shumë poetik), krijuar nga Prenk Jakova e Llazar Siliqi, më bëri për vete, që 
kur e pashë në skenë për herë të parë. Ja pse kur vendosëm të xhironim një 
film dokumentar për punën mbi ndërtimin e hidrocentralit, i propozova Lla-
zarit që edhe ne ta titullonim filmin tonë të ardhshëm “Dritë mbi Shqipëri”. 
Shoku dhe bashkëpunëtori im i ngushtë, ra menjëherë dakord.

Në këto momente përpara fillimit të punës, më duhet të kujtoj dhe mbaj 
parasysh se, kur u diskutua më 22 shkurt 1957 në këshillin artistik në Kino-
studio, skenari u prit pa ndonjë entuziazëm. Megjithatë, unë, Llazari, Jani 
dhe Prenka, kemi besim se do të bëjmë një film realist dhe me emocion. 

Është rasti këtu të them se, bashkëpunimi nga hedhja e idesë deri tek 
prezantimi i veprës para shikuesve, është më shumë se garanci për një reali-
zim kinematografik të suksesshëm.

E shtunë, 15 qershor 1957
Dje, xhiruam episodin: “Tregim për familjen Menga”.
Orët e para të ditës, unë me Llazarin i kaluam duke bashkëbiseduar me 

Lazrin, personazhin kryesor të episodit, mbi atë çfarë kërkonim prej tij. Kur 
u siguruam se ai na kuptoi, i kërkuam edhe diçka: të mos i tregonte babait 
për çfarë biseduam përpara se të filmonim. Lazri na premtoi. Ndërkohë Jani 
u mor me përgatitjet në vendin e xhirimit. Më shumë me ndriçimin, pasi am-
bienti nuk kishte nevojë të vije dorë. Por, kur menduam se ishim gati dhe 
mund të fillonim nga puna, e zonja e shtëpisë na ftoi të uleshim me ta në sofër 
për të ngrënë një copë bukë. Nuk do ta harroj kurrë. Dje, sofra e tyre ishte e 
varfër. Megjithatë, zemërbardhësia e atyre njerëzve bëri që të kënaqesha pa 
masë.

Kishte ardhur momenti të fillonim nga puna.
Në kullën mirditore të Mengajve, rreth vatrës në odën që ndriçohet nga 

kandili dhe pisha, si zakonisht është mbledhur familja e Zef Mengës - Lazri, 
Kola, Gjela, Dranja, Martinja. 

Zefi, ky burrë i moçëm që me pamjen e tij duket si personazhet e legjen-
dave, i ulur këmbëkryq pranë vatrës ku digjet një kërcu, dredh me qetësi një 
cigare dhe nis bashkëbisedon shtruar me familjen e vet. Kujton kohën kur, 
brenda kullës mjerimi ishte ulur këmbëkryq dhe jashtë kullës plumbi i gjak-

marrjes bënte kërdinë. Pjesëtarët e familjes dëgjojnë në heshtje, deri sa Lazri, 
djali i madh i shtëpisë, i jep lajmin babës se shumë shpejt edhe në këto anë do 
të vijë drita elektrike.

Historitë e vjetra tani ja u kanë lënë vendin tregimeve të reja. 
I ka parë vetë specialistët që matnin lumin me ca vegla të çuditshme e 

me metra dhe se qeveria ka thënë se do ndërtojë një mur të lartë për t’i prerë 
turin lumit e në atë mur që po e quajnë digë, do të fusin ca vegla që do t’i japë 
dritë gjithë Shqipërisë. 

Jani më bëri shenjë me dorë, çka do të thoshte që përfundoi xhirimin pasi 
nuk kishte më shumë nevojë për të filmuar. Me aq sa ndoqa së largu, mbeta i 
kënaqur nga atmosfera dhe vërtetësia. Është shumë e rëndësishme kjo, po të 
kemi parasysh se, ky është episodi me të cilin do të fillojë filmi. 

Sot, sipas skenarit xhiruam episodin pasues, që e kemi titulluar “fillimi 
i punës”. Shpërthimet në faqen e malit që bie thikë mbi lumë rrëzojnë kan-
dilin dhe trembin njerëzit e bagëtinë, po jo djaloshin Lazër Menga i cili ka 
vendosur të lerë dhentë që kulloste deri dje e të bëhet pjesë e brigadës së sh-
qiponjave. Ai nuk mund të mos bashkohet me të rinjtë nga e gjithë Shqipëria, 
ardhur këtu për të punuar e ndërtuar hidrocentralin, ndaj regjistrohet e vjen 
vullnetar. 

 Nga ky çast, Lazri, është jo vetëm një nga vullnetarët e ndërtimit të hi-
drocentralit por dhe personazhi i filmit tonë. 

E premte, 28 qershor 1957
U bënë 21 ditë që po përjetojmë emocione të forta. Qetësia e grykës së 

lumit, një nga më të bukurat që kam parë, prishet nga shpërthimi i vazhdue-
shëm i minave. Pas disa çastesh, tymi i krijuar ndërsa zë e rrallohet, i jep kësaj 
gryke një pamje edhe më të bukur. Beteja e madhe ka filluar. Punohet ditën 
dhe natën. Të futur në ujin e rrëmbyeshëm deri në mes, me shiun që bie pan-
dërprerë mbi kokat e tyre, të rinjtë nuk jepen. Ndërkohë, brenda meje, këto 
imazhe të papërsëritshme, i shoqëron aria “Po ndërtojmë hidrocentralin” nga 
veprimi muzikor “Dritë mbi Shqipëri”. Jam i sigurt, shumë shpejt ajo do të 
bëhet një këngë shumë e njohur dhe e dashur për ndërtuesit e hidrocentralit. 

Gjatë këtyre ditëve, bashkë me Janin jemi përpjekur të fiksojmë në film 
gjithshka kemi parë, me sytë e personazhit tonë Lazër Menga. Të shohim sa 
do mundim ta sjellim pranë spektatorëve këtë punë entuziaste.

E martë, 2 korrik 1957
Sot, xhiruam Lazrin bashkë me vajzën e tij të vogël duke shkuar në shkol-

lë, njëri në shkollën e rezervave të punës në hidrocentral e tjetra në shkollën 
fillore të hapur në fshat.     

Xhiruam edhe të rinjtë në kohën e lirë. Dikush i bie fizarmonikës, dikush 
qëndron disa çaste me një shoqen e tij buzë lumit, dikush i shkruan letër fa-

miljes, dikush mendon për dikë larg, dikush po lexon një libër.
Me ritmet e xhirimit nuk jemi keq, po, prej disa ditësh më ka kapur një 

shqetësim i madh. Për shkak të angazhimeve (gjatë gjithë gushtit do xhiroj 
nëpër Shqipëri për filmin dokumentar “Drita e Tetorit” dhe në fillim të shta-
torit do shkoj në Moskë rreth një muaj për montimin e tij), më duhet të nxitoj 
e të realizoj gjithshka deri në fund të korrikut. Nejse. Nëse mbetet ndonjë gjë, 
do ta xhirojë vetë Jani.

E diel, 7 korrik 1957
Fusha e Ulzës, aty ku gjendet edhe kulla e Mengajve, do të shndërrohet 

shumë shpejt në liqen. Çdo ditë, pa u kuptuar në sytë tanë, diga 9250 metra e 
gjatë po shkon drejt lartësisë 69 metra. Dhe, kur të vijë ky moment e të mbyl-
let diga, familjet që jetojnë atje duhet të jenë shpërngulur e vendosur në vend 
tjetër. 

Sot xhiruam pikërisht këtë moment. 
Një kamion ndalon përpara portës së një kulle. Pjesëtarët e familjes 

Menga, në heshtje të plotë, fillojnë marrin dhe ngarkojnë ato pak plaçka në 
karrocerinë e kamionit që do t’i çojë në Laç, ku do të vendosen këtej e tutje 
përfundimisht. Të gjithë me sy të përlotur. Ka ardhur momenti i nisjes. E fun-
dit që del nga dera e kullës është e zonja e shtëpisë. Ajo bën disa hapa, pastaj 
kthehet edhe një herë drejt saj, ulet në gjunjë dhe puth pragun e kullës ku ka 
kaluar gjithë jetën. Janë vërtetë momente prekëse.

Shpresoj që Jani t’i ketë fiksuar ato çaste me emocionin që përjetuam të 
gjithë. 

E hënë, 5 gusht 1957
Gjatë këtyre ditëve xhirova gjithshka më kishte mbetur nga skenari, krye-

sisht momente pune. Nëse punët shkojnë sipas parashikimit tonë, me Janin 
do të rikthehemi në hidrocentral vetëm për ceremoninë e inaugurimit të ve-
prës.

E premte, 6 shtator 1957 
Nesër nisem për në Moskë për të asistuar në montimin e variantit për-

fundimtar të filmit dokumentar “Drita e Tetorit”, i cili duhet të jetë gati në 
fillim të tetorit. Sipas planit dhe informacioneve nga Moska, Grigoriev e Po-
selski kanë nisur nga puna për montimin e filmit në 15 gusht dhe këto ditë do 
na paraqesin variantin e parë.

Shpresoj që përveç materialeve të arkivit të filmit, xhirimet e bëra gjatë 
gushtit në portin dhe plazhin e Durrësit, rafinerinë e naftës në Cërrik, kom-
binatin e tekstileve ”Stalin”, puset e naftës në Qytetin Stalin, hidrocentralin 
e Shkopetit, fabrikën e çimentos në Elbasan, fshatin Bubullimë të Lushnjes, 
Krujë, Dropull, Tiranë, si dhe ato mbi punën e ndihmën e specialistëve sovje-
tikë në fusha të ndryshme të jetës, t’i shoh të montuara që në variantin e parë 
të filmit.

Me përtesë, por, nuk kam ç’bëj.

   E martë, 24 shtator 1957
Mbrëmë isha i ftuar në premierën e filmit dokumentar sovjetik “Këtu 

jetonte Lenini” të regjisorit Samuel Bubrik, një kinodokumentarist mjaft i 
njohur në Bashkimin Sovjetik. Kurioz, pasi nga viti 1932 kur realizoi filmin 
e parë dokumentar ai ka realizuar shumë filma dokumentarë që janë mirëpri-
tur, mes tyre dhe ata për figura të mëdha si Majakovski, Tolstoj, Çehov e Dos-
tojevski, vendosa dhe shkova. 

Në hollin e kinoteatrit “Moskwa”, mes shumë njerëzve pashë edhe Ilia 
Kopalinin. Ishte me dy të tjerë duke biseduar. Në një moment, ai më bëri 
shenjë me dorë dhe unë u afrova. Por, kur, nuk kishin kaluar më shumë se tre 
apo katër minuta, në holl më zunë sytë regjisorin Roman Karmen. Ai ndaloi 
tek një grup kineastësh, filloi të fliste me ta dhe, duket pa Ilia Kopalinin, sepse 
i përshëndeti dhe u nis drejt nesh.  

Gjithnjë kam qenë kurioz ta njoh nga afër regjisorin sovjetik Roman Kar-

men. Kam dëgjuar të flitet shumë për të si regjisori komunist që ka bredhur 
nëpër botë për të portretizuar Luftën Civile në Spanjë, betejat për Moskën 
dhe Leningradin në Luftën e Dytë Botërore, Luftën e Parë të Indokinës apo 
dhe regjisori që ka patur akses personal në filmimin e liderëve komunistë si 
Mao Ce Dun, Ho Shi Min e Fidel Kastro. Kam dëgjuar të flitet shumë edhe për 
metodat dokumentare të Karmenit që janë njëkohësisht sa me ndikim aq dhe 
kontraverse. Aftësia e tij për të organizuar çdo gjë në mënyrë perfekte dhe 
paraqitur në ekran gati si origjinale, e kanë bërë këtë regjisor objekt diskutimi 
prej kohësh në rrethet e kineastëve. Dhe, me të drejtë. Roman Karmen shpesh 
i ka turbulluar linjat e kinemasë së vërtetë me riorganizimet e tij siç bëri edhe 
në filmin dokumentar “Shqipëria” që realizoi në vitin 1945.

Dhe ja, rasti më erdhi para syve.
Ai na përshëndeti duke na dhënë dorën të gjithëve më radhë. Kur më 

erdhi radha mua, Ilia Kopalini i tha duke qeshur:
“Ky regjisori është nga Shqipëria jote”.
Roman Karmen buzëqeshi. 
“E ndjej veten vërtet shqiptar. Kam kaluar ditë të mrekullueshme në 

Shqipëri dhe kam njohur mjaft njerëz që i konsideroj miq të mirë”. - tha ai. 
Pastaj u kthye nga unë e duke më parë drejt e në sy, shtoi: “Ruaj kujtime 
shumë të bukura nga vendi yt”.

Duke përfituar nga rasti, e falënderova për filmin dokumentar “Shq-
ipëria” dhe, në vazhdim, i thashë se... “kuadrot e filmit të xhiruara prej jush 
që risjellin në ekran kohën e luftës dhe çlirimin e Tiranës, me siguri do të 
vazhdojnë të përdoren shumë vite nga regjisorët shqiptarë pasi në arkivin 
tonë të filmit, siç e dini edhe ju po aq mirë, nuk ka asgjë origjinale nga ajo 
kohë”. 

Ai pohoi me kokë dhe më zgjati sërish dorën. 
Jam shumë i lumtur që munda t’i jap dorën e të shkëmbej dy fjalë me Ro-

man Karmen, këtë personalitet të madh të kinemasë dokumentare sovjetike 
me prejardhje hebreje që, nuk është vetëm regjisor filmash dokumentarë. Ai 
është gazetar, skenarist dhe pedagog. 

Nuk thonë kot “Rasti është mbreti i botës”. 

E hënë, 30 shtator 1957 
Dje u ktheva nga Moska.
Fatmirësisht filmi përfundoi më shpejt se ç’ishte planifikuar, kështu që 

nuk pati nevojë të shtyhej koha e qëndrimit tim në Moskë, siç u mendua në 
një moment. Mbi të gjitha, ai u pëlqye nga komisioni shtetëror sovjetik dhe u 
vlerësua me notën “shumë mirë”.

Sa për mua, gjatë kësaj kohe, përveç se u çmalla me Moskën dhe miqtë, 
në përgjithësi jam i kënaqur nga bashkëpunimi dhe mirëkuptimi me kolegët 
e huaj gjatë ditëve që punuam së bashku për montimin e filmit. Do të veçoja 

këtu nga takimet dhe bisedat e shumta me ta pas pune, ato me gjermanët 
Andrej Torondajk dhe Anton Akerman, çekun Vladimir Vllçek, polakun Ezhi 
Bosak, bullgarin Georgi Pancev e rusin Vladimir Syrin, të gjithë dokumenta-
ristë nga më të njohurit në vendet e tyre. Ishte më shumë se kënaqësi për mua 
të njihesha nga afër prej tyre me punën që bënin me skenarin, organizimin e 
shesh xhirimit apo zgjidhjen e situatave në tavolinën e montazhit, mendimet 
estetike për kinemanë në përgjithësi e filmin dokumentar në veçanti, si dhe 
eksperiencën shumëvjeçare në krijimtari.

Në planin profesional kishe se çfarë të mësoje nga secili prej tyre. 

Shënime

E shtunë, 8 dhjetor 1957
Filmi dokumentar “Drita e Tetorit” ka nisur mbrëmë të shfaqet në Moskë 

në kinema “Metropol”.
Shpresoj të marr vesh ndonjë lajm më shumë kur të flas me miqtë sovje-

tikë në telefon. 

E premte, 27 dhjetor 1957
Nga gazeta “Veçernaja Moskwa” mësova se, programi parë i televizionit 

sovjetik do të shfaqë sonte në ora 21.30 filmin dokumentar “Drita e Tetorit”.

E shtunë, 1 mars 1958
Sot, u mbush java nga mbrëmja e 22 shkurtit 1958, kur nisi të shfaqet 

në kinema filmi dokumentar “Dritë mbi Shqipëri”. Për rastësi, filmi nisi të 
shfaqet në të njëjtën ditë kur dhe u aprovua skenari një vit më parë (22 shkurt 
1957), siç kam shkruar, pa ndonjë entuziazëm.

Nga sa kam parë e lexuar, spektatori e priti mjaft mirë dhe shtypi e për-
colli po aq mirë. Kjo gjë më gëzon, po, mbi të gjitha më gëzon fakti që besimi 
im i atëhershëm, Llazarit, Janit e Prenkës se do bënim një film realist dhe me 
emocion, sot u vërtetua plotësisht.

Me këtë ndjesi të bukur brenda vetes, tani nuk më mbetet tjetër veç të 
kujtoj ato ditë të paharruara që kalova pranë inxhinierëve Nuri Muço, Gaqo 
Vasili dhe Emin Mysliu, minatorëve Xhem Peca, Zenel Hasa, Sali Vata dhe 
Kadri Metollari, përgjegjësit të fabrikës së betonit Shaban Xhema, montato-
rit Besnik Shaqiri, shoferit të transportit të turbinave Koço Afezolli. Po ash-
tu, të mos harroj dhe kujdesin për çdo nevojë tonën të drejtuesve të veprës, 
kryeinxhinierit të hidrocentralit Hysni Dino, si edhe drejtorit të ndërmarrjes 
së ndërtimit Rahman Hanku.

Të gjithë këta u bënë për ne shokë, miq, vëllezër.

Shënime

E mërkurë, 16 prill 1958 
Sot mora tekstin e dërguar nga Moska mbi diskutimin e organizuar nga 

seksioni i kinos-dokumentare më 11 prill me anëtarë të Bashkimit të Punon-
jësve të Kinematografisë Sovjetike mbi filmin dokumentar “Dritë mbi Shq-
ipëri”.  

Në letrën shoqëruese, Ilia Kopalin, kryetari i seksionit të kinos-doku-
mentare, shkruante:

“Ju falënderojmë shumë miq të dashur, për mundësinë që na dhatë të 
njihemi me punën tuaj, e cila është një dëshmi e qartë e rritjes së mjeshtërisë 
së kolektivit tuaj krijonjës. Gëzohemi për sukseset tuaja. Përshëndesim nx-
ehtësisht krijonjësit e filmit. Ju urojmë suksese të reja të mëdha krijonjëse 
miqve tanë të dashur dhe të afërm”. 

E lexova më një frymë tekstin e mbajtur me stenogramë. Pastaj e rilexova 
dhe veçova nga diskutimet… 

Sllucki (regjisor) - “Duhet të them se kur e pashë këtë film, u gëzova për 
atë që pashë. U gëzova se pashë nivel mjeshtërie tek shokët shqiptarë. Filmi 
është shumë i mirë”. 

Nebilicki (operator) - “Kur e pashë filmin vura re se ai ka zgjidhje krijon-
jëse jashtëzakonisht interesante”. 

Nagorni (shkrimtar - skenarist) - “Filmi më pëlqeu shumë. Unë nuk kam 
qenë në Shqipëri dhe kam lexuar fare pak për të, por në sajë të këtij filmi 
mësova shumë gjëra që flasin për këtë vend dhe për njerëzit e tij. Në sajë të 
këtij filmi, ky vend m’u bë më i dashur, më i njohur dhe më i shtrenjtë. Mua 
më duket se, në qoftë se një film dokumentar i ngjall spektatorit një emocion 
të tillë, në këtë rast nuk kemi të bëjmë thjesht me një film dokumentar por 
me një vepër arti”. 

Kopalin (regjisor) – “Dita e sotme është për mua një ditë feste. E them 
këtë sepse pashë veprën e miqve të mi, të cilët pas çfaqjes së këtij filmi, nuk 
i shoh më si nxënësit e mij, por si kolegët e mij. Unë mendoj se ky film është 

Shënime

një poemë kushtuar Shqipërisë, e cila po ndryshon çdo ditë dhe shqiptarëve 
që e ndryshojnë atë çdo ditë. Autorët e filmit, megjithëse jo të pranishëm në 
ekran, janë këtu mes nesh për çdo çast, pasi, dashuria e tyre e madhe për 
vendin dhe njerëzit lexohet qartë në çdo kuadër filmi”. 

Fjalë të bukura, vlerësime të larta. Kujtdo do t’i bëhej qejfi po t’i dëgjonte, 
aq më tepër, kur ato vinë nga kolegë të huaj. Por, këtu është rasti që unë të 
tregoj dhe një pjesë të letrës që i dërgova Ilia Kopalinit, pasi ajo mendoj është 
më e rëndësishme se çdo gjë tjetër.

“Ju lutemi shumë juve, Ilia Kopalin, të organizoni diskutimin e filmit 
dhe në asnjë mënyrë të mos e shihni atë me sy prej diplomati”.

Nëse diskutantët e kanë mbajtur parasysh lutjen time, sot, fjalët e shokëve 
sovjetikë më lumturojnë e më bëjnë të përpiqem akoma më shumë në të ardh-
men.  

E martë, 2 shtator 1958 
Nuk e di sa orë kisha që po prisja tek dera e maternitetit kur më thanë se 

Xhano kishte lindur djalë. Ishte ora 07 e mëngjesit. Sa bukur! Familja u shtua 
edhe me një djalë tjetër. E di që Xhano donte vajzë dhe do jetë mërzitur pak, 
po edhe djalë nuk është keq. Do ta ngushëlloj me faktin se dy djem sot në 
shtëpi, do të thotë dy burra nesër që do të na bëhen krah. 

Me gëzimin e babait dhe me këto mendime në kokë, nxitova të jepja laj-
min. Po kujt? Pa e ditur as vetë pse, hyra tek “Krimea”, një nga të paktat kaf-
ene në qendër të Tiranës, dhe, qerasa të njohur e të panjohur.

Pastaj, i lashë në banak lajmin shokut tim Sofokli Afezolli që e pi kafenë 
e parë aty, pasi banon thuajse përballë tek pallati i Kacelëve dhe erdha në 
shtëpi për t’i dhënë lajmin mamasë e Ilirit. Se, për të fjetur nuk të le njeri. Nuk 
kaloi shumë dhe Sofua u shfaq në derë për të uruar i pari Todojcën dhe për të 
mos më lënë mua vetëm në këtë ditë të shënuar. 

Në ora 20 munda të shkëputem nga tavolina disa orëshe dhe nxitova në 
maternitet të pyesja si ishin Xhano me djalin. Që andej, drejt e në shtëpi për 
të mbledhur veten. Festa duket do të vazhdojë. Ku?... “Ka Perëndia. Të gdhi-
hemi njëherë...” - do thoshte mamaja. 

 

Ngjarje

KUFITARI

Shënime

E mërkurë, 4 mars 1959
Nesër në mëngjes do largohem nga Vermoshi ku kam ardhur bashkë me 

operatorin Jani Nano dhe konsulentin Xhoxhi Keko për të xhiruar filmin do-
kumentar “Kufitari”. 

U bënë vite që udhëtoj nëpër Shqipëri dhe deri më sot kam takuar e njo-
hur qindra njerëz të profesioneve të ndryshme. Shumë herë jam emocionuar 
nga heroizmi i njerëzve tanë apo bujaria e njerëzve të thjeshtë. Por, emocionet 
që kam përjetuar gjatë këtyre ditëve pranë kufitarëve tanë trima, as që mund 
t’i parashikoja kurrë. 

Erdhëm këtu me dëshirën e mirë për të treguar mbi jetën dhe sakrificat e 
këtyre djemve të rinj nga e gjithë Shqipëria, pa e ditur se kufitarët do na bënin 
për vete, aq sa nuk tregohet me fjalë. 

Ishte data 25 shkurt dhe ende ditë kur, pas një rruge të gjatë e të lodh-
shme mbërritëm në postën kufitare që ndodhet në pikën më veriore të Shq-
ipërisë. Dëbora, e cila kishte mbuluar majat e larta të maleve, dukej sikur 
do ta zinte nën vete postën kufitare në këmbë të tyre. Të parët që na uruan 
mirëseardhjen ishin kapitenët Faik Koprancka dhe Ramadan Fasko. Më pas 
me radhë kufitarët që ndodheshin në postë. Të gjithë fare të rinj. Njëri nga 
Devolli. Tjetri nga Delvina. Dhe, me radhë nga Vlora, Berati, Tirana, Tropo-
ja. Brenda pak çastesh e kupton se aty i gjen të gjitha krahinat e Shqipërisë. 
Në mbrëmje edhe tre djem të rinj, që kur hynë na gjetën në mes të dhomës 
duke biseduar rreth një fuçie të madhe që luante rolin e sobës. Ishte njësiti i 
sapo kthyer nga shërbimi. Na dhanë dorën dhe u prezantuan. Mes tyre, edhe 
rreshter Zekë Toma. Në një farë mënyre, e njihnim nga tregimet e të tjerëve, 
por, nuk e dinim se ai ishte një djalosh aq i gjatë dhe me sy aq të shndritshëm. 
E pyetëm për veten, për detyrën, për njerëzit e familjes, pa i treguar se kishim 
vendosur që ai të ishte personazhi kryesor i filmit.

- “Për ç’ka do tregojë ky film?” - më pyeti krejt pa pritur Zeka. 
Duke e kuptuar mirë nënteksin e pyetjes, i thashë duke e parë drejt e në 

sy:
“Për ty dhe shokët e tu që me armë në dorë ruani kufirin. Jo vetëm këtu. 

Por, në të gjithë Shqipërinë”.
Zeka në heshtje u mbështet tek shpina e karriges. Pastaj, për afro një orë 

vazhduam të bisedojmë në dhomën e ngrohtë, shumë miqësisht. I dëgjoja atë 
dhe shokët, që më tregonin për jetën në postë dhe vështirësitë e shërbimit, 
dhe, aty për aty, me vete, vendosa të mos i tregoja atë natë se çfarë kishim 
ndërmend të bënim me të. 

Të nesërmen u nisëm ende pa gdhirë mirë. Sipas skenarit, do të shko-
nim fillimisht në shtëpinë ku kishte lindur Zeka për të filmuar prindërit e tij. 
Aparatet i ngarkuam në një mushkë, ndërsa vetë u futëm në njësh kolonë pas 
kufitarëve Vangjel Davella nga Saranda dhe Nevruz Nastini nga Devolli që 
çanin të parët dëborën e cila kishte mbuluar gjithçka. Pas disa orësh mbër-

ritëm në Vermosh.
Së largu pashë një grua të veshur si malësoret e vërteta të dilte nga një 

kullë. Bashkudhëtari pranë meje, duke ma kuptuar interesimin më tha se, ajo 
malësore ishte nënë Drandja, nëna e Zekës. Ndërsa ai më tregonte, unë ndiqja 
me sy nënë Drandjen që po zbriste një të tatëpjetë me nipin e vet. 

“Po shkon tek varrezat për t’u çmallur me djemtë”, - vazhdoi të më trego-
jë bashkëudhëtari im. 

E dija historinë e kësaj nëne që diversantët i kishin vrarë dy djem, Nikol-
lën dhe Gjeloshin, ndaj i thashë Janit të nxitojë e ta filmojë atë moment. 

Pas disa minutash, tek porta e kullës u shfaq një burrë rreth shtatëdhjetë 
e ca vjeç, fisnik sa më s’bëhet. I veshur me rrobat e malësorit me kokën e 
mbështjellë me shami të bardhë (karakteristikë e malësisë) dhe me qëndri-
min monumental, ai dukej edhe më madhështor se sa ishte në të vërtetë. 

“Bujrum!” - tha ai me një zë të plotë e tingëllues dhe vuri dorën në zemër. 
Pastaj kapërceu pragun dhe bëri disa hapa drejt nesh. Ishte babai i Zekës.

U takuam duke u përqafuar si malësorë të vërtetë, dhe, pasi u rehatuam, 
nisëm të bisedojmë si të njohur të vjetër për familjet tona, kufirin, Tiranën 
dhe deri qeverinë. Ai fliste ngadalë, aq sa mua m’u krijua përshtypja se, më 
shumë se nga mosha i zoti i kullës donte që çdo fjalë e thënë në dialektin ven-
das të kuptohej qartë nga miqtë.

Në një moment, pashë nga Jani me të cilin u morëm vesh me sy. Pastaj, 
i kërkova atij t’i shkruante një letër Zekës, meqenëse nesër do takohesha me 
të. Duke e kuptuar qëllimin e kërkesës sime, ai thirri Hanën, mbesën e vogël, 
e uli pranë vetes dhe nisi t’i diktojë asaj letrën për Zekën. 

“Qëndro fort e me nder aty ku të ka caktuar shteti dhe mos e korit babën, 
nanën e Atdheun”, janë disa nga fjalët e kësaj letre plot këshilla të urta e bur-
rëri malësori.

Jani xhiroi aq sa na duhej. 
Atë natë, unë, Jani, Xhoxhi dhe dy kufitarët, ishim miq në kullën e Tom 

Kolës dhe ndenjëm gjatë rreth asaj vatre të ngrohtë me të zotin e shtëpisë.
Të nesërmen, në kthim, sipas planit u takuam me njësitin. Do t’i filmojmë 

këta djem që ruajnë kufirin e republikës, gjatë shërbimit duke çarë dëborën 
deri në brez në një shpat mali me pisha të larta e ku mjegulla s’të le të shohësh 
as shokun pranë.

Pas rreth një ore u ndamë me kufitarët dhe vazhduam rrugën drejt postës 
kufitare. Ngado kthenim kokën dhe kamerën - male kreshnike, pisha e ahe 
shekullorë dhe dëborë pa fund. 

Në këtë bardhësi, që kishte mbuluar gjithshka, posta kufitare dukej edhe 
më e bardhë. Pasdreke filmuam aspekte nga jeta e kësaj familje të madhe. 

Gjatë ditëve në vijim xhiruam... 
...episodin e bashkëbisedimit të Zekës me malësorin e vogël. Në obor-

rin e postës kufitare, Zeka duke pastruar automatikun, i tregon malësorit të 

vogël heroizmin e bashkëmoshatarit të tij Nik Pjetër Ndreka në kapjen e di-
versantëve. Ai e dëgjon me vëmendje dhe në heshtje.

...episodin e shokut të kufitarëve. Ata kanë një shok për të cilin në çdo 
moment tregojnë dashuri të madhe dhe kujdes të veçantë. Drini, kështu 
quhet qeni i kufirit, është shoku i tyre besnik që edhe se i do të gjithë kufitarët, 
vetëm një prej tyre dëgjon, instruktorin.

...episodin e kapjes së diversantit. Natë. Njësiti dëgjon një zhurmë gjatë 
shërbimit. Vihet në ndjekje, dhe, pas sinjalit gjurmëlënës në ajër, posta ngri-
het e gjitha në këmbë. Bashkë me të dhe banorët e zonës. Në ato çaste, ata që 
flenë, ata që janë ende rreth sofrës, ata që janë duke mësuar, ngrihen, rrëm-
bejnë pushkët dhe zenë shtigjet nga mund të kalojnë diversantët. Këtu na 
lindi një problem jo i vogël i cili na hëngri kohë më shumë se xhirimi i gjithë 
episodit. Ushtar Mirashi nuk pranoi të vishej si diversant (na duhej vetëm 
momenti i kapjes për ta montuar me atë të diversantit të vërtetë, që kishin 
kapur kufitarët e kësaj poste dhe që ne e xhiruam në Degën e Brendshme të 
Shkodrës pak ditë para se të vinim këtu duke deponuar përpara hetuesve). 
Qeshëm me këmbënguljen e tij, i cili nuk u dorëzua qoftë edhe përpara ur-
dhrit të komandantit të postës. Në fund veshëm Palin, një fshatar nga Vermo-
shi, që shpëtoi mirë pa e shqyer qeni i kufirit.

...episodin e dekorimit të malësorëve Zef Paci dhe Prel Prelaça, të cilët u 
shquan në kapjen e diversantit jo shumë kohë më parë. Bashkë me ta edhe 
njësitin e drejtuar prej Zekë Tomës. Populli i zonës, burra e gra, vinë në postë 
të marrin pjesë në ceremoninë e organizuar me këtë rast. Kryelartë po aq sa 
malet përreth, ata, takohen me miqtë e vjetër, komandantin dhe kufitarët. 
Disa çaste më pas, nis festa. Gëzojnë së bashku.

Nesër do të largohem nga këta djem të mrekullueshëm që më bënë për 
vete sa i takova e njoha. E di që nuk do të largohem dot lehtë nga shpirti i tyre 
i madh, nga bota e tyre e pasur shpirtërore, nga fisnikëria e tyre e pakufi, nga 
burrërimi i tyre i parakohë, nga trimëria e tyre e parrëfyer, ndaj, do marr me 
vete sa mund prej dashurisë së tyre njerëzore dhe do iki.  

E martë, 31 mars 1959
Gjatë këtyre ditëve xhiruam çfarë na kishte mbetur. Fëmijët duke fjetur 

të qetë sepse dikush tjetër rri zgjuar ditë e natë në roje të jetës dhe lirisë: Rua-
jtësit e kufirit tokësor, detar dhe ajror. 

Ndërsa sot, xhiruam përcjelljen e kufitarit krutan Hajdar Hoxha mbi të 
cilin dje u derdhën pabesisht plumbat e ushtarëve grekë në kufi. E gjithë cer-
emonia kaloi me një emocion të paparë që lexohej në sytë e të gjithëve. Edhe 
tanët. Por, kulmi i emocionit arriti kur vëllai i tij kërkoi të shkojë të zëvendë-
sojë vëllain e vrarë në të njëjtën postë kufitare.

Tani më duhet t’i hyj punës për montimin e filmit që ta bëj gati për festën 
e kufirit.

E shtunë, 25 prill 1959 
Mbrëmë, në kinema “Brigada” u organizua premiera e filmit dokumentar 

“Kufitari”. 
Gjithshka shkoi mirë dhe pjesëmarrësit e pëlqyen filmin. Mbi të gjitha 

u gëzova që filmi i pëlqeu Zekës dhe disa kufitarëve të tjerë, të cilët kishin 
ardhur për të marrë pjesë në premierë dhe që të ftuarit i takuan ngrohtësisht. 

Në darkë, Zeka, ky djalë i mrekullueshëm nga bjeshkët më të largëta të 
veriut shqiptar, ishte mik në shtëpinë time. 

Në fund, edhe dy fjalë për konsulentin e filmit.
Kur Xhoxhi, vëllai im, më propozoi të bashkëpunonte si konsulent në 

filmin “Kufitari”, nuk u befasova. Ia njoh aftësinë në të shkruar nga ato çfarë 
kam lexuar shpesh në shtyp prej tij. Ndaj, pa u menduar fare i thashë “PO”. 
Fakti që Xhoxhi drejton një nga sektorët e Drejtorisë së Kufirit e bënte të lehtë 
atashimin e tij pranë grupit të filmit. Ndërsa ditët që qëndruam e punuam 
së bashku treguan se nuk gabova kur i thashë PO. Ai, më ndihmoi shumë në 
fazën e shkrimit të skenarit pasi për shkak të detyrës i njihte mirë të gjitha 
postat e kufirit dhe jetën e botën e kufitarëve, siç më ndihmoi edhe gjatë 
xhirimit, ku tregoi se kishte aftësi të veçanta organizative. Por, jo vetëm kaq. 
Xhoxhi dinte të krijonte atmosferë me të njohur e të panjohur dhe të jepte 
mendime me vlerë, sa herë diskutonim për episode të veçantë të filmit. Ishte 
vërtet kënaqësi bashkëpunimi me tim vëlla. Xhoxhi ishte një konsulent vërtet 
shumë i mirë dhe i domosdoshëm në këtë film.

E hënë, 11 maj 1959 
Sot, në sallën e kinema “Punëtori”, u organizua ceremonia e dorëzimit të 

Çmimeve të Republikës për vitet 1957-1958. 
Mes shumë të lauruarve, nga kinematografia - unë, poeti Llazar Siliqi dhe 

operatori Jani Nano u vlerësuam me Çmimin e Republikës për filmin “Dritë 
mbi Shqipëri”, ndërsa operatori Agim Fortuzi me Çmimin e Republikës për 
kinoreportazhin “Pusi 542”. Çmimin ma dorëzoi zëvendëskryeministri dhe 
ministri i Arsimit dhe Kulturës, Manush Myftiu. 

Të mendosh, para shtatë vitesh në Shqipëri nuk ekzistonte fare kinemat-
ografia. Tani, ajo jo vetëm që është krijuar dhe po zhvillohet çdo ditë, por 
midis punonjësve të saj ka edhe të tillë që kanë fituar Çmimin e Republikës.

Shënime

E diel, 2 gusht 1959
Sot pasdreke mbërrita në Moskë për të marrë pjesë në Festivalin I Ndërk-

ombëtar të Filmit që do të zhvillohet nga 3-17 gusht 1959. Bashkë me mua 
janë edhe drejtori i Kinostudios Llazar Lipivani dhe poeti Llazar Siliqi.

Mund të them se ndihem i përkëdhelur nga fati që do të marr pjesë në 
këtë ngjarje të rëndësishme artistike dhe shumë i gëzuar që filmi dokumentar 
“Dritë mbi Shqipëri” do të konkurojë mes shumë filmave dokumentarë nga e 
gjithë bota. Pa asnjë diskutim, ky është një rast i mirë për të ballafaquar veten 
me kolegët e huaj dhe për të shkëmbyer mendime me ta. Ashtu siç është një 
rast i mirë edhe për t’u çmallur me miqtë e mi, tashmë të vjetër. 

E hënë, 3 gusht 1959
Në mëngjes fola në telefon e më pas u takuam për një kafe me Ilia Kopa-

linin në hotel “Metropol“, ku po qëndroj me kolegët. Ishte mirë me shëndet 
dhe si gjithmonë i qeshur e miqësor. Për minuta të tëra folëm për veten tonë, 
familjet tona, shokët tanë, punët tona të deritanishme, bashkëpunimin tonë 
të ardhshëm dhe filmin “Dritë mbi Shqipëri” që konkuron në festival.  Ishte 
shumë i gëzuar për këtë fakt. Pastaj, në një moment duket ju kujtua dhe më 
tregoi se më 5 korrik 1959 në ora 15.30, televizioni sovjetik në programin e 
parë ka shfaqur filmin dokumentar “Dritë mbi Shqipëri”. Nuk e dinte se me 
çfarë rasti. Gjithsesi, prapë ishte bukur!

Në mbrëmje isha i pranishëm në ceremoninë e hapjes së festivalit. 

E diel, 9 gusht 1959
Festivali i filmit në Moskë vazhdon të ngjallë interes të madh, brenda 

dhe jashtë sallës. Ndërkohë ti si pjesëmarrës, ke rastin çdo natë të shohësh 
filma nga e gjithë bota por ke dhe rastin të shohësh nga afër figura të mëdha 
të kinemasë që, deri më sot i njeh vetëm nga ekrani. Pastaj, po të jesh me pak 
fat, ke rastin të përshëndetesh apo bisedosh me regjisorë, operatorë e aktorë 

Shënime

nga vende të ndryshme të botës.
Ja, dhe unë. Sonte pata fatin të takoj regjisorin Sergej Gerasimov, një 

emër i madh ky i kinemasë sovjetike. Sigurisht, nëse nuk do të isha pjesëmar-
rës në Festivalin e Moskës, ku ai është President i Festivalit, ndoshta nuk do 
t’a takoja kurrë në jetë. Por, fati ishte me mua të takohesha e të bisedoja disa 
minuta edhe me regjisorin e filmave “Garda e Re” dhe “Doni i qetë”, filmat që 
e bënë të famshëm atë jo vetëm në Bashkimin Sovjetik. 

Ndodhej në hollin e sallës së festivalit me regjisorin Grigori Çuhraj, një 
tjetër regjisor i madh që ne shqiptarët e njohim përmes filmave “Balada e 
ushtarit”, “I dyzetenjëti” e “Qielli i pastër” kur e takuam me Ilia Kopalinin i 
cili bëri detyrën. Më prezantoi si pjesëmarrës në festival. 

“Vetëm unë s’kam qenë në Shqipëri më duket nga të tre këtu, - tha ai 
duke qeshur dhe shtoi: Po ndoshta do të shkoj edhe unë. Kopalini më ka folur 
shumë mirë dhe më ka thënë se është një vend i bukur”. 

Për një çast ktheva kokën nga Çuhraj me shpresë se do t’i miratonte fjalët 
e tij. Por, ai nuk reagoi fare. E dija se kishte qenë para disa kohësh në Shqipëri 
dhe kishte propozuar një ngjarje shumë interesante e krejt të veçantë nga 
lufta për filmin që donte të xhironte, nuk ia kishin miratuar, dhe, kishte ikur 
shumë i mërzitur.

“Nuk i paska ikur akoma inati me ne shqiptarët”, mendova duke e parë 
në sy.

Nuk vonoi dhe, Çuhraj kërkoi leje e u largua.
Disa çaste më vonë, edhe ne. U përshëndetëm me Gerasimovin dhe, 

çuditërisht, ai pasi bëri dy hapa ndaloi, ktheu kokën, më pyeti për datën e 
shfaqjes së filmit dhe më uroi sukses.

E mërkurë, 12 gusht 1959 
Ora 04.30 e mëngjesit. Sapo hyra në dhomën e hotelit. Megjithëse i 

lodhur, përpara se të shtrihem e fle, po hedh në ditar disa radhë.
Mbrëmë, në ora 22.30, në sallën “Kremlewskom Teatre”, ku po zhvillo-

het Festivali Ndërkombëtar i Filmit në Moskë, sipas programit u shfaq filmi 
dokumentar “Dritë mbi Shqipëri”, i cili u prit mjaft mirë nga të pranishmit. 
Të them të drejtën, nuk e prisja këtë reagim. E di që filmi është i vërtetë dhe 
krijon emocion, por di dhe që kinematografia jonë është e re, dhe, asaj i duhet 
shumë punë për të mbërritur në nivelin e kërkuar. Megjithatë, e rëndësishme 
është që filmi u prit mjaft mirë. Ndoshta për të na inkurajuar.

Ishte një mbrëmje shumë e bukur dhe e gëzuar. Jo vetëm për mua, por 
edhe për për poetin Llazar Siliqi dhe drejtorin e Kinostudios “Shqipëria e re”, 
Llazar Lipivani, që u ndodhëm në sallë. Si e tillë, ajo nuk mund të kalonte pa 
u festuar e ndarë suksesin me kolegët dhe miqtë sovjetikë. Kjo është edhe 
arsyeja pse përfundova në këtë orë në dhomën e hotelit. 

Ndërkohë, po mbrëmë, filmi dokumentar “Dritë mbi Shqipëri” ka nisur 

të shfaqet në kinematë e Moskës bashkë me disa filma dokumentarë nga ven-
det e demokracive popullore. Të gjithë, pjesëmarrës në festival.

E diel, 16 gusht 1959 
Sonte, ishte nata e fundit e prezantimit të filmave në Festivalin e Moskës. 

Ashtu si natën e parë e në vazhdim, edhe sonte kudo mbretëronte atmosfera 
miqësore. Jo vetëm në sallë, por, dhe jashtë saj. Artistët shtrëngonin duart, 
përqafoheshin, takoheshin, bisedonin e fotografoheshin me njëri-tjetrin, 
megjithëse pjesa më e madhe e tyre nuk janë parë e takuar kurrë më parë. Si 
të njohur e miq të vjetër. Mes tyre, edhe ne shqiptarët.

 I pranishëm fizikisht po më shumë do thosha duke jetuar shpirtërisht 
mes kësaj atmosfere të mrekullueshme, në një moment u gjenda thuajse për-
ballë me një nga njerëzit më të rëndësishëm të kinematografisë sovjetike, 
regjisorin Sergej Jutkeviç. Po, edhe të kësaj ngjarje sepse, ai është anëtar i 
jurisë të festivalit.

Sa më pa, u shkëput nga bashkëbiseduesi një çast, më përqafoi dhe më 
uroi për filmin. Pastaj, më dha dorën dhe më tha do takohemi nesër mbrëma 
në darkën zyrtare pasi kam për të të dhënë diçka.

Ishim prezantuar nga Ilia Kopalin, që në kohën kur mësoja ABC-në e pro-
fesionit në Moskë. Pa kaluar shumë kohë nga ajo ditë, u ritakuam në Tiranë, 
kur ai po xhironte filmin “Skënderbeu” dhe unë kisha filluar punë si regji-
sor dokumentarist në Kinostudio. Më pas, në ecejaket e mia në Moskë gjatë 
këtyre viteve, jemi takuar e kemi biseduar disa herë, gjithnjë në prani të Ila 
Kopalinit me të cilin janë jo vetëm kolegë, por dhe miq të vjetër. 

Jutkeviçi, megjithë madhështinë që e rrethon ngado, është shumë i 
thjeshtë dhe miqësor. Edhe me mua shqiptarin. 

E martë, 18 gusht 1959 
Mbrëmë përfundoi Festivali I Ndërkombëtar i Filmit në Moskë. Për  dy 

orë në skenën e filmit nga e gjithë bota, u ngjitën dhjetëra regjisorë, aktorë e 
skenaristë të filmit artistik për të marrë trofetë e fituara. Më pas ishte radha e 
dokumentaristëve të ngjiteshin në skenë. Mes tyre, edhe unë për të tërhequr 
nga kryetari i jurisë, dokumentaristi i mirënjohur Juri Ivens, diplomën e 
nderit që fitoi filmi ynë dokumentar “Dritë mbi Shqipëri”. Ndonëse i befa-
suar, i hutuar dhe i emocionuar, motivacionin “Për tregimin plot forcë shpre-
hëse” arrita ta dëgjoj gjatë rrugës deri në podium. 

Ndihesha i lumtur. 
Fatmirësisht, këtë lumturi e pashë edhe në sytë e Llazar Siliqit dhe Lla-

zar Lipivanit gjatë ceremonisë ku mbizotëronte solemniteti dhe darkës në 
restorantin “Sovjetskij” në “Leningradskij Prospekt”, ku festuam me kolegët 
nga bota gjer pas mesnate.

Por, përpara se të fillonte ajo, më duhej të takohesha me Sergej Jutkev-

için. 
E kërkova me sy minuta të tëra nëpër sallën e mbushur plot e përplot 

deri sa e gjeta. Si gjithnjë i rrethuar nga personalitete të kinemasë apo njerëz 
të rangut të tij. U afrova dhe qëndrova në një pikë, nga ku ai të mund të më 
shihte. Dhe, vërtet. Në një moment Jutkeviçi më pa dhe më buzëqeshi. Disa 
minuta më vonë, kur u nda me bashkëbiseduesit, më bëri shenjë t’i afrohesha. 
Sakaq, ai shkoi tek tavolina aty pranë, mori në të një paketë të mbështjellë me 
kujdes dhe kur unë u gjenda fare pranë me të, ma zgjati. E hapa në sy të tij. 
Ishte një libër i shkruar nga Jutkeviçi, kushtuar Shqipërisë me titullin “Arti 
popullor shqiptar”. E falënderova dhe e shfletova. Në faqen e parë ai kishte 
shkruar: “Shokut të dashur Endri Keko me urimet më të mira për veprën e tij 
krijuese”. U skuqa i tëri dhe e falënderova përsëri. Sergej Jutkeviçi buzëqeshi, 
më uroi për diplomën e nderit, shkëmbyem disa fjalë për atmosferën e festi-
valit dhe mikun tonë të përbashkët Ilia Kopalin deri sa, në një moment më 
hodhi dorën supeve dhe u ndamë si miq të mirë me premtimin për t’u takuar 
përsëri.  

Atë çast, duke ikur drejt tavolinës sime ku po më prisnin shokët, ashtu 
vetvetiu mendova se “Jutkeviçit të madh ne shqiptarët duhet t’i jemi mirën-
johës. Mirënjohës se e ka bërë Shqipërinë tonë të njohur me filmin ‘Skënder-
beu’”.

Disa minuta më vonë, kur u ula në vendin tim, ia tregova librin Llazar 
Siliqit. Vetvetiu sytë më shkuan tek data poshtë firmës. 25.4.1959. Nuk e kup-
tova pse e kishte firmosur në atë datë dhe ma dhuroi mbrëmë më 17.8.1959!

Nesër, Llazar Lipivani do të kthehet në Shqipëri, ndërsa unë me Llazar 
Siliqin do të vazhdojmë të qëndrojmë në Moskë për të filluar nga puna me fil-
min dokumentar “Lulëzo Shqipëri”. I treti pas “Rrugë e lavdishme“ dhe “Shq-
ipëria“, që realizoj në bashkëpunim me regjisorin Ilia Kopalin. 

LULËZO  
SHQIPËRI

Shënime



243

E martë, 20 tetor 1959 
Kam disa muaj që ndodhem larg familjes, shokëve e miqve për të cilët sot 

kam më shumë nevojë se kurrë.
E mira është që, njeriu të mos shkruajë në ato momente kur gjendja e 

tij shpirtërore, për një arsye apo për një tjetër, është e rëndë. Në raste të tilla 
mund të bëhen edhe gabime. Por, edhe se e di mirë këtë, sonte nuk mund të 
mos shkruaj mbi atë ç’ka më mundon.

Dje, paraqitëm para këshillit artistik në Studion Qendrore të Filmit Do-
kumentar në Moskë filmin dokumentar “Lulëzo Shqipëri”, që pas dy orë dis-
kutimesh shumë të hapura, nuk u aprovua dhe madje mori vlerësimin “shumë 
keq”.

“Përmbajtje e dobët... trajtim i zbehtë... krijimtari për krijimtari... vepër 
e bërë shkel e shko... organizim fund e krye i çdo gjëje... nuk tregon asgjë 
nga jeta dhe puna e njerëzve”… - ja, këto thanë ata që folën gjatë diskutimit 
të filmit.

A janë të vërteta këto? Për të qenë i qetë tërë jetën, më duhet të them PO. 
Ne nuk realizuam dot një film realist dhe emocionues mbi jetën, punën dhe 
transformimet e vendit tonë, por, realizuam një film sipërfaqësor, pa jetë dhe 
pa emocion. 

I shënova këto fjalë që edhe në i harrofsha ndonjë ditë, t’i lexoj e të më 
kujtohen në punën time të përditshme.

Në filmin “Lulëzo Shqipëri”, unë kam rënë në kompromise artistike me 
kolegun e huaj dhe kam pranuar të bëj gjëra që shpirti s’mi do, vetëm sepse 
atë e kam pasur dikur pedagog. 

Po, kush e di këtë të vërtetë të madhe veç meje? Askush. Kush e beson se 
nga dita e parë deri ditën e fundit, unë kam debatuar me Ilia Kopalin lidhur 
mbi strukturën e filmit dhe mbi çfarë do t’u tregojmë njerëzve të thjeshtë në 
këtë film e si do t’ua tregojmë njerëzve të thjeshtë të vërtetën e jetës dhe punës 
së tyre? Askush.

Çdo rezistencë imja gjatë punës, sot, është e pavlerë.
Tani s’më mbetet gjë tjetër vetëm se të përpiqem ta shpëtoj filmin.

E enjte, 29 tetor 1959 
Nesër, në orën 9.00 të mëngjesit duhet të nisem nga Moska. Koha vazh-

don të jetë e keqe. Po ashtu dhe gjendja ime shpirtërore. 
I lodhur, i mërzitur, nga nesër më duhet të punoj, para së gjithash duke u 

përpjekur të mos bëj më kompromise me veten dhe bashkëpunëtorët në dëm 
të krijimtarisë. Vetëm kështu mund të jetë artisti, ai që konsiderohet artist i 
vërtetë. Vetëm kështu, artisti mund të jetë i nderuar dhe i respektuar.

E shtunë, 21 nëntor 1959 
Sot më njoftuan nga Moska se, mbrëmë në “Dom Kino” është organizuar 

shfaqja e filmit dokumentar “Lulëzo Shqipëri”. Fjalët “filmi u prit mirë”, që 
më tha telefonuesi, nuk di pse më tingëlluan si “Të rroni vetë”.

E martë, 24 nëntor 1959 
Enver Hoxha priti sot në ora 12.30 në zyrën e tij në KQ të PPSH grupin e 

filmit dokumentar “Lulëzo Shqipëri”. Fillimisht regjisorin Ilia Kopalin, i cili 
ndodhet në Tiranë për premierën e filmit me të cilin biseduan për disa minuta 
si miq të vjetër. Më pas, edhe ne pjesëtarët e tjerë të grupit të filmit: Endri 
Keko, Llazar Siliqi dhe Jani Nano. Në takim asistuan dhe zëvendëskryeminis-
tri dhe ministri i Arsimit e Kulturës Manush Myftiu, si dhe drejtori i Kinostu-
dios “Shqipëria e re” Llazar Lipivani. 

Enver Hoxha na përshëndeti dhe uroi të gjithëve për punën e bërë dhe 
falënderoi veçanërisht Ilia Kopalinin për kontributin që ka dhënë në krijimin 
e kinematografisë shqiptare dhe në realizimin e disa filmave dokumentarë 
për Shqipërinë. 

“Jam i bindur - tha Ai - se Ilia Kopalin më shumë se një mik i madh i Shq-
ipërisë dhe shqiptarëve mund dhe duhet konsideruar një shqiptar i vërtetë. 
Askush si ai nuk i ka kushtuar vendit tonë katër filma deri më sot, nga viti 
1948 kur realizoi filmin e parë”.

Në mbrëmje, në ora 18.00, në kinema “Partizani” u organizua premiera e 
filmit dokumentar “Lulëzo Shqipëri” dhe filmit artistik “Fortuna”. 

Ashtu siç pritej, në premierë erdhi edhe Enver Hoxha dhe thuajse të gjithë 
udhëheqësit e lartë të partisë e shtetit shqiptar. Ai na përshëndeti në hyrje si 
të njohur të vjetër dhe u ngjit në ballkonin e sallës së kinemasë i shoqëruar 
nga drejtori i Kinostudios.

Filmat të cilët u prinë nga përshëndetjet e zëvendëskryeministrit dhe 
ministrit të Arsimit e Kulturës Manush Myftiu dhe regjisorëve sovjetikë Ilia 
Kopalin e Juri Ozerov, autorë të filmave, u pritën mjaft mirë si nga udhëheqja 
dhe të ftuarit. 

Personalisht, nuk kam ndryshuar mendim nga sa kam shkruar pas disku-
timit në Moskë të kolektivit krijues lidhur me filmin “Lulëzo Shqipëri”.

E premte, 27 nëntor 1959
Siç më tha Ilia Kopalini disa ditë më parë në Tiranë, filmi dokumentar 

“Lulëzo Shqipëri” do të shfaqet premierë në Moskë sonte, më 27 nëntor 1959. 
Më pas, në kinema.

Më mirë që nuk ndodhem aty.

Shënime

E hënë, 30 nëntor 1959
Nga Moska më njoftojnë:
Më 26 nëntor 1959 në mbrëmje ka nisur në Moskë java e filmit shqiptar 

me rastin e 15-vjetorit të çlirimit të Shqipërisë. Mes disa filmave artistikë e 
dokumentarë, gjatë këtyre ditëve do të shfaqen edhe filmat dokumentarë të 
realizuar nga unë “Letër nga fshati”, “Dritë mbi Shqipëri” e “Lulëzo Shqipëri”.

Më 27 nëntor 1959 televizioni i Moskës, në programin e dytë, ora 19.45 ka 
shfaqur filmin dokumentar “Dritë mbi Shqipëri”.

Më 28 nëntor 1959 filmi dokumentar “Lulëzo Shqipëri” ka nisur të shfaqet 
edhe në kinematë e Moskës.

VALLËZIMI 
I SHQIPEVE

Shënime

E premte, 2 dhjetor 1960
Ditën e parë të dhjetorit 1960 u organizua premiera e filmit dokumentar 

“Vallëzimi i shqipeve”, i të parit film dokumentar muzikor me ngjyra. Peiza-
zhet, kostumet, vallet, këngët, të cilat i kisha parë, shijuar e dëgjuar dhjetëra 
herë, mbrëmë m’u dukën edhe më të bukura. 

Më kujtohet se, prej kohësh dëshiroja të realizoja një film dokumentar i 
cili të kishte në qendër të tij këngët e vallet tona popullore, ato më të bukurat 
e folklorit shqiptar. Në dukje temë e vogël, e thjeshtë dhe pa pretendimet që 
ofrojnë temat e mëdha, mua më dukej me mjaft interes. Kjo, jo vetëm për evi-
dentimin e pasurisë folklorike por dhe për njohjen e spektatorit, veçanërisht 
atij të huaj, me këtë pasuri të madhe. Mendimi dhe dëshira nuk më mungo-
nin, ndaj fillimisht bisedova me Kin Dushin, shokun tim të vjetër, gazetar e 
shkrimtar shumë i mirë. Ishte fillim prilli i këtij viti. Pa kaluar disa ditë, u ta-
kova e bisedova edhe me drejtuesit e Ansamblit Shtetëror të Këngëve dhe Val-
leve Popullore, Selman Kasapi dhe Çesk Zadeja, të cilët ma mirëpritën idenë.

Nuk vonoi dhe Kini më dha variantin e parë të skenarit, i cili shumë shpe-
jt u pasurua falë mendimeve interesante e me vlerë të Selmanit dhe Çeskut.

Kështu, gjatë korrikut, me kompozitorin Çesk Zadeja fiksuam të gjitha 
këngët e vallet që do të xhironim, ndërsa me operatorin Sokrat Musha gjetëm 
të gjitha vendet e xhirimit.

Muaji gusht pastaj na riktheu edhe një herë në këto vende të mrekul-
lueshme xhirimi. Këtë radhë së bashku me trupën e kërcimtarëve dhe 
këngëtarëve. Duke menduar vapën e madhe të atyre ditëve, kostumet popul-
lore tepër të trasha edhe për në dimër e jo më për në verë, orët e pafund në 
sheshin e xhirimit në pritje të dilte dielli mirë apo xhirimit deri sa ikte dielli 
fare, parashikoja të hasja në rezistencë të justifikueshme dhe të xhiroja për 
një kohë të gjatë. Por, ndodhi krejt e kundërta. Kërcimtarët dhe këngëtarët, 
me seriozitetin dhe përkushtimin e tyre, bënë që të xhironim më shpejt sesa 
e pata parashikuar unë dhe e gjitha u realizua në atmosferë shumë miqësore. 
Të papërtuar gjatë provave pafund para xhirimit apo dublave të shumta gjatë 
xhirimit, (për të xhiruar një valle me të gjitha detajet, ajo duhej të kërcehej të 
paktën dhjetë herë, pasi xhironim vetëm me një kamera), nuk ishin të pakta 
rastet kur ata vetë na sugjeronin të bënim edhe një dubël tjetër më të mirë. 
Dhe, Sokrati, gjithnjë kërkues për këndin e xhirimit, kompozimin e kuadrit, 
sfondin e valleve dhe këngëve, ngjyrat, dritat, etj., nuk përtonte ta riniste 
punën nga e para. Falë punës pasionante dhe profesionale të këtij operatori 
në filmin “Vallëzimi i shqipeve”, burrat e lirisë brenda kështjellave apo majë 
shkëmbinjve duken edhe më burrërorë, trimat që dyluftojnë me shpata aty 
pranë burimit duken edhe më trima, barinjtë mes lëndinave e pranë bagëtisë 
duken edhe më njerëzorë, malet e lartë dhe të thepisur duken edhe më të lartë 
e më të thepisur, fushat dhe livadhet e bukura të mbuluara nga gjelbërimi apo 
lulëkuqet duken edhe më të bukura, valët e detit të kaltër duken edhe më të 

kaltërta. 
Shpresoj shumë që “Vallëzimi i shqipeve” t’ia ketë arritur qëllimit për të 

cilin e realizova dhe të pëlqehet nga spektatori. Veçanërisht, ai i huaj. Nëse 
ndodh kjo, ai do të kontribuojë më shumë e më mirë në njohjen e artit tonë 
popullor në botë, pse jo dhe të Shqipërisë.

E premte, 17 mars 1961
Nga revista “Iskustvo Kino”, nr. 1 e këtij viti, mësova se në 15-20 nën-

tor 1960 qenka organizuar në Sofje Konferenca III ndërkombëtare e kineas-
tëve të vendeve socialiste. Sipas lajmit të botuar nga revista, në konferencën 
e drejtuar nga regjisori sovjetik Sergej Gerasimov kanë qenë ftuar regjisorë 
nga Bashkimi Sovjetik, Gjermania Lindore, Çekosllovakia, Polonia, Rumania, 
Bullgaria, Shqipëria, Hungaria, Kina, Koreja e veriut, Vietnami dhe Mongo-
lia. Pak e çuditshme që Shqipëria nuk ka marrë pjesë! Kjo gjë nuk ka ndodhur 
kurrë më parë.

Shënime

Shënime

E mërkurë, 27 shtator 1961
Tre ditë më parë në mëngjes, kur mbërrita si zakonisht në Kinostudio, 

më dhanë një telegram nga Moska. Ishte Ilia Kopalin i cili më njoftonte mua 
dhe Janin: “Vollodja në 27 fluturon me aeroplan për në Kajro. Dëshiroj një 
takim”.

Sot paradreke, bashkë me Xhanon, Ilon dhe Mishën shkuam për të pritur 
e takuar Vollodjan, i cili do të qëndronte tranzit rreth dy orë në aeroportin e 
Tiranës. E kemi njohur njëmbëdhjetë vjet më parë, në vitin 1950 kur shkelëm 
për herë të parë në Moskë dhe profesori ynë Ilia Kopalin na ftoi në shtëpinë 
e tij për të na prezantuar familjen, bashkëshorten Nadjezhda, vajzën Galina 
apo Gala dhe Vladimirin apo Vollodjan.

Kanë rrjedhur shumë vite nga ajo kohë. Vollodja, në mos gaboj është tetë 
vjet më i ri nga unë, mbaroi studimet në VGIK e nga ajo kohë punon si opera-
tor në Studion Qendrore të Filmit Dokumentar në Moskë.

E shikoja tek vinte drejt nesh. Me të njëjtën buzëqeshje, me të njejtit sy 
gjithë shkëlqim. U përqafuam me mall, megjithëse për herë të fundit ishim 
takuar jo shumë kohë më parë, në fund të vitit 1959, kur unë ndodhesha në 
Moskë. Sa për Xhanon dhe Mishën, ata ritakoheshin pas dhjetë vitesh nga 
takimi i fundit darkën e 25 marsit 1952 para kthimit tonë në Shqipëri.

Nuk kishim shumë kohë, ndaj nisëm të flasim për këtej e andej, familjet 
tona dhe miqtë tanë të përbashkët.

Ai na tregon për bashkëshorten Olga dhe dokumentarët e xhiruar gjatë 
këtyre viteve. Pastaj, kujtohet dhe na thotë se, u bënë disa kohë që nuk punon 
më në Studion e Filmave Dokumentarë, pasi prej vitit 1960 punon si operator 
në Televizionin e Moskës.

Sa bukur, mendova atë çast. Kopalini duhet të jetë shumë i lumtur që, dy 
fëmijët e tij u lidhën me kinematografinë. Gala u bë kritike filmi, Vollodja u 
bë operator. 

Ato dy orë kaluan shpejt. E dinim, edhe ne edhe ai që do të vinte ai mo-

ment, ndaj, u përqafuam sikur, a thua nuk do të takoheshim më në këtë jetë.
E, ndërsa e shihja Vollodjan të ikte drejt avionit, nuk di pse vetvetiu 

mendja më shkoi tek letërkëmbimi që sa vinte e po rrallohej, delegacionet 
që sa vinte e bëheshin më të pakta, bashkëpunimet që sa vinte e po ngel-
nin vetëm në letër, lajmet që sa vinte e bëheshin më telegrafike nëpër gazeta, 
gratë ruse që sa vinte e po iknin me pushime të gjata, prishja e Bazës Detare... 
Vetëm filmat sovjetikë vazhdojnë të shfaqen si më parë.

RINGJALLJE

Shënime

E premte, 20 tetor 1961
O zemra jonë, Shqipni.
E hishme si ma e hishmja poezi.
E rreptë si malet dimnit në stuhi.
E amël si më e para dashuni.
E lashtë dhe e begatë,
Rrënkove ditë e natë, 
Nën zgjedhë e vorfni.
Me këto vargje nis prologu i poemës kinematografike “Ringjallje”. Vargjet 

e recituara mjeshtërisht nga aktori Pirro Mani shoqërojnë pamje nga mjerimi 
shqiptar në të kaluarën, deri sa fytyra e bukur e aktores së re Roza Xhuxha i 
lë vendin të sotmes.

Mirëmëngjesi!
Mirmëngjes, o brez i tokës nanë.
O brez i ri që linde me lirinë.
Mirmëngjes!
Vargjet e recituara nga kjo aktore me një zë po kaq të bukur, shoqërojnë 

portretin e fëmijës që përkundet në djep dhe i hap udhë tregimit kinemato-
grafik, i cili fillon me kujtimin për varret e të rënëve në luftë për lirinë e vendit.

Tani që kinopoema “Ringjallje” ka përfundur e nesër mbrëma do të 
shfaqet për herë të parë në kinematë e vendit, kujtoj se... Kontaktin e parë 
me këtë poemë e pata andej nga fundi i vitit 1959. Ndodhesha në Moskë me 
Llazar Siliqin kur ai ma dha për ta lexuar dorëshkrimin e poemës. E lexova 
me një frymë dhe më pëlqeu shumë. Nuk e di. Diku-diku gjeta frymëzimin e 
Pashko Vasës tek “O moj Shqypni”. Diku-diku gjeta bukurinë e vargjeve të 
Naim Frashërit tek “Bagëti e bujqësi”. Diku-diku gjeta dashurinë e vargjeve 
të Ndre Mjedës tek “Vaji i bylbylit”. Diku-diku gjeta kontrastet e vargjeve të 
Migjenit tek “Vargjet e lira”.

Kjo është arsyeja që, për disa ditë, poema më ndoqi nga pas kudo që 
shkova. Me shpresë se do mund të shkëputesha prej saj, vendosa dhe i shk-
rova një letër Xhanos. Por, s’qe e thënë. Ndoshta nga emocioni, mbase nga 
gëzimi, ndoshta nga dëshira për të xhiruar një kinopoemë, vetvetiu, pas tre-
katër frazave të përgjithshme, dola tek ajo që më ngacmonte përbrenda.

“...E dashur Xhano, sapo mbarova së lexuari poemën e fundit të Llaza-
rit, “Ringjallje”. Mendoj se është më e mira, më e bukura dhe më e frymë-
zuara nga çdo poemë e shkruar prej tij më parë. Për më shumë, premton për 
të realizuar një kinopoemë interesante mbi Shqipërinë e sotme. Megjithatë, 
kemi kohë të bisedojmë e të vendosim së bashku...”.

E vërteta është se nuk ndodhi kështu. Unë nuk pata mundësi dhe kohë të 
shkëputesha prej saj.

Për disa kohë pyeta veten, a mund ta ekranizoj? Më pas, kur binda veten, 
fillova të pyes Llazarin, si mund ta ekranizojmë?  

Nga ajo ditë kaluan muaj duke bashkëbiseduar njëri me tjetrin, duke shk-
ruar e rishkruar skenarin, deri sa... Më 7 janar 1961 fillova nga puna për re-
alizimin e kinopoemës “Ringjallje” mbi motivet e poemës me të njëjtin titull, 
edhe se isha më shumë se i ndërgjegjshëm që përpara vetes kisha një detyrë 
të vështirë. 

Së pari, sepse kinopoema si zhanër të detyron të tregosh, ndryshe nga 
zhanret e tjera të filmit dokumentar, në mënyrë shumë sintetike dhe krejt të 
veçantë, të shkuarën dhe të tashmen e këtij populli. Me pak fjalë, punën për 
rindërtimin e vendit në ditët e para të lirisë, transformimet e mëdha që ka 
bërë njeriu ynë në të gjitha fushat, ku ka mbërritur në këto vite shqiptari di-
kur analfabet, i varfër dhe i përbuzur, si e mbron lirinë i gjithë populli-ushtar, 
çfarë rrugësh janë hapur sot përpara popullit. 

Së dyti, sepse kinopoema, si zhanër, kërkon një trajtim poetik të kuadrit 
dhe të gjithë filmit, ashtu siç kërkon dhe një trajtim po kaq poetik të fjalës, 
efekteve, muzikës. Më konkretisht, këtë radhë do të ishin mbi 800 vargje të 
shkruara nga Llazar Siliqi ato që do të më drejtonin mua, operatorët Sokrat 
Musha e Petraq Lubonja dhe kompozitorin Prenk Jakova gjatë proceseve për 
realizimin e kinopoemës, e cila, pa këtë trajtim poetik as mund të mendohet 
dhe as mund të quhet kinopoemë.

Po ashtu, sot kujtoj edhe se... Ndryshe nga filmat që kam realizuar deri 
më tani, me këtë film ka ndodhur diçka e çuditshme. Në korridoret e Kinostu-
dios, vazhdon të diskutohet ashtu si afro një vit më parë kur sapo kishim nisur 
nga puna për realizimin e kinopoemës, edhe tani që ajo ka përfunduar, lidhur 
me formën e gjetur për filmin “Ringjallje”.

Dikush e ka quajtur “të guximshëm”, meqenëse eksperimentohet për 
herë të parë nga kinematografia jonë. Dikush e ka quajtur “film psikologjik”. 
Dikush e ka quajtur “dokumentar politik”. Do ishte bukur vërtet nëse ai do 
të tingëllonte nesër mbrëma, i guximshëm, psikologjik apo politik. Unë, me 
bashkëpunëtorët e mi të afërt, jemi përpjekur t’i japim spektatorit një film 
interesant. 

Sigurisht, është spektatori që do ta thotë në fund fjalën e vet, por si do-
kumentarist, unë mendoj se filmi qëndron mjaft mirë në zhanrin e tij, edhe 
se kjo është hera e parë që provoj veten në një zhanër kaq të veçantë siç është 
kinopoema. Jo se më parë nuk kam menduar apo nuk kam dashur t’i hyj një 
pune të tillë, por, për të qenë i sinqertë, më është dukur një ndërmarrje sa e 
vështirë për vete aq dhe me përgjegjësi krijuese para spektatorit. 

Ja përse, për mua dhe bashkëpunëtorët e mi, kinopoema “Ringjallje” do 
të jetë një provë tjetër e aftësive tona profesionale e krijuese, ashtu siç do të 
jetë edhe një barrë me përgjegjësi përpara spektatorit tonë, tashmë me kërke-
sa të mëdha ndaj ekranit. 

Shpresoj ta kapërcejmë me sukses. 



267



268



269



270



271



272

E shtunë, 11 nëntor 1961 
Sot, u dhanë të parët tituj nderi që akordon Presidiumi i Kuvendit Popul-

lor për artistët shqiptarë. Mes pesëdhjetë përfaqësuesve të artit shqiptar që 
u nderuan me titujt më të lartë “Artist i Popullit” dhe “Artist i Merituar”, jam 
edhe unë. I vetmi nga kinematografia. 

Kjo është një ditë e bukur dhe e veçantë për krijuesit e të gjitha fushave të 
artit. Edhe për mua. Ndaj jam shumë i gëzuar dhe i emocionuar. Mbi gjithsh-
ka, ndihem shumë i nderuar dhe i vlerësuar.

Kur fillova punën në kinematografi, nuk mendova kurrë se një ditë mun-
di im do të shpërblehej me një vlerësim kaq të lartë moral. Aq më tepër që sot 
jam vetëm 37 vjeç dhe kam ende kohë të punoj për t’i shërbyer artit kinemato-
grafik dhe popullit tim. 

Ceremonia u organizua në Presidiumin e Kuvendit Popullor. Fillimisht 
përshëndeti Kryetari i Presidiumit të Kuvendit Popullor Haxhi Lleshi. Pas tij 
e mori fjalën zëvendëskryeministri dhe ministri i Arsimit e Kulturës Manush 
Myftiu, i cili në fund lexoi emrat e të dekoruarve.

Ashtu si gjithë të dekoruarve nga teatri, muzika, piktura, skulptura e kin-
ematografia, edhe mua, titullin “Artist i Merituar” ma dorëzoi Kryetari i Pre-
sidiumit të Kuvendit Popullor Haxhi Lleshi. 

Në fund, përshëndetën këngëtari Kristaq Antoniu, aktori Loro Kovaçi, 
këngëtari Mihal Ciko, skulptori Odhise Paskali, aktorja Tinka Kurti, këngëtar-
ja Marije Kraja, regjisori Kujtim Spahivogli dhe unë.

“Shpërblimi ishte i papritur, ndaj, atë që mund të thuhet me fjalë në të 
tilla raste, do dëshiroja ta them me realizime të reja në ekran. Unë besoj se, 
ky titull i lartë, nesër do të jetë një nxitje e madhe jo vetëm për mua, por dhe 
për kolegët e mi të kinematografisë shqiptare”. 

Kaq arrita të them në ato momente.

Shënime

E mërkurë, 22 nëntor 1961
Sot, drejtori i Kinostudios Llazar Lipivani më thirri në zyrë dhe më uroi 

për vlerësimin me “Diplomë Nderi” të filmit dokumentar “Vallëzimi i shq-
ipeve” në Festivalin IV Ndërkombëtar të Filmit Dokumentar në Lajpcig të 
Gjermanisë Lindore. 

Nuk dija gjë. Sidoqoftë, u gëzova pasi është një lajm vërtet i bukur. Jo 
vetëm për mua, por, për të gjithë. 

Siç më tregoi pastaj Llazari, festivali është zhvilluar në datat 11-19 nën-
tor 1961 në kinema “Capitol”, më e madhja e qytetit, në të kanë marrë pjesë 
44 vende nga gjithë bota, filmat e shfaqur kanë zgjuar mjaft interes, dhe, më 
kryesorja, filmi ynë është pëlqyer e duartrokitur. 

Tani, duke menduar për këtë fakt, jam i sigurt se ai është pëlqyer veça-
nërisht për pasurinë folklorike, kostumet e larmishme, vallet gjithë tempera-
ment dhe këngët e mrekullueshme.

Shpresoj shumë që Shqipëria ime të jetë prezantuar aq e bukur sa ç’është 
në sytë e pjesëmarrësve të festivalit dhe ky sukses të mos jetë i fundit, për mua 
dhe Kinostudion “Shqipëria e Re”.

Shënime



275



276

KALITJA

Shënime

E premte, 12 janar 1962
Dje nisi të shfaqet në kinema “Partizani” filmi dokumentar “Kalitja”, 

kushtuar 20-vjetorit të themelimit të Partisë. Më shumë se i interesuar për 
pritjen e tij, sot jam i gëzuar që shpëtova prej tij.  

Gjatë këtyre dhjetë viteve të punës sime në kinematografi, më ka takuar 
të punoj mbi jo pak tema të një përgjegjësie të veçantë politike. Por, puna për 
realizimin e filmit jubilar “Kalitja”, mbetet një nga sprovat më të vështira për 
mua. E them këtë pasi, në këtë film më është dashur të punoj, si në asnjë film 
tjetër të derisotëm, në konflikt të hapur me skenaristët Fadil Paçrami e Niko 
Koleka lidhur me strukturën e skenarit. 

Në prill të vitit të kaluar, kur u njoha për herë të parë me skenarin 
“Kudhra” (kështu titullohej ai), e vetmja gjë që më pëlqeu ishte rrëfimi i ng-
jarjeve përmes kujtimeve të tre shokëve: Tomorit, Gurit dhe Shpendit. Për fat 
të keq, skenari nuk ofronte asgjë më shumë, ndërkohë që skenaristët preten-
donin shumë më tepër. 

I qartë brenda vetes se, filmi dokumentar ka për detyrë jo vetëm të fiksojë 
faktet historike, por dhe të përzgjedhë momentet më kryesore nga ngjarjet 
e shumta, bisedova disa herë me skenaristët për t’i bindur se kështu si ishte 
ndërtuar skenari (pretendonte të thoshte gjithshka ka ndodhur në Shqipëri 
gjatë këtyre njëzet vjetëve brenda gjashtëdhjetë minutave), nuk premtonte t’i 
ngacmonte emocionalisht spektatorët.

U lodha e nuk ia dola. Më në fund, u dorëzova dhe pranova të filloj nga 
puna, paralelisht me kinopoemën “Ringjallje”.  

Gjatë kësaj periudhe m’u desh, të xhiroja nëpër kantiere pune, auditorë 
shkollash dhe stërvitje të ushtrisë. Po ashtu, m’u desh të inskenoja e xhiroja 
edhe disa momente nga koha e luftës si, ai i Themelimit të Partisë, arres-
timeve, burgosjeve dhe vrasjeve të komunistëve nga fashistët, shtypjen dhe 
shpërndarjen e trakteve, luftimet e formacioneve partizane, pasi nuk kisha 
asnjë mundësi tjetër. Këtë radhë, jo për faj të skenaristëve. Materiali faktik 
mbi atë kohë në arkivin e Kinostudios mungon tërësisht. 

I konceptuar brenda vetes sime, si një film dokumentar me dy pjesë, (pje-
sa e parë, lufta dhe fitorja mbi fashizmin; pjesa e dytë, jeta e lirë dhe ndërtimi 
socialist i vendit), ai nuk arriti dot atje ku dëshiroja. Problemet e shumta të 
skenarit, për fat të keq, nuk munda t’i zgjidh dot plotësisht as në tavolinën e 
montazhit ku shpresoja shumë ta shpëtoja filmin.

Filmit i mungojnë personazhet e gjallë që punojnë dhe drejtojnë në të 
gjitha frontet e punës, prodhimit dhe mendimit. Filmit i mungojnë gjetjet ar-
tistike për lidhjen e episodeve. Filmit i mungon mendimi lakonik mbi faktin. 
Filmit i mungon edhe tregimi tërheqës mbi jetën, njerëzit dhe kohën. 

Ç’mund të bëj sot? Asgjë! Mend për tjetër herë!

BASHKËPUNIMI 
I NGUSHTË,
SUKSESI  
I SIGURT

Meditim

E martë, 20 mars 1962
Pjesëmarrja e ministrit të Arsimit dhe Kulturës Manush Myftiu dhe 

anëtares së KQ të PPSH Nexhmije Hoxha në konsultën lidhur me problemet 
në shkrimin e skenarëve për filma artistikë dhe dokumentarë dhe mundësitë 
e bashkëpunimit më të ngushtë mes shkrimtarëve dhe kineastëve, tregon se 
organizatorët e saj, Ministria e Arsimit dhe Kulturës dhe Lidhja e Shkrim-
tarëve dhe Artistëve, janë të shqetësuar shumë për ecurinë e filmit.

Për hir të së vërtetës, problemet lidhur me këtë çështje nuk janë të pan-
johura për ne kineastët. Por, duket ka erdhur koha të ndalojmë më seriozisht 
se deri sot.

Duke iu rikthyer fjalës sime të sotme, si referuesi kryesor në konsultë për 
problemet e filmit dokumentar, theksova se, kinematografia jonë dokumen-
tare gjatë këtyre viteve të ekzistencës së saj i ka pasqyruar përgjithësisht mirë 
të shkuarën dhe të sotmen e Shqipërisë, bashkë me të dhe të njeriut shqiptar. 

Autorët realizues të këtyre filmave dokumentarë, në jo pak raste, kanë 
arritur të tregojnë me emocion në ekran injorancën, prapambetjen, varfërinë 
dhe mjerimin në të cilën kanë jetuar e punuar shqiptarët në të kaluarën. Dhe, 
e kanë bërë pa droje pasi kanë qënë të bindur se njerëzit duan të shohin në 
ekran të vërtetën e jetës së tyre. 

Autorët realizues të këtyre filmave dokumentarë, në jo pak raste kanë 
treguar me emocion në ekran njerëzit tanë duke u përleshur me shkëmbin për 
ngritjen e digës së hidrocentralit, luftën mes flakëve të zjarrit për të shpëtuar 
puset e naftës, punën mes lumenjve për të ngritur urat e trenave, hapjen e tar-
racave nëpër shpatet e maleve, ngritjen e shtyllave të tensionit të lartë majë 
maleve të thepisur, apo edhe duke lartësuar oxhaqet e uzinave dhe fabrikave. 
Dhe e kanë bërë këtë pasi kanë qënë të bindur se bukuria e jetës sonë qëndron 
në përpjekjet dhe forcën e njerëzve për t’i kapërcyer vështirësitë.

Sot, qëndrimi realist ndaj të shkuarës, vlerësimi drejt i të sotmes, respekti 
i madh ndaj njeriut, dashuria e pakufi ndaj Atdheut, nuk është e vështirë të 
evidentohen si disa nga vlerat dalluese të filmave më të mirë dokumentarë 
të realizuar nga krijuesit e ekranit. Ndërkohë, eksperienca e këtyre viteve, 
ne që merremi drejtpërdrejt me këtë gjini na ka bindur se, për të realizuar 
filma dokumentarë të mirë e me vlera, vëmendja dhe përpjekjet tona para së 
gjithash duhet të përqendrohen tek baza e suksesit, skenari. Dhe, kur them 
vëmendja dhe përpjekjet, kam parasysh gjithshka duhet të mbajmë mirë pa-
rasysh ne - regjisorët dhe skenaristët e filmit dokumentar, në punën tonë të 
përbashkët. 

E para, përcaktimi saktë i temës. Vetëm pas kësaj dhe përcaktimit po 
kaq saktë të pikënisjes, pikëmbërritjes dhe qëllimit, mund të shpresojmë të 
realizojmë një film dokumentar të suksesshëm.

E dyta, seleksionimi i materialit. Është tërësisht në dorën tonë të 
përzgjedhim dhe evidentojmë më tipiken e më të veçantën nga moria e ng-

jarjeve dhe fakteve dhe, të mos e lemë në mëshirë të fatit suksesin e filmit të 
ardhshëm.

E treta, njohja me materialin arkivor ekzistues. Ai na ndihmon më shumë 
se çdo gjë tjetër në rikrijimin e atmosferës së kohës, por, me pak fat dhe men-
çuri, mund të na shërbejë edhe në krijimin e episodeve të fuqishëm e me vlerë.

E katërta, këndvështrimi i ri. Kërkimi dhe gjetja e pikave të reja të të 
shikuarit të temës, apo, kërkimi dhe gjetja e pikave të pa konsumuara deri atë 
çast nga syri i spektatorit, është një moment tjetër shumë i rëndësishëm në 
procesin e shkrimit të skenarit.

Nga eksperienca ime e bashkëpunimit të derisotëm mendoj se, suksesi 
apo dështimi im si regjisor në filmat dokumentarë ka kaluar detyrimisht në 
këtë rrugë dhe në një masë të madhe është përcaktuar nga mbajtja apo mos 
mbajtja parasysh e këtyre momenteve gjatë shkrimit të skenarëve.

Edhe diçka. Në dallim nga skenari i filmit artistik, i cili ndërtohet mbi ng-
jarje apo fakte reale por edhe të trilluara, të veshura artistikisht dhe që real-
izohet nga interpretimi i aktorëve në mjedise të improvizuara, skenari i filmit 
dokumentar ndërtohet mbi ngjarje dhe fakte konkrete nga jeta dhe realizohet 
duke xhiruar njerëz konkretë, njerëz që jetojnë e punojnë në vende konkrete. 
Kjo, kurrsesi nuk i heq të drejtën e veshjes artistike skenarit të filmit doku-
mentar. Vetëm se, veshja artistike në skenarin e filmit dokumentar duhet të 
mos cenojë realitetin apo të mos shkojë përtej realitetit. 

Referuar bindjes sime se, baza e kinematografisë dokumentare është dhe 
mbetet realizmi i të pasqyruarit në ekran i jetës dhe njerëzve, konstatoj me 
kënaqësi se pjesa më e madhe e filmave tanë të realizuar deri më sot, shquhen 
për realizmin e tyre të thellë. Kjo edhe për meritë të skenaristëve, të cilët kanë 
ditur e mundur të ndërtojnë skenarë realistë. 

Për të ilustruar sa thashë më lart, po jap vetëm dy shembuj. Autori i ske-
narit të filmit dokumentar “Dritë mbi Shqipëri”, poeti Llazar Siliqi, për t’i mb-
etur besnik asaj që ndodhte në mjedisin e ndërtimit të hidrocentralit, ndërtoi 
episode dhe gjeti mjete shprehëse artistike, të cilat gjatë xhirimit e plotësuan 
atë më së miri dhe bënë që gjithshka jo vetëm të ishte e besueshme, por dhe 
emocionuese. Po kështu, autori i skenarit të filmit dokumentar “Migjeni”, kri-
tiku Andon Kuqali, nuk rendi pas ndonjë aktori që të rikrijonte portretin e 
poetit apo pas rrugicave të Shkodrës që të rikrijonte kohën kur jetoi e krijoi 
Migjeni. Jo. Ai u mbështet tek vargjet, fotografitë, dorëshkrimet, vendet, boti-
met e dokumenteve dhe krijoi një skenar i cili solli si rezultat filmin, që pady-
shim pranohet si vepër artistike shumë e realizuar e regjisorit Gëzim Erebara. 

Kinematografia shqiptare, ndonëse e re dhe pa eksperiencë, gjatë këtyre 
viteve ka realizuar mjaft filma dokumentarë, të cilët tani mund të konsid-
erohen krijime dinjitoze. Filmat tanë të parë “Letër nga fshati”, “Pranvera e 
nëntë” dhe “Buka”, filmat që pasuan “Dritë mbi Shqipëri”, “Pusi 542”, “Qyteti 
i një mbi një dritareve” dhe “Aleksandër Moisiu”, apo filmat e fundit “Ring-

jallje” dhe “Migjeni”, e dëshmojnë më së miri këtë.
Por, për fat të keq, ajo ka realizuar edhe filma dokumentarë, të cilat kri-

tika dhe shtypi i ka vlerësuar pa ide, të përgjithshëm, pa emocion, ndërsa spe-
ktatorët i kanë parë pa kuriozitet, pa interes, pa vëmendje. Që të mos ndodhë 
nesër e tutje të shohim filma dokumentarë të tillë, është e domosdoshme të 
afrohen shkrimtarët e gazetarët në shkrimin e skenarëve. Shembujt pozitivë 
në këtë drejtim nuk mungojnë. Mjaft të kujtojmë këtu që, jo pak shkrimtarë 
e gazetarë kanë provuar me sukses debutimin në këtë gjini filmi, pa folur për 
ata shkrimtarë e gazetarë që sot janë po aq të afirmuar edhe si skenaristë të 
filmit dokumentar. Megjithatë, në këtë drejtim mbetet shumë për të bërë. 

Së fundi, filmi dokumentar meriton më shumë vëmendje, si nga ne 
kineastët që kemi marrë përsipër të fiksojmë në ekran historinë, jetën dhe 
punën e popullit tonë, ashtu dhe nga shkrimtarët e gazetarët që e duan filmin 
dokumentar dhe dëshirojnë të mirën e tij.

E diel, 22 korrik 1962 
Gazeta “Drita” sot në një shkrim mbi 10-vjetorin e krijimit të Kinostu-

dios, ndërsa theksonte arritjet e saj dhe çmimet e fituara nga kinematografia 
shqiptare në festivale ndërkombëtare filmi, përmendte dhe çmimet e fituara 
nga filmi “Vallëzimi i shqipeve” në festivalet e Lajpcigut dhe Parisit. Të jem 
i sinqertë, atë çast më shumë se u gëzova u befasova sepse nuk kam dijeni 
për pjesëmarrjen në Festivalin e Parisit, pa le më që paska fituar dhe çmim. 
Nesër, do interesohem për më shumë e më gjerë në lidhje me të. Sot, ja vlen 
të festohet. Para të gjithëve me Xhanon.

E hënë, 23 korrik 1962
U ngjita në Kinostudio si zakonisht në mëngjes dhe pyeta tek recepsioni 

në se kishte ardhur drejtori. Më thanë, se nuk kishte ardhur akoma, po, kur 
po mbërrija tek shkallët e hyrjes kryesore, u shfaq makina e tij. Ai zbriti dhe, 
pasi u përshëndetëm, sikur ta dinte që doja ta takoja apo sikur e kuptoi që 
doja t’i thosha diçka, më tha të ngjitesha me të në zyrë. 

Sot, më shumë se e pyeta drejtorin Llazar Lipivani, bisedova me të në 
lidhje me heshtjen rreth pjesëmarrjes në festival. Kam menduar se e dije, më 
tha me atë qetësinë e zakonshme dhe ndërroi temën e bisedës. 

Disa minuta më vonë hyra në zyrën e nëndrejtorit Andrea Mëhilli dhe 
mësova se, filmi “Vallëzimi i shqipeve” kishte konkurruar në Festivalin II 
Ndërkombëtar të Filmit të Turizmit në Paris, zhvilluar në datat 20-25 maj 
1962 dhe kishte fituar “Medalje Bronzi”. 

Shumë bukur! Një rast tjetër ky për të prezantuar Shqipërinë në sytë e të 
huajve.

Shënime

E premte, 5 prill 1963 
Itinerari që përshkova me avion në dy ditë drejt Kinës së largët ku, më në 

fund, mbërrita sot në ora 14.00, ishte vërtetë shumë i gjatë: Tiranë, Beograd, 
Vjenë, Pragë, Moskë, Omsk dhe Irkutsk. Bashkë me skenaristin Niko Koleka 
erdhëm në Pekin për të shkruar skenarin e filmit “Krah për krah”, që do të 
realizohet nga Kinostudio “Shqipëria e re” në bashkëpunim me Studion Qen-
drore të Filmave Dokumentarë në Kinë.

Kishin dalë për të na pritur përfaqësuesit e kinematografisë kineze dhe 
shokët e Ambasadës Shqiptare. Na vendosën në hotel “Pekini”, hoteli më i 
mirë dhe ku vendosin gjithë të huajt që i konsiderojnë miq të veçantë. 

E mërkurë, 10 prill 1963
Shokët kinezë që na shoqërojnë, veçanërisht regjisori Ho Y Shen dhe ske-

naristi Çen Çan Yn, nga dita e parë e deri më sot, vazhdojnë pa u lodhur dhe 
orar pa orar të na tregojnë gjithshka nga Pekini, a thua se do ikim nesër e jo 
pas dy muajsh. Të njëjtën gjë mund të them edhe për zyrtarët që na ftojnë për 
dreka e darka dhe na flasin vetëm për miqësinë mes dy popujve dhe vendeve 
tona. Deri tani as edhe një fjalë për filmin!

Sot, Lu Din Ji, shtroi një drekë për nder të delegacionit shqiptar të filmit, 
një drekë që filloi në ora 14.00 dhe mbaroi në ora 18.00! Gjer më sot, nuk ki-
sha ndenjur ndonjëherë kaq gjatë në një drekë zyrtare. Edhe këtu, në pjesën 
më të madhe biseda eci në ujërat e atyre të mëparshmeve, në përgjithësi, de-
risa, andej nga fundi i drekës dhe kur unë e kisha humbur shpresën se mund 
të dëgjoja ndonjë fjalë për filmin, krejt pa pritur, Lu Din Ji ngriti një shën-
det duke na uruar suksese në bashkëpunimin tonë të parë. Më pas, për disa 
minuta foli vetëm për filmin. Me këtë rast kuptova se çfarë mendonin dhe 
kërkonin zyrtarët kinezë nga ne përmes Lu Din Ji, numri një i propagandës 
kineze që nga viti 1934 deri më sot. Njeriu që ka shoqëruar udhëheqësit krye-
sorë të Partisë Mao Ce Dun, Liu Shao Çi dhe Ten Hsia Pin në të gjitha takimet 
ndërkombëtare të PKK të mbajtura në Moskë. Mik i afërt i Mao Ce Dunit dhe 
Çu En Lait nga koha e revolucionit, Lu Din Ji prej vitit 1959 mban dy poste 
shumë të larta: atë të nënkryetarit të Këshillit të Shtetit dhe Drejtorit të Drej-
torisë së Propagandës në Komitetin Qendror të PKK. 

Në mbrëmje shkuam në darkën që jepte Shoqata e Miqësisë Kinë-Shq-
ipëri për nder të delegacioneve shqiptare që ndodhen këtu.

Nesër do të nisemi me tren për në Shangai, Hanxhou e Kanton. Sipas 
planit, do të vizitojmë qytetet si dhe uzinat, fabrikat, universitetet e qendrat 
historike dhe do të kthehemi sërish në Pekin më 29 prill.

E mërkurë, 1 maj 1963
Për arsye të kohës së keqe, avioni me të cilin udhëtuam pardje drejt Pe-

kinit, u ul në qytetin Çansha, ku kaluam natën. 

Dje, në mbrëmje, mbërritëm në Pekin, dhe, për arsye kohe, nga aeroporti 
shkuam drejt e në Pallatin e Popullit për të marrë pjesë në pritjen e madhe 
për të huajt me rastin e 1 Majit. Ndryshe nga Shangai, Hanxhou e Kantoni, ku 
gjithshka pashë ishte madhështore, këtu çdo gjë ishte përrallore, që nga am-
bienti deri tek ushqimet e pijet, aq sa mund të them, hyje me mend e dilje pa 
mend! Pse jo, edhe e çuditshme. Kur mësova nga kolegu im kinez Ho Y Shen, 
se, në pritje bashkë me zyrtarët më të lartë të shtetit kinez merrte pjesë edhe 
Perandori i Kinës, nuk e besova. I çuditur nga mosbesimi im, ai më tregoi 
me kokë një burrë të veshur me kostumin karakteristik që ecte jo shumë larg 
nesh, i shoqëruar nga dy djem. 

“E ftojnë të shohë se ku ka arritur Kina sot nën udhëheqjen e kryetarit 
Mao!” - më tha shumë seriozisht ai. 

Çfarë nuk sheh e dëgjon këtu në Kinën e largët! Pastaj e harrova Perando-
rin sapo ambasadori shqiptar Reiz Malile më tërhoqi nga krahu, dhe, bashkë 
me Nikon, na prezantoi me kryeministrin kinez Çu En Lai i cili po kalonte atë 
çast pranë nesh. Ai buzëqeshi dhe na uroi suksese e punë të mbarë.

Sot, gjithë paradreken e kaluam në sheshin Tjen An Men, ku festa kishte 
filluar që herët në mëngjes. Në një moment, pas parakalimit tradicional, kur 
po linim tribunën, tek hyrja e saj u ndeshëm ballë për ballë me kryemini-
strin kinez, i cili po bisedonte me një grup njerëzish. Ai na pa një çast, dhe, 
po atë çast, dikush iu afrua e i tha diçka pranë veshit. Çu En Lai bëri tre apo 
katër hapa drejt nesh me buzëqeshjen e tij karakteristike duke na zgjatur së 
largu dorën, dhe, kur ne u afruam pranë tij, na pyeti si shkonim me punë e në 
kishim ndonjë nevojë. Pastaj, pa marrë përgjigjen tonë, shtoi:

“Do shihemi së shpejti!” 
Na zgjati edhe një herë dorën gjithë përzemërsi dhe u largua.
Ku do shihemi së shpejti? Përse do shihemi së shpejti? Deri në mbrëmje, 

askush nuk dinte të më thoshte ndonjë gjë të saktë. 
Darkën e kalova në shtëpinë e ambasadorit Reiz Malile, me të cilin nji-

hem që nga koha e luftës. Kur i tregova se ç’më tha sot Çu En Lai, m’u përgjigj 
duke buzëqeshur: 

“Me siguri do t’ju presë zyrtarisht”.
Pastaj, si u mendua një çast, shtoi:
“Unë, nuk di gjë deri tani!” 
Nesër, paradreken do ta kaloj në studio duke parë bashkë me Honë ma-

terialet arkivore që kanë menduar të na paraqesin shokët kinezë. 

E premte, 3 maj 1963
Sot u nisëm dhe mbërritëm me avion në Shën Jan. Ndryshe nga deri më 

sot që temperatura ka qenë rreth 29 gradë dhe koha përgjithësisht e mirë, 
këtu fryn një erë shumë e fortë dhe qyteti gati - gati nuk duket nga pluhuri dhe 
tymi. Nesër do të nisemi për Haushan. Si gjithnjë për t’u njohur nga afër me 

qytetet, kulturën, industrinë dhe bujqësinë kineze.

E mërkurë, 8 maj 1963
Sot paradreke mbërritëm në Pekin. 
Pasdreke bashkë me Nikon biseduam me skenaristin Çen Çan Yn dhe 

regjisorin Ho Y Shen për strukturën e skenarit dhe pamë disa materiale arki-
vore në studio. Mendoj se përgjithësisht u mirëkuptuam.

E enjte, 23 maj 1963 
Ajo që mendoi ambasadori Reiz Malile, disa ditë më parë, rezultoi e vër-

tetë.
Kryeministri Çu En Lai priti sot delegacionet e gazetarëve, rinisë, bash-

kimeve profesionale dhe kinematografisë. Është e treta herë që takohem me 
kryeministrin kinez brenda pak ditësh. Ky fakt më lejon të them se, ajo që më 
ka bërë më shumë përshtypje nga këto takime është thjeshtësia me të cilën ai 
komunikon dhe afërsia që ai krijon. E çuditshme po të mendosh që, Çu En Lai 
është kryeministri i gati një miliard njerëzve. 

E enjte, 30 maj 1963
Paradreke lexova variantin përfundimtar të skenarit. Përgjithësisht jam i 

kënaqur nga puna e skenaristëve.
Në mbrëmje, Ministri i Kulturës Mao Dun shtroi një darkë me rastin e 

largimit tonë nga Kina. Ndryshe nga deri sot, ajo nuk zgjati shumë dhe ishte 
e këndshme. Mao Dun, i cili njihet në Kinë si romancier, eseist, gazetar, dra-
maturg dhe kritik letrar, por dhe si një nga themeluesit e Partisë Komuniste 
Kineze dhe i pari ministër kulture nga viti 1949 kur Kina u çlirua, thuajse 
gjatë gjithë darkës, bashkëbisedoi me ne vetëm për filmin e ardhshëm duke u 
interesuar veçanërisht për strukturën e filmit.

E diel, 2 qershor 1963 
Dje u nisëm nga Pekini drejt Tiranës. 
Në Moskë autoritetet e aeroportit na lejuan të dalim në qytet vetëm pas 

kërkesës së ambasadës kineze. Sigurisht, pa të drejtë të zbrisnim nga makina.
Për disa orë, kinezët më shëtitën rrugëve të Moskës, në ato rrugë ku kisha 

shkelur disa dhjetëra herë. Për ta riparë qytetin, por jo për të ritakuar miqtë 
e bashkëpunëtorët e shumtë. Më keq se këtë radhë nuk e kam ndjerë kurrë 
veten. Në një moment m’u mbushën sytë me lot dhe ktheva kokën në krahun 
tjetër, por as andej nuk shpëtova. Një pamje tjetër më bëri të fshij lotët.

Natën e kaluam në hotelin e aeroportit në Moskë.

E martë, 4 qershor 1963 
Pas ndalesave të radhës në Pragë e Budapest, sot, do të nisemi drejt Ti-

ranës. Bashkë me ne udhëton edhe delegacioni i gazetarëve, që priste prej një 
jave në kryeqytetin hungarez të kthehej në atdhe. Një rrugë e gjatë, e lodh-
shme dhe e pafund, po të kesh parasysh që po kthehesh në shtëpi ku të pret 
nëna, gruaja, fëmijët.

E premte, 20 dhjetor 1963
Dje përfunduam sipas planit xhirimet në Shqipëri si dhe vizionimin e 

materialeve arkivore që do të përdorim në film. Përgjithësisht jam i kënaqur 
nga mirëkuptimi dhe bashkëpunimi.

Gjatë më shumë se tre muajve xhiruam pamje nga Lura, Llogaraja, Val-
bona, Pogradeci, Saranda, Gjirokastra, Tirana, Shkodra dhe Korça. Xhiruam 
fabrikën e çimentos në Elbasan, uzinën e përpunimit të kromit në Rubik, 
kombinatin e tekstileve në Tiranë, puset e naftës në Patos, rafinerinë e naftës 
në Cërrik, fushat me drurë frutorë të lulëzuara, punën për tharjen e këne-
tave, fshatarët dhe punëtorët duke shkuar në punë, studentët kinezë duke 
mësuar në Universitet, fëmijët e kopshtit në shëtitje, mbledhjen e pambukut, 
zhveshjen e misrit, mbledhjen e duhanit, mbledhjen e panxharit, vjeljen e 
rrushit, vjeljen e mollëve, vjeljen e agrumeve, tarracat e bregdetit dhe fushën 
e Myzeqesë. Xhiruam punën në malet e Korçës të punonjësve kinezë të shër-
bimeve gjeologjike dhe gjeologëve shqiptarë, si dhe takimin e tyre me drejto-
rin e minierës Mborje-Drenovë, Zisi Avrami. Xhiruam festën me miqtë kinezë 
në Divjakë me rastin e përfundimi të korrjeve. Xhiruam mbërritjen në portin 
e Durrësit të vaporit “Internacional” i shoqërisë shqiptaro-kineze të lundrim-
it detar. Xhiruam nisjen nga porti i Durrësit të vaporit “Vlora”, i shoqërisë 
shqiptaro-kineze të lundrimit detar. Xhiruam takimin e udhëheqësit shqiptar 
Enver Hoxha me banorët e fshatit “Asim Zeneli” në Gjirokastër. Gjatë këtyre 
viteve, e kam filmuar disa dhjetëra për të mos thënë qindra herë udhëheqësin 
në takime me njerëzit e thjeshtë, takime që në mendjen time dhe në celuloid 
kanë mbetur të fiksuara, njëri më i bukur se tjetri, njëri më i veçantë se tjetri. 
Ashtu siç ka mbetur e fiksuar edhe e vetmja e përbashkët e tyre, afërsia e ud-
hëheqësit me popullin, takimet dhe bisedat njerëzore mes tyre dhe përqafimi 
me dashuri e shtrëngimi i duarve me ngrohtësi, si mes të njohurish të vjetër. 
Dhe, nuk mund të ndodhte që këto skena, përjetime dhe emocione të mos 
përsëriteshin edhe në kooperativën “Asim Zeneli” në Gjirokastër. Atë ditë ta-
kimi vazhdoi më gjatë nga sa ishte parashikuar për shkak të atmosferës fes-
tive dhe entuziazmit të banorëve të zonës, fakt ky që ju bëri shumë përshtypje 
bashkëpunëtorëve të mi kinezë. Pastaj ndodhi që, pak përpara se të fillonte 
dreka e shtruar me këtë rast, ku ishim të ftuar edhe ne, Enver Hoxha kërkoi 
të takonte grupin e filmit. Ai na përshëndeti me radhë, dhe, duke u kthyer nga 
regjisori Ho Y Shen dhe operatori Uan Dë Çen i pyeti mbi punën për filmin, 
nëse kishin ndonjë problem, për përshtypjet nga Shqipëria. Në vazhdim, u 
kërkoi atyre të mos filmojnë atë, por ndryshimet që kishin ndodhur në këtë 

zonë dikur të prapambetur e që tani ishte kthyer në një kooperativë bujqë-
sore dhe blegtorale model për të tjerat, vetëm në sajë të punës së njerëzve. 
Në fund, Enver Hoxha na uroi sukses në këtë bashkëpunim të parë dhe na 
ftoi të pimë një gotë raki së bashku për miqësinë mes dy popujve tanë. Nga ai 
moment Hoja nuk foli fare për minuta të tëra deri sa, me një zë ku emocioni 
i lexohej qartë më tha se, ishte shumë i prekur nga gjithshka pa me sytë e tij. 

Ishte data 26 tetor 1963, kur u zhvillua takimi me udhëheqësin shqiptar 
Enver Hoxha. 

Nesër, grupi kinez i filmit largohet nga Shqipëria.

E martë, 21 janar 1964 
Sot, bashkë me operatorin Jani Nano u nisëm për në Kinë. Prenk Jakova, 

kompozitori i filmit, do të vijë më vonë. Asnjëherë nuk e kam ndjerë veten kaq 
të shqetësuar kur jam larguar nga familja. 

Pas një orë e gjysmë udhëtim mbërritëm në Beograd, ku aviatorët për 
shkak të motit të keq, vendosën të mos fluturojnë. Autoritetet jugosllave nuk 
na lejuan të dalim në qytet. Na vendosën në hotelin e aeroportit. Mirë që na 
mban kompania e aviacionit se ne me vete nuk kemi parà të pimë as dhe nga 
një gotë ujë. 

E mërkurë, 22 janar 1964 
Rreth drekës u nisëm nga Beogradi dhe mbërritëm në Budapest. Amba-

sada kineze na vendosi në hotel “Rojal”. Koha është shumë e keqe. Mjegull, 
dëborë, ftohtë. Më e keqja është se nuk ka shpresë të rregullohet dhe nuk 
dihet sesa do presim ende këtu.  

E diel, 26 janar 1964 
Pas tre ditë pritje në Budapest, dje pasdreke u nisëm dhe mbërritëm në 

Moskë. Në avion ishim vetëm unë me Janin. Në Moskë, pas refuzimit nga 
autoritetet e kufirit këtë radhë të lejes për të dalë në qytet dhe sistemimit në 
hotelin e aeroportit, përfaqësuesi i ambasadës kineze që na priti, na ftoi për 
darkë. Ishte shumë miqësor në bisedë dhe dukej që Moskën e njihte mirë. 
Duke llogaritur që nuk kishim ku shkonim, por edhe se na pëlqeu biseda, 
mbrëmë ndenjëm gjatë dhe pimë shumë. Sot, kuptohet, mezi na doli gjumi.

Rreth drekës, u nisëm drejt Pekinit. Por, është ende shpejt për të mbër-
ritur atje. Pas një ndalese të vogël në Novosibirsk, mbërritëm në Irkutsk, ku u 
kuptua se do të kalojmë natën. Dhe, përsëri në hotelin e aeroportit.

E hënë, 27 janar 1964
Natën thuajse e kalova pa fjetur. Deri në të gdhirë nuk më iku nga mendja 

dhe nuk m’u largua nga sytë për asnjë çast shoku im i dashur Drago Siliqi, i 
cili më 13 korrik 1963 gjeti vdekjen në një aksident ajror bashkë me disa shq-

iptarë të tjerë pikërisht këtu, jo shumë larg aeroportit të Irkutskut. Si mund 
të flija?! 

Në mëngjes, nuk më besohej se do vinte ora të ikja. Pas tri orë udhëtim, 
mbërritëm në Pekin, ku na prisnin shokët kinezë të filmit. Koha është shumë 
e keqe. 

Megjithëse i lodhur nga rruga, vendosa të mos dorëzohem. Lashë valix-
hen në hotel “Pekini” ku na sistemuan përsëri dhe shkova në ambasadë të 
takoj shokët dhe miqtë e vjetër, që punojnë atje.

E mërkurë, 29 janar 1964
Mbrëmë fjeta shumë keq. Në mëngjes, krejt i pafuqishëm, bashkë me 

Janin shkuam në studio ku pamë materialet e xhiruara në Shqipëri. Në 
përgjithësi është punuar mirë.

Në mbrëmje, drejtoria e kinematografisë pranë Ministrisë së Kulturës të 
Republikës së Kinës shtroi një darkë. As hëngra, as piva, ato dy orë ku për-
para i kisha të gjitha. Nuk di se çfarë kam. Mezi prita të mbarojë darka e të 
kthehem në dhomë.

E premte, 31 janar 1964
Paradreke shkova nga ambasada dhe takova Nesti Nasen që para pak 

kohe është emëruar ambasador në vend të Reiz Maliles, i cili u largua nga 
Pekini pas tragjedisë ajrore vitin e kaluar ku humbi familjen e tij. 

Pasdreke do nisim turneun nëpër Kinë. Sipas shokëve kinezë parashiko-
het të jetë shumë ftohtë aty ku do të fillojmë xhirimet, ndaj studioja na pajisi 
me veshje të trasha - peliçe dhe kokore. Veç të na shohësh si dukemi me to!

Në orën 17.15 u nisëm me tren për në Girin, qytet në verilindje të Kinës, 
1275 km larg Pekinit. Kushedi kur do të mbërrijmë.

E diel, 23 shkurt 1964
Kemi afro 14 orë që udhëtojmë me tren. Tani që ora shënon 20.00 ndod-

hemi në qytetin Shën Jan apo stacionin e fundit të turit të parë nëpër Kinë. 
Sipas shokëve kinezë, duam edhe dy orë që të mbërrimë në Pekin. Nuk di të 
them për të tjerët po, unë jam jashtëzakonisht i lodhur dhe nesër do kërkoj të 
shkoj tek doktori. Po, para së gjithash do shkoj në ambasadë me shpresë se do 
gjej ndonjë letër nga Xhano. 

Është pak të them se, një i ftohtë i tmerrshëm na shoqëroi gjatë gjithë 
këtyre ditëve në Girin, Çan Çun, Aushan e Shën Jan. Çuditërisht, kur tem-
peratura shënonte 20 gradë nën zero na dukej ngrohtë, pasi më shumë ajo 
shënonte 30 gradë nën zero. Kudo që hidhnim sytë, në pemë apo xhama, shi-
hnim vetëm akull. Shyqyr që hotelet ishin të ngrohur shumë mirë.

Përballë dimrit të paparë, më ngelet të mos e lëshoj veten. 
E, megjithë këtë të ftohtë, arritëm të xhirojmë.

Xhiruam një nga hidrocentralet më të mëdhenj të vendit, që gjendet 25 
kilometra larg Girinit. I vendosur mes malesh, me një digë 100 metra të gjatë 
dhe 91 metra të lartë, 51 metra të trashë në bazë e 11 metra në kuotën më të 
lartë, ai ishte ndërtuar në vitin 1937 nga japonezët, të cilët në punë e sipër, 
vetëm në një gropë kishin hedhur 10.000 punëtorë kinezë të vdekur nga uria 
dhe sëmundjet. Sot, nga dy turbina që kishte më 1937, hidrocentrali punonte 
me tetë turbina dhe prodhonte 640.000 kv energji elektrike.

Në qytetin Çan Çun, xhiruam uzinën e automobilave ku punonin 20.000 
punëtorë e ku vetëm në një turn prodhoheshin 70 makina katër tonëshe dhe 
vetura. 

Në qytetin Aushan, xhiruam kombinatin metalurgjik. 
Në qytetin Shën Jan, uzinën e prodhimit të makinave të rënda dhe tor-

nove ku punonin 8.500 punëtorë. 
Ndërkohë, thuajse çdo natë, ishim të ftuar në darka të organizuara me 

rastin e Festës së Pranverës, që filloi më 12 shkurt. Darka të lodhshme po të 
kesh parasysh që, sipas traditës, vazhdonin gjatë dhe pihej shumë. Ajo që më 
bëri përshtypje me këtë rast është se, rrugët ishin plot me njerëz, të cilët, më 
shumë se ecnin, nxitonin të hynin nëpër dyqane e të blinin ndonjë send që 
përgjithësisht kushton lirë. Kinezi është sa punëtor aq dhe pa pretendime. 
Kjo është një nga garancitë më të mëdha për të ardhmen e Kinës. 

Festa e Pranverës vazhdon.

E hënë, 24 shkurt 1964
Në mëngjes shkova në ambasadë dhe gjeta dy letra nga Xhano. U gëzova 

si fëmijë. Nga gëzimi më iku e keqja që kisha në trup dhe nuk shkova fare tek 
doktori. Pjesën tjetër të ditës deri në mbrëmje e kalova me Sotir Gliozhenin 
dhe Ymer Minxhozin.

E diel, 1 mars 1964
Bashkë me Sotkën, si hëngrëm drekë, u nisëm për të parë varrin e Dra-

gos. Pas 40 minutash rrugë me veturë, mbërritëm.
Që kur kam ardhur në Pekin, ky njeri më ndjek ngado që shkoj në mënyrë 

të çuditshme. Vendosa të vete të çmallem me shokun tim të vjetër, dhe, nga 
ana tjetër, për t’u qetësuar vetë. Por, ç’të shoh! Një varr i tmerrshëm, varr i 
braktisur, varr i mbuluar me një pëllëmbë dhè të zhuritur nga dielli dhe pa 
shenjën e njeriut që prej afro një viti u nda nga jeta. Një varr që të flet me tërë 
fuqinë e shpirtit të tij “Shqiptarë, përse më kini lënë kështu?!” 

Qëndrova për disa minuta i ngrirë në vend dhe u largova i bindur se Dra-
gua do të më ndjekë pas tërë jetën duke më kërkuar një varr, qoftë dhe pa lule 
por me emrin e tij, një varr njeriu. Çfarë tmerri!

E hënë, 2 mars 1964
Që në mëngjes shkova në studio dhe pashë materialin e radhitur nga 

montazhierja. Nuk mbeta i kënaqur ndaj bisedova me regjisorin Ho Y Shen 
dhe pasi i tregova se si e mendoja filmin, i kërkova të ulem vetë në tavolinën 
e montazhit e të ndërtoj një variant timin. Më tha se do të më kthejë përgjigje 
nesër. 

U bënë kaq ditë që flasim për ndërtimin e filmit dhe biem dakord. Sot, 
Hoja më thotë “Nesër!” Duket do jetë e vështirë të biem në ujdi pa bërë 
lëshime.

Pasdreke shkova në ambasadë. Takova Vasil Skorovotin dhe i tregova për 
varrin e Dragos dhe të shqiptarëve të tjerë. Më tha se kanë ndërmend t’i siste-
mojnë. 

E martë, 3 mars 1964
U nisëm nga Pekini me tren dhe pas 2.485 km, mbërritëm në Shangai. U 

vendosëm po në hotelin ku qëndrova edhe vitin e shkuar. Rrugës biseduam 
gjatë me Honë mbi ndërtimin e filmit. Jo pa vështirësi në komunikim (Hoja 
në përgjithësi është nevrik dhe mua më duhet ta mbaj veten, pasi ka shumë 
mundësi të grindemi vazhdimisht), duket se më në fund sikur u morëm vesh. 
Sikur të mos mjaftonte mosmarrëveshja mes nesh, puna e filluar për rad-
hitjen e materialit të xhiruar ka mbetur përgjysmë dhe as që dihet se kur do 
të rifillojë. Kjo situatë e ngatërruar në këtë fazë më ka bërë pesimist dhe për 
procesin e montazhit të tij.

E martë, 31 mars 1964
Ndodhemi në lokalitetin Tun Nguan, 70 km në juglindje të Guanxhout. 
I lodhur, i mërzitur, i sëmurë, u futa në dhomë. Është ora 16.00 dhe s’kam 

ndërmend të dal deri nesër. Kaq pa gjendje jam sa, nuk iu thashë shokëve se 
sot mbush 40 vjeç. 

E shtunë, 18 prill 1964 
Sot, u kthyem në Pekin, pasi bëmë 1215 kilometrat e fundit me tren nga 

qyteti Uhan.
U nisa më 3 mars dhe u ktheva më 18 prill. Kam përshkuar me tren mi-

jëra kilometra për të shkuar në Shangai, Hanxhou, Guanxhou, Xhan Xjan, 
Uhan (një pjesë të tyre i kisha parë edhe vitin e shkuar), pa llogaritur këtu ato 
qindra kilometra për të shkuar e xhiruar në uzinat dhe fabrikat e prodhimit 
të makinave qepëse, radiove, veglave mjekësore, plehrave kimike, biçikle-
tave, sahateve të dorës, tornove, motorëve Diezel, nënstacioneve elektrike, 
kadifesë së mëndafshit, këpucëve, trikotazheve, hidrocentralin Sin An Xjan, 
universitetin e Hanxhout, shkollën e marinës në portin Sja Dao, portin e ri në 
Xhan Xjan, urën e rrallë mbi lumin Janxë me gjatësi 1670 metra dhe gjerësi 



297

18 metra të vendosur mbi tetë këmbë, ku në katin e parë kalonin dy linja treni, 
ndërsa në katin e dytë mund të kalonin gjashtë makina njëherësh, ndërtuar 
në dy vjet nga 50.000 njerëz.

Lodhja e udhëtimeve të gjata dhe nervozizmi prej ritmit tepër të ngadaltë 
të punës, kanë bërë që prej ditësh të mos ndihem mirë nga shëndeti. Shtoju 
këtyre dhe një dhembje mesi që thuajse më ka bllokuar fare dhe, mezi lëviz.

Nga ana tjetër, gjatë më shumë se dyzet ditëve në jug të Kinës kemi xhiru-
ar aq film sa do të mjaftonin katër ditë. Punojmë jashtëzakonisht ngadalë. 
Tani, as unë nuk e di se kur do të përfundojë filmi.

Nuk më besohet se jam kthyer në Pekin.
Në mbrëmje shokët e ambasadës më sollën në hotel dy letra nga Xhano 

dhe disa telegrame urimi me rastin e ditëlindjes. 

E mërkurë, 29 prill 1964
U bënë ditë që punojmë bashkë me Honë në studio. Kemi vendosur që 

më 1 korrik të paraqesim variantin kinez dhe më 10 korrik variantin shqiptar. 
Për fatin tim, Prenka mbërriti nga Tirana bashkë me letrat e Xhanos në 

kohë, se, kishte rrezik të më gjente të çmendur fare.
Dje, pasdreke, na priti Lu Din Ji, drejtor i Drejtorisë së Agjitacion-Propa-

gandës pranë KQ të PKK. Qëndruam tek ai gati tre orë, nga ora 15.30 deri në 
ora 18.15. Biseduam për të gjitha problemet. Edhe për kërkesën, që të filmo-
jmë kryetarin Mao Ce Dun. Para se të ndaheshim, ai na premtoi se do ta plotë-
sonte kërkesën tonë. 

Sonte, darkën e kaluam bashkë me Janin dhe Prenkën në shtëpinë e Nes-
ti Nases.

E shtunë, 2 maj 1964
Dje, paradreke, shëtitëm nëpër parqet e Pekinit të mbushur me njerëz që 

dëfrenin me rastin e 1 Majit.
Në mbrëmje, shkuam në sheshin Tjen An Men për të marrë pjesë në 

aktivitetet zyrtare me rastin e 1 Majit. Nuk ishim ngjitur ende në tribunën 
qendrore dhe po shihnim fishekzjarrët e panumërt me ngjyra e forma të çu-
ditshme që ndriçonin qiellin, kur erdhi kryeministri kinez. Qëndroi një çast 
si gjithë të tjerët duke parë fishekzjarrët, pastaj, filloi të takojë të huajt që 
ndodheshin pranë tij. Mes tyre, edhe ne. Çu En Lai na përshëndeti, na pyeti 
për punën me filmin dhe m’u drejtua mua:

Kërkesën tuaj për të marrë në film kryetarin Mao e kam plotësuar dhe 
brenda pak ditëve shokët e ngarkuar do t’ju lajmërojnë.  

E premte, 15 maj 1964
Sot paradreke pamë filmin të radhitur. Montazhierja ishte përpjekur të 

krijonte atmosferën politike dhe ta ndërtonte artistikisht sipas kërkesave 

tona, por, filmi ishte sërish larg asaj që mendonim unë dhe Hoja. U binda 
edhe një herë se filmat dokumentarë duhet t’i montojë vetë regjisori pasi më 
mirë se ai materialin e xhiruar nuk e njeh askush tjetër. Vendosa të ulem vetë 
në tavolinën e montazhit. Ia thashë Hosë mendimin tim dhe e lamë të bisedo-
jmë nesër për më shumë e në detaje.

Sa për pasdreken, ajo mund të konsiderohet nga më të veçantat. Delega-
cioni shqiptar i filmit dhe delegacioni i Bashkimit të Grave që kishte ardhur 
në Kinë ato ditë, u pritën nga Kryetari Mao Ce Dun.

Në orën 17.00, të shoqëruar nga ambasadori shqiptar Nesti Nase po pris-
nim prej disa minutash në një nga dhomat e rezidencës, kur u hap dera krye-
sore e sallës së pritjeve. Në qendër të saj qëndrontë në këmbë kryetari i shtetit 
kinez. Së largu, m’u duk më i madh se e përfytyroja. Të mbërthyer nga emo-
cioni, hymë në sallë njëri pas tjetrit dhe i dhamë dorën. Kur më erdhi radha, 
nuk munda ta përmbaj dot veten. E përqafova shqiptarçe. 

Pastaj, për  një orë, i ulur thuajse përballë tij, nuk ia ndava sytë ndërkohë 
që kryetari Mao foli për rolin e Shqipërisë në Lëvizjen Komuniste Ndërkom-
bëtare, për detyrat e letërsisë dhe të artit. Sa më shumë kalonin minutat dhe 
sa më shumë e shihja, aq më shumë bindesha se përpara kisha një njeri të 
jashtëzakonshëm. Ai fliste ngadalë, bënte shaka, komunikonte me të ftuarit, 
dhe, të bënte ta ndjeje veten jo vetëm të lirë, por dhe të harroje se përpara 
kishe një nga udhëheqësit më të mëdhenj të botës. 

Në një moment, duke përfituar nga atmosfera e krijuar dhe rasti që Mao 
Ce Duni më pyeti lidhur me filmin që po realizonim, në fund të fjalës sime i 
shpreha dëshirën për të na ndihmuar në ngritjen e televizionit shqiptar. (në 
fakt, dëshira ime ishte porosi e Tiranës, që dëshironte të testonte paraprak-
isht, por ende jo zyrtarisht mundësinë e financimit dhe ngritjes së televizionit 
nga ana e kinezëve). 

Ai më dëgjoi me vëmendje, buzëqeshi, dhe m’u përgjigj:
- “Do t’ua japim se, Shqipëria është mikja jonë më e madhe”. 
Le të shpresojmë.
Kur ikëm, doli na përcolli vetë deri jashtë.
Si zakonisht, mbrëmjen e kalova në shoqërinë e Sotkës dhe Fricës.  

E premte, 22 maj 1964
Sot pamë filmin e montuar nga unë. Ishin të pranishëm edhe disa regjisorë 

kinezë, shokë të Hosë, të cilët i kishte ftuar ai. 
Përgjithësisht Hoja ra dakord me variantin tim por bëri dhe disa vërejtje, 

të cilat mendoj se janë me vend e duhen korrigjuar pasi i bëjnë mirë filmit. 
Edhe regjisorët kinezë reaguan mirë. 

E martë, 23 qershor 1964
Më në fund, erdhi dita e inçizimit të muzikës. Sot, orkestra filloi inçizimin 

e muzikës së kompozitorit shqiptar Prenk Jakova dhe pas disa ditësh do të 
inçizojë edhe atë të kompozitorit kinez Sy Sy. Përgjithësisht, mendoj se kanë 
shkruar muzikë të frymëzuar për filmin.

Ndërkohë, gjatë këtyre ditëve bashkë me Honë punuam për korrigjimet 
përfundimtare të filmit.

Po ashtu, prej disa ditësh, po merrem dhe me autorin e tekstit, pasi jam 
fare i pakënaqur nga puna e tij. Deri më sot nuk më kanë zënë sytë tekst më të 
përgjithshëm dhe më bombastik. Taksirati im. Sa për spikerin, kam provuar 
deri më sot disa studentë shqiptarë. Ka mundësi të qëndroj tek kandidatura 
e Muhamet Kapllanit.

Jashtë është një vapë e paparë. Ajri të përcëllon, njësoj si afshi i flakës së 
ndonjë zjarri të madh. Nuk di ku të futesh.

E hënë, 13 korrik 1964
Vetëm sot u binda se jemi duke mbaruar punë. Të dërguarit e  Ministrisë 

së Kulturës dhe ambasadori Nesti Nase që e panë filmin, e aprovuan pa vëre-
jtje.

Edhe sot, ashtu si gjithë këtë javë, drekën e hëngra me Nesti Nasen. Më 
pëlqen thjeshtësia e tij. Njihemi nga koha e luftës dhe më vjen mirë që shumë 
karakteristika të asaj kohe i ruan edhe sot.

E martë, 28 korrik 1964
Shkova me Sotkën tek muri i madh kinez. Këtu njeriu çuditet, si me pu-

nën e madhe të njerëzve që e ngritën, ashtu dhe me marrëzinë e perandorëve 
që urdhëruan ta ngrinin atë. Kapriçio dhe thjesht kapriçio! Mjerë ky popull 
ç’ka hequr nga perandorët e tmerrshëm! 

E enjte, 6 gusht 1964 
Kam nga data 3 gusht që, bashkë me kompozitorin Prenk Jakova (opera-

tori Jani Nano u nis disa ditë më parë për në Tiranë), u lodhëm së ngjituri e 
zbrituri nëpër aeroporte. Itenerari shumë i gjatë: Irkutsk, Omsk, Moskë, Bu-
dapest. Mirë që jam me Prenkën, i cili ka një humor të paparë.

Sot, sipas parashikimit, duhet të nisemi e mbërrimë në Tiranë. Nuk më 
besohet se do kthehem më në fund në shtëpi.

E hënë, 28 shtator 1964
Sonte, java e filmit kinez në Tiranë u çel në kinema “Partizani” me pre-

mierën e filmit dokumentar “Krah për krah”.
Ndodheshin zëvendëskryetari i Këshillit të Ministrave Manush Myftiu, 

ambasadori kinez në Tiranë dhe të ftuar të tjerë. 
Më shumë se premierë, filmi ishte një shfaqje zyrtare dhe protokollare 

me rastin e 1 Tetorit, festës së Republikës Popullore të Kinës.

E tillë besoj do të jetë ajo edhe në Pekin që, siç më tha ambasadori kinez 
Shy Gjien Guo tre ditë më parë, më 25 shtator, pas shfaqjes së filmit në selinë 
e ambasadës për Trupin Diplomatik të akredituar në Tiranë, do të organizo-
het në të njëjtën ditë që do shfaqet në Tiranë.

E martë, 13 korrik 1965
Sot mendoj që Iliri mund të bëhet kineast. 
Në tavolinën e montazhit, ku po radhis materialin për të nisur nga mon-

timi i filmit dokumentar “Njerëzit dhe veprat”, pashë dhe një plan që e kishte 
xhiruar Iliri. Më pëlqeu si e kishte kompozuar planin dhe si panoramonte. 
Dhe, u kujtova. Ndodheshim në Fier dhe po xhironim pranë Azotikut, ditët 
e para të qershorit, kur ai i kërkoi kamerën operatorit Niko Theodhosi në 
mënyrë që të xhironte një plan. Deri atëherë, e kisha parë që e mbante me 
dëshirë kamerën dhe bënte sikur xhironte, po këtë kërkesë e bënte për herë të 
parë. Niko nuk e zgjati. Ja dha kamerën dhe ai xhiroi atë plan që unë e pashë 
sot në maviolë. Tani që rri e mendoj, kujtoj dhe momente të tjera të tij, që po 
më bëjnë të dal në këtë konkluzion. Kur ishte i vogël fare, pesë vjeç, i pëlqente 
të shihte filmin si ecte në maviolë. Madje ta mbante ai rakelën e filmit. Më 
pas, kur ishte ndoshta tetë apo nëntë vjeç, rrinte me orë të tëra aty pranë Xha-
nos dhe shihte si i montonte ajo kronikat e kinoditarëve. I vëmendshëm për 
të gjithë procesin, nga prerja e planeve, pastrimi me brisk i emulsionit, ngjitja 
me açeton dhe mbi të gjitha radhitja siç bënte Xhano, një ditë kërkoi të ulet në 
vendin e saj. Siç më tregoi ajo atë mbrëmje, i kishte marrë nga koshi planet e 
mbetura nga montimi i kronikës dhe pasi i ngjiti sipas radhës e vendosi “kro-
nikën” e montuar prej tij në maviolë dhe ia tregoi Xhanos. Saktë fare dhe me 
logjikë të plotë kinematografike. Ndërsa, kur ishte dhjetë apo njëmbëdhjetë 
vjeç, e pashë një ditë në ballkonin e dhomave të montazhit që kishte marrë 
disa baboçka filmi dhe po i rrethonte me shirit filmi. Kur mbaroi dhe ma tre-
goi, qesha. Nga forma, saktësisht kamera “Kaes”, që kishim përdorur vite më 
parë dhe që ai e njihte mirë pasi çdo verë unë e merrja me vete që të vogël fare 
gjatë xhirimeve nëpër Shqipëri. Tani, në moshën dymbëdhjetë vjeçare kërkoi 
të filmonte vetë dhe, siç thashë, kishte filmuar saktë. 

Besoj kam arsye të mendoj që Iliri mund të bëhet kineast. Po të bëhet, do 
të jetë vërtet shumë bukur për familjen tonë.

Shënime

NË SHTIGJET 
PARTIZANE

Shënime

E mërkurë, 16 shkurt 1966 
Sot, bashkë me gazetarin Dritëro Agolli dhe operatorin Dhimitër Lala iu 

bashkuam kolonës prej 1050 vetësh, kursantë të Shkollës së Bashkuar “Enver 
Hoxha” dhe punëtorë nga rrethe të ndryshme të vendit, në rrugën e Brigadës 
I gjatë operacionit të dimrit të vitit 1944. Ndoshta një pjesë e këtyre të rinjve 
janë bij dhe bija të nënave dhe baballarëve partizanë të Brigadës I. Duhet të 
jetë emocionuese të shkosh nëpër atë udhë ku ecën dhe prindërit e tu gjatë 
viteve të luftës.

Brigada e të rinjve filloi lëvizjen në orët e para të mëngjesit dhe, si la Tira-
nën në një atmosferë të gjallë feste, mori drejtimin e Pezës. Pa kaluar shumë, 
të rinjtë u vendosën në formacion marshimi duke krijuar kështu një kolonë 
prej disa kilometrash. Në krye të kolonës ecin, më i moshuari, gjeneral Vehbi 
Hoxha dhe komisarët e komandantët. Gradat e larta që kanë njerëzit që ko-
mandojnë e udhëheqin këtë inkursion, nuk krijojnë asnjë distancë me inkur-
sionistët. Përkundrazi, mund të them me bindje se, eprorët është e vështirë 
t’i dallosh prej vartësve të tyre. Ata ecin e pushojnë së bashku, ashtu si dhe në 
luftë. Çdo moment të kujton kohën partizane.

Pas dy orësh bëmë pushimin e parë në fshatin Grecë. Në këto anë, s’kam 
qenë ndonjëherë ndaj dhe shikoj çdo gjë me vërejtje. Vend me shkrepa dhe 
përrenj të çuditshëm. Nuk kam parë as në zonat më të thella të Veriut shtëpi 
kaq larg njëra-tjetrës. 

Dikush nxjerr nga çanta një byrek. Një tjetër lëshon përpara 3-4 kokrra 
vezë. Një tjetër nxjerr përpara bakllavanë. Të duket sikur fjala “e imja”, nuk 
ka ekzistuar kurrë. Çdo gjë si dikur në luftë kur partizanët ndanin bukën me 
shokun apo hiqnin këpucët, xhaketën e fanellën nga trupi për t’ia dhënë sho-
kut. Rri e vështroj me mendjen në vitet e rinisë time. Vështroj dhe mendoj 
për atë dashuri e miqësi, thjeshtësi e modesti, bujari e shpirtgjerësi partizane.

Pas disa minutash brigada lëviz përsëri, këtë radhë e shoqëruar nga po 
ato këngë që kumbonin edhe kur marshonte Brigada I. Bashkë me të, edhe 
ne - unë, Dritëroi, Dhimitri, Josifi, dy oficerë, që nuk na ndahen asnjë çast e 
përpiqen të na ndihmojnë për çdo nevojë dhe dy mushka, që na kanë dhënë 
për të mbajtur aparaturat që janë mjaft të rënda. 

Është dita e parë e marshimit, dhe, mes shumë gjërave që duhet të mbaj 
parasysh, më duhet të mos harroj edhe një gjë të rëndësishme. Dritëroi e Dhi-
mitri janë disa vite më të rinj nga unë, ndaj, sa nuk është vonë, duhet të trego-
hem i kujdesshëm gjatë rrugës me bashkudhëtarët e mi, pasi po eca me ritmin 
e tyre nuk do ta përfundoj dot marshimin. Nuk më falet të bie në grackën e 
tyre. Në të kundërt, më qafë paça veten.

Mbrëmja e ditës së parë na zuri në shkallën e Pajanit. Errësirë, baltë. 
Ecim rrugë pa rrugë. Hymë nëpër përrenj të panumërt deri sa mbërritëm në 
Grecë. Këtu do kalojmë natën e parë të marshimit.

 Njerëzit janë të lodhur, u hahet dhe duan të flenë. 

E premte, 25 shkurt 1966
U bënë nëntë ditë që ecim pa u ndalur. Sonte, me sa duket, do ta kalojmë 

natën në fshatin Çezmë të krahinës së Gorës. Pasi kaluam një pyll ku nuk 
kalonte as dreqi, në orën 20.00 u futëm në fshat. Ne u vendosëm në shtëpinë 
e Estref Brahollit ku gjatë luftës është strehuar edhe Mehmet Shehu.

Për disa minuta na u desh të filmonim një bisedë të ngrohtë pranë zjar-
rit e rreth sofrës mes të zotit të shtëpisë dhe drejtuesit të marshimit. Estrefi, 
tashmë i moshuar, fliste ngadalë kur kujtonte kohën e luftës. Ndërkohë, edhe 
Vehbiu nuk mbetej pas në të rrëfyer të ngjarjeve të asaj kohe. Pas pak aty u 
afrua edhe Dritëroi. 

Bashkëbisedimi nuk kishte ndërmend të mbaronte kështu që, pasi 
mbaruam së xhiruari, u ulëm edhe ne për të ngrënë darkë.

E hënë, 28 shkurt 1966
Mbrëmë fjetëm në Buzgaz. Isha aq i lodhur, sa nuk kisha fuqi as të haja 

bukë. Këmbët thuajse nuk i ndjej, pa folur këtu që kanë filluar të më përgjaken. 
Duke menduar për vete, nuk mund të mos mendoj për të tjerët. E çuditshme. 
Lodhja megjithëse lexohet tek të gjithë, askush nuk ankohet. Madje, gjejnë 
forca të qeshin me të madhe edhe aty ku duhen hapur sytë katër për të mos 
rënë në greminë. Ku qëndron vallë e fshehta e kësaj force të mrekullueshme 
morale? Shumë të rinj që pyeta, më dhanë përgjigje të ndryshme. Por krye-
sorja për të gjithë ishte vetëm një, shembulli personal i komandantëve dhe 
komisarëve të brigadës. 

“Ne, - më thanë dy vajza nga Korça, - të themi të drejtën, e ndjemë veten 
keq, sidomos kur filluam të ecim natën, sa menduam se do mbeteshim në 
vend. Por kur pamë komandantin e brigadës, tri herë më i madh në moshë 
nga ne, të kalonte i pari nëpër përrenjtë me ujë e ku ishte më keq, morëm 
forcë”.

Unë, si ish-partizan i kuptoj mirë vajzat korçare. 
Ka disa ditë që po vëzhgoj dhe admiroj qëndrimin e gjeneral Vehbi Hox-

hës e shumë moshatarëve të tij ish-partizanë. Në krye të kolonës, kur shiu nuk 
të linte të shihje as shokun më të afërt. Në krye të kolonës, kur duhej të kapër-
cenin lumin të kapur dorë për dorë, për të mos humbur pa nam e nishan. Në 
krye të kolonës, kur duhej çarë dëbora deri në brez për t’i shpëtuar ngrirjes. 
Të fundit pranë sofrës e dyshekut. Të udhëheqësh e të drejtosh duke dhënë 
vetë i pari shembullin personal, aty ku është më vështirë, nuk është e lehtë, 
por vendimtare për të mbajtur lart moralin e pasuesve të tu.

Pikërisht këtë evokoi edhe Mehmet Shehu dje në ora 5.45 të mëngjesit 
kur u foli të rinjve në rrugën që kthen për Pishkash. Tentuam mos e shtynim 
takimin për shkak të dritës së dobët dhe pamundësisë teknike për të xhiruar, 
qoftë edhe disa minuta derisa të zbardhte, por, ishte e kotë. Shpresoj që Dhi-
mitri të ketë bërë më të mirën.

Ora shënonte 8.30, kur brigada la pas Pishkashin dhe filloi ngjitjen e një 
të përpjete, që se kisha parë deri më sot. Pas tre orësh kaluam nëpër Skroskë. 
Natyrë shumë e bukur. Shtëpi të rralla. Fiksuam diçka nga relievi i thyer i këtij 
fshati me histori të madhe, ku veçohet fjala e komandantit të Brigadës I në ato 
ditë dimri të papara përpara partizanëve trima dhe vazhduam rrugën. Këtu 
drejtimin e brigadës e mori ai që ka udhëhequr Brigadën I në kohën e luftës 
në këtë pjesë rruge, Dervish Omeri nga fshati Skroskë. As vetë nuk e kuptoj 
si ka mundur Brigada I të dalë nga ajo pritë në Skroskë me aq pak humbje!

Në Buzgar hymë natën vonë. 
Sot, pas një ore, do të nisemi drejt Hotolishtit. Brigadën do të vazhdojë ta 

udhëheqë Dervish Omeri.

E mërkurë, 2 mars 1966
Këto dy ditë kemi kaluar nëpër Hotolisht ku u ndalëm në shtëpinë e Hox-

hë Muharrem Çotës, veteran dhe invalid i luftës, i cili na shoqëroi më pas një 
copë rrugë, ndonëse me një këmbë të prerë. Kemi kaluar nëpër Dragostunjë 
ku të gjithë fjetën jashtë ndërsa ne të tjerët në një kasolle. Kaluam nëpër Qar-
ishtë, një tjetër fshat me histori dramatike nga koha e luftës e ku ndryshe nga 
ajo kohë kur partizanët e Brigadës I i goditën pabesisht, ne na pritën ngrohtë-
sisht. Kaluam nëpër malin e gështenjave.

Në të ngrysur mbërritëm në Zamzun, ku na zuri dëbora. Peizazhi është 
tërheqës, i ashpër, por tejet lirik. 

Nesër do të nisemi drejt Prodanit (Okshtun i Dibrës).

E martë, 8 mars 1966 
Inkursioni në gjurmë të Brigadës I u mbyll dje, atje ku nisi. 
I shihja të rinjtë të kalonin në formacion në bulevardin e Tiranës të për-

shëndetur nga populli, dhe, m’u kujtua dita e 28 Nëntorit 1944. Atë ditë, si 
pjesëtar i Brigadës XV, parakalova edhe unë në këtë bulevard i përshëndetur 
nga populli, bashkë me partizanët e brigadave I, IV, VIII, X dhe XVII, që për 
shtatëmbëdhjetë ditë luftuan me armiqtë në qytet e rrethinat përreth deri në 
çlirimin e Tiranës.

Marshimi ynë (sipas shënimeve të mia, 580 km rrugë në këmbë në 
njëzetenjë ditë) nisi në Tiranë dhe kaloi nëpër Pezë, fshatrave të Peqinit, Gos-
timë të Elbasanit, Tunjë e Sulovë të Gramshit, Dardhë të Beratit, Skrapar, 
Moglicë e Opar të Korçës, Mokër të Pogradecit, Qukës, Skroskë, Buzgar e Qa-
rishtë të Librazhdit, staneve të Dragostunjës, Prodan (Okshtun) të Dibrës, 
Martanesh e deri në Guri Bardhë të Matit, Selitë, Shënmëri e Shëngjergj të 
Tiranës. U nisëm kur dëbora dhe ngrica kishin mbuluar gjithshka dhe mbër-
ritëm kur pemët ishin mbushur me lule. 

Itinerari që ne ndoqëm, ishte doemos i lodhshëm dhe kërkonte rezistencë 
fizike e morale nga të gjithë për t’u ngjitur shkrepave, për t’u futur midis lu-

menjve e për t’u gdhirë jashtë, nën qiell të hapur.
Por kjo ishte njëra anë, e cila u kalua dhe u përballua. Ana tjetër që la 

mbresa të pashlyera tek të gjithë e që bëri të harrohej çdo lodhje e vështirësi, 
ishte pritja e ngrohtë dhe e përzemërt që populli i bëri kudo brigadës së rinisë.

Fshatrat nga kaluam, nuk mund të mos më kujtonin ditët e luftës tek 
shihja fshatarët të na prisnin në të hyrë të fshatrave dhe të na përcillnin deri 
në të dalë të fshatrave. Ashtu si në ato vite, edhe sot, pleq e fëmijë merrnin 
për dore të rinjtë e të rejat marshues dhe me një ndjenjë të thellë miqësie e 
dashurie i shpinin midis njerëzve të tyre, i ulnin pranë po atyre vatrave ku 
ishin ulur e shlodhur dhe vetë partizanët në vitet e vështira.

Udhëtimit tonë i erdhi fundi, megjithatë, s’mund ta mbyll bllokun e 
shënimeve pa shkruar dhe disa fjalë për bashkëpunëtorët e mi më të afërt 
të këtyre ditëve, operatorin e talentuar Dhimitër Lala dhe poetin e shquar 
Dritëro Agolli. 

Me Lalën (kështu e kam thirrur nga dita e parë e miqësisë tonë) njihem 
familjarisht prej shumë vitesh. Pa folur që kam bashkëpunuar shumë herë 
deri më sot dhe e çmoj për forcën dhe energjinë, si askënd tjetër nga opera-
torët e kinokronikës. Ishte kjo e fundit që më bëri të mos hezitoj e t’i propozoj 
në fillim të shkurtit të shkonim së bashku në një udhëtim të gjatë, ku do të na 
duhej të ecnim më shumë më këmbë se me makinë. Për fatin tim të mirë, ai 
pranoi menjëherë. Dhe, nuk u zhgënjeva. Lala, gjatë këtyre ditëve u mundua 
të fiksonte në film gjithshka. Po ku të shkonte më parë? Ku ziente kënga par-
tizane apo ku takoheshin e përqafoheshin njerëzit? Ku vendoseshin kurora 
me lule mali pranë lapidarëve të dëshmorëve apo ku ngushëlloheshin nënat 
për djemtë e rënë në fushën e nderit? Ku vajzat fshatare lanin e thanin rrobat 
e “partizanëve” të rinj apo ku pleqtë tregonin plot pasion mbi heroizmat e 
luftëtarëve të brigadës I? Me këtë tension dhe emocion brenda vetes udhë-
tova ditë të tëra, pa mundur t’i them: Xhirò këtë apo atë, kujdes këtu apo 
aty. Ai e dinte po aq mirë sa unë se çfarë ishte me vlerë dhe duhej fiksuar nga 
atmosfera e udhëtimit të të rinjve dhe e pritjes së banorëve të fshatrave. Le 
që, edhe po të doja t’i thosha ndonjë fjalë, nuk kisha mundësi. Lala, sa hapje 
e mbyllje sytë apo sa ktheje kokën ti, të shfaqej dhjetëra metra larg, aty ku 
as nuk ngjitej, as nuk zbriste, e as nuk futej njeri veç atij. Majë shkëmbinjve 
të thepisur prej nga mund të bije edhe pa u ngjitur gjer në majë, në fund të 
rrëpirave që të merrej mendja kur i shikoje pa le më të zbrisje, mes grykave të 
thella ku nuk e dije në do dilje dot i gjallë. I palodhur, entuziast e i pasionuar 
pas profesionit të tij, edhe sot ditën e fundit, ai nuk e lëshoi kamerën nga 
dora. E shihja duke vrapuar në bulevardin e Tiranës për të fiksuar fytyrat e 
banorëve të kryeqytetit, që kishin dalë të prisnin djemtë dhe vajzat e tyre, që 
morën pjesë në inkursionin e Brigadës I dhe, vetvetiu mendova: Ky njeri, jo 
vetëm nuk ka ndryshuar nga dita e parë që e njoha, por, me sa duket, nuk do 
të ndryshojë deri ditën që do mbajë kamerën në dorë. I shkrova këto radhë, 

jo vetëm se duhej të shkruaja diçka për bashkëpunëtorin tim të mirë e të afërt 
në kinoreportazhin “Në shtigjet partizane”, por dhe se ai i meriton. Dhimitër 
Lala i ka shokët të rrallë në profesionin e tij. 

Sa për Dritëronë, sot, pas kaq vitesh nga ajo natë dimri e vitit 1943 kur e 
njoha në Menkulas, mendoj se, sa më shumë e njoh, aq më shumë bindem se 
thjeshtësia mbetet arma më e fortë e tij në raport me njerëzit. Si rrallë njerëz 
që kam njohur deri më sot, ai njeh mirë traditat, zakonet, dollitë dhe këngët 
e fshatrave, njeh mirë karakteret dhe psikologjinë e njerëzve, krijon atmos-
ferë të ngrohtë në çdo ambient ku gjendet dhe vendos marrëdhënie miqë-
sore në çdo rrethanë me bashkëbiseduesin. Isha me fat që u gjenda edhe këto 
ditë pranë shokut tim devolli që, nuk dyshoj, me frymëzimin, dashurinë dhe 
ngrohtësinë që ka shkruar reportazhet e përditshme për gazetën, do të shk-
ruajë edhe tekstin e kinoreportazhit. 

Mbrëmë rashë të flija si i vdekur.

E mërkurë, 20 prill 1966 
Sot është dita e parë që kinoreportazhi “Në shtigjet partizane” shfaqet në 

kinematë e Tiranës. Shpresoj që ata të cilët ishin pjesë e atij marshimi të ndi-
hen krenarë për rrugën nëpër të cilën kaluan prindërit e tyre në vitet e luftës 
partizane, ndërsa ata që s’patën rastin të jenë pjesë e atij marshimi ta ndjejnë 
veten bashkudhëtarë me shokët e tyre në rrugën e Brigadës I.

POEMA E TË 
20 MIJËVE

Shënime

E martë, 10 maj 1966 
Kur shkova në mëngjes në Kinostudio, më njoftuan se në orën 12.00 duhej 

të ndodhesha në Komitetin Qendror të Partisë. E kuptova. Duhej të shkoja tek 
Ramiz Alia. I kisha kërkuar takim para tre ditësh, pasi më interesonte men-
dimi i tij lidhur me një film dokumentar që do të filloja mbi aksionet e rinisë 
e që kemi menduar me gazetarin Sofokli Afezolli ta titullojmë “Poema e të 20 
mijëve”.

Vendosa të zbres në këmbë deri në qendër, pasi kështu do të kisha më 
shumë kohë në dispozicion të mendoja edhe një herë rreth bisedës që më 
priste. Në orën e caktuar hyra në aparatin e Komitetit Qendror, dhe, pas pak 
në zyrën e Ramiz Alisë. Ai me buzëqeshjen e përzemërsinë që e karakterizon, 
më takoi e më ftoi të ulem. Më pyeti në fillim lidhur me punën në Kinostudio 
dhe më konkretisht në vazhdim për diçka që kishte të bënte me aparaturat e 
xhirimit. Pastaj, me heshtjen e tij më dha mundësinë t’i thosha përse kërkova 
të takohesha.

Më dëgjoi, duke mbajtur edhe ndonjë shënim. 
Kur mbarova, ai, më shumë shoqërisht se zyrtarisht, më tha:
“Mirë do të jetë që skenari i filmit të ardhshëm të fokusonte jo vetëm pu-

nën e të rinjve, por edhe kohën e lirë të tyre. Po ashtu dhe, faktin që aksionet 
shërbejnë jo vetëm për të transformuar vendin por edhe që të rinjtë të çojnë 
aty ku punojnë të renë përparimtare e të marrin atë të bukur që populli ka 
krijuar në shekuj”.

Në fund e pyeta nëse mund ta përdorja në ndonjë rast zhanrin e fejtonit 
në filmin “Poema e të 20 mijëve”.

“Nuk e kam shumë të qartë, - m’u përgjigj, - se si mund të realizohet kjo”.
I dhashë dorën dhe dola i qartë për çdo gjë. Edhe për pyetjen mbi fejto-

nin.

E enjte, 15 shtator 1966 
Sot filloi të shfaqet filmi dokumentar “Poema e të 20 mijëve”, një tregim 

kinematografik mbi punën që nxënësit dhe studentët tanë kryen gjatë muajve 
të verës në çdo kënd të atdheut. 

Ndryshe nga filmat e mëparshëm që kam realizuar, në këtë film nuk ka 
personazhe të spikatur pasi të tillë janë 20 mijë të rinjtë aksionistë, që takuam 
e xhiruam në Rrushkull të Sukthit, në Azotik të Fierit, në Bistricë të Sarandës, 
në Nezhdë të Librazhdit, në Krumë të Hasit, në Gradishtë të Lushnjës dhe në 
Jonufër të Vlorës. Ishte një udhëtim i lodhshëm, nga veriu në jug, shoqëruar 
nga vapa e madhe e këtij viti, por dhe me mbresa të shumta, ai që për afro dy 
muaj, nga 1 korriku, ndërmorëm bashkë me operatorin Sokrat Musha.

Shpresoj që një pjesë të këtyre mbresave të shumta t’i kemi fiksuar në 
film, pasi, plotësisht e di, ishte e pamundur. 

FILMI  
DOKUMENTAR  
DUHET TË 
PASQYROJË  
NË EKRAN 
VETË JETËN

Meditim

E hënë, 28 nëntor 1966
Nesër, edhe ne kineastët do festojmë 20-vjetorin e Çlirimit të Atdheut. 

Në heshtje dhe pa zhurmë, si çdo ditë, do marrim aparatet dhe do nisemi për 
rrugë. Do nxitojmë për të fiksuar në celuloid atmosferën e festës në uzinën e 
shkrirjes së bakrit në Kukës, përgatitjet që po bëhen për ngritjen e TEC-it dhe 
uzinës gjigante të plehrave azotike në Fier, por edhe në dhjetëra objekte të 
reja nga Bistrica në Laç. 

Me sa mbaj mend, në këto udhë jemi nisur qysh nga krijimi i Kinostu-
dios. Ndaj, në këtë prag feste, edhe ne kemi pse të krenohemi. Krenohemi 
që Shqipëria ka krijuar kinematografinë e saj, prodhon filma dokumentarë e 
artistikë, ka njerëz që e përdorin talentin dhe artin e tyre në shërbim të popul-
lit e atdheut.

Kinematografia shqiptare nuk trashëgoi nga e kaluara ndonjë traditë, siç 
mund të flitet në të tilla raste për disa gjini e zhanre të artit apo të letërsisë 
tonë. Nga ana tjetër, ata që filluan të parët punën në kinematografi kishin aq 
pak njohuri mbi profesionin e tyre sa zor të takosh shembull të dytë në histo-
rinë e kinematografisë botërore. Garanci në atë kohë mbetej të kuptuarit mirë 
dhe drejt të kërkesës themelore për të krijuar një kinematografi në përmbajtje 
dhe në formë nacionale, një kinematografi që të kontribuonte për çështjen e 
madhe të popullit. 

Në kushtet historike kur u krijua, kinematografia jonë dokumentare nuk 
mund të merrte pozicion tjetër veç atij në krah të popullit. Ndërkohë, në vitet 
që pasuan dhe u konsolidua, bashkë me këtë tipar dallues të filmit tonë do-
kumentar, u kristalizuan edhe tipare të tjera si vërtetësia, thjeshtësia e natyr-
shmëria. 

 Përballë këtyre tipareve, disa teoricienë të huaj vazhdojnë të këmbëngu-
lin në mendimin se filmi dokumentar bazuar në metodën e realizmit social-
ist, nuk paraqet realitetin dhe të vërtetën por jetën e lustruar e të zbukuruar. 
Sipas meje, kjo s’është e vërtetë.

 Po hap një parantezë këtu.
 Në vitin 1959 ndodhesha me punë për disa muaj në Moskë. Mes aktiv-

iteteve të shumta ku na ftonin për të marrë pjesë, një mbrëmje zgjodha të 
shkoj në “Dom Kino” për të parë disa filma dokumentarë polakë.

 Salla ishte plot kur hyra. Nuk më çuditi kjo gjë. E kam konstatuar këtë 
fakt edhe në raste të tjera, kur janë shfaqur në Moskë filma polakë e çekë, 
artistikë apo dokumentarë. Interesimi ka qenë i jashtëzakonshëm sepse 
regjisorët e këtyre vendeve dallojnë nga gjithë regjisorët e vendeve lindore. 
Dallojnë për temat ndryshe, këndvështrimet ndryshe dhe zgjidhjet artistike 
ndryshe. Me pak fjalë, kinemaja e tyre është ndryshe. Edhe krahasuar me atë 
të vendeve me tradita në kinematografi si Gjermania apo Hungaria. 

Kështu ndodhi edhe atë natë. 
“Si t’u dukën filmat”, - më pyeti kur po ecnim rrugës për në hotel regjisori 

polak Ezhi Bosak, me të cilin ishim njohur gjatë punës për filmin dokumentar 
“Drita e Tetorit” në vitin 1957.

“Të veçantë dhe interesantë - i thashë. - Po, vështirë ose e pamundur të 
shfaqen në Shqipëri”.

“Pse jo?” - pyeti ai, sa kurioz aq dhe i çuditur.
“Për shkak të mesazheve, - iu përgjigja dhe vazhdova - Nuk mendoj se 

raste të veçanta duhen përgjithësuar në kinematografi. Ja, p.sh., filmat që 
pamë sonte. Njëri bënte fjalë për prostitucionin. Tjetri tregonte jetën e keqe 
deri në mizerie të njerëzve. Ai më pas tregonte çiftet që jetojnë të lumtur, kur 
prindërit vuajnë nga pleqëria! Tjetri më pas tregonte mbi veset e këqija të 
njerëzve! I fundit tregonte transportin e keq të Varshavës! Me pak fjalë, ata 
tregonin vetëm të zezat e Varshavës dhe mbanin qëndrim shumë kritik. A 
mund të edukohet populli në mënyrë të tillë, vetëm përmes së keqes?”

“Unë mendoj se kjo është rruga që duhet ndjekur në kinematografinë 
dokumentare koleg. - m’u përgjigj Bosak. - Ne duhet të tregojmë të vërtetën. 
Prostitucioni ekziston. Njerëz që jetojnë në mizerje ka. Njerëz që nuk in-
teresohen për prindërit ka. Njerëz me vese të këqija ka. E kështu me radhë”.

Me sa duket, në Poloni kineastët e saj shumë të aftë nga ana profesio-
nale, mes tyre edhe Bosak, kanë vendosur të eksperimentojnë me kinemanë 
ndryshe apo të vërtetë siç e quajnë ata - i thashë vetes dhe, aty për aty e pyeta 
kolegun polak: 

- “Mund të më thoni ju lutem, kujt i shërbejnë këta filma, apo më saktë, 
kundër kujt drejtohen këta filma?”

Bosak buzëqeshi dhe heshti. 
Duke u kthyer tek data 28 nëntor 1966.
  Sot, në prag të përvjetorit të çlirimit, ndërsa i hedh një sy rrugës së kin-

ematografisë, rrugë kjo gjithë përpjekje për ta krijuar e zhvilluar si art të ri për 
popullin tonë, shohim se ajo mundi brenda këtyre viteve, të zërë një vend të 
merituar në familjen e madhe të arteve tona.

NË FLAKËT E 
REVOLUCIONIT

Kujtime

E premte, 10 shkurt 1967
Kanë kaluar tre javë nga 21 janari 1967, kur nxënësit e mësuesit e gjim-

nazit “Naim Frashëri” në Durrës shpallën nismën revolucionare kundër za-
koneve prapanike e besimeve fetare.

Nga ajo ditë...
Më 6 shkurt 1967, Enver Hoxha, në një mbledhje me disa organizata par-

tie, mbështeti hapur nismën revolucionare të këtyre të rinjve kundër zakone-
ve prapanike e besimeve fetare.

Më 8 shkurt 1967, gazeta “Zëri i Popullit” në krye të faqes së parë, me 
germa kapitale shkruante: “Me shpatën e mprehtë të ideologjisë së Partisë 
kundër ideologjisë fetare”. Dhe, nën të botonte një artikull me tone lavdëruese 
mbi iniciativën revolucionare të nxënësve dhe mësuesve të gjimnazit “Naim 
Frashëri” në Durrës, që ishin hedhur në luftë kundër zakoneve prapanike e 
besimeve fetare dhe kërkonin mbylljen e kishave e të xhamive.

Me sa kuptoj, kjo është një nismë që, vështirë se do të mbetet thjesht një 
nismë.

E hënë, 13 shkurt 1967
Si dokumentarist, duke jetuar me këtë situatë, disa ditë radhazi kam py-

etur veten, a mund të realizoj unë një film dokumentar që të ketë në qendër 
luftën kundër zakoneve prapanike e besimeve fetare? 

Deri dje kam menduar, edhe mundet, edhe s’mundet.
Mundet, sepse s’ka gjë të pamundur.
S’mundet, sepse kjo temë mbetet “pronë” e gazetarisë, letërsisë dhe filmit 

artistik.
Më kujtohet, në vitin 1957, kur punoja për realizimin e filmit dokumentar 

“Letër nga fshati”, për të treguar të renë që kishte sjellë në kooperativë puna e 
bashkuar e njerëzve, m’u desh të ndërtoja dhe një episod të tillë.

Vapë. Ditë plot diell. Thatësirë. Bimë të venitura. Rrugëve të fshatit, si-
pas një riti të vjetër e të njohur në zonën e Korçës, kalojnë dy gra veshur me 
të zeza. Ato mbajnë në duar një dudule (kukull) veshur me rroba të grisura. 
Ndalojnë përpara një porte shtëpie dhe fillojnë e këndojnë:

Rona rona tri perona,
Bjerë shi në arat tona.
Se qajnë ca varfëri,
S’kanë bukë më shtëpi.
Vaj, vaj, dudule...
Hapet porta dhe nga brenda del një plakë me një gjym uji në dorë. Sipas 

zakonit, ia hedh ujin dudules. Uji rrjedh nëpër rrobat e grisura të saj. Në qiell 
nuk shihet asnjë re. Gratë e veshura me të zeza vazhdojnë rrugën, dhe, përsëri 
përmes këngës, del një plakë tjetër dhe hedh ujë mbi dudulen e qullur. Qielli 
si më parë është pa re. Thatësirë. Në këtë atmosferë, kooperativistët, të ndi-

hmuar nga ekskavatorë të fuqishëm, punojnë për hapjen e një kanali vaditës. 
Qiell krejt pa re. Uji zbret nga një lumë dhe hyn në kanal. Nën qiellin pa re, uji 
vërshon nëpër tokat e mbjella.

Sipas rregullit, përpara se të shfaqej filmi u paraqit për diskutim në kole-
ktivin krijues të Kinostudios. Përgjithësisht mirë. Mirë dhe kanali vaditës, 
kurse dudulja... Filluan pyetjet. “A duhet të jepet në film dudulja?”, “Kujt 
i shërben ajo?”, “Çfarë të mire i sjell filmit dhe spektatorit?”, “I shkon për 
natyrë filmit dokumentar të edukojë me anë të riteve dhe zakoneve prapa-
nike?”...

Këto pyetje, të bëra nga një pjesë e mirë e shokëve, atë ditë u përpoqa t’i 
sqaroj duke theksuar se, krahasimi në filmin dokumentar, sigurisht kur ai 
realizohet me mjete shprehëse, krijon emocione të forta. Por, nuk u tregova 
këmbëngulës deri në fund, sepse e pashë që edhe përkrahësit që kisha, ishin 
far të pakët. Kështu, nga filmi u hoq pjesa më e madhe e ritit duke përfshirë 
edhe këngën.

Sot, duke vlerësuar se kanë kaluar dhjetë vjet nga ai diskutim dhe se ko-
legët këtë radhë do të më kuptojnë drejt, mendoj, jo vetëm mundet, por dhe 
duhet. 

Të këtij mendimi janë dhe shokët e mi gazetarë Dritëro Agolli, Sofokli Af-
ezolli, Niko Nikolla, Vangjush Gambeta, Arqile Aleksi, Vangjush Zallëmi dhe 
Xhelil Gjoni. Kjo është shumë e rëndësishme në këtë moment për mua, kur, 
më shumë se kurrë kam nevojë për ndihmën e tyre që t’i zgjeroj njohuritë mbi 
kanunin e zakonet prapanike, mbi rolin e fesë dhe të klerikëve në Shqipëri. 
Një detyrë jo e lehtë kjo dhe që kërkon kohë e punë intensive për të mbledhur 
të dhëna konkrete, që do të më vlejnë shumë nesër gjatë shkrimit së skenarit 
apo realizimit të filmit dokumentar.

Filmi që dëshiroj të realizoj, unë e di, do të tregojë mjaft anë të zeza të së 
kaluarës e që vazhdojnë të bashkëjetojnë me ne, do të tregojë njerëz konkretë 
që bartin zakone patriarkale, feudale e fetare. Por e di gjithashtu se filmi, do 
të ketë në qendër të tij njerëzit që përfaqësojnë të renë dhe që kanë kurajën 
të ngrihen për të goditur e varrosur një të vjetër, që është bërë jo pak herë 
pengesë për shoqërinë tonë. 

Duke u nisur nga të gjitha këto, sot në mëngjes shkova në drejtorinë e 
Kinostudios dhe paraqita propozimin. E pritën mjaft mirë. Dhe, aty për aty, 
pa e zgjatur, më urdhëruan “Fillo menjëherë nga puna!” 

E mërkurë, 15 shkurt 1967
Dje, më 14 shkurt 1967, sipas shtypit të sotëm, dyert e institucioneve fe-

tare janë gdhirë të mbushura me fletë-rrufe. Tani besoj se nuk mund të flitet 
më për një nismë, por për një revolucion të vërtetë kundër zakoneve prapan-
ike dhe besimeve fetare në mbarë Shqipërinë.

Në këtë situatë më duhet realisht të nxitoj. 

U ngjita në Kinostudio dhe, pa e zgjatur, paraqita në drejtori grupin e 
xhirimit me të cilin mendoj të nis nga puna dhe planin e punës. Në përbërje të 
tij, propozova kinooperatorët Niko Theodhosi e Ilia Tërpini, i pari me eksper-
iencë në krijimtari, i dyti me dëshirë për të krijuar. Si skenarist propozova 
gazetarin Sofokli Afezolli, autor i disa skenarëve e teksteve të filmave doku-
mentarë gjatë këtyre viteve. Sa për xhirimet, kërkova të nis menjëherë nga 
puna, pasi, kështu si po zhvillohen ngjarjet, po pritëm të shkruhet skenari, ka 
rrezik të mos arrimë të filmojmë asgjë nga ajo çfarë po ndodh e çfarë pritet 
të ndodhë në të katër anët e Shqipërisë pas fjalës së Enver Hoxhës, e cila po 
përhapet me shpejtësi. 

 Drejtoria jo vetëm ra dakord me propozimet e mia, por, nxitoi të më 
urojë “punë të mbarë”. E kuptova. Duhet të nisemi një orë e më parë, pra, në 
mos sot, nesër.

Në oborrin e Kinostudios bisedova për disa minuta me operatorët që po 
më prisnin, dhe, pasi u lashë porosi të bëhen gati se do niseshim nesër që në 
mëngjes, zbrita të takoja Sofon. E gjeta në zyrë, si zakonisht, përpara makinës 
së shkrimit. Edhe ai ishte i mendimit se duhet të nxitojmë për të shkuar aty ku 
zhvillohen ngjarjet, dhe, duke xhiruar të shkruajmë edhe skenarin.

E di që po guxoj pak si shumë duke nisur nga puna si asnjë herë tjetër 
deri më sot, po, s’kam rrugë tjetër. Në situatën që ndodhemi, nuk më mbetet 
të zgjedh. 

E enjte, 16 shkurt 1967
Sot, që në mëngjes u nisëm dhe shkuam në Durrës. Binte një shi i imët 

dhe bënte ftohtë. Ndaluam tek shkolla e mesme “Naim Frashëri”, ngjitëm 
shkallët që të shpinin në katin e dytë dhe hymë në njërën nga dhomat. 

U prezantuam. Vajtja jonë i gëzoi pa masë. Shikoj me kuriozitet nga njëra 
anë në tjetrën. Gjithsecili është i zënë me një punë. Shkruajnë artikuj kritikë 
për gazetën e murit, sajojnë karikatura, thurin vargje.

Morëm aparatet dhe filluam të xhirojmë. Janë metrat e parë të filmit tonë 
të ardhshëm.

I afrohemi një të riu. Në tabakun e letrës, që mban përpara vetes, ai po 
vizaton një prift që ecën natën mes shkurreve me një bidon në duar. Na thotë 
se një ditë më parë, dy traktoristë nga të fermës së Sukthit e kishin zënë duke 
shpënë në shtëpi vajin që besimtarët linin në Manastirin e Shën Vlashit. Vet-
vetiu, atë çast m’u kujtua një histori e kohës së luftës.

***

Ishte dimri i vitit 1943. Së bashku me një partizan të batalionit “Fuat Ba-
bani”, qëndruam për të kaluar natën në Kapshticë. Shtëpia ku vajtëm, ishte 
nga më të këputurat. Pranë vatrës rrinte ulur një grua rreth të dyzetave e rreth 

saj gjashtë fëmijë. Përpara, pas, nga çdo anë varfëri. Nuk mund të rrinim. 
Dolëm dhe morëm drejt kufirit me shpresë se do të gjenim rrugës ndonjë 
kontrabandist për t’i marrë ç’të kishte që t’ua shpinim fëmijëve.

Kaloi një orë, kaluan dy, dhe, kur ne po bëheshim gati për t’u kthyer, u 
duk të vijë drejt nesh një njeri që tërhiqte pas kapistre një gomar.

U ngritëm nga vendi dhe i dolëm përpara. Ç’të shihnim? Një prift! E kon-
trolluam. Dy thasë me stafidhe. I kishte këmbyer me lëkurë. Çfarë t’i bënim? 
E vumë përpara me gjithë gomar, e çuam në shtëpinë e fëmijëve dhe e detyru-
am t’i shkarkonte thasët atje. Pastaj e paralajmëruam se, po ta shikonim në 
ndonjë kishë duke meshuar, do t’ia prisnim mjekrën.

***

Pas rreth dy orësh, vendosëm dhe dolëm nëpër Durrës me aparate në 
dorë. Vitrinat e dyqaneve thuajse nuk shquheshin nga fletë-rrufetë. Xhirojmë 
disa prej tyre dhe vazhdojmë më tej. 

Në një rrugicë, përpara një furre buke, shoh një grumbull njerëzish. Af-
rohemi. Na thonë se këtu kanë ardhur përfaqësues të rinisë së portit detar, të 
cilët po gjykojnë një furrxhi që bënte nuska. 

 “Ti bën nuska, - i thotë një djalë, - ti mashtron njerëzit. Ne s’kemi ardhur 
të lutemi të heqësh dorë nga ky matrapazllëk, por ta bëjmë të ditur se nuk të 
lejojmë më të merresh me këtë veprimtari antishoqërore”.

U larguam prej këtej të kënaqur nga xhirimi tepër origjinal, dhe, bashkë 
me një shok të Komitetit të Rinisë të rrethit, u nisëm për në fshatin Shën 
Vlash. Shoqëruesi na thotë se, këtu ku po shkojmë, në ikonat e manastirit dhe 
“gurin e tij të shenjtë” lotët e besimtarëve janë derdhur me grusht, ndërsa 
breza të tërë vajzash janë varrosur së gjalli me kanun.

Kur mbërritëm aty, të rejat kooperativiste të Shën Vlashit po përgatiteshin 
të nisnin një mbledhje në mes të fshatit për të demaskuar rolin e fesë dhe za-
konet prapanike në fshatin e tyre. 

Vetëm pas disa minutash, ashtu si pjesëmarrësit e shumtë, edhe ne u 
bëmë dëshmitarë të zemërimit të papërmbajtur të tyre ndaj gjithë të zezave 
të së kaluarës. 

- “Ne, - tha një vajzë e brigadës së perimeve, - nuk duam të kemi fatin e 
nënave. Nuk duam ta kalojmë jetën të shtypura, robina të burrave, skllave 
të zakoneve prapanike. Nuk duam të jetojmë të nënshtruara ndaj fatit, që 
predikojnë priftërinjtë e hoxhallarët”.

- “Ne të rejat, - tha një tjetër, - kemi përgjegjësinë që në fshatin tonë 
të flakim tej të gjitha barërat e këqija, të cilat na la koha, ndaj nuk kemi 
ç’presim më. Të ngrihemi e të mbrojmë të drejtat tona, nderin tonë, jetën 
tonë”.

Të rejat ngriheshin njëra pas tjetrës dhe flisnin pa frikë kundër atyre që 

poshtëronin figurën e gruas, që mashtronin me falle e magji, që turbullonin 
mendjet e njerëzve me ungjijtë e kuranet, kundër priftërinjve e hoxhallarëve.

Nuk do të kalonte shumë nga përfundimi i mbledhjes, kur, po aty, në mes 
të fshatit, filloi gjyqi i popullit ndaj një burri, që me anën e parave donte të 
merrte për grua të dytë një vajzë më të re se të bijën. Nga ajo çfarë pamë këtu, 
po të mos kishte qenë policia, vajzat edhe mund ta kishin vrarë fare. Në këtë 
situatë, iu lutëm trupit gjykues ta detyronte burrin ta ngrinte zërin, pasi, nga 
zhurma e të pranishmëve thuajse nuk dëgjohej asgjë dhe ne nuk mund t’ia 
inçizonim dot fjalët. Dhe, ndërsa operatorët nxitonin të filmonin gjithshka 
ndodhte ato çaste, unë mendoja se, nëse nuk do ngrihej rinia sot, nesër ai do 
të kishte qenë burri i Zanës 18-vjeçare, vajzës nga Shën Vlashi.

Vendosëm të qëndrojmë sonte këtu.

E premte, 17 shkurt 1967
Në mëngjes herët xhiruam ambientet e Manastirit të Shën Vlashit, një 

nga manastiret më të mëdhenj të Shqipërisë. Me ne ishte edhe Kryetari i 
Këshillit Popullor të fshatit, dy të rinj kooperativistë dhe Llambro Kani, një 
plak-90 vjeçar, tepër energjik e i papërmbajtur.

Në manastir nuk gjetëm njeri. Një djalë i vogël që kulloste aty pranë disa 
qengja na tha se prifti qe larguar dy ditë më parë dhe nuk ishte kthyer më. 

- “Në djall të vejë, - tha xha Llambrua dhe pasi shtyu derën, vazhdoi - Na 
kanë tmerruar tërë jetën, me frikën e xhindeve e të magjive”.

Hymë brenda. Në gjysmë errësirë shquajnë kryqe, ikona, qirinj, shan-
danë.

Dolëm nga manastiri dhe hymë në një dhomë në anën e pasme të tij. Plot 
e përplot me djepe të plasur njeri mbi tjetrin. Pyesim xha Llambron lidhur me 
to, dhe, ai na tregon se ato janë djepet e fëmijëve të sëmurë që njerëzit i sillnin 
këtu për t’u shëruar nga prifti, por që kanë vdekur. I morëm, i futëm brenda 
në manastir, dhe, i vendosëm siç na tha xha Llambrua, nën hijet e kryqeve, 
ashtu si bënin priftërinjtë. U krijua një skenë e tmerrshme, më e tmerrshme 
nga sa mund të mendoja, pa folur që çdo sekondë që kalonte më dukej sikur 
zhurma e rënkimeve dhe të qarat e nënave dhe fëmijëve që dilnin nga djepet, 
sa vinin e shtoheshin. Operatorët ndezën dritat dhe filluan të xhirojnë. Nesër, 
kur të përfundojë, me siguri ky do të jetë një nga episodet më tronditëse të 
filmit. Me kamera në dorë, ata fiksojnë djepe që akuzojnë dhe fytyra “shenj-
torësh” që me vështrimin e tyre u kanë futur tmerrin mijëra e mijëra njerëzve 
në shekuj. 

Kur dolëm jashtë, e pyeta xha Llambron se çfarë mund të xhironim tjetër.
- “Çdo gjë këtu, - më thotë, - ka qenë e manastirit”. 
Pastaj bëri disa hapa dhe vazhdoi: 
- “Ja, i sheh këto tokat që ke përpara?! Sa të mban syri kanë qenë të ma-

nastirit. Edhe ato më tej, stallat ku mbahen bagëtia, të manastirit kanë qenë. 

Edhe depot e drithit, të manastirit kanë qenë pronë. Do t’i shikosh?”
Përpiqemi të filmojmë gjithshka sipas tregimeve të xha Llambros.
Disa minuta më vonë na u desh të largohemi nga Shën Vlashi dhe të kthe-

hemi në Tiranë. Nesër duhet të nisemi drejt Veriut.

E shtunë, 18 shkurt 1967
Pimë nga një kafe në Fushë - Krujë dhe nisemi drejt Lezhës. Me ne në 

makinë është dhe një mësues nga fshatrat e Laçit. 
Kishim bërë një copë rrugë, kur, bashkudhëtari ynë i rastësishëm, pasi 

mori vesh qëllimin e udhëtimit tonë, në një moment na pyeti nëse kishim 
dëgjuar ndonjëherë për fenë lakuriq.

- “Feja lakuriq?!”
- “Po, po, - tha ai, - feja lakuriq”. 
Dhe, si e kuptoi se ne dëgjonim për herë të parë për të, vazhdoi: 
- “Ja, i shikoni ato male në të djathtë? - dhe tregoi me dorë në drejtimin e 

duhur. - Aty, midis një pylli, është një kishë ku shërben një prift katolik, i cili 
kohët e fundit përhapi fjalën se, çdo lutje në kishë përpara Zotit nga ana e 
femrave do të ishte e kotë po të mos bëhej lakuriq. Dhe, e imagjinoni juve se, 
të parat që e bënë këtë ishin dy motrat dhe një kushërira e tij?!” 

M’u duk shumë interesante ajo që mësova. Por, pastaj konkludova, hë 
për hë kjo mund të trajtohej vetëm në shtyp.

Në Lezhë mbërritëm në mesditë. U ndamë me mësuesin dhe hymë në 
Komitetin e Partisë. I bindur se këtu do gjenim çdo gjë që na nevojitej për 
të zbuluar të zezën e zakoneve prapanike e të fesë, vendosa t’u propozoj 
drejtuesve të tij organizimin e një kuvendi madhështor në qytetin e Lezhës 
me pjesëmarrjen e gjithë fshatrave. Shokët e Komitetit të Partisë, të entuzi-
azmuar, jo vetëm e miratuan propozimin tim, por na ofruan çdo lloj ndihme 
në mënyrë që të dilte sa më mirë. 

Pastaj, pranë oxhakut në Hotelin e Gjuetisë ku na sistemuan për të fjetur, 
për rreth dy orë folëm me Sofon mbi ndërtimin e filmit. 

E premte, 24 shkurt 1967
U bënë ditë që ndodhemi në zonat më të thella të Veriut të vendit, ku 

lëvizja ka të njëjtat proporcione, në mos më të mëdha se në Shën Vlash, ku 
nisëm xhirimet. 

Nga ajo që arrij të mësoj përmes shtypit por dhe nga bisedat me Sofon 
dhe miqtë e shokët tanë të përbashkët, kuptoj se të rinjtë e të rejat janë ngritur 
në këmbë anë e mbanë Shqipërisë dhe tani ky uragan nuk mund të ndalet më. 

Gjatë këtyre ditëve që lëvizëm nëpër këtë zonë, ndalesën e parë e bëmë 
në fshatin Kallmet, i cili i përket krahinës së Zadrimës, krahinë kjo nga më të 
prapambeturat e Shqipërisë para çlirimit dhe ku kleri katolik mund të thuhet 
me siguri, kishte një nga selitë më të rëndësishme të tij. 

Këtu, disa vajza arsimtare, sa na panë, u afruan dhe na ftuan në kafenenë 
e fshatit. Na gostitën me çaj, pastaj, duke respektuar njëra-tjetrën, na tre-
gun për jetën e tmerrshme që kishin bërë njerëzit e këtyre anëve, sidomos 
vajzat e gratë nën pushtetin e ligjit të priftit e të kanunit. Na treguan mbi 
martesat me duvak, për vajzat ende të parritura, që nuk dinin tek cili burrë i 
çonin, për fishekun në pajën e tyre, për mundimet e panumërta fizike. Brenda 
atyre minutave, vajzat arsimtare arritën të zbulonin plotësisht para nesh të 
kaluarën e zezë të Zadrimës së përvuajtur që aq mirë e njihnin e aq shumë e 
deshën.

Dolëm. Binte një shi i imët që i jepte këtij fshati dhe veçanërisht kullave 
me frëngji që ngrihen majë kodrave e larg njëra-tjetrës, një pamje edhe më të 
zymtë. 

- “Nuk është e lehtë t’i prishësh, pa folur që, po të shkoni brenda tyre, 
mund të gjeni edhe ndonjë copë dru, që përdoret akoma në vend të jastëkut”- 
më thotë Dyl Rrjelli, pasi kapi vështrimin tim, shoqëruesi ynë, pensionist që 
na e ofroi Komiteti i Partisë në Lezhë.

- “Po ikona ka?” - e pyes.
- “Kudo ku ka pleq e plaka”, - shtoi ai, dhe, duke e kuptuar se ne kishim 

dëshirë të hynim të paktën në ndonjë nga shtëpitë e fshatit, pa e zgjatur, mori 
rrugën drejt njërës prej tyre. Derën na e hapi një grua e thyer në moshë, që, 
me sa kuptuam, njihej me Dylin. U përshëndetëm sipas zakonit dhe ajo na 
ftoi brenda.

Nuk kishte njeri përveçse një plake të sëmurë. Vështroj rreth e rrotull. 
Një bashkëjetesë të tillë midis së resë e së vjetrës, nuk më ka rënë rasti ta shoh 
në asnjë vend. Në një kamare qëndron një ikonë, në tavan varet një llambë 
elektrike, në një qoshe rri lidhur një pulë, mbi një raft duket një radio. E pyes 
të zonjën e shtëpisë se si jetojnë familjet e tjera. Përgjigja e saj ishte e papritur. 

- “Të mësosh se si jetojnë njerëzit këtu, duhet të dish më parë se si kanë 
jetuar deri dje. Pa këtë, nuk kupton dot gjë në Zadrimën tonë”. 

Pastaj, heshti një çast dhe shtoi: 
- “Më zi, nuk mund të bëhet. Bagëti e shkuar bagëtisë. Me rënkime bin-

im, me rënkime ngriheshim. Faleshim e luteshim, por as Zoja e as prifti nuk 
na dëgjuan kurrë. Po, ato ishin kohë të tjera”.

 Nga fjalët e fundit por dhe nga ngritja e saj prej vendit ku ishte ulur, e 
kuptuam që kjo grua e moshuar, nuk donte të kujtonte më çaste që i takonin 
të kaluarës. Ashtu ngadalë, u afrua dhe hapi një sënduk të vjetër nga ku nxori 
një kuti nga të konservave me karamele dhe na dha nga një me radhë.

-“Po prifti, - e pyeta, - ç’thotë?”
- “Për priftin mund t’ju tregojë më mirë Dyli, - tha ajo dhe qeshi. - Ai ua 

di atyre. Megjithatë... Përpara pak vjetësh, një të dielë, më erdhi në shtëpi. U 
çudita. Ç’kërkon ky që në mëngjes, thashë? Më dha dorën dhe u ul. Radioja 
jepte disa këngë të bukura”. 

- “Shumë ia ke ngritur zërin moj Dilë - më tha, - dhe u ngrit e shtriu 
dorën mbi të. Seç bëri veçse kur dëgjoj zërin e një prifti që mbante meshën 
kushedi se në ç’kishë të botës.  

- “Pse e hoqe nga Tirana?”  - i them. 
- “Njësoj është, - m’u përgjigj. - Edhe aty bijtë e Jezu Krishtit janë”, - dhe  

u ngrit e doli jashtë.
U përshëndetëm me të zonjën e shtëpisë dhe dolëm nëpër fshat. Po ec-

nim duke biseduar me njëri-tjetrin, kur, u gjendëm në krah të një godine që 
nuk të besohet se është në Kallmet. 

- “Është qendra, ku përgatiteshin vajzat si murgesha për të qenë tërë 
jetën të bindura e të nënshtruara ndaj kishës - na sqaron Dyli. - Dhomave të 
kësaj shtëpie, i vjen era pisllëk!” - shton pas pak ai. 

Hymë brenda. Dhomat e mëdha dhe të ndriçuara mirë ishin krejt bosh. 
“Murgeshat dhe priftërinjtë kanë marrë arratinë nga frika e rinisë. E 

dinë ç’kanë bërë, e dinë dhe çfarë i pret”, - vazhdon të flasë ai, herë me vete e 
herë me ne.

Në korridorin e katit të dytë gjendej një tavolinë e gjatë. Mbi të libra, re-
vista dhe gazeta, shqip e italisht. Të gjitha botime të Vatikanit.

Zbritëm dhe dolëm në oborrin e pasmë. Midis gjelbërimit, ndodhej një 
kishë e madhe, impozante dhe e vendosur në vendin më dominues të fshatit.

Shkuam. Njerëzit që e kanë ndërtuar atë besonin se nën kambanat dhe 
altarët e saj, nën kryqet e hijet e statujave të Zojës, do shenjtëroheshin. 

Filmuam edhe këtu disa gjëra që na u dukën interesante dhe u nisëm 
drejt shtëpive të vajzave arsimtare që po na prisnin për drekë.

Hymë në dhomën e tyre të vogël dhe zumë vend. Dikujt i takoi të ulet në 
karrige, dikujt mbi një minder dhe dikujt mbi arka. Mbi tavolinën e shtruar 
pastër e me kujdes, dikush ka përpara lugë e dikush tjetër pirun. 

- “Mos u mërzitni, - tha njëra nga mësueset, e cila vetë ishte ulur mbi pra-
gun e dritares, - kaq kemi. Pastaj, makarona kemi bërë, kështu që, ato mund 
të hahen edhe me pirun, edhe me lugë”. 

Përmes humorit e të qeshurave, hëngrëm këtu një nga ato dreka që mba-
hen mend gjatë dhe u ngritëm.

U ndamë me vajzat arsimtare të bindur se, ato ishin gati të sakrifikonin 
rininë e tyre për t’u çuar dritë fëmijëve edhe në zonat më të thella të vendit. 
Aty ku duhet t’u mësoje atyre jo vetëm shkrim e këndim, por dhe si të la-
heshin e të kriheshin, si të hanin e madje edhe si të visheshin. 

Me këto mendime vazhduam rrugën për në Troshan, ku ndodhej një nga 
kishat katolike më të njohura të vendit dhe kolegji françeskan.

Fjetëm aty atë natë dhe të nesërmen me Kryetarin e Këshillit të fshatit 
shkuam në kolegj. Na priti një djalë që bënte roje. Kapërcyem oborrin. Për-
para nesh u shfaq një grup ndërtesash fetare e administrative. 

- “Pa fjalën e klerikëve, këtu, jo vetëm nuk mund të bënte asgjë i gjalli, 

por nuk mund të futej në varr as i vdekuri, - na thotë Kryetari i Këshillit dhe 
shton si për t’i vënë pikë mendimit - kryqi i varur në qafën e malësorit, ishte 
për të gjithshka”.  

Nikua me Ilian, që nuk i lëshojnë aparatet nga dora, filluan të xhironin 
përreth ndërtesave, ndërsa unë me Sofon hymë brenda. Hapa derën e parë që 
më doli përpara. 

- “Është një nga dhomat ku zhvilloheshin seminaret për përgatitjen e 
priftërinjve. Këtu, dhjetëra djem kanë hyrë fëmijë fare të vegjël dhe kanë 
dalë të rritur, vetëm kur mbaronin shkollën e mesme. Të izoluar e të shkëpu-
tur nga kontakti me jashtë, aq sa u ndërronin edhe emrat, prej këtu, ata 
dërgoheshin në universitetet e Vatikanit, ku përgatiteshin për të shërbyer si 
besnikë të kristianizmit deri në vdekje”, - na thotë kryetari.

Dalim prej saj dhe ndalojmë para një dere tjetër. 
- “Kjo është dhoma ku ka punuar At Gjergj Fishta”, - na tregon ai dhe 

futet vetë i pari.
Dhoma ishte e vogël dhe e mbushur me libra. Në krye, një tavolinë druri 

e gdhendur dhe dy karrige. Shfletojmë dy fletore, që gjendeshin mbi të. Në 
njërën prej tyre janë shënuar emrat e seminaristëve të kolegjit françeskan të 
Troshanit nga dita kur është themeluar prej austriakëve më 1882. Në fletoren 
tjetër, kishte shënime e poezi të Fishtës. 

Ndërkohë, në raftin e librave, në një dosje gjysmë të hapur gjeta dhe një 
listë me emra klerikësh. I hodha një sy të shpejtë. Çuditërisht, mes emrave Pal 
Doda, Frano Gjini, Gjon Shllaku, Çiprian Nikaj, Patër Anton Arapi, gjeta dhe 
emrin e një të “njohurit” tim të vjetër. 

Maks Rejn, vjeç 40, kombësia dhe shtetësia gjermane, besimi protestant, 
ardhur në Shqipëri më 1937, ka shërbyer në kishën e Llëngës në Pogradec dhe 
kishën e Hoçishtit në Devoll. 

Kaq kishte të regjistruar për të në atë fletë. Ndërkaq unë, me mendjen 
time, aty për aty, e plotësova atë... Pushkatuar në Manastirin e Shëndëllisë 
nga partizanët e batalionit “Fuat Babani” në prill të vitit 1943 për veprimtari 
spiunazhi në dëm të lëvizjes nacional-çlirimtare.

Dolëm nga dhoma e Fishtës, dhe, duke shkuar drejt vendit ku po mblid-
heshin fshatarët për të dënuar dhe prishur fejesat e bëra që në djep, e po-
rositëm Kryetarin e Këshillit t’i ruante mirë ato fletore se ishin me shumë 
vlerë dhe të mos lejonte njeri pa autorizim të hynte e të merrte dokumente në 
atë dhomë.

Vendi ku do të bëhej mbledhja ishte zgjedhur shumë mirë. Një shesh i 
madh dhe rreth tij dru frutorë. Njerëzit ishin ulur në tokë, kur mbërritëm ne, 
dhe, si e kanë zakon malësorët, pinin duhan e bisedonin me zë të ulët. Rrinin 
veç burrat, veç gratë. Pak më tej, shoh një grup vajzash të vogla që mbanin 
disa shami në duar, rrethuar nga mësueset e shkollës. Më bëri përshtypje se 
ato shikonin me një përqendrim të madh njerëzit e mbledhur në shesh. Kry-

etari i Këshillit na tregon se, ato janë vajzat që sot do të prishin fejesat e bëra 
që në djep dhe se në shamitë që mbajnë në duar, kanë nishanet që do t’ua 
dorëzojnë atyre që ua kanë sjellë.

- “Janë të tronditura, sepse kanë frikë. Sipas zakonit, për gjëra të tilla 
dikur haje plumbin”, - na shpjegon.

Në vijim, ai na thotë se mbledhja do të fillojë pak më vonë, pasi organiza-
torët kanë shkuar tek një malësor i cili nuk pranon të vijë e të marrë nishanin. 
I shqetësuar se mund të na dështonte xhirimi, i them Kryetarit të Këshillit ta 
fillojë pa atë sepse do erret e pastaj nuk do të filmojmë dot për shkak të dritës. 

- “Po nuk erdhi ai këtu, - më thotë kryetari, - mbledhja nuk mund të fil-
lojë. O të gjithë, o asnjeri. Nuk bëhen këto punë kaq lehtë nga anët tona”.

Në këtë situatë, e vetmja shpresë imja mbetej Sofo, ndaj i them të shkojë 
tek malësori e të përdorë gjithë zotësinë prej gazetari për ta bindur. 

Pas gjysëm ore, Sofo u kthye. Çdo gjë në rregull. Malësori u ul pranë gru-
pit të burrave dhe nxori kutinë e duhanit. Nuk shihte as majtas, as djathtas, 
dhe, nuk këmbente me askënd qoftë edhe një fjalë të vetme. 

Mbledhjen e hapi Kryetari i Këshillit të fshatit, pastaj përmes një heshtje-
je të thellë, vajzat e fejuara qysh në djep lëvizën nga vendi. Burrat dhe gratë në 
shesh kthyen kokat nga ato për të parë më mirë se çfarë po ndodhte, ndërsa 
vajzat ecnin përpara. Në një moment, me shamitë në duar, ato u shpërndanë 
nëpër shesh dhe u drejtuan drejt atyre që do të ishin vjehrrit e tyre. Ua dorë-
zuan nishanet pa i parë në sy, dhe, si zogj, ikën drejt mësueseve të tyre. 

Janë momente dramatike, të rënda dhe të dhimbshme. Mundohemi të 
fiksojmë gjithshka nga kjo ngjarje, që do të jetë me vlera të pallogaritshme 
në të ardhmen, kur t’i kthehemi kësaj kohe e të tregojmë rrugën nga kaluan 
bashkëkombësit tanë. I shoh njerëzit e pranishëm në këtë shesh, dhe, nga sytë 
e tyre nuk e kam të vështirë të kuptoj se sot dikush është i gëzuar e dikush 
i mërzitur. Në të njëjtën kohë po mendoj se, kjo që po ndodh, më mirë që 
ndodhi sot, pasi nesër, brezat e ardhshëm do të lindin pa këto plagë të rënda 
të së kaluarës e pa këto zakone, që u kanë sjellë aq lot e psherëtima nënave e 
baballarëve të tyre.

I lamë në shesh burrat krenarë e gratë fisnike të Troshanit dhe u nisëm 
drejt Lezhës.

Fjalët e Enver Hoxhës: “Të djegim me zjarr zakonet prapanike e t’i këpu-
sim kokën cilitdo që merr nëpër këmbë ligjin e shenjtë të Partisë për mbro-
jtjen e të drejtave të grave dhe të vajzave”, i gjen të shkruara kudo, në të 
gjitha rrugët e qytetit dhe në të gjitha fasadat e ndërmarrjeve dhe institu-
cioneve. Lezha është ngritur e tëra në këmbë. 

E martë, 28 shkurt 1967
Në Lezhë duket do të vazhdojmë të qëndrojmë edhe disa ditë të tjera, pasi 

densiteti i ngjarjeve këtu është aq i madh, sa nuk lëvizim dot as për të ngrënë 

e shlodhur, pa le më për të ikur drejt Shkodrës.
Çfarë nuk dëgjojmë?!
Një vajzë nga fshati Spiten paralajmëroi të fejuarin në Mat, që të mos 

vinte me krushqit për ta marrë sepse nuk mund të martohej me një burrë që 
nuk e njihte. 

Një malësore shkoi në mes të natës në Degën e Punëve të Brendshme 
të Lezhës dhe kërkoi ta merrnin në mbrojtje sepse do vinin ta rrëmbenin ca 
mirditorë.

Dy gra nga Bregu i Matës shkuan në Komitetin e Partisë në Lezhë dhe 
denoncuan një prift që mallkonte ato që shkelnin zakonet e vjetra. 

Janë ditë të mbushura me emocion të madh, jo vetëm për protagonistët 
e kësaj lëvizjeje, por edhe për ne që po e ndjekim hap pas hapi. Nuk di të kem 
punuar herë tjetër me një grup xhirimi kaq entuziast.

Kur mbërritëm tek sheshi ku nesër do të mblidhet “Kuvendi i Lezhës”, 
përgatitjet kishin mbaruar. Ashtu si 500 vjet më parë, kur këtu u mblodhën 
përfaqësues nga të katër anët e vendit për të shpallur Besëlidhjen për luftë 
kundër kërcënimit osman, edhe nesër këtu do të mblidhen mbi dhjetë mijë 
njerëz për të shpallur Besëlidhjen për luftë kundër zakoneve prapanike. 

E mërkurë, 1 mars 1967
Dita zbardhi ashtu si e duam ne, me qiellin të pastër. 
Nuk na mbante vendi, ndaj morëm aparatet dhe shkuam tek kodra mata-

në Drinit. Vendi ku do të mblidhet kuvendi është vërtetë i mrekullueshëm. 
Prej këtej duket si në pëllëmbë të dorës çdo gjë përreth - kalaja, qyteti, lumi, 
fusha deri në thellësi.

Ulemi mbi disa gurë dhe presim. Pas rreth një ore, u duk grupi i parë 
i pjesëmarrësve të vinte drejt sheshit me flamurë e pankarta në duar, i 
shoqëruar nga ritmi i daulleve. Operatorët ngrihen, marrin aparatet dhe u 
dalin përpara. E ndërsa fillojnë të xhirojnë në film, mijëra fshatarë të fushës 
e të malësisë shfaqen si në përralla nga të gjitha anët në shesh. Është diçka 
vërtetë shumë emocionuese. Pastaj, të ulur në shesh presin në heshtje të fil-
lojë gjyqi kundër kanunit. 

Qetësinë, gati-gati të frikshme të atyre minutave, e prishi më në fund një 
malësore, që u duk të ngrihej andej nga kreu i kodrës. E veshur me kostumin 
e mrekullueshëm të Zadrimës dhe me një pamje tepër impozante, ajo kaloi 
ngadalë përmes njerëzve të ulur në shesh duke i mbështetur duart herë tek 
supi i njërit e herë tek i tjetrit dhe mbërriti tek vendi ku ishte një mikrofon. E 
mbërtheu me dorën e rreshkur mbajtësen e tij, dhe, pasi i hodhi një vështrim 
masës së njerëzve, filloi të flasë me një zë kumbues:

- “Të lehtësohet shpirti e të gufon zemra kur sheh gjithë këtë popull në 
këtë kuvend të madh. Më shihni mua, plakën? Ky shpirt e kjo zemër e di se 
ç’kemi hequr unë dhe shoqet e mia në të kaluarën. Kemi jetuar nëpër kasolle 

e kulla të errëta e pa dritë dhe ku tymi të qëronte sytë. Kemi jetuar duke parë 
kusinë mbi vatër, që më shumë rrinte me ujë dhe duke ngrënë një copë bukë 
misri. Kemi jetuar të strukura pranë vatrës me ankthin e tmerrin se cilës 
kasolle apo kullë do t’i mbyllej dera nga zakoni i egër i gjakmarrjes sa herë 
dëgjonim një krismë pushke. Kemi jetuar duke parë fëmijët të na lëngonin e 
vdisnin, pasi nuk e dinim ç’është doktori e çfarë ishte ilaçi. Na kanë përdorur 
si kafshët. Dhe si të mos mjaftonte kjo, ndërsa jeta jonë shkurtohej, prifti na 
ftonte të prisnim amshimin në botën tjetër. Ja pse e kemi plagë shpirtin nga 
ato që kemi hequr dhe ja pse nuk duam t’ia dëgjojmë më emrin kanunit”. 

Zadrimorja Dila Preng Kola u largua nga mikrofoni e shoqëruar nga du-
artrokitje të gjata. Vendin e saj e zuri një malësore tjetër, Dila Ndue Deda.

“Nuk jemi krejt pa fat, - e nisi fjalën e saj ajo, - pasi sot erdhi dita që edhe 
ne, gratë, të vijmë në një kuvend burrash dhe ta themi me zë të lartë fjalën 
tonë. Bukur foli shoqja jonë Dilë. Të gjithë e dimë ç’kanë hequr nga zakonet 
e mbrapshta të malësisë vajzat në anët tona, ato të shkretat që në vend ta 
prisnin ditën e martesës me gëzim, e prisnin atë me tmerr, pasi nuk e dinin 
ku i kishin shitur prindërit e me cilët i kishin martuar që në djep. Dhe, ne, 
nënat, heshtnim. Heshtnim se na e kishin mbyllur gojën me frikën e kanunit. 
Duroni, se, sa më të përvuajtura të jeni në këtë botë, aq më të lehtësuara 
do jeni në qiell, na thoshin priftërinjtë, ata të cilët për vete jetonin duke ua 
marrë kullave tona të varfra edhe atë grusht mielli që kishin. Prandaj, të 
ngrihemi motra të gjitha në këtë kuvend e të lidhim besën që t’i varrosim 
gjithë të këqijat që kanë lënë këtyre anëve kanuni, prifti e kapedani dhe të 
mos lejojmë më askënd të tallet me ne”.

Kuvendi mori zjarr. Të gjithë u ngritën në këmbë dhe ngritën duart lart. 
Është shenja e aprovimit të vendimeve të kuvendit, shenja e Besëlidhjes. 
Pastaj duartrokitën gjatë.

Të ulur me Sofon në pjesën më të lartë të sheshit nga ku shihnim gjithsh-
ka ndodhte si në pëllëmbë të dorës, atmosfera e elektrizuar dhe emocioni i pa-
parë i atyre burrave e grave, na bënë për vete. Për disa çaste harruam, Sofoja 
të mbante shënime për tekstin dhe unë të komunikoja me operatorët.  

Pikërisht në këto momente, kur arrita t’i gjeja me sy operatorët që vra-
ponin nga njëra anë në tjetrën, u ngrit nga vendi një plak 70-vjeçar. Quhej 
Zef Pjetër Marku, i cili gjithë zemërim e me dorën të ngritur lart, ju drejtua 
popullit:

- “Vëllezër! Asnjë mëshirë për katilët! Na kanë vrarë e prerë tërë jetën 
me zakonet e bekimet e tyre, tashti erdhi dita jonë!”

- “Rroftë besa e shqiptarit”, - u dëgjua zëri i një tjetri.
Është një ditë e madhe dhe e paharruar kjo në jetën e këtyre njerëzve që 

kanë vendosur të çlirohen nga vargonjtë e së kaluarës.
Mitingu vazhdoi gjatë dhe me shumë emocion deri në fund.

E enjte, 2 mars 1967
Sot, erdhëm në Shkodër, qytetin aq shumë të nderuar e të respektuar për 

lashtësinë, historinë dhe kulturën e tij.
Nuk besoj se ka në Shqipëri një qytet tjetër të ketë nxjerrë aq shumë fig-

ura të shquara të pushkës dhe penës sa Shkodra, ashtu si, nuk besoj se ka 
në Shqipëri një qytet tjetër të ketë më shumë institucione fetare e klerikë të 
gjitha besimeve sa Shkodra. 

Është admiruese kur mendon se, njerëzit e këtij qyteti, që në jetën e tyre 
u është dashur të luftojnë e fitojnë jo pak luftëra, kanë ditur po kaq mirë t’u 
qëndrojnë dhe intrigave, kërcënimeve e ndëshkimeve të papëve, sulltanëve, 
carëve, arqipeshkëve e hafizëve, në çdo kohë.

Me këto mendime dhe pasi siguruam vend për të fjetur, shkuam në 
Komitetin e Rinisë. Hymë në zyrën e parë që gjetëm derën hapur e ku shquhej 
një djalë i ri, i cili informonte dikë në telefon.

“Më 19 shkurt 1967 u ndalua kremtimi i Meshës Shenjtë i orës 10.00 në 
Katedralen e Shkodrës dhe u mbyll Argjipeshkvia katolike. Më 24 dhe 26 
shkurt 1967, u boshatisën godinat e Arqipeshkvisë dhe Kuvendi Françeskan. 
Priftërinjtë janë larguar gati nga të gjitha kishat e qytetit e të fshatrave dhe 
ato tani i kanë marrë në dorëzim këshillat popullore. Më kokëfortë, po trego-
hen krerët katolikë që vazhdojnë të mbajnë Kishën e Madhe me pretendi-
min se presin përgjigje, me siguri nga Papa. Gjatë gjithë natës nga oxhaku i 
ndërtesës ku banojnë priftërinjtë, ka dalë tym i përzier me copa letrash, pasi 
po djegin dokumentet. Fletë-rrufetë, që vendosëm dje në kangjellat e Kishës 
së Madhe, sot nuk i gjetëm”. 

Më në fund, djali la receptorin, dhe, duke na përshëndetur, nxitoi të 
kërkonte falje që na kishte lënë të prisnim disa minuta. U prezantuam dhe 
u ulëm. Gjoni, kështu quhej i riu që kishim përpara, hapi sirtarin e tavolinës 
dhe nxori prej saj një qese me arra.  

- “Nuk kam cigare t’ju qeras sepse nuk e pi as vetë”, - tha ai duke i lësh-
uar arrat mbi tavolinë.

Pastaj, duke na parë në sy, vazhdoi: 
- “Këto ditë, priftërinjtë e hoxhallarët po na bëjnë ta humbasim fare dur-

imin. Edhe e shohin që u erdhi fundi edhe na hedhin vickla. Nuk dinë se çfarë 
të sajojnë. Dje, njëri prej krerëve të kishës kishte thënë se nuk e dorëzojmë 
Kishën e Madhe, pasi të rinjtë që duan ta marrin janë myslimanë. Sa për 
hoxhallarët, ata me të dëgjuar se plasën fletë-rrufetë, mbyllën xhamitë dhe 
u zhdukën”.

Qeshëm dhe dolëm.
Pimë nga një kafe aty pranë dhe Gjoni na tha se, do të na çonte për të 

vizituar një vend ku as vetë nuk kishte qenë më parë.
Hypëm në gazin me të cilin po udhëtojmë, kaluam nëpër disa rrugica të 

qytetit, krejt të panjohura për ne më parë. 

- “Këtu, - tha Gjoni duke na treguar me dorë një godinë e veçuar, - kanë 
jetuar deri dje priftërinjtë e moshuar dhe të mbetur pa njeri”. 

Ndaluam dhe zbritëm. Kemi përballë syve një ndërtesë shumë të vjetër, 
fakt ky që lexohet lehtësisht në muret ku ka rënë pjesa më e madhe e suvave e 
që, në gjysmë errësirën e krijuar nga mungesa e dritareve, duken si plagët në 
lëkurën e një plaku. Nën harqet e gurta mbi të cilat mbahet godina, shohim 
rrogoza ku, siç mësojmë nga shoqëruesi ynë, flinin ata që nuk i duheshin më 
kujt. Më tej, përsëri nën disa harqe të gurta, shohim një tavolinë të gjatë të 
bërë me rripa dërrasash e në njërën anë të saj, katër-pesë stola. Përballë, në 
mur, një kryq i madh dërrase dhe nën të një kamare që lidhej me kuzhinën. 
Rreth e qark, në tokë, kazanë të zinj, pjata, lugë, gota alumini, bardhakë, poçe 
balte. Një ambient që, më shumë se institucion fetar, ngjason me një haur 
bagëtish. 

Duke vazhduar vizitën nëpër këtë godinë të pa imagjinuar nga fantazia e 
njeriut, ndaluam para një dere ku u dëgjuan zëra njerëzish. U futëm brenda. 
Në një dhomë që i përngjante një qelie burgu, shohim të ulur në gjunjë një 
plak të veshur me një lloj pelerine ngjyrë kafe, të pistë e të rreckosur dhe për-
ballë tij një grua të moshuar, që, me shaminë e lidhur tek balli dhe xhubletën 
që i mbulonte krejt trupin, të kujtonte Loken e Kolë Jakovës në dramën “Toka 
jonë”. E pyesim se kush ishte dhe ç’kërkonte aty. Na tha se ishte kushërira e 
tij dhe se po përpiqej ta bindte për ta çuar në azil. 

- “Nuk pranon, - na thotë, - se ka parë në ëndërr sikur lumi Kir kishte 
ardhur me ujë të valuar dhe Zoti po hidhte në të gjithë mëkatarët. Kam që në 
mëngjes këtu dhe nuk ia mbush dot mendjen. Vetëm lutet, falet e asgjë tjetër. 
As ha, as pi”.

- “Falet, - tha Gjoni, - se kushedi sa të këqija ka bërë në këtë jetë”.
- “Si gjithë të tjerët!” - u përgjigj gruaja.
- “Po pse dridhet kështu?” - vazhdoi ta pyesë ai.
- “Nga frika”, - tha prerë ajo.
- “Po ti, - e pyeta unë, - nuk ke frikë?”
- “S’jam burrë, - m’u përgjigj duke më parë në sy, - që të kem frikë. Ju 

burrat ia keni pasur frikën tërë jetën Zotit, prandaj dhe gjithë jetën faleshit 
nëpër kisha. Jeni bërë dhe priftërinj të mos pësoni gjë në atë botë”.

Dolëm nga kjo godinë, duke filmuar pamje nga më rrëqethëset që më ka 
takuar të shoh dhe shkuam në qendër të qytetit. Hëngrëm drekë tek Turizmi 
dhe, gjithnjë në shoqërimin e Gjonit, morëm aparatet dhe shkuam tek Kisha 
e Madhe.

Është nga godinat e veshura me më shumë mister se çdo godinë tjetër 
dhe, në të njëjtën kohë me më histori që ka njohur Shqipëria. Këtu për afro 
njëqind vjet ka ekzistuar një hierarki klerikësh që ka vepruar si shtet brenda 
shtetit. Dhe, ky shtet i cili për kushtetutë kishte biblën, duhet pranuar, ka qenë 
nga më të fuqishmit, për të mos thënë më i fuqishmi. Kjo pasi, ai kishte një 



351

vijë politike e ideologjike të qartë e të përcaktuar mirë, organizim të përsosur, 
disiplinë të hekurt dhe potencial të madh ekonomik. Përpara autoritetit të 
këtyre njerëzve të veshur me veladon e pushtet absolut, dje nuk lëvizte jo be-
simtari, por, as mbreti, as bejlerët, as bajraktarët e vendit. Në vartësi të këtij 
shteti ishin arqipeshkvitë e Shqipërisë dhe gjithë qendrat fetare katolike të 
shpërndara në Shqipërinë e Veriut. Në të njëjtën kohë, ai financonte shkolla 
fillore e të mesme fetare, drejtonte organizata e shoqëri, nxirrte dhjetëra re-
vista e gazeta fetaro-kulturore. Të gjitha këto e bënin këtë shtet të vepronte 
me autoritet të plotë, të impononte vullnetin e vet të padiskutueshëm, të dik-
tonte mbi cilindo e të vërsulej mbi këdo që shkelte mbi normat e saj.

Së largu pashë një prift që doli nga dera kryesore e kishës, i cili, si të ishte 
fantazmë e jo njeri, u zhduk në brendësi të një godine disa katëshe që ndodhej 
aty pranë.

Hymë brenda saj dhe shoqëruesi më thotë se këtu, më 7 prill 1939 ishin 
mbledhur mbi 300 priftërinj katolikë për të marrë udhëzime se si duhej të 
priteshin pushtuesit italianë, kush do t’u binte kambanave të katedraleve të 
qytetit për të lajmëruar ardhjen e tyre, kush do t’u shprehte mirëseardhjen 
jerarkëve në derën e Kishës së Madhe, kush do të merrte pjesë në drekën që 
do të shtronte Arqipeshkvia e Kishës Katolike për nder të tyre. 

Ndërkaq, nga dritarja shoh një grup të rinjsh me fletë-rrufe në duar. Nuk 
vonoi, dhe, të shoqëruar nga kamera e Ilias, ata i vendosën fletë-rrufetë mbi 
kangjellat që rrethonin oborrin e Kishës së Madhe.

Në njërën prej fletë-rrufeve ishin vendosur fotografitë e krerëve të klerit 
katolik shqiptar me në krye Arqipeshkvin Metropolitan të Shkodrës, Gaspër 
Thaçin, duke u takuar me Jakomonin, përfaqësuesin e Musolinit në Shqipëri, 
në ditët e para të okupacionit fashist.

Në një tjetër fletë-rrufe ishin vënë midis revistave “Hylli i Dritës” dhe 
“Leka”, fotografitë e klerikëve kalemxhinj.

Fletë-rrufeja e tretë kishte në qendër Patër Anton Harapin duke i shtrën-
guar dorën komandantit të forcave ushtarake gjermane në Shqipëri.

Në të katërtën fletë-rrufe ishte një fotografi e madhe e majorit Nill, kry-
etarit të misionit anglez në Shqipërinë e Veriut, mes përfaqësuesve të kishës 
katolike shqiptare.

Në rrëmujën e madhe, krijuar nga grumbullimi i papritur i njerëzve për 
të parë e lexuar fletë-rrufetë, tek porta e hyrjes u shfaq një burrë me një shkal-
lë në krah dhe një kovë me furçe në dorë, i cili i kërkonte rojës të hynte bren-
da. Nga Gjoni mësoj se ishte bojaxhi e donte të takonte Arqipeshkvin për t’i 
marrë paratë që nuk ia kishte dhënë akoma për lyerjen e mureve të dhomave 
disa kohë më parë.

I shkreti bojaxhi, nuk e dinte që Arqipeshkvi atë mëngjes ishte zhdukur 
megjithë suitën e tij duke i dhënë fund karrierës shumëvjeçare në shërbim të 
Papës e Vatikanit.

E hënë, 6 mars 1967
Gjatë këtyre ditëve, filmuam një numër aktivitetesh që rinia shkodrane 

zhvilloi nëpër objektet e kultit, sidomos ato të klerit katolik. Nga ato që kam 
parë deri më sot, mendoj se, revolucioni kundër fesë e zakoneve prapanike 
sapo ka filluar.  

Sot u kthyem në Tiranë dhe dorëzuam në laborator materialet e xhiruara. 
Të presim e të shohim sa të zot kemi qenë të fiksojmë në film atë që po ndodh 
dhe që e kemi parë me sytë tanë.

E martë, 7 mars 1967
Bashkë me Sofon dhe shokët e drejtorisë, pamë materialet e xhiruara 

gjatë këtyre ditëve. Nikua me Ilian kishin filmuar shumë mirë, pavarësisht 
se në të shumtën e rasteve u është dashur të filmojnë në kushte të vështira 
teknike. Mbi të gjitha, materiali kishte vërtetësi dhe natyrshmëri, veçori të 
domosdoshme këto për një film pamflet dhe pa të cilat ky zhanër filmi nuk ka 
asnjë vlerë aktuale dhe historike.

E martë, 14 mars 1967
Gjatë këtyre ditëve, punova në ATSH për të gjetur foto të periudhës së 

para çlirimit të vendit e që do të më duhet të përdor në film. 
Sot, kur shkova në Kinostudio, administrata më dha disa letra, ardhur 

atje nga rrethet. 
Në njërën prej tyre, veterani Miçe Kaçaku nga Korça, dërgonte një numër 

kartolinash, ku shiheshin engjëj duke mbrojtur ushtarët italianë në front, të 
shoqëruara me një pusullë ku na thoshte se, ndoshta na hynë në punë.

Në letrën që dërgonte një njeri i panjohur nga Kavaja, thoshte se aty 
është një hoxhë që nuk e ka shokun në botë për bërjen e nuskave e magjive 
ndaj hajdeni ta kapni me presh në duar kur u merr lekët njerëzve duke thënë 
fjalë pa kuptim përpara një sepeti plot me lecka, lesh, dyllë, katran e vula.

Në letrën e tyre një grup të rinjsh nga Tirana propozonin të shkonim të 
filmonim varrin “e shenjtë” të Ballaban Pashës në Petrelë përpara se ta prish-
nin si dhe shpimin me thika që bënin klerikët në xhaminë e rrugës së Shën 
Gjergjit.

Në letrën e dërguar nga një sekretar rinie nga Gjirokastra, shkruhej se 
kishin kapur një prift duke vjedhur fasule në depon e kooperativës dhe se së 
shpejti do t’i bënin gjyqin, ndaj t’i lajmëronim kur do shkonim.

Nga këto letra e dhjetëra të tjera që vinë çdo ditë, nuk është vështirë të 
kuptosh se, çështja e luftës kundër zakoneve prapanike e fesë, tashmë është 
bërë çështje e të gjithë popullit që, me plot gojën mund të thuhet se, është 
ngritur i tëri në këmbë.

E enjte, 16 mars 1967
Në këtë atmosferë, dje, morëm aparatet e xhirimit dhe u nisëm për në 

Kavajë, qytetin që do të mbahet mend si qyteti i fundit në Shqipëri që hoqi fe-
rexhetë e çitjanet dhe festoi bajramin e ramazanin. Këtu, deri ditën e çlirimit, 
qyteti që kishte aq banorë sa ka sot një fshat i Devollit, kishte 28 hoxhallarë, 
5 priftërinj dhe 3 mejtepe (shkolla fetare). 

Në Komitetin e Rinisë na thanë të shkonim urgjentisht në kinemanë e 
qytetit dhe të xhironim mbledhjen, që po zhvillohej me gratë përfaqësuese të 
të gjitha fshatrave.

Kur hymë brenda, salla e tejmbushur ishte përqendruar e tëra tek skena, 
ku po fliste një vajzë: 

“Ku e kanë hallin, - thoshte ajo, - mjaft prej burrave tanë, që nuk duan ta 
kuptojnë se perëndoi koha, kur silleshin si të donin me gratë? Shumë shoqe 
treguan këtu për të zezat që kanë hequr nënat e tyre prej zakoneve të mbrap-
shta në të kaluarën, por ato thanë gjithashtu se ka akoma shtëpi ku vazh-
dojnë të jetojnë zakone të tilla të mbrapshta. Me çfarë të drejte disa burra i 
përdorin gratë si robina? Me çfarë të drejte ata i detyrojnë gratë të ngrihen 
të parat nga shtrati e të bien të fundit? Me çfarë të drejte këta burra i ngar-
kojnë gratë si kafshët?” 

Oratoria e saj po të kemi parasysh që nuk kishte përpara asnjë copë letër 
të shkruar apo ndonjë shënim, të linte pa fjalë. Kjo vajzë, me sigurinë me të 
cilën po fliste, të detyronte ta dëgjoje.

“Me çfarë të drejte u kërkojnë ata grave të tyre t’i rritin fëmijët me 
përulësinë ndaj xhamisë e hoxhës? Po ne gratë? Nuk është turp që sot, ne 
vazhdojmë të heshtim kur shohim që mjaft prej burrave tanë gdhihen e ngry-
sen me kuran në dorë dhe falen me orë të tëra e ne na dërgojnë në punë të 
fitojmë për vete e për ta? Akoma duhet të rrimë duarkryq ne?” 

Duartrokitje. Më pas, duar që ngrihen lart. Kërkojnë fjalën.
Për më shumë se një orë, dhjetëra gra e vajza u ngjitën në atë skenë dhe 

kujtuan të kaluarën e zezë të femrave. Pastaj, bashkë me thirrjen drejtuar 
shoqeve të tyre që të bashkojnë zërin kundër shfaqjeve të huaja dhe zakone-
ve prapanike, ato kërkuan të mbyllen xhamitë dhe hoxhallarët të punojnë si 
gjithë të tjerët, të hiqen nga shtëpitë kuranët, të mos festohet më nga askush 
bajrami, të mos bëhen më fejesa të miturish e me diferencë të madhe moshe, 
të mos pengohet asnjë i ri dhe e re të shkojë në shkollë e në aktivitete artistike, 
të dënohen të gjithë ata, që e përdorin gruan si skllave. 

Pa frikë mund të them se, me fjalën dhe kërkesat e tyre, këto gra deklaru-
an sot fillimin e luftës ndaj koncepteve prapanike, luftë e cila siç thanë ato, 
do të përfundojë vetëm kur këto koncepte të shkulen deri në rrënjë e femra 
shqiptare të ketë fituar plotësisht të drejtat që i takojnë.

Dolëm nga salla. Rrugës për tek kafja diku në qendër të qytetit, i tregova 
instruktorit letrën që kishte ardhur nga Kavaja në Kinostudio lidhur me hox-

hën që gënjente besimtarët me nuska dhe i kërkova të na ndihmonte për ta 
gjetur e ta filmonim. Më premtoi se do bënte çmos të ma realizonte dëshirën 
pasi e njihte personalisht. 

Pasdite vonë, kur i premë shpresat për të gjetur hoxhën, i hypëm mik-
robusit dhe u nisëm drejt Përmetit. Sipas planit, aty do të xhirojmë teqenë 
e Sukës, një nga më të njohurat e më të përfolurat në këtë zonë, veçanërisht 
gjatë kohës së luftës. 

Mbi të gjitha, na duhet të nxitojmë, sepse, kudo në Shqipëri, me përjash-
tim të atyre institucioneve fetare të cilat po viheshin nën mbrojtjen e Institutit 
të Monumenteve, të tjerat po rrafshoheshin përtokë. 

Në Përmet mbërritëm në të gdhirë. Qëndruam përpara një bufeje në 
qendër të qytetit. Hymë dhe porositëm nga një çaj mali.

Qëndruam aty deri sa u hapën zyrat dhe me Sofon shkuam në Komitetin 
e Partisë për të biseduar rreth punës sonë. Na priti Apostoli, një i njohuri ynë 
i vjetër. I kërkuam një shoqërues për Sukë. 

- “Do vij vetë me ju”, - tha dhe u ngrit e mbylli zyrën.
Një orë më pas ishim në teqenë e Sukës. 
Nga çdo pikëpamje të duket sikur po hyn në një kështjellë. Mure të lartë 

rrethues, godina të ngritura majë bregut, porta të mëdha me lloze hekuri, 
puse uji, depo bereqeti, frëngji, pranga. Shoqëruesi na tregon me dorë njërën 
nga godinat dhe thotë se aty është dhoma ku ka banuar baba Kamber Meço, 
një nga klerikët më të njohur të Shqipërisë. Të interesuar për ta përdorur në 
film, kërkojmë ndonjë fotografi të tij, por nuk e gjejmë dot. Po ashtu, pyesim 
nëse ka në fshat ndonjë njeri që e ka njohur atë gjatë viteve të luftës. 

- “Është një dervish, - na tha një fshatar, - Muhamet Sheme e quajnë. 
Veç, zor të flasë. Se, që thoni ju, dervishët para se të hyjnë në teqe betohen 
se do të mbyllin gojën për çdo gjë që do të shohin e do të dëgjojnë. Dje, këtu 
ishte, po ku është sot, nuk e di”.

Rreth drekës, operatorët mbaruan së xhiruari. Nuk kishim ç’bënim më 
aty kështu që u nisëm për në Përmet. Në makinë, bashkë me ne ishte dhe 
Haliti, një fshatar nga Ogreni, i cili gjatë gjithë rrugës na tregoi ngjarje shumë 
interesante nga e kaluara. Ngjarje që, në një mënyrë apo një tjetër, tregojnë 
dhe për aktivitetin e dervishëve të teqesë së Sukës.

Ndaluam përpara Hotel Turizmit dhe hymë brenda. Atë çast, Haliti, thir-
ri fort nga gëzimi:

- “Ja ku është!” 
- “Kush është?” - e pyeta.
“Dervish Muhameti!” - tha, duke ma treguar me dorë nga kafeneja dhe 

u drejtua për tek tavolina ku qëndronte i vetëm një burrë me trup mesatar e 
i veshur me rroba gjysëm ushtarake. Vetvetiu u afruam edhe ne. E takuam 
dhe i kërkuam leje për t’u ulur. Pinte raki, kështu që, pa e zgjatur, ne thirrëm 
kamerierin dhe porositëm nga një gotë për vete dhe për të.

Heshtjen e theu i pari Haliti. E pyeti si ishte me shëndet. Pastaj, Apostoli, 
na prezantoi dhe i shpjegoi përse kishim shkuar deri aty. 

“Gjeni ndonjë tjetër, - u përgjigj ai prerë duke ngritur gotën, - s’më keni 
mua për punë të tilla”.

Kaluan disa minuta e biseda filloi të ngrohej, por jo nga rakia. Me sa kup-
tova, ai mund të pinte deri në mëngjes e prapë të ishte esëll. Ajo çka e bëri të 
lëkundej, mendoj, ishte përfolja e një numri klerikësh katolikë, myslimanë e 
ortodoksë sa i takon bashkëpunimit me pushtuesit e ndryshëm, që nga ata 
austriakë e serbë e deri tek ata italianë e gjermanë. Kështu, pas më shumë se 
dy orë bisedë, ku nuk munguan as shembujt nga aktiviteti patriotik i mjaft 
klerikëve të tjerë, më në fund dervish Muhameti u bind dhe na dha fjalën se 
do ta prishte betimin që kishte bërë shumë vjet përpara në gjunjë të Babait 
të Teqesë. E vetmja gjë që ai kërkoi prej nesh ishte që ne të mos i tregonim 
njeriu për atë që do të bënim me të dhe kur ta filmonim, përveç nesh, të mos 
kishte njeri tjetër.

I premtuam për ato që na kërkoi dhe kaluam në anën tjetër të lokalit për 
të ngrënë drekë.

E shtunë, 18 mars 1967
Sot në mëngjes u nisëm përsëri për në Sukë, këtë radhë për të filmuar 

rrëfimin e dervish Muhametit. Bashkë me ne janë dhe dy shokët e repartit të 
zërit, të cilët, sipas kërkesës sonë, erdhën mbrëmë në Përmet me “Litvagenin” 
e Kinostudios, makinë kjo që përdoret për inçizime të ndryshme. 

Dervish Muhametin e gjetëm të ulur në oborrin e shtëpisë së tij, veshur 
nga koka deri te këmbët si dervish. Dukej i menduar. Ndoshta se, nuk e be-
sonte që pas predikimit për një çerek shekulli se jeta e atyre njerëzve mes 
maleve ishte vetëm në dorën e atij lart, erdhi dita që, po ai duhej t’u tregonte 
atyre dhe fëmijëve, të vërtetën mbi shtëpinë e Zotit dhe shërbëtorët e tij!

U përshëndetëm, dhe, pa humbur kohë, unë më Sofon nisëm të bise-
donim, më shumë për t’i hequr ndrojtjen se sa për ta orientuar. Nuk kaloi 
shumë, dhe, me t’u bërë gati grupi, i bëmë shenjë të fillonte rrëfimin.

- “Unë, - tha dervish Muhameti qetë e rrjedhshëm, - kam shërbyer në 
Teqenë e Sukës për njëzetegjashtë vjet me rradhë. Zot këtu ka qenë Baba 
Kamber Meçe. Ky njeri, në fillim ishte zogist i flaktë, aq sa e ndihmoi Zogun 
me mercenarët e tij për të vrarë Riza Cerovën. Për këtë Zogu e dekoroi dhe 
e bëri major të jugut. Më pas, kur erdhi Italia, Baba Kamberi u bë fashist i 
orës së parë. Ali Bej Këlcyra ishte kryemiku i tij, dhe, si i tillë, babai i dha një 
dhomë ku ai ngriti shtabin e tij me zyrë e me telefon dhe ku vinte me kolonelë 
e gjeneralë italianë. Ndërsa, kur erdhën gjermanët, Baba Kamberi u bë na-
zist dhe ata e morën në Tiranë dhe e bënë Kryegjysh. Sa për teqenë, ajo ka 
qenë vendi i mashtrimeve. Këtu ne kishim 24 vula me germa arabe (Muha-
meti nxori nga xhepi disa prej tyre dhe filloi t’ia tregojë kamerës). Një vulë 

përdorej për sëmundjen e tokës, një për dhimbjen e kockave, një për ethet, e 
kështu me radhë. Dhe ç’bënim vallë me këto? Bënim një letër katërkëndëshe, 
e vulosnim, e mbështillnim dhe i thoshim të sëmurit “fute në një poçe me ujë 
dhe pije këtë 4-5 ditë me radhë”. Por, ai në vend të shërohej, bëhej edhe më 
keq. E ç’të them tjetër? Ja, të gjithë banorët e kësaj zone e dinin se tokat e 
Sukës, Goricës e Dervishasit ishin çiflig i teqesë, e dinin se uji për të pirë ishte 
i teqesë, pa folur pastaj për bereqetin që, mbi 2000 kv futej në kosharet e 
Baba Kamberit, dhe vazhdonin të sillnin këtu dhurata si, kulaçe, kapoj, raki 
e shumë të tjera që i pëlqenin Baba Kamberit, i cili hante shumë”.

Muhameti ndaloi një çast, u ngrit nga shiltja ku qe ulur, dhe, pasi hoqi 
qetësisht veshjen e dervishit, na i vuri përpara.

“Merreni, ja u kam falur - na tha. - Mua nuk më duhet më, ndërsa juve, 
edhe mund t’ju duhet ndonjëherë”. 

Rrëfimi i tij kishte mbaruar. Po ashtu, edhe ne kishim mbaruar punë. Pas 
disa minutash, u ndamë si të njohur të vjetër me Dervish Muhametin. Por, 
kur hypa në makinë, Haliti, bashkudhëtari ynë nga Ogreni, m’u afrua dhe më 
tha se donte të më tregonte diçka përpara se të ikja. U bëra kurioz dhe zbrita 
prej saj.

- “Dua të prish edhe unë një betim”, - m’u drejtua ai duke përsëritur fjalët 
e Dervish Muhametit dy ditë më parë dhe më tërhoqi paksa veçmas të tjerëve.

- “Këtyre anëve, të gjithë besojnë që në mekamin e Sukës është varrosur 
një baba, ndaj dhe shkojnë e falen. Por, kjo nuk është e vërtetë. Aty është var-
rosur një gomar”.

- “Je i sigurt?” - i thashë.
- “Si buka që ha, - m’u përgjigj, - e kam futur me duart e mia”.
- “E di njeri tjetër këtë?”
- “E dinte dhe Babai i Teqesë”.
- “Po pse e bëre këtë?”
- “Më urdhëroi ai, duke më thënë se e kishte porosi nga Zoti”.
- “Dhe, njerëzit vinin e faleshin aty?”
- “Ata e dinin se brenda ishte varrosur një baba”.
- “Mirë, - i thashë, - bëre mirë që ma the, veçse, hë për hë mos e bëj për 

fjalë me njeri”.
U nisëm drejt Përmetit, por mendjen e kisha tek tregimi i Halitit. Rrugës 

ia tregova edhe Sofos, Nikos e Ilias dhe të gjithë së bashku ramë në një mend-
je se ai ishte një episod shumë i bukur e domethënës për filmin tonë. Me të 
mbërritur në Përmet, shkuam në Komitetin e Partisë. Mendimi ynë për ta 
organizuar hapjen e mekamit të Sukës në prezencë të një mase fshatarësh u 
quajt me shumë vend. 

E hënë, 20 mars 1967
Në mëngjes herët u nisëm për të tretën herë, brenda pak ditëve, drejt 

Sukës.  
Kur mbërritëm, vendi ku ndodhej mekami ishte mbushur plot e përplot 

me të rinj e pleq, të cilët kishin ardhur nga ana e anës për të parë me sytë e 
tyre si ishin tallur dervishët me ndjenjat e njerëzve të thjeshtë e të paditur.

Në këtë moment, dikush, sa na pa ne të afroheshim me aparate në duar, 
nuk priti më por i ra disa herë me shkop një teneqeje, varur në një degë peme. 
Ishte sinjali që njoftonte të rinjtë se erdhi momenti të hynin në mekam për 
të hapur varrin. Por, jo vetëm ata. Nikua duke dashur të fiksojë gjithshka, u 
doli përpara disa të rinjve me kazma e lopata në duar dhe duke xhiruar hyri 
bashkë me ta në mekam. Fikson duar që kapin e flakin tej një çallmë druri, 
pastaj qysqitë që shkulin nga vendi arkën e vendosur mbi varr. Njerëzit që 
kishin zënë vend mbi ledhe, avlli e pemë, duke dashur të shihnin nga afër atë 
që po ndodhte në vendin “e shenjtë”, u hodhën prej tyre dhe sa hap e mbyll 
sytë i rrethuan të rinjtë që po hapnin varrin. Pastaj, rrethi i tyre, erdhi e u 
zvogëlua aq sa u bë e pamundur për ne të filmonim. 

U lutemi të dalin nga mekami, sepse nuk mund të xhironim. Për fat u 
bindën, por për shkak se nga dera qe e pamundur të dilnin të gjithë në një 
kohë, ata i vunë kurrizin një muri dhe e rrëzuan përtokë.

Nikua e xhiroi këtë moment, dhe, pa humbur kohë, ktheu kamerën tek të 
rinjtë. Disa goditje kazmash, dhe, turma lëvizi duke bërë zhurmë. 

“Prisni!” - u dëgjua zëri i një të riu duke u përkulur në gropë. Humbi disa 
çaste brenda saj, dhe, u ngrit duke mbajtur në duar një kafkë. Ishte kafka e 
një koke gomari.

Ngado ta ktheje kokën atë çast, do të shihje vetëm habi e zemërim dhe do 
të dëgjoje vetëm thirrje e sharje. Më pas, çdo gjë u rrafshua e u bë njësh me 
tokën. 

Misteri i mekamit u përmbys dhe u bë hi brenda pak sekondash. 
“Në ka Zot, - thoshin ata, - le të vijë këtu ku ne po i prekim strehën dhe 

po ia shkulim rrënjët!”
Me këto përshtypje u larguam nga Suka. 
Tashmë, nuk kam më asnjë dyshim se, nisma e nxënësve dhe mësuesve 

të shkollës “Naim Frashëri” në Durrës, që filloi në shkurt të këtij viti, po kthe-
het në një uragan që po merr përpara e po shkatërron gjithshka që ka lidhje 
me fenë në Shqipëri. Pas kësaj, për një dokumentarist, nuk është e vështirë 
të kuptojë se cili do të jetë fundi i 2700 kishave, xhamive e teqeve dhe i mbi 
5.600 priftërinjve, hoxhallarëve e dervishëve në vendin e tij. 

E hënë, 15 maj 1967 
Dje mbyllëm përfundimisht xhirimet e filmit dokumentar “Në flakët e 

revolucionit” me episodin e xhiruar në Korçë dhe u kthyem në Tiranë.
Rrugës, në një moment kujtova ditën e parë dhe ditën e fundit të xhiri-

meve. Pastaj mendova që, gjithshka në Shqipëri, ndodhi sa hap e mbyll sytë. 



358

E pabesueshme. Shqipëria që numëronte 2169 objekte kulti (kisha, xhami, 
teqe) deri njëzeteshtatë ditë më parë, sot nuk ka më asnjë. Kanë shpëtuar pa 
prishur apo tjetërsuar vetëm xhamia e Et’hem Beut (me sa di unë ajo është 
monument kulture), kisha katolike dhe ajo ortodokse në Tiranë. Ndoshta se, 
në Tiranë janë selitë e ambasadave dhe diplomatët e tyre duan të shkojnë e 
falen në to.

Gjatë këtyre ditëve që ata xhironin metrat e fundit, unë me Sofon punu-
am lidhur me tekstin e filmit. Por, edhe biseduam për sa na panë sytë në këto 
njëzeteshtatë ditë. Është e paparë dhe e paimagjinueshme kur mendon se, në 
emër të një nisme u shkatërruan vlera të cilat nuk mund të riparohen më, dhe, 
kur të kujtohemi ne, do të jetë vonë. 

U shkatërrua kolegji françeskan në Troshan... u thye me kazmë tavolina 
e punës së Gjergj Fishtës, punuar me dru arre dhe e gdhendur mjeshtërisht, 
vetëm se ishte e tija... u grisën dhe dogjën librat e kishave, që edhe bibliotekat 
shtetërore do t’i kishin zili për vlerën dhe vjetërsinë e tyre... u thye ikonostasi 
me vlerë të pallogaritshme i Mitropolisë në Korçë... u thyen brenda një nate të 
gjithë kryqet mbi varre në varrezat e Vlorës... u thyen e u dogjën ikona që më 
shumë se ikona të kishave ishin vepra arti... u shkatërrua Xhamia e Plumbit 
në Shkodër... 

“Entuziazmi ja la vendin barbarisë e vandalizmit”, - konkluduam mes 
nesh. 

Jemi shokë të vjetër dhe i besojmë njëri-tjetrit.

E enjte, 25 maj 1967
Sot pashë edhe një herë të gjitha materialet e xhiruara nga Nikua dhe 

Ilia. Nga sa pashë, mund të them se të dy kanë punuar me frymëzim dhe 
bashkëpunuar ngushtë e mirëkuptim të admirueshëm. Falë kësaj pune e këtij 
bashkëpunimi ata arritën të ndjekin, hap pas hapi, në çdo cep të Shqipërisë, 
këtë lëvizje kombëtare dhe të fiksojnë në ekran atmosferën e kohës. 

I njoh shumë mirë të dy dhe prej shumë vitesh, pavarësisht se me “Balas-
hin” kam punuar më shumë e me “Lluin” më pak (kështu i kam thirrur gjith-
një Nikon dhe Ilian). Tani që gjithshka përfundoi, jam shumë i gëzuar që nuk 
u zhgënjeva nga zgjedhja ime, dhe se, gërshetimi i eksperiencës së operatorit 
Niko Theodhosi me energjinë e operatorit Ilia Terpini, i dha frytet e veta.

Nesër shpresoj të filloj nga puna në montazh. Tani është radha ime ta 
montoj filmin me ritmin që xhiruan dhe emocionin që fiksuan operatorët. 

        
E hënë, 19 qershor 1967
Drejtoria e Kinostudios kërkoi ta shohë sot filmin të përfunduar, pasi 

nesër mendohet të vijë Komisioni Shtetëror për ta aprovuar.
Mendimi i përgjithshëm ishte se kemi të bëjmë me një film shumë të 

mirë.

E hënë, 26 qershor 1967
Komisioni Shtetëror u shpreh sot me superlativa për filmin, e miratoi atë 

pa asnjë vërejtje dhe porositi të bëhet gati për t’u shfaqur më 10 korrik. 
Më vjen mirë që preokupimi, shqetësimi dhe puna jonë u vlerësuan. Sa 

për mua, brenda vetes sime, kam qenë i sigurt nga dita që fillova punën për 
këtë film se ai do të pritet mirë nga spektatorët dhe jehona e tij do të vazhdojë 
gjatë. Kjo, pasi, filmi dokumentar “Në flakët e revolucionit” ka vlera të mëdha 
dokumentare e do t’u vlejë brezave të vendit tim si dokument autentik i një 
kohe të papërsëritshme.

E enjte, 18 shtator 1969
Dje u ktheva nga Shkodra ku shkova të përcjell Prenk Jakovën, mikun 

dhe bashkëpunëtorin tim të vjetër që e humba më 16 shtator 1969.
Nuk kisha parë ndonjëherë varrim të tillë. E gjithë Shkodra ishte pjesë e 

kortezhit në përcjelljen e një prej figurave më të mëdha të muzikës shqiptare, 
autorit të operës së parë shqiptare “Mrika” dhe më pas “Skënderbeu”, dh-
jetëra romancave, kantatave, pjesëve për bandë, “Marshit të fiskulturistëve” 
që vazhdon të hapë çdo parakalim në Shqipëri dhe në fund, këngëve “Syrin si 
qershia” dhe “Margjelo që për shkak të popullaritetit që gëzojnë shumëkush 
i identifikon si këngë popullore shkodrane e këngës himn “Në njërën dorë 
kazmën, në tjetrën pushkën” që ekzekutohet e këndohet ndoshta më shumë 
se Himni Kombëtar në aktivitete zyrtare, brenda e jashtë Shqipërisë.

 I shoqëruar nga banda e qytetit por jo zyrtarët, Prenka po ikte duke lënë 
dhimbje e pikëllim mes atyre që e njohën dhe adhuruan muzikën e tij.

Tek ecja dhe unë mes kortezhit të pafund, kujtova ditën e parë të njohjes 
sonë. Ishte viti 1953 kur na prezantoi Llazar Siliqi, miku dhe bashkëpunëtori 
i tij më i afërt dhe më i mirë. Dhe, ishte po ai Llazari, që më dha lajmin e 
vdekjes së Prenkës përmes telefonit. E pabesueshme, por e vërtetë.

Pastaj kujtova bashkëpunimet tona në filmat dokumentarë “Dritë mbi 
Shqipëri” më 1958, “Ringjallje” më 1961 dhe “Krah për krah” më 1964.

Isha me fat që e njoha, miqësova e bashkëpunova me një njeri dhe artist 
që do të më mungojë shumë. Por, jo vetëm mua. Jam i sigurt për këtë.

Shënime

RRUGA JOTE, 
SHOK

Shënime

E enjte, 13 nëntor 1969 
Nga mbrëmja e 6 nëntorit kur filmi dokumentar “Rruga jote, shok” nisi të 

shfaqet nëpër kinematë e vendit në vigjilje të festës së 25-vjetorit të Çlirimit, 
ka kaluar një javë. Sot, pas kaq ditësh, mund të them se, ai është ndër filmat e 
rrallë dokumentarë ku unë kam punuar si regjisor që ka tërhequr kaq shumë 
interesimin e publikut dhe vëmendjen e shtypit. 

Në fakt, e prisja një pritje të tillë. Të parët që e dhanë sinjalin ishin dre-
jtoria, kolektivi krijues e komisioni shtetëror, po, edhe shokët e miqtë tanë 
gazetarë, të cilët u shprehën me superlativa kur e panë filmin paraprakisht në 
Kinostudio. Tani, edhe spektatori. 

E, këto ditë, po edhe më parë, sa herë ka rënë fjala për të në bisedë me 
Dritëronë, të dy mendojmë që, nesër, çdo shqiptar që përpiqet të verë një gur 
dhe të lerë gjurmën e vet në këtë vend, do të shohë një pjesë të jetës dhe punës 
së tij në filmin dokumentar “Rruga jote, shok”. Ajo që nuk e kam biseduar 
asnjëherë me të është bindja ime që, skenarin dhe tekstin e këtij filmi mund 
t’i shkruante vetëm një shkrimtar e gazetar si Dritëro Agolli.

Më kujtohet kur nisa nga puna për këtë film dokumentar. 

E martë, 13 shkurt 1968
Sadija, gruaja e shokut dhe bashkëpunëtorit tim të afërt Dritëro Agolli, 

sot lindi djalë. Kjo ditë e shënuar nuk mund të kalonte pa festuar prandaj me 
Dritëronë shkuam për drekë në restorant “Donika”. Po të marrësh parasysh se 
kjo nuk është hera e parë që vemi aty, nuk do t’ia vlente ta përmendja. Por sot, 
ndryshe nga herët e tjera, kishim vendosur që aty të fillonim nga shkëmbimi i 
mendimeve mbi idetë kryesore dhe formën që do të kishte skenari i filmit do-
kumentar “Rruga jote, shok”, që pak kohë më parë i propozuam Kinostudios.

Që një muaj më parë kur biseduam për herë të parë e ramë dakord me 
Dritëronë për t’i hyrë një pune të tillë, kam menduar se, tema mjaft origjinale 
premton për të realizuar një film me vlera dhe se, ky i fundit, me mënyrën se 
si do t’u drejtohemi brezit që bëri luftën e revolucionin dhe brezit që ndjek 
rrugën e tij, ka mundësi të mëdha të zgjojë ndjenja të forta krenarie për çdo 
gjë që është arritur deri më tani në Shqipëri.

Është kjo një bindje që buron nga përvoja ime pesëmbëdhjetë vjeçare si 
regjisor dokumentarist dhe nga përvoja e regjisorëve dokumentaristë e jodo-
kumentaristë. Por, edhe nga besimi që kam në bashkëpunimin me Dritëronë, 
shkrimtarin dhe gazetarin e guximshëm e të talentuar. 

E vetmja gjë që më bën të mendohem ende tani në prag të fillimit të pu-
nës është fakti se, gjatë këtyre viteve unë kam realizuar shumë filma doku-
mentarë e kronikalë me temë politike e, pa e kuptuar dhe vetë, mund të bije 
në përsëritje. Ja pse, përpara se t’i hyj kësaj pune, vendosa të shoh shumë 
nga realizimet e mia dhe të kolegëve të mi me këtë temë. Një gjë tjetër që më 
bën të mendohem është dhe përdorimi në shumë dokumentarë i arkivit tonë 

me materiale të filmuara përpara vitit 1952. Tani, vërtet shumë nga kroni-
kat e këtij fondi do të përdoren detyrimisht edhe në filmin tonë, por detyra 
ime është që ato të përdoren në mënyrë të re dhe origjinale, në mënyrë që të 
tingëllojnë si të papërdorura më parë.

Këto, unë nuk mund të mos i mbaj parasysh në punën e re që po filloj.
Biseda në “Donika” filloi menjëherë. Kryesorja, të përcaktohej mirë ku do 

të përqëndrohej vëmendja jonë. 
Filmi duhej të ishte një ekspoze e rrugës njëzetepesë vjeçare të popullit 

tonë në ndërtimin e vendit, luftës dhe revolucionit popullor. Një tregim për 
njerëzit tanë, sakrificat e punën e tyre vetëmohuese, optimizmin në çdo front 
të veprimtarisë. Një pasqyrim i luftës së popullit tonë për mbrojtjen e lirisë e 
fitoreve të revolucionit.

Filmi duhej që nëpërmjet fakteve historike të krijonte, sidomos tek brezi 
i ri, emocione të reja e ta frymëzonte dhe mobilizonte atë për vepra edhe më 
të mëdha në përpjekjet për lulëzimin e atdheut.

Idetë kryesore të filmit duhej të jepeshin nëpërmjet disa episodeve që 
përbënin më të rëndësishmen e rrugës sonë në këta njëzetepesë vjet, por jo 
duke ndjekur rrugën kronologjike të ngjarjeve, formë kjo e përdorur në shu-
më nga dokumentarët tanë e që ka krijuar një lloj uniformiteti artistik. Kjo 
mënyrë e të ndërtuarit të filmit do evitonte dhe futjen vend e pa vend të çdo 
gjëje. Njëkohësisht, kjo do të krijonte mundësi të ndërtonim një film me anën 
e të cilit ne mund të bënim përgjithësime mbi atë që është arritur, një film me 
të papritura e që të mbante gjallë interesin e shikuesit.

Filmi duhej të ndërtohej duke e ballafaquar të sotmen me të kaluarën e 
Shqipërisë. Për këtë do të shfrytëzoheshin në një masë të konsiderueshme 
materialet e film-arkivit, xhiruar para çlirimit, duke përzgjedhur prej tyre ma-
teriale sa më pak të përdorura në filmat tanë dokumentarë, pasi vetëm kjo do 
t’i jepte filmit në shumë drejtime një notë të re dhe do ta bënte atë të kishte 
më shumë shikueshmëri. 

Teksti i filmit duhej të ishte i thjeshtë, i çliruar nga fjalët bombastike, pa-
rullat e frazat boshe dhe të ndihmonte kuadrin për të evidentuar sa më mirë 
atë ç’ka duhet nënvizuar në një film dokumentar të kësaj natyre.

Menduam se për këtë ditë biseda ishte e mjaftueshme.
Jashtë bënte ftohtë, prandaj secili u nis drejt shtëpisë së vet. Por, pa bërë 

shumë hapa, Dritëroit diçka iu kujtua dhe më thirri nga pas. Kishte harruar 
që e kishin porositur që në mëngjes për të blerë bukë, dhe, i zënë në faj, më 
tha ta shoqëroja deri në shtëpi.

Shkova. Çdo gjë kaloi me qetësi, pasi, Xhexheja (kështu e thërret Dritëroi 
e të gjithë ne, nënën e tij) duke e njohur natyrën e Dritëroit, kishte porositur 
një nga komshinjtë për t’ia blerë bukën. Përpjekjet për ta bërë Dritëronë njeri 
tjetër, të dhënë pas punëve të shtëpisë, do të ishin të kota. 

Jo shumë kohë më parë punuam së bashku për një kinoreportazh. Më ku-

jtohet se, gjatë atyre njëzet e ca ditëve udhëtimi më këmbë, nëpër rrugën dhe 
bazat partizane, po të mos interesohej dikush tjetër për të, ai mbetej pa ngrë-
në. Mendimi se populli s’të lë kurrë pa gjë, ishte ajo që justifikonte çdo gjë. 
Me këtë bindje, që rridhte nga dashuria që ai kishte për njerëzit e thjeshtë, e 
kam njohur atë për vite të tëra. Për të nuk sillte kënaqësi të ndenjurit nëpër 
hotele të ngrohta e restorante komodë. Mendja e tij punonte ku do të shkonte 
tek ndonjë fshat e kantier pune, aty ku gjendeshin tërë personazhet e tij, gratë 
dhe burrat punëtorë e patriotë.

I thashë këto jo për të bërë një nga karakteristikat e Dritëroit, por për të 
treguar se cilin kam për bashkëpunëtor dhe përpara çfarë kërkesash do të jem 
si regjisor. Ai do të kërkojë që filmi të jetë i mbushur me jetë dhe të përshko-
het nga ndjenjat e pastra të popullit.

 E premte, 31 maj 1968
Sot vendosëm një afat, që deri në fund të janarit të vitit 1969, secili prej 

nesh të përgatisë projektin e vet të skenarit. Nuk do të jetë e vështirë kjo po të 
kemi parasysh që, nga 16 prilli deri më 22 maj, gjatë ditëve të udhëtimit tonë 
nëpër Shqipëri për t’u njohur nga afër me punën e njerëzve e ku ishim miq të 
peshkatarëve në Vlorë, të të rinjve dhe ushtarëve që punonin për tarracimin 
e tokave dhe mbjelljen e agrumeve në Jonufër, të minatorëve të qymyrgurit 
në Memaliaj, të barinjve në malet e Dibrës, të ndërtuesve në hidrocentra-
lin e Vaut të Dejës, të sharrëxhinjve dhe shoferëve në Pukë, të punëtorëve 
të ngarkim shkarkimit dhe mjeshtërve të ndërtimit të makinave bujqësore 
në Durrës, të punëtorëve të kombinatit të Maliqit në Korçë, kemi biseduar e 
shkëmbyer mendime vazhdimisht me Dritëronë lidhur me ndërtimin e filmit. 

Ndërkohë, unë, paralelisht me këtë punë, duhet të nxjerr nga arkivi një 
listë me emrat e njerëzve, filmuar vite më parë nga operatorët tanë si pu-
nonjës të thjeshtë e që tani janë bërë kuadro partie, pushteti apo drejtues 
industrie, ekonomie, etj, si dhe të rishikoj kronikat e xhiruara para çlirimit 
për të nxjerrë prej tyre ato momente që mund të më vlejnë për të krahasuar të 
sotmen me të djeshmen e Shqipërisë. 

 E hënë, 16 shtator 1968
 U bënë gati njëzet ditë që punoj në arkivin e Kinostudios, me mendjen 

më shumë tek Dritëroi. Është koha kur duhet të ulet për të shkruar skenarin, 
por ia kam frikën. E njoh mirë natyrën e tij dhe e di që nuk përton t’u përgjig-
jet telefonave të shokëve, miqve e dashamirësve të tij të shumtë kur e ftojnë 
për t’u ulur me ta nëpër tavolina për një gotë raki së bashku. Nëse vazhdon 
të mos ulet e shkruaj, do më duhet të transferohem në shtëpinë e tij. Nuk më 
mbetet zgjidhje tjetër.

 E mërkurë, 5 shkurt 1969
 Për çudinë time, Dritëroi më dorëzoi variantin e parë të skenarit që 

kishte shkruar.
 E lexova me një frymë. Ishte shkruar me shumë ndjenjë e dashuri. Nga 

faqja e parë e deri në të fundit, skenari të rrëmbente me idetë që jepeshin 
nëpërmjet një gjuhe të figurshme. Më pëlqeu shumë. 

Me pak fjalë, kam në dorë një skenar nga i cili mundet dhe duhet të real-
izoj një film dokumentar me vlera. 

E martë, 15 prill 1969
Sot nisëm xhirimet e filmit dokumentar “Rruga jote, shok”. Erdhëm në 

Vlorë po nuk xhiruam dot. Koha është shumë e keqe. Të shohim nesër.

 E mërkurë, 30 prill 1969
 Dje, u kthyem në Tiranë pas një udhëtimi, që nisi në Vlorë e vazhdoi deri 

në Sarandë, Gjirokastër, Përmet, Korçë, Elbasan, Berat, Patos, Ballsh, Fier 
dhe Lushnje. Në përgjithësi, gjatë pesëmbëdhjetë ditëve nuk na u nda koha 
e keqe, ku dikund binte shi e shpesh në vende të tjera dëborë. Megjithatë, 
arritëm të xhironim ato që planifikuam nga e kaluara historike dhe puna e 
njerëzve në fronte të ndryshme. Po ashtu xhiruam sipas planit, takimin e dre-
jtorit të fermës së Maliqit Ilo Prifti me specialistët e rinj të blegtorisë, bisedën 
e specialistëve të naftës Petro Olldashi dhe Ndreko Nakuçi pranë puseve të 
naftës në Qytetin Stalin, motrat Fatime dhe Hajrie Zyle nga fshati Gash i 
Tropojës, të cilat punonin prej tre vjetësh në kombinatin e tekstilit në Berat. 
Shpresoj shumë që ballafaqimi i të shkuarës me të sotmen përmes njerëzve 
konkretë, të sjellë diçka të re në ekranin tonë.

 E martë, 13 maj 1969
 Sot, rrugës për në Shkodër, ndaluam në Laç dhe filmuam shefin e ofiçi-

nës në uzinën e superfosfatit Lazër Menga, të cilin për fat, vite më parë e kemi 
xhiruar në Bjeshkët e Matit duke kullotur bagëtinë. 

Dy njerëz të tillë do takoj pas pak ditësh edhe në hidrocentralin e Vaut të 
Dejës. Farkëtarin Aziz Varfi, të cilin kinokronika e ka fiksuar për herë të parë 
kur ishte djalë i ri dhe punonte me varè, varur majë shkëmbit në hidrocentra-
lin “Karl Marks”, dhe, inxhinierin Gaqo Vasili, të cilin operatorët tanë e kanë 
filmuar dhjetë vjet më parë duke luftuar me valët e ujit bashkë me shokët.

  E enjte, 29 maj 1969
 Dje u kthyem në Tiranë pas xhirimeve në uzinën e superfosfatit në 

Laç, hidrocentralin e Vaut të Dejës, fabrikën e tisazhit dhe uzinën e telit në 
Shkodër, kooperativat bujqësore të Reçit e Vrithit, institutin pedagogjik në 
Shkodër, qytetin e ri të Kukësit, minierën e kromit në Bulqizë dhe portin de-

tar në Durrës. 
Bashkë me to, edhe personazhet e filmit, farkëtarin Aziz Varfi i cili ndo-

nëse 61 vjeç, vazhdon të shtegtojë nga njëri hidrocentral në tjetrin bashkë 
me familjen e tij që përbëhet nga dhjetë fëmijë, lindur të gjithë nëpër hi-
drocentrale, inxhinierin e ndërtimit të hidrocentralit të Vaut të Dejës Gaqo 
Vasili, i cili vërtet është drejtues, por vazhdon të punojë si në rininë e tij, 
drejtoreshën e fabrikës së tisazhit dhe mëndafshit Antije Çela e cila ka ard-
hur në këtë fabrikë që 15 vjeçe dhe sot drejton më shumë se 400 punëtorë, 
kryetarin e kooperativës së Vrithit Ymer Curraj nga dita e krijimit të saj më 
1956, kryeinxhinierin e uzinës metalurgjike Avdi Kovaçi nga Luma që është 
po aq i përkushtuar sa për punën aq dhe për familjen, përgjegjësin e sektorit 
Kamber Duriçi nga Vajkali, baba i katër fëmijëve, i cili ka ardhur në minierën 
e Bulqizës që kur filloi shfrytëzimi i saj më 1948.

 E martë, 2 shtator 1969
 Pas katër muaj pune nëpër Shqipëri, në arkivin e Kinostudios dhe tavoli-

nën e montazhit, Dritëroi, të cilin nuk e kam parë kurrë kaq të preokupuar e 
të interesuar sa këtë radhë, më dorëzoi tekstin e filmit.  

 Shfletoj faqen e parë: 
“Ti shok, që ke kaluar nëpër këto vende, gjithnjë ke ndjerë krenarinë 

për atdheun tënd të bukur, gjithnjë ke ndjerë krenarinë për historinë e tij të 
madhe”.  

Me këto fjalë fillon filmi “Rruga jote, shok”. 
Ideja për të vënë si asnjëherë tjetër në krijimtarinë time në qendër të një 

filmi njeriun, më ka ngacmuar prej kohësh. Por, vetëm tani erdhi momenti. 
Ja, pse sot mendoj se, filmi dokumentar “Rruga jote, shok” mund të titullohej 
edhe “Rruga jote, shoku Lazër Menga” apo “Rruga jote, shoku Aziz Varfi”. 
“Rruga jote, shoku Ilo Prifti” apo “Rruga jote, shoku Kamber Duriçi”. 

Shfletoj faqen e fundit: 
“Ne kaluam nga Shqipëria e kandilit në Shqipërinë e elektrikut, nga 

Shqipëria e analfabetizmit në Shqipërinë e universitetit, nga Shqipëria e 
kovaçanave në Shqipërinë e kombinateve, nga Shqipëria e varfër në Shq-
ipërinë e lulëzuar”.

Me këto fjalë mbyllet filmi dokumentar “Rruga jote, shok” të cilin e kemi 
menduar një poemë epiko-lirike për atdheun e rilindur.

Shënime

E mërkurë, 29 prill 1970 
Në sallën e Kuvendit Popullor sot u organizua ceremonia e dorëzimit të 

Çmimeve të Republikës. 
Mes shumë të laureuarve, edhe unë, skenaristi Sofokli Afezolli dhe op-

eratorët Niko Theodhosi e Ilia Terpini për filmin dokumentar “Në flakët e 
revolucionit”. 

Të them të drejtën, më shumë se për këdo tjetër nga grupi i filmit tonë, 
u gëzova që u laureua Sofua me Çmimin e Republikës. Ka një jetë që kon-
tribuon për filmin dokumentar dhe e meritonte një vlerësim të tillë. Aq më 
tepër që, sipas mendimit tim, ai mbetet nga skenaristët më të mirë të filmit 
dokumentar. Është vërtet nga ata bashkëpunëtorë që ta plas shpirtin deri sa 
thotë “PO”, pasi merr shumë punë përsipër (e kam provuar në kurriz nga dita 
e parë e bashkëpunimit me të në vitin 1954), po kur e merr përsipër, dije se 
suksesin e ke të garantuar. Nuhatja dhe finesa e tij janë për t’u pasur zili. Pa 
folur pastaj që, “Makarenkua”, siç e thërras unë, ka qenë dhe mbetet një nga 
shokët e mi më të vjetër, më të afërt, më të mirë. 

Nga kinematografia, fitues të Çmimit të Republikës ishin dhe regjisorët 
Dhimitër Anagnosti, Kristaq Dhamo, Gëzim Erebara e Piro Milkani, skenar-
isti Peçi Dado, operatori Saim Kokona, piktori Ksenofon Dilo, kompozitori 
Feim Ibrahimi dhe aktori Ndrek Luca, të gjithë në gjininë e filmit artistik.

Tashmë nuk flitet më për një apo dy kineastë të vlerësuar si vitet e para, 
por, për dhjetëra. Është vërtet gjë e bukur kur shikon si filmi shqiptar kon-
solidon çdo ditë arritjet e tij. Nesër me siguri ai do të njohë arritje edhe më të 
mëdha. Pse jo, edhe vlerësime më të mëdha.

PUNË  
TË MBARË, 
SHOKË

E martë, 30 qershor 1970 
Dje, pa gdhirë mirë dita, nisëm xhirimet për filmin dokumentar “Punë të 

mbarë, shokë”.
          Ishte herët, shumë herët kur Todo Mançua, kryeinxhinieri i minierës 

së Bulqizës të cilin e takuam në shoqërinë e minatorit Aqif Pasha, pasi na dha 
kafen e mëngjesit mua e operatorit Dhimitër Lala, na futi në gazin e tij dhe na 
afroi deri tek hyrja e galerisë. 

-  “Këtu mund të shikoni e të sqaroheni për çdo gjë që ju intereson. Më 
pas, po qe nevoja takohemi përsëri. Shoqërues do keni Azbiun, minator nga 
më të zotët”, - përfundoi ai dhe bëri me dorë në drejtim të një burri rreth të 
pesëdhjetave e me trup të ngjeshur që u afrua sakaq pranë nesh dhe u prezan-
tua duke na dhënë dorën.

Veshëm rrobat e minatorit, pastaj, ai përpara e ne pas tij, u nisëm. Hymë 
në ashensor dhe zbritëm në galeri. Azbiu, me arkën e aparatit të xhirimit mbi 
supe, ecte me hap aq të shpejtë nëpër galeri pa pyetur për ujërat që rridh-
nin shkëmbinjve ku punohej për nxjerrjen e kromit, sa thamë po na e merr 
shpirtin pa filluar ende mirë nga puna. E shikonim dhe çuditeshim. Një luan 
i vërtetë.

Me këto përshtypje, përfunduam së filmuari çfarë kishim planifikuar dhe 
dolëm nga galeria. 

Azbiu na dha dorën e na porositi që në mbrëmje të shkonim në shtëpinë 
e tij për të pirë së bashku nga një gotë raki.

Ashtu bëmë. Në të ngrysur, me operatorin Dhimitër Lala, blemë diçka 
për kalamajtë e tij dhe trokitëm në derën e shtëpisë. Pas pak u hap dera. Po 
ç’të shihnim?! Azbiu, shoqëruesi ynë i galerisë, i ulur në minderin e kuzhinës, 
po mbërthente rripat e njërës këmbë që e kishte prej druri. Nuk po u besonim 
syve. Ishte ky njeriu me të cilin kishim qenë gjithë ditën e që ia kishim vënë 
emrin luani i minierës? 

- “Mos u çuditni, unë jam, - tha Azbiu duke buzëqeshur kur pa që ne 
shtangëm nga habia. - Nuk desha të më gjenit kështu, po nejse. E kam këtë 
“peshqesh” nga një shkëmb që më zuri gjatë punës në galeri. Po ai nuk e dinte 
se edhe të dyja këmbët sikur të m’i kishte këputur, unë prej minierës nuk ki-
sha për t’u ndarë kurrë”.

Një orë më vonë, duke shkuar drejt hotelit, i thashë Dhimitrit se, kjo ishte 
më shumë se një legjendë!

E hënë, 24 gusht 1970 
Sot, përfunduam xhirimet për filmin dokumentar “Punë të mbarë, shokë” 

me episodin “familja Nurja”, familjen shkodrane që e takuam... Enverin - me-
kanik në uzinën e telit në Shkodër... Sytkiun - mekanik në uzinën e fibrës 
në Shkodër... Shuaipin - inxhinier në uzinën e aviacionit në Qytetin Stalin... 
Xhemalin - inxhinier në kantierin e flotës luftarake detare në Vlorë... Hilmiun 

- këpucarin e dikurshëm në zyrën e Kryetarit të Komitetit Ekzekutiv të Shko-
drës, emëruar jo shumë kohë më parë. 

Një familje e madhe që të fut në mendime dhe, të rrit respektin për 
njerëzit e punës.

Deri më sot, për dy muaj me radhë xhiruam në Bulqizë, Burrel, Durrës, 
Tiranë, Korçë, Fier, Vlorë, Berat, Krujë, Rubik, Kukës, Kurbnesh, Sarandë, 
Shkodër, Librazhd, duke mbajtur çdo çast parasysh frazën e parë të skenarit 
që, në fillim e titulluam “Mirëmëngjes, Shqipëri”. 

“Atdheu ngrihet herët në mëngjes dhe fillon një ditë e re”.
Nga ajo ditë, “mirëmëngjes”, na tha minatori Aqif Pasha në Bulqizë, 

trenisti Sotir Gjergji në Durrës, elektrovozisti Nikoll Topallaj në Kurbnesh, 
mekaniku Nikolla Naçi në Sarandë, shoferi Met Delvina në Durrës, fonderisti 
Baki Baholli në Tiranë, inxhinierja Marjanthi Lakra në Berat dhe mekaniku 
Pjetër Gjoni në Laç.

Nga ajo ditë, “Punë të mbarë, shokë!”, u thamë të gjithë atyre që takuam 
ende pa zbardhur dita mbi trena, autokombajna, makina, autobusë, centaurë, 
avionë, anije, vinça, traktorë, dekovilë dhe pranë tornove, furrnaltave, pa-
cientëve, makinerive, librave, dhenve dhe digave.

Këtë do të shohin spektatorët në filmin dokumentar “Punë të mbarë, 
shokë”, një tregim për njerëzit e punës.

E mërkurë, 9 shtator 1970 
Me kërkesën e Komitetit Shqiptar të Marrëdhënieve Kulturore e Miqë-

sore me Botën e Jashtme, sot takova në hotel “Dajti” gazetarin francez Robert 
Eskarpit i cili ka ardhur në vendin tonë për të realizuar një film dokumentar 
mbi Shqipërinë. 

Për  një orë, biseda me këtë emër mjaft të njohur të gazetës më të madhe 
e më të rëndësishme franceze “Lë Mond”, u vërtit në tema të përgjithshme 
deri sa andej nga fundi ndaloi tek qëllimi për të cilin u takuam. Eskarpiti më 
tha se, filmi do të xhirohet mbi bazën e skenarit që ai ka shkruar e titulluar 
“Sfida shqiptare” dhe do të jetë një tregim mbi Shqipërinë, vendin që njihet 
shumë pak në botë e që meriton të njihet më shumë. 

Në fakt, me skenarin jam njohur pasi ai ia ka dërguar kohë më parë 
Kinostudios për miratim. Për më shumë të shohim kur do të vijë grupi i tele-
vizionit zviceran, i cili ka marrë përsipër realizimin e tij.

Tani për tani di atë që më shkruante më 7 qershor 1970 regjisori Pjer 
Demont në një letër kortezie. Për shkak se kishte mësuar që unë dhe gazetari 
Sofokli Afezolli do shoqëronim grupin e Televizionit Zviceran, ai e mbyllte 
letrën me besimin e plotë se, projekti ynë i filmit do të realizohet dhe kështu 
do kemi mundësi të bisedojmë gjallërisht sy më sy për gjithë problemet e 
profesionit tonë. 

Po ashtu di se, më 1 korrik 1970 Televizioni Zviceran ka dërguar planin e 
realizimit të dokumentarit mbi Shqipërinë, ku ata na venë në dijeni se xhiri-
met do të realizohen në datat 15 deri 26 shtator 1970 mbi bazën e skenarit që 
mund të diskutohet e thellohet gjatë punës në Shqipëri dhe, në rast nevoje pse 
jo edhe të ndryshohet. Pastaj, kërkojnë të xhirojnë në disa qytete e fshatra, si 
dhe të intervistojnë disa personalitete nga fusha të ndryshme. Madje të real-
izojnë një intervistë edhe me zotin Enver Hoxha. Ndërkohë që, deri sa të vinë 
ata, një operator shqiptar të xhirojë paraprakisht turistë gjatë muajit gusht 
në Shqipëri, festa folklorike që nuk zhvillohen gjatë shtatorit, pamje nga jeta 

Shënime

politike, përvjetorë dhe inaugurime me pjesëmarrjen e anëtarëve të qeverisë. 
Së fundi, di që Aleksandër Byrzhe, në emër të Televizionit Zviceran, më 

1 shtator 1970 në letrën e tij dërguar drejtorit të Kinostudios, ndër të tjera i 
shkruan... “Duam të realizojmë një film i cili do të jetë padyshim i ri dhe in-
teresant për Shqipërinë”.

Nesër, në pritje të grupit të xhirimit, bashkë me Sofon do të shkojmë me 
Eskarpitin për disa ditë në Vlorë, Durrës, Berat, Korçë, Pogradec dhe Elbasan. 

E martë, 15 shtator 1970 
E ndërpremë turin dhe u kthyem në Tiranë pasi dje mbërriti grupi i Tele-

vizionit Zviceran - regjisori Pjer Demont, gazetari Gi Akerman dhe një opera-
tor figure e një operator zëri. 

Gjatë këtyre ditëve nëpër Shqipëri, Eskarpiti tregoi interes thuajse për 
çdo gjë duke dëshmuar se i përket racës së gazetarëve që janë njerëzit më ku-
riozë në botë. Pyeste, mbante shënime, diskutonte. I shoqëruar vazhdimisht 
nga gruaja e tij, megjithëse në moshë, ai nuk përtonte të ecte në këmbë dhe 
rrugë e pa rrugë, për të parë nga afër gjithshka i interesonte. 

Ajo që më bëri përshtypje më shumë tek ai, ishte kultura e gjerë e këtij 
njeriu, që, me sa dukej, ishte mjaft i rëndësishëm për gazetën që përfaqësonte.

Në mbrëmje takuam grupin e xhirimit. M’u dukën njerëz të ftohtë dhe të 
mbyllur. Gjatë darkës që hëngrëm së bashku, biseda u përqendrua vetëm tek 
çfarë kërkonin ata nga ana jonë. 

E hënë, 28 shtator 1970 
Sot, Eskarpiti dhe zviceranët u larguan nga Shqipëria. 
Gjatë këtyre dhjetë ditëve xhiruan... qytetin e Tiranës, vullnetarët në hek-

urudhën Elbasan-Përrenjas, fabrikën e çimentos në Vlorë, pazarin e Krujës, 
skulptorët K. Rama, Sh. Hadëri dhe M. Dhrami në studion e tyre, fshatarët që 
shkruanin parulla në faqe mali për votimet, parulla të ndryshme nëpër rrugët 
e Elbasanit, momente nga ndeshja e futbollit 17 Nëntori i Tiranës - Ajaks i 
Amsterdamit, votimet në Petrelë, kombinatin “Mao Ce Dun” në Berat, puset 
vajgurore në Patos, kalanë e Ali Pashës në Tepelenë, qytetin e Gjirokastrës, 
amfiteatrin e Butrintit, pemëtoret në Lukovë, nxënësit e shkollës së mesme 
gjatë stërvitjes ushtarake në Sarandë, grupin folklorik të Borshit, tarracat e 
bregdetit, nxënësit gjatë mësimit në shkollën “Kosova”, ekspozitën kineze në 
Tiranë, studentët në auditorë, fonderinë e uzinës “Traktori”... intervistuan 
prof. Dhimitër Shuteriqin për probleme të letërsisë, studentë në konvikt për 
probleme të shkollës, Sekretaren e Parë të Rinisë Lumturi Rexha për aksionet 
e rinisë, prof. Aleks Budën për historinë e Shqipërisë dhe marrëdhëniet me 
Kinën, punëtore të kombinatit “Mao Ce Dun” në Berat, Kryetarin e Komitetit 
Shqiptar për Marrëdhënie Kulturore dhe Miqësore me Botën e Jashtme Misto 
Treska për probleme politike dhe shoqërore; Ministrin e Arsimit Thoma De-

liana për probleme të shkollës dhe gazetarin Sofokli Afezolli për përmbajtjen 
e shtypit… intervistuan Eskarpitin në Tiranë për hyrjen e filmit, në kalanë e 
Krujës mbi figurën e Skënderbeut dhe historinë e Shqipërisë, në kalanë e Te-
pelenës për Ali Pashën, në Butrint mbi amfiteatrin dhe kulturën shqiptare… 
Xhiruan rreth 5000 metra për një film vetëm 45 minuta. Shumë po të kesh 
parasysh minutazhin. Pa frikë them se zviceranët kanë material për dy filma. 
Por, kjo është puna e tyre. 

Ajo që na lodhi më shumë mua dhe Sofon gjatë këtyre ditëve, nuk ishte 
ritmi i lartë i punës se sa tendenca e tyre për të xhiruar, jo sipas planit e mar-
rëveshjes, por, njerëz të lodhur, fëmijë me rrobe të grisura, gra të ngarkuara, 
rrugë me gropa, shtëpi të rrënuara, makina të vjetra, karroca të shkatërruara, 
tregje të pistë. Unë dhe Sofo e dimë se ç’kemi hequr. 

Të punoje në mënyrë miqësore me këtë grup xhirimi nuk ishte e lehtë. 
Disa herë tentuam të merreshim vesh si kolegë, pastaj t’i ndalonim të xhiro-
nin jashtë skenarit të paraqitur e aprovuar zyrtarisht, deri sa, një natë në Be-
rat duke ngrënë darkë, regjisori Pjer Demont kur u hap kjo temë, si asnjëherë 
tjetër, më tha shumë miqësisht: 

“Koleg, unë ju kuptoj juve, por edhe ju duhet të më kuptoni mua. Ashtu 
si ju, edhe unë kam një drejtor i cili para se të nisesha për në Tiranë më dha 
disa porosi që mua më duhet t’i mbaj detyrimisht parasysh”.

Hajde, merru vesh ti po munde me të! 
Ndryshe nga regjisori dhe gazetari të cilët ishin përgjithësisht indiferentë, 

Eskarpiti ishte dashamirës dhe realist. Ai e njihte mirë Shqipërinë, pasi kishte 
ardhur disa herë nga viti 1966 kur kishte udhëtuar për herë të parë. Eskarpiti 
u tregua po aq dashamirës e realist sa në biseda, edhe gjatë intervistimeve me 
kamera dhe nuk ra preh e pyetjeve tendencioze të gazetarit zviceran. Kupto-
het, kjo falë eksperiencës së tij gazetareske. Ata nuk debatuan asnjëherë mes 
tyre, pavarësisht ngërçit, që ekzistonte e ndihej qartazi mes dëshirës së mirë 
të Eskarpitit dhe tendencës së gazetarit zviceran.

Sidoqoftë, shpëtova pa u çmendur!
Tani të presim të shohim se ç’porosi i ka dhënë drejtori kolegut zviceran.

E diel, 21 mars 1971 
Dje, bashkë me regjisorin Viktor Gjika dhe aktorët Edi Luarasi e Sandër 

Prosi, u nisëm për të marrë pjesë në javën e filmit shqiptar që do të zhvillohet 
në Prishtinë nga 22 deri më 27 mars 1971.

Rreth orës 15.00, lamë Qafë Thanën dhe pasi kaluam nëpër Strugë, Ohër, 
Manastir, Shkup dhe Titovelec, në mesnatë mbërritëm në Prishtinë. 

 Në hollin e hotel “Bozhur”, drejtori i “Kosova Film” Abdurrahman Shala, 
aktori Faruk Begolli, piktori Myslym Mulliqi, këngëtarja Nexhmije Pagaru-
sha dhe gazetarët Vehap Shita e Nihat Islami, kishin më shumë se dy orë që 
po na prisnin. Ndiheshim të lodhur nga rruga, por, mikpritja dhe biseda me 
miqtë kosovarë për javën e filmit, filmat shqiptarë, bashkëpunimin në të ar-
dhmen (aktualisht ata nuk kanë ende një studio prodhimi filmi), bënë të mos 
i ndjenim orët që iknin pa u ndjerë. Në ora 3 të mëngjesit, me lejen e pritësve 
shkuam të shlodheshim. Por, s’qe e thënë. 

Shoqëruesit na zgjuan sot në mëngjes si lugati, pa vajtur ora 7. Sipas 
tyre, në ora 9 duhet të dilnim dhe shëtisnim nëpër rrugët e Prishtinës për të 
na fotografuar e filmuar korrespondentët e shtypit dhe televizionit kosovar. 
Ashtu bëmë. Për disa minuta, të shoqëruar nga kamerat televizive, aparatet 
fotografike dhe sytë e kureshtarëve, shëtitëm duke biseduar e qeshur njëri me 
tjetrin. 

Pas afro një ore u nisëm për Prizren.
Rrugës, gazetari Vehap Shita duke na treguar për jetën dhe punën në 

Kosovë, kur erdhi fjala tek bashkëjetesa me serbët, na tha: 
- “U bë disa kohë, që këtu kemi ndarë gjithçka mes nesh. Nga pozicionet 

në nivele të ndryshme në dikastere, institucione, shkolla, ndërmarrje e fab-
rika deri tek trotuaret e rrugëve”. 

- “Si, d.m.th...?” - e pyeti Sandri.
- “Po, po! - ndërhyri Vehapi duke e kuptuar pyetjen e Sandrit dhe vazh-

doi:  Edhe ju, në trotuarin e shqiptarëve shëtitët sot!” 

Shënime

Pastaj shfletova gazetën “Rilindja” të ditës së sotme ku Vehap Shita kishte 
botuar një shkrim prezantues për filmin shqiptar. Shkrimi ishte mjaft i mirë.

Vizita në Prizren nuk zgjati shumë. Shkuam vetëm në shtëpinë ku është 
krijuar Lidhja Shqiptare e Prizrenit, shëtitëm pak në qendër të qytetit, kalu-
am nëpër çarshi, hëngrëm drekë dhe u nisëm për në Prishtinë.

Pasdreke u pritëm nga drejtuesit e “Kosova Film” dhe pas tyre nga dre-
jtuesit e gazetës “Rilindja”. Duke marrë parasysh se ky është takimi i parë i 
tyre me kinemanë shqiptare, interesimi ishte mjaft i madh. 

Sonte gjatë darkës mësuam se, meqenëse biletat e të gjitha shfaqjeve të 
filmave janë shitur plotësisht, organizatorët kanë vendosur të organizojnë 
edhe dy shfaqe të tjera në ditë, respektivisht në ora 14 dhe 16. 

Atmosfera miqësore ndihet kudo, tek të njohur e të panjohur.

E martë, 23 mars 1971 
Mbrëmë, në ora 20.00, u hap java e filmit shqiptar në Prishtinë në sallën 

e madhe të kinema “Rinia”. Përpara shfaqjes së filmit dokumentar “Vallëzimi 
i shqipeve” dhe filmit artistik “Ngadhënjim mbi vdekjen”, delegacioni i filmit 
shqiptar u ngjit në skenë dhe u prezantua para 700 spektatorëve të ulur dhe 
afro 200 të tjerëve, që rrinin më këmbë. Një entuziazëm dhe emocion i paparë 
tek të gjithë. I pari përshëndeti drejtori i “Kosova Film” Abdurrahman Shala 
i cili falënderoi delegacionin e filmit shqiptar për pjesëmarrjen dhe e deklaroi 
të hapur javën e filmit shqiptar në Prishtinë.

Pas tij, në emër të delegacionit të filmit shqiptar, unë falënderova organi-
zatorët e aktivitetit dhe shpreha gëzimin që ndodheshim midis motrave dhe 
vëllezërve tanë të Kosovës. Në çdo rast tjetër, do të më mjaftonin 5 minuta 
për ta lexuar fjalën time përshëndetëse, ndërkohë që në këtë rast, për ta për-
funduar atë m’u deshën afro 25-30 minuta, aq të shumta ishin duartrokitjet 
dhe ovacionet e spektatorëve. Mund të them se, atmosfera e krijuar e kaloi 
çdo parashikim tonin dhe po të mos fikeshin dritat, vështirë se do mund të 
pushonin duartrokitjet.

Në sallë u vendos heshtja e plotë. Njerëzit prisnin me padurim fillimin e 
filmit.

Ditët në vazhdim do të shfaqen filmat dokumentarë “Vangjush Mio”, 
“Migjeni”, Tingujt dhe fëmijët”, “Aleksandër Moisiu” dhe “Heshtja që flet”, 
si dhe filmat artistikë “I teti në Bronz”, “Komisari i dritës”, “Plagë të vjetra”, 
“Debatiku” dhe “Njësiti gueril”.

Darka e organizuar nga “Kosova Film”, siç mund të merret me mend, 
vazhdoi gjatë pasi nuk reshtnin dollitë për miqësinë, bashkëpunimin, delega-
cionin nga Shqipëria, miqtë tanë të përbashkët.

E diel, 28 mars 1971 
Mbrëmë përfundoi java e filmit shqiptar në Prishtinë me shfaqen e doku-

mentarit “Aleksandër Moisiu” dhe filmit artistik “Njësiti gueril”.
Pas shfaqjes së filmit, u ngjitëm edhe një herë në skenë për t’u përshën-

detur e ndarë me spektatorët kosovarë. Ashtu si drejtori i “Kosova Film” Ab-
durrahman Shala, edhe unë, në emër të delegacionit të filmit shqiptar, prem-
tuam se ky aktivitet s’do të ishte i fundit dhe shumë shpejt do të takoheshim 
përsëri.

Duke mbyllur shënimet për javën e filmit shqiptar në Prishtinë, nuk 
mund të mos evidentoj se, pritja e të gjithë filmave shqiptarë, nga dita e parë 
deri ditën e fundit, ishte shumë mbresëlënëse. Jo rrallë, ne arritëm e pamë 
me sytë tanë duke dalë nga salla e kinemasë dhjetëra kosovarë të përlotur, të 
cilët, rihynin mes njerëzve me shpresë se do mund të gjenin ndonjë biletë për 
ta parë sërish filmin. Dhe, në këtë mjedis prekës, kuptohet, aktorët Edi Luar-
asi dhe Sandër Prosi ishin më të kërkuarit, më të preferuarit, më të dashurit.

Sa për zyrtarët, ata i qëndruan larg aktivitetit. Nuk u dukën as në sallën e 
kinemasë siç kishin premtuar, as u pritëm zyrtarisht nga autoritetet e kulturës 
së Kuvendit të Prishtinës dhe Kosovës, siç ishte lajmëruar. Ndoshta ndërruan 
mendje pasi u informuan për entuziazmin e njerëzve në sallën e kinemasë që 
nuk përmbaheshin dhe thërrisnin e duartrokisnin gjatë shfaqjes së filmave. 

Për ne që ishim prezent në sallë, situata ishte delikate, po të kemi para-
sysh marrëdhëniet mes Shqipërisë dhe Jugosllavisë. Nuk vonoi dhe, ditën e 
dytë të aktivitetit në Prishtinë mbërriti me urgjencë nga Beogradi përfaqë-
suesi i Ambasadës Shqiptare, i cili na porositi të mos qëndrojmë në sallë gjatë 
shfaqjes së filmave për të mos rënë preh e provokimeve apo na akuzuar ne si 
organizatorë të manifestimeve spontane. Kishte të drejtë. A mund të përmba-
heshin kosovarët, kur shihnin në ekran Ndrekë Lucën në fund të filmit “Plagë 
të vjetra” me bustin e Enver Hoxhës në dorë? Apo kur dëgjonin thirrjet për 
komandantin në fillim të filmit “Komisari i dritës”? As që mund të mendohet. 

Sot paradreken e kemi të lirë, ndërsa në mbrëmje do të marrim pjesë në 
darkën e pranverës. Kjo është darka e fundit pas atyre në Prishtinë, Prizren, 
Pejë dhe Gjakovë, rrethuar nga mikpritja dhe dashuria kosovare. 

Nesër, që në mëngjes do të nisemi për në Shqipëri.

E hënë, 29 mars 1971
Mbrëmë, darka e pranverës shkoi si jo më mirë. Aq më tepër, që “Miss 

Kosova” u zgjodh një shqiptare dhe jo një serbe. 
Në këtë atmosferë festive ku të gjithë gëzonin, pinin e këndonin, më bëri 

përshtypje një djalë i ri, ulur thuajse përballë meje. Dukej i ndrojtur dhe thua-
jse nuk fliste fare. Në një moment e pyeta cili ishte dhe pse nuk fliste. Ai u 
prezantua. Shari Hoxha, gazetar i “Zëri i Rinisë”. Pastaj heshti.

Abdurrahman Shala që ishte pranë meje, në një moment më tha me zë të 
ulët që Sharri ishte djali i Fadil Hoxhës.

Më vonë, duke parë se prezenca e tij neve nuk na shqetësonte, filloi të 

flasë. E nisi me vlerat e filmave tanë që kishte parë, foli për çka kishte dëgjuar 
për lëvizjen e madhe artistike dhe kulturore në Shqipëri dhe mbërriti tek ajo 
që e shqetësonte, ose më mirë, tek ajo për të cilën kishte ardhur.

-“Ju shqiptarët, - tha, - nuk e doni babën tim”. 
- “Ku e di ti?” - i thashë.
Sharri nuk u përgjigj. Pastaj, kur unë i fola për një artikull të gazetës “Zëri 

i Popullit”, ku përmendej emri i të atit dhe ku mbështetej përpjekja e Fadil 
Hoxhës lidhur me të drejtat e Kosovës, u çel në fytyrë.

Nga ai moment, Sharri u bë pjesë e tavolinës. Filloi të fliste dhe të pinte. 
Mbi të gjitha, i ndihej kënaqësia në fytyrë.

Dhe, me që është rasti, po shkruaj dy fjalë edhe për Fadil Hoxhën.
  Në funksionin e kryetarit të komisionit shtetëror për vizionimin e ve-

prave të artit që hynë në territorin e Jugosllavisë, Fadil Hoxha, një nga figurat 
qendrore dhe më të rëndësishme të partisë dhe shtetit jugosllav, luajti një rol 
të madh apo vendimtar sa i takon shfaqjes së filmave shqiptarë në Prishtinë. 
Falë tij, filmat tanë hynë në territorin e Jugosllavisë pa u çensuruar dhe u 
shfaqën pa i prekur. Madje, edhe pa titra serbokroatisht, çka bëri që në sal-
lën e kinemasë të mos kishte asnjë serb gjatë këtyre ditëve pasi ata nuk dinin 
shqip. Ndërkohë, me fillimin e javës së filmit shqiptar, ai kishte premtuar të 
vinte të na takonte në kombinatin energjitiko-kimik “Kosova” në Obeliç dhe 
të shihte bashkë me ne filmin “I teti në Bronz”. Po, në vend të tij erdhi lajmi... 
“shoku Hoxha ju kërkon ndjesë pasi i ka dalë një mbledhje urgjente dhe nuk 
vjen dot”. Jam i sigurt se takimi me këtë njeri të njohur këtej e andej kufirit, 
për të cilin është folur shumë dhe kam dëgjuar shumë, do ishte interesant. 
Por, nuk qe e thënë.

Sidoqoftë, nga bisedat me miqtë kosovarë, Azem Shkreli - Drejtor i Teat-
rit Krahinor të Prishtinës, Myslym Mulliqi - piktor nga më njohurit, Mark 
Krasniqi - Kryetar i Lidhjes së Shkrimtarëve dhe Rexhep Zogaj - Kryeredaktor 
i Gazetës “Rilindja”, kuptova se Fadil Hoxha me autoritetin e tij ka ndikuar 
jo pak, që edhe shtypi e media në Kosovë t’i kushtonin vëmendje të madhe 
javës së filmit shqiptar. Kështu, gazeta “Rilindja” botoi çdo ditë artikuj mjaft 
vlerësues për filmat tanë, shkruar kryesisht nga gazetari Vehap Shita, ndërsa 
emisioni kulturor “Shkëndija” i programit në gjuhën shqipe në TV e Beogra-
dit, përgatitur nga Nihat Islami dhe Ekrem Kryeziu, iu kushtua tërësisht javës 
së filmit shqiptar. Të njëjtin interesim treguan edhe gazetarët e edicioneve 
informative gjatë këtyre ditëve, jo vetëm për shfaqet e filmave, por edhe për 
vizitat dhe takimet e delegacionit shqiptar të filmit me aktorët e teatrit dhe 
filmit kosovar, shkrimtarët, artistët figurativë, gazetarët dhe studentët e artit 
dramatik të Prishtinës. 

Kishim vendosur të niseshim herët në mëngjes nga Prishtina për të mbër-
ritur me ditë në Tiranë, por... Ndarja me miqtë e kolegët kosovarë zgjati më 
shumë se e patëm parashikuar.

E martë, 30 mars 1971
Dje u kthyem në Shqipëri. 
Në kthim ndoqëm të njëjtën rrugë, që përshkuam një javë më parë kur 

shkuam në Prishtinë. Titovelec, Shkup, Manastir, Ohër, Strugë, Qafë Tha-
në. Këtu policia dhe dogana jugosllave, çuditërisht, kur ne prisnim që ato të 
bënin formalitetet, na ftuan në ambientet e pritjes, na qerasën me konjak 
dhe na folën mjaft mirë për javën e filmit shqiptar, jehonën e të cilës e kishin 
ndjekur përmes televizionit jugosllav. I falënderuam dhe në një moment kur 
ju kërkuam të mbaronim punë me formalitetet pasi nxitonim të mbërrinim 
në Tiranë, ata, me shumë mirësjellje na thanë se, mund të rrinim sa të dëshi-
ronim dhe të iknim kur të donim. Keni qenë miq në Jugosllavi, ndaj ne nuk 
kemi çfarë veprime të bëjmë. Nisur nga sa kishim dëgjuar, sjellja e tyre na 
bëri shumë përshtypje. 

Sakaq, në pikën tonë kufitare dhe doganore, fare pranë dhe përkarshi 
asaj që sapo lamë, përfaqësuesit tanë, pa zbritur mirë nga makina, na morën 
pasaportat dhe na kërkuan të mbushim formularët e deklarimit. Pastaj, po aty 
në rrugë, të hapnim valixhet e çantat. Ju kërkova të zbatojnë ligjet e rregullat, 
vetëm mundësisht jo në sy të jugosllavëve se ata na pritën e përcollën me 
mirësjellje. Kërkesa ime duket u konsiderua e tepërt sepse pas kësaj filluan 
kontrollin dhe, meqenëse nuk gjetën gjë të kundërligjshme, u morën me disa 
gazeta “Rilindja”, që kishim me vete. Me përpjekje të mëdha, pas minutash 
të tëra diskutimi, u detyruam të grisim gazetat e të marrim vetëm faqet, që 
kishin shkruar për javën e filmit shqiptar. Gjysma e së keqes. Faqet e tjera 
mbetën aty në rrugë si dëshmi e mungesës së kulturës në shërbim.

Rrugës deri në Tiranë, më shumë se për javën e filmit shqiptar në Prishti-
në qeshëm me ngjarjen që lamë pas në Qafë Thanë. Ç’të bënim tjetër?

E martë, 15 qershor 1971 
Drejtori i Kinostudios Vaskë Aristidhi më komunikoi sot transferi-

min në Televizionin Shqiptar me porosi nga KQ i PPSH. Bashkë me mua, 
edhe regjisorit Kristaq Dhamo, operatorit Dhimitër Lala dhe formuluesit të 
muzikës Ismail Balla. Po ashtu, me porosi nga KQ i PPSH, kolegët Ilo Pando 
e Jani Nano, u transferuan në Sektorin Ushtarak të Filmit. 

“Është menduar të forcohen këto institucione të reja me kuadro me për-
vojë” - na tha Vaska. 

Mbeta i befasuar. Ç’të bëja? Ishte e kotë të kundërshtoja kur çdo gjë ishte 
bërë fakt. 

Nesër do të më duhet të paraqitem në RTSH. Ky është një institucion i ri 
e me të ardhme të madhe, por, për të rinjtë. Jo për mua. 

A do të përshtatem dot unë me të rinjtë që punojnë atje e, mbi të gjitha, 
çfarë do të bëj atje? Hapësira për filmin dokumentar, ç’është e vërteta, atje 
ka shumë, por jo për regjisorë të moshës sime. Televizioni do njerëz të rinj e 
energjikë. Kështu që, në këtë moment e shoh veten më shumë në funksion të 
organizimit të punës dhe dhënies së eksperiencës tek regjisorët e rinj, se sa të 
realizimit nga vetë unë. Megjithatë, të shohim.

Duke i mbyllur shënimet për sot, më duhet të pranoj që ndihem i keqa-
rdhur. Nuk e pata menduar kurrë se një ditë do të vinte momenti që do nda-
hesha nga Kinostudio dhe kolegët me të cilët nisëm rrugën së bashku njëzetë 
vjet më parë.

E hënë, 13 shtator 1971
Ashtu siç e pata parashikuar, ende nuk po përshtatem dot në Televizion. 

Siç kam shkruar dhe më parë, iinstitucion i ri, njerëz të rinj. Vërtetë si kam 
mbushur të 50-tat dhe ndihem mirë fizikisht e mendërisht për të punuar me 
të njëjtin pasion e përkushtim si në Kinostudio, po, këtu vetja më duket ndry-
she. Pothuaj, në çdo aspekt. 

Shënime

Prej kohësh po përpiqem mos skicoj në kokë diçka, që të më mbajë në një 
hap me të rinjtë, por, deri më tani, asgjë. Hy e dal. Vetëm kaq. 

E premte, 15 tetor 1971
Sot më thirri në zyrë Thanas Nano, Drejtori Përgjithshëm i RTSH. Është 

e disata herë që takohemi dhe bisedojmë gjatë këtyre muajve për punën në 
Televizion. Më shumë do të thosha, si të njohur të vjetër se sa drejtori me 
regjisorin. Dhe, më mirë kështu se, puna gjithnjë në drejtim në sektorë të 
shtypit e ka përcaktuar në opinion njeri - i zgjuar, i rëndë, i vështirë, cinik. 
Edhe sot, tema e bisedës ishte puna në Televizion derisa, në një moment më 
pyeti: 

“Çfarë mendon të bësh?... Më thuaj dhe do të ndihmoj ta realizosh si do 
ti e si di ti”. 

“Unë dua të iki në Kinostudio, - i thashë. - Televizioni nuk është për mua. 
Ai është 

për të rinjtë. Dhe, ndoshta është më mirë për të dyja palët”. 
Ai buzëqeshi si rrallë herë dhe më ndërpreu. 
“Domethënë mua do të më lësh vetëm mes të rinjve?” 
Nuk arrita t’i përgjigjem pasi Thanasi u ngrit nga karrigia e më dha dorën. 

Biseda kish mbaruar.  
“Shko njëherë në Gjermani e Çekosllovaki dhe na bli ca filma të mirë, 

pastaj, këtu jemi. Flasim prapë!” - më tha krejt pa pritur kur po bëhesha gati 
të dilja nga zyra e tij. 

E hënë, 25 tetor 1971 
Sot, bashkë me redaktorin Kliton Gilani u nisëm dhe mbërritëm në Ber-

lin për të kontaktuar me përfaqësuesit e DEFA dhe Televizionit Gjermano 
Lindor për blerje filmash. Përfaqësuesit e Film Export-Import na pritën në 
aeroport shumë miqësisht, na kaluan pa formalitete dhe na vendosën në hotel 
“Adlon”, në qendër të Berlinit.

Është natë dhe nuk shohim gjë po, duhet të jetë kuriozitet i madh Berlini 
i ndarë.

Ajo që na befasoi më shumë në këtë kontakt të parë është fakti se gjerma-
nët janë kujdesur të na venë shoqërues dhe përkthyes gjatë ditëve të qëndrim-
it tonë në Berlin, dy albanalogë, Dr. Wilfried Fiedler dhe Dr. Oda Buchholz. 

E mërkurë, 27 tetor 1971
Sot pasdreke vendosëm të shëtisim më këmbë nëpër Berlin meqenëse 

koha është shumë e mirë dhe duam të shikojmë qytetin. 
Berlini na u duk madhështor. Njerëz seriozë. Fëmijë në rrugë nuk shikon. 

Dyqanet plot. Muri prej betoni (sikur të mos mjaftonte lartësia e madhe i 
kanë vënë edhe tela me gjemba sipër), që ndan Berlinin më dysh, duket i 

ftohtë dhe i frikshëm. Ndoshta për këtë arsye, askush nga gjermanët nuk e 
kthen kokën dhe nuk i afrohet. 

Hoteli ynë “Adlon” ,siç kam shkruar, ndoshta më i shtrenjti, është në 
zemër të Berlinit. Në krah të majtë, fare pranë, ndodhet Porta e Brandenbur-
gut, po aq hijerëndë sa në kronikat e kohës që kam parë (në Berlinin Lindor). 
Pas saj, thuajse në krah, ndodhet godina e Reishtagut, e njohur nga ne më 
shumë për historinë se arkitekturën (në Berlinin Perëndimor). Pas hotelit, jo 
shumë larg, ndodhet vend strehimi i Hitlerit (në Berlinin Lindor)! 

E premte, 29 tetor 1971
Sot na çuan në hotel “Berlin”, ku katin e 32 e kishte të prenotuar DEFA 

për miqtë dhe të ftuarit e saj. Një tjetër hotel i shtrenjtë ky, plot 72 marka nata 
për person. 

Pas “transferimit” shkuam në Potsdam. Vizituam qytetin, kështjellën ve-
rore dhe dimërore të Frederikut II, në të cilat madhështia e arti të mrekullo-
nin. 

E martë, 2 nëntor 1971 
Firmosëm marrëveshjen me DEFA. Asnjë problem po të kemi parasysh 

që gjermanët në bisedat zyrtare vunë përpara tezën “T’i shohim çështjet në 
radhë të parë jo si tregtarë, por si miq” dhe gati-gati ranë dakord me të gjitha 
propozimet tona.

Po sot, me kërkesën tonë u takuam edhe me përfaqësuesit e Export-
Importit të Televizionit Gjermano Lindor për të na mundësuar shikimin dhe 
blerjen e disa filmave serialë. Pranuan dhe filluam nga puna.

Në darkë, albanalogu Wilfried Fiedler na ftoi në shtëpi për një birrë. Për  
një orë biseduam të shpenguar dhe miqësisht për tema të ndryshme. Në fakt, 
biseda shkonte nga shkonte, kthehej tek albanologjia, ku ai ndihej më mirë. E 
në një nga këto kthime albanologjike, Fiedler na tregoi edhe për punën ende 
në proces për një fjalor gjermanisht-shqip, dosjen e të cilit u ngrit dhe e mori 
nga biblioteka e mbushur me libra ku dalloje dhe ata shqip, për të na i treguar. 
Pastaj, duke kthyer dosjen në vendin ku e mori, na tha një fakt mjaft inte-
resant. Prej dhjetë vitesh, ai dhe albanalogë të tjerë gjermanë s’kishin asnjë 
kontakt me kolegët shqiptarë dhe prej vitit 1966 nuk merrnin më asnjë nga 
botimet e Universitetit Shtetëror të Tiranës! Do ta bisedoj me Androkli Kos-
tallarin sapo të kthehem në Shqipëri. Ai duhet t’i njohë apo dëgjuar përmes 
të tjerëve. 

E premte, 5 nëntor 1971 
Sot nënshkruam marrëveshjen edhe me përfaqësuesit e Televizionit Gjer-

mano Lindor, i cili ka dy kanale, ndërkohë që ai Perëndimor ka tre kanale.
Marrëveshjen e nënshkruam pas vizitës në antenën televizive mbi 300 

metra e lartë, në sferën që rrotullohej në 360 e nga ku Berlini dukej fantastik.
Nesër në mëngjes do të nisemi për në Pragë. 

E diel, 7 nëntor 1971
Në Pragë mbërritëm dje, të shtunën, në ora 8 të mëngjesit. Edhe këtu na 

kaluan pa formalitete. Ndërsa për të akomoduar, kishin zgjedhur “Park Ho-
tel”, më të riun e më të mirin e qytetit. Por, pa hyrë mirë në të, shoqëruesja na 
tha se në ora 10 do të na priste drejtori për marrëdhëniet me jashtë në Tele-
vizionin Çekosllovak, megjithëse ishte e shtunë dhe ditë pushimi.

Takimi shkoi shumë mirë dhe drejtori u tregua shumë i përzemërt gjatë 
gjithë takimit. Ai premtoi që në fillim të na plotësonte çdo kërkesë që mund 
të kishim dhe se do të bënte gjithshka që misioni ynë të përfundonte me suk-
ses. Pastaj na tregoi se në Televizionin Çekosllovak punonin 15.000 njerëz në 
specialitete të ndryshme, si dhe na njohu me organizimin e funksionimin e tij.   

Në mbrëmje, pas darkës zyrtare, shëtitëm së bashku nëpër Pragë. Kam 
qenë edhe më parë këtu dy herë dhe e kam shuar kureshtjen, po, Praga është 
nga ata qytete që sa herë të vish aq më e bukur të duket. Para se të ndaheshim, 
drejtori për marrëdhëniet me jashtë në Televizionin Çekosllovak, na transm-
etoi ftesën e drejtorit të Televizionit të Bratislavës për të shkuar e parë nga 
afër televizionin Sllovak. E falënderuam po, nuk besoj se mund të shkojmë 
dot për arsye kohe. Nesër do të fillojmë të shohim filmat e përzgjedhur para-
prakisht nga ana e çekëve dhe në datë 12 nëntor sipas parashikimit, do duhet 
të firmosim marrëveshjen. 

E premte, 12 nëntor 1971
Pas ditësh të ngarkuara ku për orë të tëra në sallën e kinemasë pamë e 

përzgjodhëm filma (këtu puna ishte më e vështirë se në Berlin, pasi në Pragë 
vështirë të gjeje filma me kërkesat tona), sot firmosëm marrëveshjen me Tele-
vizionin Çekosllovak. Megjithatë, për një pjesë e lamë të vendosim në Tiranë 
pas propozimit të tyre, që të mos i blejmë po të paguajmë të drejtën e trans-
metimit. Mua më duket me interes. 

E hënë, 15 nëntor 1971 
Dje ditën e kaluam në Ambasadë. 
Në ora 16.45 u nisëm për në Budapest. Koha është shumë e mirë.
Sipas biletës, sot në ora 10.25 duhet të nisemi për në Tiranë.
 
E hënë, 20 dhjetor 1971
Më shumë se dy muaj më parë, shefi i redaksisë së kulturës, Fuat Bozgo, 

një nga themeluesit e Televizionit Shqiptar, më pati propozuar të bashkëpu-
nonim për realizimin e një cikli televiziv të titulluar “Fakte dhe dokumente të 
revolucionit socialist në Shqipëri”. Ideja m’u duk interesante ndaj dhe prano-

va. Mbi të gjitha, merrem me një gjë.
Sot që e dorëzuam në drejtori platformën, mendoj se ajo jo vetëm është 

interesante por është edhe brenda natyrës sime, pasi, deri më sot kam punuar 
jo pak filma dokumentarë mbi tema që më është dashur të shoh mijëra metra 
film në arkivin e Kinostudios dhe qindra fotografi në arkivin e ATSH.

Cikli parashikon 60 emisione, nga 25-35 minuta secili, dhe, të nisë ud-
hën e transmetimit, dy herë në muaj, në janar të vitit 1974. Për këtë i kemi 
kërkuar drejtorisë që, nga janari i vitit 1972, unë dhe redaktori Ylli Pepo të 
shkëputemi prej punëve të përditshme dhe të merremi me sigurimin e au-
torëve të skenarëve, njohjen e dokumenteve në Arkivin e Shtetit, kthimin e 
skenarëve letrarë në skenarë tekniko-regjisorialë. Vetëm pas kësaj faze, sipas 
parashikimit tonë, në janar të vitit 1973, grupi i xhirimit, ku operator do të 
jetë Dhimitër Lala, mund të fillojë nga puna dhe deri në fund të vitit të re-
alizojë dhjetë emisionet e para, të cilat të nisin transmetimin, siç thashë më 
lart, dy herë në muaj në janar të vitit 1974. E fundit, por jo nga rëndësia, duke 
marrë parasysh specifikën e emisioneve, kemi propozuar, që cikli të realizo-
het me film 35mm dhe të montohet në Kinostudio.    

Po ashtu, ndoshta në janar apo shkurt 1972 do të nis xhirimet me Dhi-
mitër Lalën për një dokumentar kushtuar Tiranës mbi skenarin e Ylli Pepos. 
Edhe këtë do ta realizoj me film 35mm dhe do ta montoj në Kinostudio.    

E premte, 25 shkurt 1972
U bënë disa ditë që Thanas Nano është larguar nga drejtimi i RTSH dhe 

në vend të tij është emëruar Todi Lubonja.
Kam përshtypjen se Todi do të ndihet më mirë se Thanasi në këtë insti-

tucion të mbushur me të rinj, pasi ka punuar shumë vite me rininë dhe di të 
komunikojë mjaft mirë me ta. Po, edhe me bashkëmoshatarët si puna ime. Ai 
është natyrë miqësore me njerëzit dhe në rastin tim, njihemi mirë njëri me 
tjetrin, më shumë për shkak të miqve të përbashkët.

E enjte, 20 prill 1972 
Gazeta “Zëri i Popullit” botoi sot një artikull të gjatë me titull “Finalja e 

një arbitrariteti që nuk u xhirua”, shkruar nga gazetari Spiro Dede. Ishte një 
artikull i ashpër, nga ata artikuj që të detyrojnë mos dish ku të futësh kokën 
pas botimit. Megjithëse personalisht nuk do doja kurrë të botohej një artikull 
i tillë për Kinostudion ku unë kam punuar, më duhet të pranoj se, ato çfarë 
shkruheshin në të ishin të vërteta.

Për më shumë se një javë, kolektivi debatoi me drejtorinë lidhur me 
problemet e punës dhe organizimit e drejtimit, në një mbledhje të gjatë e të 
tensionuar, duke vënë në qendër të kritikave veçanërisht drejtorin e Kinostu-
dios, Vaskë Aristidhi. 

Autoritarizmi i drejtorit, mospërfillja e mendimit krijues, politika perso-

nale e kuadrit, transferimi i kuadrove pa miratimin e instancave, ishin disa 
nga problemet për të cilat u diskutua më gjatë. Sa më sipër, pasi u morr vesh 
pse dhe si ishim larguar unë dhe kolegët Kristaq Dhamo, Ilo Pando, Jani 
Nano, Dhimitër Lala e Ismail Balla, një vit më parë, kolektivi kërkoi të shko-
nim për të diskutuar në mbledhje e të ktheheshim në Kinostudio pasi ishim 
larguar padrejtësisht dhe në kundërshtim të hapur me rregullat, vendimet e 
ligjet. 

Në këtë situatë, gjykova dhe vendosa të mos shkoja pasi nuk m’u duk 
e drejtë të merrja pjesë në çastet e fundit të atyre tridhjetedy orëve dhe kur 
kolektivi kishte propozuar largimin nga detyra të drejtorit të Kinostudios.

E hënë, 3 korrik 1972 
Pas një viti, sot, u riktheva në Kinostudio. Ndihesha i emocionuar kur 

kapërceva portën e madhe dhe hyra në hollin e saj. 
Kisha hyrë me dëshirë në këtë derë ditën e inaugurimit të Kinostudios më 

10 korrik 1952 ndaj dhe më erdhi keq kur më nxorën pa dëshirë prej saj më 
15 qershor 1971. 

Të shkuara, të harruara.

E hënë, 10 korrik 1972 
Sot është një ditë e shënuar në jetën e kinematografinë shqiptare. 
Plot njëzet vjet më parë, më 10 korrik 1952 u shfaq për herë të parë në 

ekran kinozhurnali nr. 1 “Nëpër vendin tonë”, prodhim i Kinostudios “Shq-
ipëria e re”, i pari në jetën e kinematografisë shqiptare, realizuar tërësisht nga 
krijues shqiptarë. 

Endri Keko, Xhanfise Çipi, Hamdi Ferhati, Sokrat Musha, Mandi Koçi, 
Jani Nano, Agim Fortuzi, Ibrahim Uruçi, Koço Tollko, Milto Vako, Petraq 
Lubonja, janë emrat e krijuesve, që gjenden në titrat e kinozhurnalit. Por, 
për realizimin e tij kanë kontribuar edhe mjaft të tjerë si asistent operatorët 
Mehmet Kallfa e Niko Theodhosi, montazhieret Bisen Behri e Angjelina Uli, 
disenjatorja Gjinovefa Heba, shefi i laboratorit Mihal Çarka, laborantët Shy-
qyri Metani, Lumturi Bakllava, Kosta Kavaja, Mehdi Kapidani e Liri Karabi-
na, teknikët e zërit Vangjel Leka, Besim Kukali, Lavdi Fortuzi e Xhavit Vathi, 
elektriçisti Ramadan Rushiti, shoferët Hamdi Kullojka e Rexhep Huma. 
Shpresoj të mos kem harruar ndonjë nga bashkëpunëtorët e ditës së parë. 
Nëse po, do të më vinte shumë keq e do t’i kërkoja ndjesë, pasi, secili prej tyre 
meriton respekt për kontributin që dha në vendosjen e gurit të parë, atij të 
themelit të kinematografisë shqiptare.   

Nga ajo ditë kanë kaluar dy dekada. Kutitë me kinokronikat tona të para 
që dikur qëndronin të vetmuara në raftet e zbrazëta të kinoarkivit, sot i rre-
thojnë mijëra kuti filmi që mbajnë etiketat Kinostudio “Shqipëria e Re”. Në to 
gjendet historia e Shqipërisë. Bashkë me të, edhe historia e kinematografisë 
shqiptare. Këtu çdo gjë të zgjon një kujtim më vete e të fut në mendime për 
atë punë të madhe që është dashur të bëhet për të kaluar nga kinokronika e 
parë tek kinozhurnali i parë, dhe, nga filmi i parë dokumentar tek filmi i parë 
artistik. Ishin vite kur ne dinim shumë pak gjëra nga profesioni i kineastit, por 
e dinim mirë se ne na kishte rënë barra të ngrinim kinematografinë shqiptare. 

Në këtë ditë feste, nuk e fsheh, ndjehem mirë sepse në njëzet vjet, me pu-
nën tonë të cilën e nisëm nga hiçi, bëmë që filmi dokumentar dhe artistik shq-
iptar të krijojnë individualitetin e tyre. Sot është rasti po ashtu të kujtoj, në 
këtë rrugë kemi ecur, pa u lodhur, pa u demoralizuar dhe pa u vetëkënaqur, të 
gjithë - krijues dhe bashkëpunëtorë të ekranit. Sot është rasti po ashtu të kuj-
toj, në këtë rrugë bashkë jemi rrëzuar e ngritur dhjetëra herë deri sa u rritëm, 
të gjithë - krijues dhe bashkëpunëtorë të ekranit. 

Përvoja e derisotme më thotë se, kur zemra e kineastit ka rrahur fort me 
zemrën e njerëzve, ai ka realizuar filma dokumentarë e artistikë që i kanë 
vënë spektatorët në mendime.

Sigurisht, ka dhe raste kur... Por, sot është ditë feste dhe si e tillë ajo 
meriton të festohet. Analizën për dobësitë dhe të metat, njëherë tjetër.

KREVATI I  
PERANDORIT

E martë, 5 dhjetor 1972 
Sot, bashkë me poetin Dritëro Agolli dorëzuam në redaksi skenarin “Kre-

vati i Perandorit”, mbi motivet e poezisë së tij me të njëjtin titull. 
Më pëlqeu jashtë mase kjo poezi, sa e lexova në dorëshkrim. Ia thashë 

Dritëroit mendimin tim për poezinë e, bashkë me të, dhe mendimin se tema 
dhe gjetja artistike e saj premtojnë të realizohet një film artistik shumë inte-
resant dhe i veçantë. Ai tundi kokën, qeshi, dhe, nuk tha as po as jo. Kjo “as 
po as jo” për mua që e njoh Dritëronë mirë, do të thoshte shumë. Vendosa 
të mos heq dorë dhe t’ia përsërisja sa herë të shiheshim. Kështu, për afro tre 
muaj, unë vazhdoja t’ia përsërisja dhe shpresoja se do ta bindja, ai vazhdonte 
të tundte kokën dhe qeshte. Pastaj, kur e pashë se varianti i zgjedhur nga unë 
nuk më dha rezultat, vendosa të “ngujohesha” edhe unë bashkë me të. Për më 
se dy javë, herë në shtëpinë time e herë në shtëpinë e tij, nuk iu ndamë njëri-
tjetrit deri sa e shkruam variantin e parë. 

Tani, shpresoj që ai të miratohet e të filloj sa më parë nga puna.

E martë, 15 maj 1973 
U bënë disa muaj që dialogoj me veten rreth filmit të ardhshëm. 
Fillimisht e pyes… Ke vendosur përfundimisht të xhirosh filmin e parë 

artistik dhe mbi të gjitha me një personazh të vetëm?! Mos i ke hyrë një aven-
ture? E di që je 49 vjeç dhe nuk të falet të gabosh? 

Më pas i jap porosi… Duhet të përdorësh me kursim fototekën dhe filmo-
tekën e kohës, ndryshe nga deri më sot në filmat dokumentarë që ke realizuar. 
Do të duhet të inskenosh, por kujdes, deri në kufijtë e lejuar në të tilla raste. 
Duhet të gjesh detaje për ta mbajtur filmin larg monotonisë. Duhet të krijosh 
skena ballafaquese prej të cilave Mbreti Zog, Perandori Viktor Emanueli dhe 
diktatorët Duçe e Hitler, dalin të humbur përballë fshatarit Meke. Duhet të 
krijosh përmes kolonës zanore atmosferën e luftës jashtë pallatit.

Si regjisor dokumentarist të gjitha këto i di, i kam pasur parasysh dhe 
kam treguar se di t’i përdor në funksion të idesë kryesore. Po në filmin artis-
tik që do të realizoj, do të di vallë  t’i mbaj parasysh dhe do të di t’i përdor në 
funksion të idesë kryesore? 

Të shohim. 

E martë, 24 korrik 1973 
Tani, pas korrigjimit të vërejtjeve të redaksisë, këshillit artistik, drejto-

risë së Kinostudios e Komitetit të Arteve për skenarin, mund të them se jam 
bërë gati të nis xhirimet. Aq më tepër që operator kam Petraq Lubonjën me të 
cilin njihem prej shumë vitesh. Pa folur që, Petraqi mbetet një nga operatorët 
më të mirë të filmit artistik shqiptar. Por nuk i nis dot pa ardhur përgjigja 
nga Drejtoria e Pritjes, kur mund të hyj e sa ditë mund të lejohem të punoj në 
Pallatin e Brigadave. 

Në pritje të lejes, dje lajmërova Pandi Raidhin të vijë nga Korça që të fik-
sojmë veshjen e të bëjmë një kinoprovë, sa për merak, pasi jam i bindur që ai 
është një Meke i vërtetë.

Po dje, meqenëse drejtoria vazhdon të ketë mëdyshje në se skenari duhet 
të quhet artistik apo dokumentar, për të mos humbur kohë, rashë dakord t’a 
quajnë si të duan. Për mua e rëndësishme është ta xhiroj skenarin.

Ndërsa sot, m’u desh të zgjidh përfundimisht një problem shumë të 
rëndësishëm e që më shqetësonte prej kohësh.   

I bindur se forma klasike e xhirimit të një filmi artistik, nuk i shkon këtij 
filmi, u ula e diskutova edhe një herë me operatorin Petraq Lubonja. Ia shfaqa 
mendimin tim këtë radhë duke këmbëngulur në bindjen time se, dua të xhiroj 
si logjikë artistike më afër filmit dokumentar apo kinoreportazhit se sa filmit 
artistik. Për fatin tim, këtë radhë Petraqi nuk më kundërshtoi e debatoi dhe 
ra dakord.

“E kuptova, - më tha duke qeshur Petraqi. - Ti nuk do që aktori të lëvizë 
në mizanskenën e krijuar nga ne, por ne, duhet të ndjekim lëvizjet e aktorit 
në mizanskenën e krijuar prej tij”. 

“Pikërisht, - i thashë. - Kjo për t’i dhënë mundësi atij të ndihet sa më 
komod në atë mjedis”.

Në fakt, si unë dhe Petraqi e dimë që kjo nuk është e lehtë. Do të duhet 
të xhirojmë në ambiente reale ku nuk të lenë të lëvizësh nga vendi një gjë pa 
le më shumë e jo në dekoret e Kinostudios ku mund të bësh ç’të duash. Do të 
duhet të xhirojmë në një sipërfaqe më të madhe se ajo që kërkon zakonisht 
mizanskena në një film artistik. Do të duhet të ndriçojmë ambiente shumë më 
të mëdha se në një film artistik. Do të duhet të filmojmë në më të shumtën e 
rasteve me kamera në dorë, ndryshe nga xhirimi në një film artistik.  

E martë, 7 gusht 1973 
Sot, xhiruam planet e para në hollin e Pallatit të Brigadave. Hyrjen e Me-

kes. Ai kapërceu derën e rëndë me pushkën supeve duke shkundur opingat 
e baltosura. Qëndroi një çast dhe nisi të ecë ngadalë nëpër hollin e pallatit, 
deri sa, i hutuar nga shkëlqimi vezullues i llambadarëve, u ul në një karrige. 
Instinktivisht, nxori çibukun, e mbushi me duhan, dhe, duke e ndezur me 
masàt iu drejtua Mbretit Zog... “E ndërtove naltmadhëni pallatin në ballë 
të Tiranës, po se gëzove dot. Ta vunë drunë naltmadhëni, ta vunë”... dhe 
u ngrit ngadalë të vazhdojë udhëtimin nëpër pallat. Rrugës ndaloi përpara 
një pasqyre, rregulloi flokët, dhe, duke parë bukurinë e tavaneve tek ngjiste 
shkallët drejt katit të dytë, ia mori këngës “Zogë moj sa më qenke rritur”.

Atë çast mendova se, Pandi Raidhi, ky aktor i mrekullueshëm, kishte lin-
dur për këtë rol. Për të mos thënë që, vështirë të mos e ketë pasur parasysh 
Dritëroi kur e ka shkruar poezinë.

Fillimi duket i mbarë. 

E diel, 12 gusht 1973 
Gjatë këtyre ditëve xhiruam në katin e dytë, ku Mekja takoi të tjerë per-

sonazhe. Por, para se të them kë takoi e si reagoi Mekja, po ndalem të them 
dy fjalë për Pandin. 

Megjithëse personazhin e njihte mjaft mirë dhe e kishte mëshiruar plotë-
sisht atë si në paraqitje dhe karakter, Pandi nuk erdhi as një ditë të vetme në 
sheshin e xhirimit pa bashkëbiseduar paraprakisht me mua e Petraqin për 
episodin e radhës që do të xhironim. Fillimisht dëgjonte me shumë vëmendje 
e po me kaq seriozitet mendimet dhe kërkesat tona. Më pas, ishte radha e 
Pandit të kërkonte nga ne ta linim vetëm në sheshin e xhirimit. Tërësisht në 
botën e tij. I pa shqetësuar nga grupi i xhirimit, për minuta të tëra ai kërkonte 
detaje brenda dekorit natyral dhe bashkëbisedonte me veten. Më pas, kur 
e ndjente veten të sigurt, kërkonte të bënte një provë me kamera për të na 
treguar si e kishte zgjidhur artistikisht episodin. Në fund, kthente kokën nga 
unë, buzëqeshte, dhe, me impostimin e zërit të Mekes më thoshte duke më 
parë në sy “E mo Endri, ja, kjo është”. Kjo frazë ishte shenja që mund të fil-
lonim nga xhirimi. Nga ai moment, mund të vazhdonim të xhironim edhe 
gjithë ditën.

Xhironim në dhomën e gjermanit. Mekja shtyu derën dhe hyri brenda. 
Nga rrobat kuptohej se atje kishte fjetur një oficer gjerman. Tek shikon uni-
formën e tij mbi krevat, mbushur me dekorata, Mekja i drejtohet Hitlerit 
duke hedhur së pari xhaketën e oficerit në dysheme... “E nise me kapadaillëk 
të madh, o trimi i Gjermanisë”... Disa çaste më pas, doli nga dhoma. 

I shoqëruar nga kamera, hapi një tjetër derë dhe hyri brenda. Busti i 
Duçes, pasi e zbulon nga hedhurinat mbi të diku në një qoshe, nuk mund të 
mos e befasojë Meken. 

“Katandise në nevojtore, o Duçe kokëmadhi”, i drejtohet Mekja dhe vazh-
don monologun... “Ku të vanë Duçe gjithë ato të kapardisura nëpër sheshet 
e Romës. Sa për këtë që po prehesh në nevojtore, më mirë mos trego se, edhe 
mua Mekes, më duket shumë e rëndë”.

Ç’të them? Pandi Raidhi është një aktor brilant. Mbi të gjitha shumë or-
ganik dhe spontan.

E enjte, 16 gusht 1973 
Sot, përfundova xhirimet brenda Pallatit të Brigadave. Ishte radha e ta-

kimit të partizanit Meke me Perandorin Viktor Emanueli.
Shtyu një derë. Luksi i saj tregon se ka hyrë në dhomën e Mbretit. Me 

krenarinë e partizanit fitimtar, Mekja eci drejt krevatit madhështor. E provoi 
me duar siç mund ta ketë provuar, kur ka hyrë në atë dhomë për herë të parë 
vetë Perandori, pastaj, vendosi të parën pushkën mbi të dhe u shtri edhe vetë 
mbi krevat, sikur të ishte shtrirë për të njëmijtën herë deri atë ditë. Përballë, 
fotografia e Viktor Emanuelit. 

“Bonxhorno, Perandor! Hë, ç’kemi? Më shikon me inat se të zura kre-
vatin? Hej, xhuxh! Plak matuf! E more vesh se kush është Mekja? P’tu, të 
pështy në surrat. Një palo burrë dy pëllëmbë, një palo Mbret me dy gisht 
këmbë. P’tu, farë e keqe. Tani jam vetë Perandor!” dhe u ngrit e u rehatua në 
poltronin e Mbretit. 

Nga dritarja e hapur brenda dhomës hyri britma e fitores. Mekja nxitoi 
të shkojë tek dritarja për t’u gëzuar me partizanët që vazhdonin brohorisnin.

Gjithshka shkoi, ashtu si e pata menduar. Kjo, edhe për meritë të Petraqit 
i cili xhiron shpejt, është i saktë dhe nuk e lodh aktorin me dubla. 

E shtunë, 18 gusht 1973 
Sot është dita e fundit e xhirimeve të filmit “Krevati i Perandorit”.
Kishim lënë të xhironim ardhjen e Mekes në pallat. Ai godet me shkop 

samarin e mushkës që e tërheqin dy robër gjermanë dhe ku duken dy arka me 
municione e një flamur gjerman mbi të. Në oborrin e pallatit, Mekja zgjidh 
gjermanët dhe e lidh mushkën në qafën e bustit të Hitlerit, i cili shikon si ia 
kanë katandisur ushtarët e tij. Xhiruam dhe planet e Mekes që mbulon skulp-
turën e femrës së zhveshur në shatërvanin përpara hyrjes së pallatit.

Tani që përfundova xhirimet, për një gjë jam i bindur. Mekja do të mbetet 
një ndër personazhet më të realizuara të kinematografisë sonë, si do të vejë 
puna me filmin.

E martë, 27 nëntor 1973 
Ashtu si e pata parashikuar, Pandi shkëlqeu në rolin e partizanit Meke. 

Të pranishmit në premierën e filmit që u organizua mbrëmë në Pallatin e 
Kulturës, vlerësuan me superlativa interpretimin e aktorit dhe u shprehën se 
Mekja do të mbetet në fondin e personazheve më të realizuara të kinemato-
grafisë shqiptare. Ndjehem shumë i gëzuar.

Së fundi, diçka me shumë rëndësi, këtë radhë për vete. 
Megjithëse filmi u prit mjaft mirë, ky do jetë dhe do mbetet i pari dhe 

i fundit film artistik që realizoj në jetën time artistike. Do të qëndroj aty ku 
ndjehem më mirë dhe më i sigurt, në filmin dokumentar. 

E hënë, 12 nëntor 1973 
Sot kolektivi i Kinostudios pa në sallën e madhe filmin dokumentar “Në 

shtigjet e revolucionit tekniko-shkencor” të regjisorit Mit’hat Fagu për të cilin 
Kinostudio kishte kohë që ziente nga thashethemet dhe fjalët se “po realizo-
het një film dokumentar krejt ndryshe nga ata që kemi parë deri më sot e që 
jo vetëm do thyejë kornizat e punës së rëndomtë të regjisorëve të filmit doku-
mentar, por dhe do t’u tregojë atyre se si duhet punuar në kinematografinë 
dokumentare!”. 

Me këtë kuriozitet salla u mbush si rrallë ndonjëherë me regjisorë, opera-
torë, redaktorë e punonjës të sektorëve të tjerë që nuk ishin parë ndonjëherë 
në atë sallë kur shfaqeshin filmat për kolektivin. Aq më tepër që, filmi ishte 
punuar në fshehtësi, larg syve “të njerëzve”, si asnjëherë tjetër në praktikën 
e kolektivit tonë krijues dhe për të kishin dijeni vetëm drejtuesit kryesorë të 
Kinostudios dhe dy apo tre krijues, të cilët gjatë atyre ditëve nuk linin rast pa 
folur korridoreve me superlativa. 

Me këtë rast, po hap këtu një parantezë.
Skenari, i shkruar nga gazetari Vangjush Gambeta me titullin intrigues 

“Shokët grindavecë”, u paraqit në fillim të shkurtit në Kinostudio. Redak-
sia bëri atëherë vërejtje esenciale por kaloi me premtimin “do t’i korrigjo-
jmë gjatë shkrimit të skenarit tekniko - regjisorial!”. Kështu, skenari hyri në 
prodhim në fillim të marsit. 

Nga ajo ditë e deri më 31 gusht, kur ai u shfaq për herë të parë në varian-
tin 8-9 akte nga 4-5 akte që ishte planifikuar, për të kishin dijeni vetëm dre-
jtori Kinostudios Vangjush Zallëmi, zëvendësdrejtori artistik Piro Milkani, 
zëvendësdrejtori i prodhimit Teodor Siliqi, shefi i redaksisë së skenarëve Peçi 
Dado dhe redaktori përgjegjës për filmin Muharrem Skënderi. Askush tjetër. 
Madje, edhe ditën që u shfaq më 31 gusht, atë e panë vetëm ata që kishin di-
jeni dhe autorët. Megjithëse, qëllimi për të cilën u organizua shfaqja e filmit 
në proces ishin zvarritjet gjatë punës dhe disa shqetësime të shprehura nga të 

Shënime

intervistuarit lidhur me mënyrën e intervistimit, fundi nxori mjaft probleme. 
Jo vetëm të karakterit artistik. Të pranishmit bënë vërejtje për hyrjen e filmit, 
intervistimet, montimin e të intervistuarve, ballafaqimin e të intervistuarve, 
mënyrën e paraqitjes së debatit shkencor, e të tjera. Në fund, Vangjush Gam-
beta, (ndoshta falë intuitës së gazetarit të vjetër dhe të zot në gazetën “Zëri i 
Popullit”) i pranoi vërejtjet dhe kërkoi ta shkruajë tekstin vetëm pasi të ishte 
montuar filmi përfundimisht. Ndërsa regjisori Mit’hat Fagu ra dakord të kor-
rigjojë vërejtjet, por kërkoi ndërkohë që filmi të shfaqet në kolektivin krijues 
në gjendjen si është “për të justifikuar kohën e gjatë dhe shpenzimet”.

Për hir të së vërtetës, pas 31 gushtit nuk u bë asgjë nga ato që u thanë atë 
ditë. Përkundrazi. Vangjush Zallëmi ngarkoi Peçi Dadon të shkruajë tekstin e 
filmit në gjendjen që ishte, dhe, pas insistimit të autorëve që filmi të shfaqej 
në kolektiv, drejtoria e dha lejen me argumentin “regjisori ja u ka shfaqur 
filmin mjaft kolegëve, ndaj, për të mos vazhduar diskutimi korridoreve, më 
mirë do të ishte që ai të shihej dhe diskutohej në kolektiv!”.

Dhe tani të vijmë tek shfaqja e filmit sot, më 12 nëntor 1973.
Pas një ore filmi përfundoi dhe u ndezën dritat. Një heshtje e pazakontë 

ndjehej në të gjithë sallën që nuk po lëvizte nga vendi. Kishin ngrirë të gjithë. 
Mes tyre, dhe ata që kishin folur me superlativa korridoreve deri atë ditë. 

Në këtë situatë, në cilësinë e sekretarit të byrosë të partisë të Kinostudios, 
u ngrita dhe kërkova që, për shkak të problemeve të mëdha që dukej të kishte 
filmi në përmbajtje e formë, drejtoria të urdhëronte ndërprerjen e punës për 
më tej dhe filmi t’i nënshtrohej një diskutimi më të përgatitur e më të orga-
nizuar. 

Drejtori reagoi dhe tha se, nuk ishte dakord me mendimin tim e se filmi 
duhej parë më me dashamirësi. 

Unë ju përgjigja se, pikërisht për të mos gabuar në diskutime po kërkoj që 
ato të shtyhen për një ditë tjetër. 

Pas këtij dialogu, u ra dakord për sa propozova unë dhe, mbledhja u mb-
yll.

Po sot, në një takim jo dhe aq “miqësor” në drejtori ku vazhdoi për inerci 
debati i nisur në kolektiv mes meje e drejtorit, unë e pyeta drejtpërdrejt atë:

- “Ju shoku Vangjush, kur e keni ditur me kohë se çfarë synonte filmi dhe 
si e trajtonte problemin filmi, pse e lejuat të shfaqej sot në kolektiv?”

Vangjushi i nxehur, ndryshe nga ndërhyrja në kolektiv, m’u përgjigj pre-
rë:

- “Që kolektivi të mësojë se si nuk duhet punuar!”
- “Po pse nuk ja thatë këtë gjë kolektivit shoku drejtor, para se të shihte 

filmin?”
Vangjushi heshti.
Në vazhdim, vendosëm që nesër filmi të shihej nga specialistët, protago-

nistët e tij dhe, që mbulonin sektorët e industrisë e bujqësisë, si dhe të mblid-

hej organizata e partisë për të analizuar shkaqet, që çuan në realizimin e një 
filmi kaq problematik.

E martë, 11 dhjetor 1973 
Historia vazhdon.
Filmi nuk u pa dot siç ishte vendosur më 13 nëntor nga protagonistët dhe 

specialistët e bujqësisë e industrisë, thjesht për shkaqe organizimi.
Në këtë situatë, më 14 nëntor organizata e partisë në mbledhjen e saj e 

vlerësoi të gabuar vendimin e drejtorit për ta shfaqur filmin në kolektiv duke 
qenë se, ai ishte në dijeni të problemeve që kishte filmi dhe urdhëroi ndërpre-
rjen e punës me filmin deri në një urdhër të dytë. Po ashtu, ajo kërkoi që ai 
të shfaqet për diskutim e analizë në organizatë. Në fund, organizata udhëzoi 
drejtorinë e Kinostudios të marrë masa për t’a shfaqur detyrimisht filmin për 
të intervistuarit e specialistët.

Më 27 nëntor filmi u pa më në fund prej të intervistuarve nga Shkodra, 
Durrësi, Lushnja, Rrogozhina e Tirana, si dhe kuadrot e Ministrisë së Bujqë-
sisë, Ministrisë së Industrisë, Institutit të Ndërtimeve dhe Institutit të Fizikës 
Bërthamore. Afërsisht 30 veta të cilët, thuajse të gjithë, dolën nga salla pa e 
parë deri në fund filmin. Metodat e përdorura me anë të kamerës së fshehtë, 
apo e thënë shqip, mashtrimi gjatë xhirimit, i revoltuan së tepërmi. Veçanër-
isht protagonistët e filmit, të cilët kërkuan ndëshkimin e atyre që me format 
dhe metodat e përdorura, kishin shtrembëruar realitetin dhe të vërtetën.

Më 4 dhjetor filmi u pa nga Komisioni Shtetëror me Foto Çamin në krye 
e ku bënin pjesë edhe Mantho Bala, Hamit Beqja e Jakup Mato, i cili vendosi 
“filmi të bllokohet e të mos shfaqet”.

Më 6 dhjetor drejtoria e Kinostudios u thirr në raport në Ministrinë e 
Arsimit dhe Kulturës ku ju kërkua dhe një relacion me shkrim mbi problemin 
në fjalë.

Më 8 dhjetor, relacioni ju dorëzua zëvendësministrit të Kulturës Mantho 
Bala. 

Sot, më 11 dhjetor, drejtori i Kinostudios i paraqiti një informacion orga-
nizatës së partisë ku merrte pjesë dhe i deleguari i KQ të PPSH, Foto Çami. 
Në përfundim, organizata e partisë e vlerësoi informacionin “të cekët dhe pa 
përgjegjësi e masa për autorët”.

E enjte, 13 dhjetor 1973 
Organizata e partisë vazhdoi edhe sot mbledhjen e nisur dy ditë më 

parë lidhur me problemet në filmin dokumentar “Në shtigjet e revolucionit 
tekniko-shkencor”, ku morën pjesë të deleguarit e KQ të PPSH, Foto Çami 
dhe Dashnor Mamaqi. 

Përballë kritikave të ashpra, drejtori i Kinostudios bëri autokritikë për 
gjithshka në lidhje me filmin, madje edhe për kundërvënien ndaj sekretarit të 

byrosë së partisë në kolektiv. 
Më pas, e mori fjalën Foto Çami. Ai analizoi situatën e krijuar si dhe 

kritikoi ashpër mesazhet që transmetonte filmi, mënyrën se si ishin thënë 
gjërat, kundërvëniet mes racionalizatorëve dhe drejtuesve të institucioneve 
shtetërore.

Nga gjithë sa tha e mbajta shënim, veçoj... “Filmi është shumë shqetë-
sues, i huaj, i zymtë, tendencioz, armiqësor”… “Ky është një turp për të gjithë 
ju”… dhe e mbylli me pyetjen… “Kundër kujt drejtohet filmi?”.

Në fund, organizata e partisë vendosi të miratojë masën e propozuar nga 
drejtoria e Kinostudios për largimin e regjisorit Mit’hat Fagu nga Kinostudio 
dhe dërgimin e tij për riedukim në gjirin e klasës punëtore, si dhe të marrë 
masa në parti për ata komunistë të cilët mbanin përgjegjësi për filmin dhe 
situatën e krijuar.

E hënë, 17 dhjetor 1973
Sot kolektivi i Kinostudios u njoh nga unë, sekretari i byrosë së partisë, 

me konkluzionet e mbledhjes së organizatës së partisë, si dhe masat e marra 
ndaj personave përgjegjës.

Kolektivi diskutoi me përgjegjësi për situatën e krijuar, kritikoi autorët, 
veçanërisht regjisorin Mit’hat Fagu lidhur me gabimet e rënda që konstato-
hen në film dhe miratoi masat e mara. 

Duke mbyllur këto rreshta, po veçoj një gjë që më bëri më shumë për-
shtypje sot. Heshtja e atyre pak krijuesve që muaj më parë kishin folur kor-
ridoreve për vlerat e mëdha të filmit. Asnjë prej tyre nuk foli në mbrojtje të 
Mit’hatit. Përkundrazi. Jo vetëm nuk diskutuan fare, por në fund miratuan 
largimin e tij nga Kinostudio për gabime të rënda ideologjike.

Personalisht mendoj se, sa ndodhi duhet të bëhet mësim për të gjithë ne.

E enjte, 27 dhjetor 1973
Sot, më thirri në zyrë Ramiz Alia. Miqësor si gjithnjë, ai më pyeti për 

punën në Kinostudio gjatë këtij viti dhe planet e krijuesve për vitin e ardh-
shëm. Më pas, më kërkoi ta informoja hollësisht si sekretar i byrosë së par-
tisë së Kinostudios mbi gjithshka lidhur me filmin “Në shtigjet e revolucionit 
tekniko-shkencor”. Pata menduar se ajo histori ish mbyllur, por isha gabuar.

U ndodha përpara faktit të kryer dhe i bindur se ai ishte i mirëinformuar, 
paçka se po më pyeste mua, u mundova t’i sistemoj shpejt e shpejt gjërat sipas 
radhës në kokën time dhe më pas ta informoj mbi filmin, nga dita e parë deri 
në atë të fundit. Me pak fjalë, çfarë kish ndodhur në Kinostudio para dhe pas 
shikimit të filmit, cilat ishin qëndrimet dhe mendimet e shokëve të drejtorisë 
e kolektivit dhe, vendimin e organizatës së partisë së prodhimit që regjisori 
Mit’hat Fagu të largohej nga Kinostudio dhe të dërgohej për riedukim. 

Në këtë moment, Ramiz Alia ndërhyri dhe më pyeti: 

“Çfarë mendon në lidhje me propozimin e Ministrisë së Arsimit dhe Kul-
turës, që regjisori Mit’hat Fagu të ndiqet penalisht për shkeljet financiare e 
mashtrimet gjatë xhirimit, dhe Piro Milkani të largohet nga Kinostudio meqe-
nëse në rolin e udhëheqësit artistik mban përgjegjësi për gabimet ideologjike 
të vërejtura në këtë film?” 

“Nuk jam në dijeni të këtyre propozimeve”,  - i thashë. 
“Po! - ndërhyri. - Ministria e Arsimit dhe Kulturës i ka dërguar një infor-

macion për këtë çështje KQ të PPSH dhe Kryeministrit”.
“Unë mendoj se riedukimi në gjirin e klasës punëtore do t’i bënte mirë 

Mit’hatit - i thashë. - Ai vërtet ka gabuar rëndë, po, një ditë mund të rikthe-
het në krijimtari”.

Pastaj, pas një pauze, vazhdova.
“Sa për Piro Milkanin, ai është një nga regjisorët më të talentuar të 

Kinostudios dhe për më shumë, organizata e Partisë dhe kolektivi nuk e kanë 
kërkuar një gjë të tillë”. 

Me kaq u mbyll ky kapitull sepse Ramiz Alia ndërroi temë. Më pyeti për 
planet e mia krijuese dhe më uroi për filmin “Krevati i Perandorit” ku i kish 
pëlqyer veçanërisht atmosfera e luftës dhe Pandi Raidhi në rolin e Mekes. 

Takimi përfundoi duke e uruar njëri-tjetrin me rastin e Vitit të Ri 1974.

E diel, 31 mars 1974 
Kjo ditë është një ditë e shënuar për mua dhe familjen time. Sot mbush 

plot pesëdhjetë vjet. 
Me këtë rast, dje pasdite Lidhja e Shkrimtarëve dhe Artistëve organizoi 

një mbrëmje jubilare. Kishin ardhur të gjithë ata që prisja të vinin për të fes-
tuar së bashku.

Takimin e hapi Anastas Kondo, sekretar i Lidhjes së Shkrimtarëve dhe 
Artistëve. Më pas folën kolegët dhe bashkëpunëtorët Kristaq Dhamo, Llazar 
Siliqi, Todi Bozo dhe Verdi Take.

M’u desh të flisja edhe unë.
“Falënderoj Lidhjen e Shkrimtarëve dhe Artistëve për organizimin e 

kësaj mbrëmje, pjesëmarrësit që zgjodhën të gëzojnë bashkë me mua në këtë 
ditë të shënuar, kolegët dhe bashkëpunëtorët e mi në vite për fjalët e ngrohta 
që shprehën për mua.

Unë e nisa jetën si fshatar në një katund malor. Shkoja për dru në mal, 
i ngarkoja në një gomar dhe bashkë me shokët e mi zbrisja në qytet t’i shisja 
për dy lekë. Sa e sa fëmijë si unë e nisën dhe e ngrysën jetën ashtu, duke u 
sfilitur për të nxjerrë bukën e gojës?! Sa prej tyre mund të ishin bërë artistë 
të talentuar?! Por, jeta nuk ua dha kurrë këtë mundësi.

Unë i hyra rrugës së kinematografisë njëzetedy vite më parë, pikërisht 
ditën kur lindi kinematografia shqiptare. Atë ditë ishim vetëm gjashtë kri-
jues. Sot, pas kaq vitesh, në se unë kam arritur të jap një kontribut modest në 
kinematografinë tonë dokumentare, kjo s’është vetëm merita ime. Nga lartë-
sia e viteve, në këtë ditë të shënuar, para së gjithash u detyrohem bashkud-
hëtarëve që më frymëzuan për të krijuar - minatorëve, kufitarëve, nxënësve, 
kooperativistëve, ndërtuesve, shkencëtarëve e veteranëve, si dhe bashkëpu-
nëtorëve që më nxitën dhe më përkrahën - operatorëve, gazetarëve, shkrim-
tarëve, poetëve, piktorëve dhe kompozitorëve.

Me këta njerëz, i kam kaluar unë fletët e kalendarit tim”.

Ngjarje

Pas këtyre fjalëve, ceremonia zyrtare ia la vendin urimeve, përqafimeve 
dhe kujtimeve.

Në caqe të tilla të jetës, siç është pesëdhjetë vjetori, njeriu ndihet mirë 
kur kthen kokën pas dhe rikujton punën e kontributin e vet. Jam i sigurt, po 
kaq mirë ndihen sot edhe shokët dhe miqtë e mi, ata që e kanë pritur me kohë 
këtë ditë. Në fund të fundit, pesëdhjetë vjetori është një rast më shumë për të 
kaluar edhe një mbrëmje me shokë e me miq. Pastaj, edhe sikur të mos duash 
ti, nuk do të lenë ata. Kështu, të gjithë shokët dhe miqtë e mi të afërt që kam 
ftuar për darkë sonte në shtëpi, kanë marrë me kohë masat që jo vetëm të mos 
mungojnë, por, të jenë dhe në formë. 

KËNGA  
PARTIZANE

Shënime

E shtunë, 11 maj 1974 
Vitet kalojnë dhe sa më shumë kalojnë, aq më nostalgjikë bëhemi. Ndosh-

ta, mosha. Ndoshta, malli për vitet e fëmijërisë dhe rinisë. Ndoshta, kujtimi i 
ditëve të luftës. 

I mësuar që herët për të qenë i vëmendshëm dhe i kujdesshëm ndaj do-
kumenteve e dorëshkrimeve, në shtëpi sot, veç tyre, fotove, shiritave të filmit 
apo magnetofonit që përbëjnë arkivin personal, ruaj dhe një revolver “Maus-
er” si dhe një kitarë. 

Të parën, ia pata marrë më 1943 një oficeri italian në kishën e Hoçishtit 
dhe e ruaj si të vetmen relike nga ditët e mia partizane. Të dytën, e pata blerë 
me rrogën e tre muajve, jo shumë kohë pas çlirimit të vendit kur isha oficer 
në Jugosllavi. 

Por, ndërsa revolverin kujtohem ta nxjerr e pastroj një herë në vit, kur 
më vjen thirrja nga policia për të rinovuar lejen, kitarën e shoh përditë aty në 
këndin e dhomës së ndenjes. Dhe, kur kthej sytë nga ajo, nuk mund të mos 
i afrohem, të mos e përkëdhel dhe të mos ia ngacmoj telat sa për t’i dëgjuar 
tingujt që lëshon. E, sa herë në këta tridhjetë vjet pas lufte jemi mbledhur 
me Gaqo Kollumbin apo Yrkën siç e thërrasim ne atë, Vaskë Afezollin, Gaqi 
Kotepanon, Pandi Raidhin, Guri Madhin dhe kemi lënë mëhallën pa gjumë 
me këngën tonë. Megjithatë, askush nuk u ankua askund dhe asnjëherë ndaj 
nesh, sepse tek e fundit, të gjithë e duan dhe e respektojnë këngën.

Me kitarën jam njohur e miqësuar shumë herët, në vitin 1937 kur sapo 
mbusha trembëdhjetë vjeç. Atëherë, bashkë me shokët e mi Sofok Thimo e 
Vaskë Zdruli vendosëm të mësojmë buzukun, mandolinën dhe kitarën. 

Fshati im, Dardha, shquhet për burimet e ftohta, pyjet e ahishtat e bu-
kura, lëndinat e mrekullueshme, shtëpitë e sistemuara, rakinë e kumbullës. 
Mbi të gjitha për vajzat e bukura dhe njerëzit mikpritës, të zgjuar, qejflinj e 
këngëtarë. Në këtë mjedis u rrita unë pas kthimit nga Amerika në moshën 
gjashtë vjeçare. Dhe, ky mjedis, nuk mund të mos ndikonte. Por, të kthehemi 
tek koha kur u njoha dhe u miqësova me kitarën. 

Mësimet e para në muzikë i mora atëherë nga kompozitori Kristo Kono, 
një nga pionierët e muzikës shqiptare, meqenëse ai vinte shpesh për pushime 
në fshatin tim. Më kujtohet, e kisha të vështirë me gishtat e vegjël të mbaja 
telat në tastierë, aty ku më thoshte profesori, por, ai nuk mërzitej. Përkun-
drazi. Me një durim të admirueshëm më kërkonte mua të mos mërzitesha dhe 
të punoja se do të bëhesha një kitarist i vërtetë. I gëzuar nga fjalët e profesor 
Konos, kur ikja prej tij, vrapoja në shtëpi dhe provoja me orë të tëra të luaja 
në kitarë. Kështu vazhdova deri në vitin 1939 kur, bashkë me disa nga shokët 
e mi, pagëzuam të parën orkestër në fshatin Dardhë. 

Pastaj filloi lufta, dhe, një ditë tetori të vitit 1942 unë dola partizan bash-
kë me kitarën time, duke u inkuadruar në radhët e Çetës “Morava”, e cila nuk 
kishte shumë kohë që qe krijuar. Nga ajo ditë, kitara më ndoqi pas ngado që 

shkova... Devoll, Opar, Fushë Korçë, Përmet, Shpat, Polis, Pogradec, Labinot, 
Elbasan dhe Tiranë. Për të mos thënë, kishte raste që ajo nisej dhe mbërrinte 
në bazë përpara meje. Ata që e takonin rrugës apo u shkonte në shtëpi, e njih-
nin nga ylli që i pata gdhendur në ballë ditët e para të jetës partizane, ndaj dhe 
përgatiteshin për të pritur partizanët e Çetës “Morava” e më pas Batalionit 
“Fuat Babani” dhe Brigadës XV. Dhe sa takoheshim, fillonim e luanim me 
njëri-tjetrin me një mall e dashuri të çuditshme, a thua se nuk ishim takuar 
prej vitesh. 

Mbaj mend një rast në dimrin e vitit 1943. Atë natë ishim bazë në Menku-
las, në shtëpinë e Riza Agollit. Një nga djemtë e tij, disa vite më i vogël se unë, 
duke përfituar nga shkujdesja dhe kënga jonë, iu afrua armëve tona në anë të 
dhomës dhe filloi luante me to. Kur e pashë... 

Vite më vonë, ky djalë, tashmë shoku im i afërt, ma rikujtoi atë rast përmes 
dedikimit në një nga librat e tij me poezi që më dhuroi: “Endrit, partizanit që 
më hoqi një shuplakë kur i ngacmoja pushkën në Menkulas” - Dritëro. 

Atë natë kemi kënduar deri në të gdhirë, shoqëruar nga kitara ime, dhe, 
ashtu në qejf e sipër, për pak i harruam armët që mund të bënin ndonjë të 
pabërë.

Kështu kaluan ditët partizane. Ndodhi që e humbëm njëri-tjetrin, po, për 
fatin tonë u rigjetëm, deri sa, një ditë e humbëm përfundimisht. Ishin ditët e 
fundit të luftës.

Pas çlirimit, kur si oficer m’u desh të qëndroja disa kohë në Jugosllavi, 
bleva një kitarë të re, këtë që kam edhe sot e kësaj dite në shtëpi. Edhe kjo, 
ashtu si e para, pati fatin të më ndjekë nga pas. Gostivar, Elbasan, Gjiro-
kastër. Me lirimin nga ushtria në vitin 1948, një ditë marsi të vitit 1950, ajo 
e la Tiranën dhe më ndoqi pas deri në Moskë, ku më dërguan të përgatitem 
për regjisor filmi. Në mbrëmjet e ftohta moskovite por dhe në shumë raste e 
akoma më shumë pa raste, ajo solli kurdoherë mes nesh në atë vend të huaj 
një copë Shqipërie, mallin për të, botën dhe shpirtin e njerëzve të saj, këngët 
e mrekullueshme.

Sot, duke iu rikthyer viteve të bashkëjetesës me të, kujtoj se, sa herë kam 
nisur të mendoj për ndonjë subjekt të ri filmi në këta njëzetedy vite pune, 
mendja vetvetiu, fillimisht më ka shkuar tek kitara dhe kënga partizane. 
Pastaj, sa herë kam nisur të mendoj për të realizuar një film dokumentar, ku 
në qendër të ishte kitara ime, aq herë s’kam vendosur e aq herë jam tërhequr. 

Ndoshta nga frika se nuk do të mund të jepja në ekran madhështinë e 
shpirtit të saj dhe dashurinë e pakufi për lirinë dhe jetën, thjeshtësinë me 
të cilën i mësoi populli tërë këngët e revolucionit, frymën shoqërore që e 
karakterizonte dhe aftësinë si askush tjetër për t’i mbledhur njerëzit rreth 
saj. Ndoshta nga pamundësia për të treguar për miqtë e mi të luftës, poetët 
Fatmir Gjata, Kolë Jakova, Shefqet Musaraj, Andrea Varfi, Aleksandër Ba-
nushi e Qamil Buxheli, kompozitorët Dhora Leka, Kristo Kono, Gaqo Avrazi 

e Mustafa Krantja, këngëtarët Gaqo Kollumbi e Hysen Pelingu. Personalisht, 
ia di për nder këngës partizane që më njohu e miqësoi me të gjithë këta shokë 
e shoqe, që në vitet e mëvonshëm e ruajtëm si gjënë më të shtrenjtë miqësinë 
partizane.

Me këtë dilemë brenda vetes dhe pas vite rropatjesh më shumë me veten 
(skenarin e poetit Agim Shehu, variantin e parë të të cilit e kish shkruar qysh 
në vitin 1970 e kam hapur dhjetëra herë deri më sot), vendosa që ëndrrën dhe 
dëshirën time të hershme më në fund ta bëj realitet. Shumë shpejt do të re-
alizoj një film dokumentar kushtuar këngës partizane, atyre që e krijuan dhe 
atyre që e përhapën në zjarrin e luftës. 

Këtë film, kënga partizane e ka merituar shumë më përpara. Sidoqoftë, 
më mirë vonë se kurrë.

E mërkurë, 10 korrik 1974 
Filmi dokumentar “Kënga partizane” u shfaq sonte në kinema “17 Nën-

tori”.
Jam i lumtur që e realizova këtë film dokumentar për të paharruarat, 

këngët partizane “Dal nga dalë po vjen behari”, “O i vogël o partizan”, 
“Këngë për Asim Zenelin”, “Këngë për Qemal Stafën”, “Këngë për Reshit Çol-
lakun”, “Kënga e tre heronjve të Shkodrës”, “Shqiponjat partizane”, “Plaku 
dhe i riu”, “Hakmarrje rini”, “Po ngrihet flamuri i çlirimit” e shumë të tjera, 
njëra më e bukur dhe më e fuqishme se tjetra.

Të parët, që e panë, ishin miqtë e mi të vjetër Yrka, Fatmiri, Hyseni, Kola, 
Mustafaj, Qamili dhe Gaqua. Shpresoj shumë që filmi t’u pëlqejë edhe të 
rinjve, po aq sa bashkudhëtarëve të mi të këngës partizane.

EDHE NJË HERË
PËR TË NJËJTIN 
PROBLEM 

Meditim

E mërkurë, 17 dhjetor 1975
Vite më parë, më 1962, kam hedhur në letër disa mendime lidhur me 

domosdoshmërinë e bashkëpunimit më të ngushtë mes shkrimtarëve dhe 
kineastëve në procesin e shkrimit të skenarëve të filmave dokumentarë, men-
dime të shfaqura atë kohë edhe në një konsultë të organizuar me këtë rast.

Sot, pas gjashtëmbëdhjetë vitesh, po i rikthehem edhe një herë kësaj 
teme, aq shumë të diskutuar e debatuar.

Në diskutimet e shumta që bëjmë me njëri-tjetrin ne dokumentaristët, 
për të sotmen dhe të ardhmen e filmit tonë dokumentar, ka dhe mendime 
të tilla si... me shtimin e filmave artistikë vëmendja e spektatorit ndaj filmit 
dokumentar ka filluar të largohet... krahasuar me filmin artistik, nga ata që 
merren me shfrytëzimin e kinemave, po tregohet më pak kujdes për filmin 
dokumentar…

Që nuk janë më ato vite kur Kinostudioja prodhonte vetëm filma doku-
mentarë dhe një apo dy filma artistikë në vit e që, dashur pa dashur vëmendja 
e spektatorit të kinemasë ishte përqendruar më tepër tek filmi dokumentar, 
kjo është shumë e vërtetë. Po kaq e vërtetë është edhe se, filmi artistik duke 
qenë krijim artistik i mirëfilltë krijon premisa shumë të favorshme për të qenë 
i afërt, i kapshëm dhe i preferuar prej të gjitha moshave. 

Megjithatë, kjo nuk e përjashton mundësinë që me të njëjtat vlera ar-
tistike dhe të njëjtën forcë emocionale të realizohen edhe filma dokumen-
tarë. Sigurisht, si çdo gjini arti, edhe kjo ka vështirësitë e veta specifike, por, 
kurrsesi të pakapërcyeshme. 

Krijimtaria e shumë regjisorëve, operatorëve dhe skenaristëve gjatë kë-
tyre viteve, dëshmon sot më së miri arritjet e filmit dokumentar dhe pjekurinë 
e krijuesve që merren me këtë disiplinë filmike.

Dihet se filmi është vepër kolektive dhe për të janë të interesuar të gjithë, 
që nga regjisori deri tek ndriçuesi. Megjithatë, në këtë punë kolektive, ashtu 
si nuk janë detyrat për të gjithë të njëjta, edhe përgjegjësitë nuk mund të jenë 
për të gjithë të njëjtat. Kjo është arsyeja që, në mjaft raste, në takime e disku-
time, flitet dhe për rolin vendimtar që ka regjisori në fatin e filmit dokumen-
tar. Dhe, jo pa qëllim. Regjisori është harmonizuesi i të gjithë komponentëve 
(skenari, kamera, ndriçimi, teksti, muzika, efektet, montazhi), dhe, si i tillë, 
është në dorë të tij të krijojë ose jo një film dokumentar me vlera artistike. 
Sigurisht, deri në një farë mase. Kjo sepse, pa bashkëpunimin e ngushtë të 
regjisorit, para së gjithash me skenaristin dhe operatorin, vështirë se mund të 
arrihet suksesi i dëshiruar. 

Por, le të ndalemi këtë radhë e të flasim për bashkëpunimin e regjisorit 
me skenaristin.

Gjatë punës sime shumëvjeçare në kinematografi, unë kam bashkëpunu-
ar kryesisht me gazetarin Sofokli Afezolli, poetin Llazar Siliqi dhe shkrimtarin 
Dritëro Agolli. Sot, nisur nga eksperienca e bashkëpunimit me ta, mund të 

them se, megjithëse personalitete në fushën e gazetarisë, poezisë e prozës, ata 
e kanë ndjerë të domosdoshëm konsultimin paraprak me regjisorin, tërheqjen 
e mendimit dhe bashkëpunimin me të në të gjitha fazat e krijimtarisë. Kjo jo 
vetëm se regjisori për nga natyra e profesionit gjithnjë në lëvizje dhe pra-
në njerëzve, mund t’i sugjerojë skenaristit ngjarje, fakte apo personazhe që 
mund ta pasurojnë skenarin e t’a bëjnë atë më të veçantë e interesant, por 
edhe sepse ai e njeh më mirë se bashkëpunëtori i tij gjuhën filmike dhe mund 
të parafrenojë hedhjen në letër të episodeve pa interes për filmin e ardhshëm.

Krijimtaria e derisotme, imja dhe e mjaft kolegëve të mi, ka treguar se 
në shumicën e rasteve, në procesin e shkruarjes së skenarit letrar të filmit 
dokumentar, regjisorët dhe skenaristët kanë bashkëpunuar ngushtë njëri me 
tjetrin. Kjo sepse, pavarësisht se mund të kenë qenë ose jo bashkautorë, të dy 
kanë qenë të interesuar për të ndërtuar një skenar origjinal e të vërtetë dhe se 
të dy kanë patur nevojë për mendimet dhe eksperiencën e njëri-tjetrit. 

Si konkluzion, mund të them se, vetëm me një bashkëpunim të tillë 
regjisori dhe skenaristi do të mund të ndërtojnë një skenar interesant dhe 
të mënjanojnë mospërputhjet e mendimeve që mund të lindin gjatë procesit 
krijues lidhur me trajtimin e temës, kompozicionin e skenarit, ndërtimin e 
episodeve, ritmin e filmit, etj.

Në vazhdim të këtij mendimi, ky bashkëpunim bëhet edhe më i domos-
doshëm në sheshin e xhirimit, aty ku regjisori bie në kontakt me jetën e gjal-
lë, me njerëzit, dhe gjen fakte të reja që e detyrojnë atë të bëjë shtesa apo 
zëvendësime në skenarin letrar.

Jeta e ka vërtetuar më së miri këtë proces pune krijuese, ndaj mendoj se 
kjo praktikë duhet të përqafohet nga të gjithë regjisorët e rinj dokumenta-
ristë. Të xhirosh një skenar në mënyrë rigoroze, ashtu siç është shkruar, pa 
e pasuruar me atë më të domosdoshmen që gjen në vendin e xhirimit, është 
njësoj sikur të pranosh se në jetë s’ka gjë më të mirë e më të bukur nga ajo që 
shkruhet në skenar.

Ja pse qëndrimi aktiv ndaj realitetit dhe qëndrimi krijues ndaj skenarit 
letrar, mbetet detyrë parësore për regjisorin nëse ai dëshiron që filmi i vet të 
lerë mbresa te spektatori.

POPULLI  
NË KËMBË,
PARTIA  
NË BALLË

Shënime

E diel, 1 shkurt 1976 
U bënë  pesë muaj, që e mbaj nëpër duar skenarin e filmit dokumentar 

“Populli në këmbë, Partia në ballë”, një film sintezë për njeriun e ri, shkruar 
bashkë me poetin Llazar Siliqi. I lodhur nga pritja, më shumë për shkak të 
kohës së keqe, dje, kur u nisa drejt Fierzës me operatorin Jovan Kondakçi, 
nuk më besohej se po fillonim. 

Vitin e kaluar, në nëntor e dhjetor, tentova të nisja dy herë xhirimet. 
Herën e parë në Korçë me punët e stinës në bujqësi. Herën e dytë në Vlorë, 
me vjeljen e agrumeve. Në të dy rastet vajtëm dhe u kthyem pa mbaruar punë, 
për shkak të kohës së keqe. 

Në Fierzë mbërritëm pa vajtur dreka. Ç’të them më parë? I ftohti të pret 
si brisk, era fryn si e marrë, dëbora duket se nuk do pushojë kurrë. E pamun-
dur të xhirojmë jashtë. Vendosëm të xhirojmë në ambiente të brendshme sa 
për të thënë që filluam nga puna. Morëm aparatet dhe zbritëm në thellësi të 
tunelit ku xhiruam takimin e brigadierit Xhem Peca me sekretarin e partisë 
së Fierzës, Skënder Sherja. Më pas, në Komitetin e Partisë pranimin e tij në 
parti dhe në zyrën e kryetarit të grupit të punës së projektit, Petrit Radovickën 
duke punuar.

Kur dolëm jashtë, për dreq, sikur të mos mjaftonin i ftohti, era e dëbora, 
mjegulla që u shfaq aty rreth pasdrekes vonë, nuk të lë ta shohësh as shokun 
ngjitur. 

Të shpresojmë që nesër, moti të jetë me ne dhe të xhirojmë momente nga 
puna në këtë vepër të madhe hidroenergjitike, si dhe bashkëbisedimin me 
punëtorët aty mbi digë të kryeinxhinierit të ndërmarrjes së ndërtimit Ismail 
Ahmeti dhe përgjegjësit të grupit të projektit në zbatim Farudin Hoxha. 

E enjte, 21 tetor 1976
Sot, inçizova filmin të cilin ia tregova kolektivit krijues dhe komisionit 

shtetëror më 4 tetor. Në përgjithësi ai u prit mirë.
Me këtë rast kujtoj se, xhirimet e filmit dokumentar “Populli në këmbë, 

Partia në ballë” i  fillova në Fierzë. Prej andej, deri në përfundim të tyre, 
m’u desh të shkoja me rradhë në Shkodër, Rrëshen, Kukës, Peshkopi, Burrel, 
Laç, Durrës, Lushnje, Fier, Vlorë, Berat, Skrapar, Elbasan, Librazhd, Pogra-
dec, Korçë, Gjirokastër e Tiranë. Rrugë e gjatë dhe e lodhshme. Veçse ia vlejti 
sepse takova e njoha njerëz të mrekullueshëm si... Çelo Brokën, ish-naftëtarin 
e vjetër në Patos që shkonte çdo ditë tek puset e naftës me shqetësimin e naf-
tëtarit veteran e të ndershëm dhe tetë fëmijët e tij punëtorë po aq të ndershëm 
sa edhe babai i tyre... Kamber Duriçin, ish gjeologun, që kishte sfiduar prej 
vitesh moshën dhe vazhdonte të ndiqte me hapin e të rinjve gjeologët në kër-
kim të vendburimeve të reja minerale... Prof Semën, ish kooperativistin e Ko-
operativës Bujqësore “Agimi” në rrethin e Fierit, i cili megjithëse në pension 
vazhdonte të punonte si dikur, kur ishte i ri shoqëruar bashkë me dy të bijtë... 

Ymer Myshkerin, ish mekanikun e uzinës mekanike në Vlorë tashmë në pen-
sion, që i hanin ende duart për punë dhe i gëzohej fëmijëve të tij të mirë. 

Sot, jam i lumtur që, të gjithë këta njerëz të thjeshtë, punëtorë e të nder-
shëm, arrita t’i fiksoj në film, paçka se ndonjëherë edhe me shumë vështirësi.

Duke mbyllur këto radhë, shpresoj dhe besoj të kem realizuar një film 
dokumentar, ku njeriu shqiptar të ndihet mirë për ato çka arritur gjatë këtyre 
viteve dhe krenar për rolin që ka luajtur në transformimin e Shqipërisë.

E premte, 24 dhjetor 1976   
Sot mësova nga revista “Sovjetskij Ekran” / nr. 11, 1976 vdekjen e 

regjisorit Ilia Kopalin. E shihja në fotografi dhe nuk më besohej. Mësuesi, ko-
legu, bashkëpunëtori dhe miku im i shtrenjtë, kishte ndërruar jetë në moshën 
75 vjeçare, më 12 qershor 1976. Sot është 24 dhjetor 1976! Sa turp për nxënë-
sin të mos i gjendet familjes së profesorit në një ditë të tillë. 

E rilexova shkrimin e firmosur nga një prej emrave më të mëdhenj të 
kinematografisë dokumentare sovjetike Roman Karmen dhe, dola në korri-
doret e Kinostudios. Të parës ia dhashë lajmin Xhanos. Më pas, gjithë atyre 
që e donin dhe vlerësonin Ilia Kopalinin, po aq sa edhe unë - Petraqit, Janit, 
Mishës, Koços. Në fund, shumë prej atyre që kishin pasur rast ta njihnin e 
bisedonin nga afër. 

Për ata që nuk e njohin, Ilia Kopalin ishte regjisor, skenarist, publicist, 
teoricien dhe pedagog. 

Ai lindi në vitin 1900 në rrethinat e Moskës, kurse në rininë e vet punoi 
në një nga fabrikat e Moskës por, takimi i rastësishëm me të madhin kineast 
Dziga Vjertov i zgjoi interesin për kinemanë. Fillimisht, Kopalini punoi për 
Vjertovin si operator në disa filma deri sa  nisi punën në mënyrë të pavarur. 

Veçanërisht si regjisor dokumentarist i përmasave të mëdha, për tri 
dekada, ky artist i ekranit krijoi si rrallë të tjerë. 

Filmat e tij me frymë thellësisht realiste janë nga më të njohurit e vlerë-
suarit. “Shpartallimi i ushtrive gjermane pranë Moskës”, “Vitet e paharru-
ara”, apo një nga filmat e fundit “Qyteti i fateve të mëdha” kushtuar Moskës, 
janë vetëm disa nga titujt që më vinë ndërmend këtë moment. 

Emri i këtij mjeshtëri të madh, jam i sigurt, vazhdon të qëndrojë edhe sot 
në radhën e atyre personaliteteve që është vështirë t’i anashkalosh. Fitues i 
Çmimit Oscar më 1942 për filmin dokumentar “Shpartallimi i ushtrive gjer-
mane pranë Moskës” (1941) bashkë me Leonid Varlamov. Fitues i gjashtë 
Çmimeve “Stalin” dhe dy Urdhrave “Lenin”. Ky është regjisori Ilia Kopalin. 

Shënime

Por, emri i tij nuk mbetet i nderuar vetëm në vendin e tij. 
Ilia Kopalin është ndër të parët krijues që, ende pa ikur tymi i luftës dhe 

era e barutit, erdhi në Shqipëri dhe xhiroi filmin dokumentar “Shqipëria e re” 
(1948). Shumë shpejt ai do të rikthehej në Shqipëri dhe në harkun kohor të 
dhjetë viteve, unë do të kisha fatin dhe nderin të punoja si bashkëregjisor me 
të në filmat dokumentarë “Rrugë e lavdishme” (1952), “Shqipëria” (1953) dhe 
“Lulëzo Shqipëri” (1959).

Ilia Kopalinit dhe vetëm atij i mbetet merita e madhe e përgatitjes së 
kineastëve të parë shqiptarë. Për dy vjet me radhë, ai u bë për ne gjithshka 
dhe ishte simboli në punën tonë. 

Nga takimi ynë i fundit në nëntor të vitit 1959 në Tiranë, për tre vjet 
komunikuam me letra. Më pas, edhe ato u ndërprenë, si gjithshka tjetër me 
Bashkimin Sovjetik.

Aty në oborrin e Kinostudios biseduam me njëri-tjetrin se çfarë mund të 
bënim me këtë rast. 

          “Ndoshta na lejojnë të shkruajmë disa radhë në gazetën “Drita” për 
të nderuar profesorin tonë dhe mikun e madh të Shqipërisë e shqiptarëve”, - 
propozova duke patur parasysh filmat e realizuar për Shqipërinë, vlerësimet 
nga shteti shqiptar me Urdhrin e Lirisë (1948) dhe Urdhrin e Punës (1953) 
si dhe faktin që ishte mik i Enver Hoxhës me të cilin ishte takuar disa herë. 
Shto këtu dhe mendimin për Ramiz Alinë, si dashamirës i kinematografisë, 
por dhe personi që mbulon drejtpërdrejt artin dhe kulturën në KQ të PPSH*.

Për herë të fundit për Ilia Kopalinin, kam shkruar një artikull në gazetën 
“Drita” me rastin e gjashtëdhjetëvjetorit të lindjes, në vitin 1961.

*  Komiteti Qendror i PPSH nuk e pa të arsyeshme botimin e shkrimit me këtë rast.

LASGUSH 
PORADECI

Shënime

E shtunë, 2 prill 1977
Lasgush Poradeci, më dërgoi një tjetër kartolinë. E lexova me kuriozitet 

e kënaqësi përzier, dhe, qesha me vete. Pastaj, rikujtova njohjen, takimet dhe 
bashkëpunimin me poetin, të cilat mbeten krejt të veçanta në raport me njo-
hjet, takimet dhe bashkëpunimet e mia, gjatë gjithë viteve të punës krijuese.

Dy vjet më parë, e njihja pak ose aspak, më mirë të them. Mbaj mend, që, 
në Pogradec, vitet e mëparshëm e kisha takuar rastësisht poetin, disa herë. 
Gjithnjë në shoqërinë e të tjerëve, ishim përshëndetur, shkëmbyer dy fjalë, 
dhe, vetëm në një rast, kur mori vesh, që isha nga Dardha e Korçës, qëndroi 
më gjatë. Kaq. Ndërkohë, nga miqtë e mi poetë, sa herë binte fjala për Las-
gush Poradecin, aq herë dëgjova përveç elozheve edhe shumë bëma të poetit. 
Me pak fjalë, nga rrëfimet e tyre kuptohej që poeti ishte shumë i veçantë, si 
në pamje, edhe në karakter. Mbi të gjitha, ishte tejet i vështirë në komunikim.

Në 16 prill të vitit 1975, m’u desh të shkoja ta takoja, bashkë me redak-
toren Angjelina Xhara në shtëpinë e tij, rruga “Asdreni”, nr.3 - Tiranë. Dre-
jtoria e Kinostudios më kishte kërkuar të shihja mundësinë e realizimit të 
një filmi dokumentar mbi jetën dhe aktivitetin e poetit, bazuar në skenarin e 
shkruar nga Dhimitër Xhuvani dhe Kopi Kyçyku, që në vitin 1970. 

Na priti me këmbët e para. Në fillim nuk pranoi me argumentin “nuk 
dua”. Pastaj na përcolli me argumentin “jam sëmurë”. 

Pas ndonjë muaji shkova përsëri. Këtë herë isha vetëm. Ia ribëra propozi-
min dhe u përpoqa ta bind duke i përkëdhelur sedrën. 

- “Je i pari poet i gjallë që po i kushtohet një film dokumentar” - mbaj 
mend që i thashë atë ditë. 

E pashë që kjo gjë i pëlqeu. I kënaqur nga “fitorja” e parë, vazhdova t’i 
flisja pikërisht për këtë gjë, deri sa ai më ndërpreu. 

- “Pranoj vetëm në se filmi ndërtohet mbi filozofinë time në poezi. Në të 
kundërt, nuk bëj asnjë kompromis”.

Kushti i tij ishte i panegociushëm.
Pas dy orësh, ika pa kuptuar nëse pranoi apo jo.
Nga ajo ditë, kaloi më shumë se një vit kur, Lasgushi u bë i gjallë. Ishte 29 

korrik 1976. Angjelina më tha se, po na priste në Pogradec. Ç’kishte ndodhur 
vallë dhe kujt duhej t’ia dinim për nder?!

U gëzova, megjithëse e dija ç’më priste. Po, në atë moment, e rëndësishme 
ishte që Lasgushi ishte ‘dorëzuar’. 

Ndaj, sa pa iu prishur mendja, më 3 gusht 1976 u nisëm e mbërritëm me 
operatorin Jovan Kondakçi në Pogradec. Drejt e në shtëpinë e poetit, po poeti 
nuk ishte në shtëpi. Pas një ore, e gjeta duke shëtitur bashkë me konen e tij 
të bardhë, që nuk i ndahej, aty pranë Turizmit të vjetër. Çuditërisht, u tregua 
miqësor. Krejt ndryshe nga dy takimet në Tiranë, biseduam si të njohur të 
vjetër dhe, në fund u ndamë me premtimin të nisnim nga xhirimet të nesër-
men.

Por, pa nisur mirë nga puna, i ndërpreva vetëm pas tri ditësh. Poeti u 
lodh. Më kërkoi t’i shtynim xhirimet për më vonë, nga fundi i vjeshtës, dhe, 
u zhduk! Në ato pak ditë, kisha mundur ta xhiroj vetëm duke shëtitur në një 
lulishte me lule buzë liqenit, duke soditur qytetin nga kodra në hyrje të tij, 
dhe, duke biseduar rrugës me një nga miqtë e tij. Asgjë më shumë. Po dilte 
ajo që më kishin thënë miqtë e mi poetë “Ki kujdes se, është i prapë poeti, nuk 
është si ne!” 

U ktheva në Tiranë në pritje se mos i prishej mendja. Kaluan afro tre 
muaj, dhe, kur e pashë që nuk po bëhej i gjallë, andej nga fundi i tetorit 1976 
mora operatorin dhe u nisa për Pogradec. Për të qenë i sinqertë, pa ndonjë 
shpresë të madhe se do vazhdonim punën.

Trokitëm me gjak të ngrirë përsëri në shtëpinë e poetit. Për fat, poeti ishte 
në ditët e mira dhe na ftoi shumë miqësisht të rehatoheshim. Folëm gjatë. Në 
fakt, foli vetëm ai, kurse ne dëgjonim, sepse, nuk kishte kënaqësi më të madhe 
se ta dëgjoje atë njeri të rrëfente ngjarje të çuditshme e histori të padëgjuara 
me atë zërin e kadifenjtë. E shihja dhe nuk ngopesha. Sytë e zgjuar, fytyra e 
mprehtë, flokët e bardha, borsalinoja e madhe, gjithshka brenda dhe përreth 
atij imazhi (për pak harrova Cucin, konen e bardhë që tashmë është pjesë e 
tij), ishin vërtet prej poeti të madh. Pastaj, krejt pa pritur e pa asnjë lidhje 
me ato që po tregonte, na ftoi të shkonim me të në bodrumin e shtëpisë. Ç’të 
shihnim? Në gjysmë errësirë, diku në një qoshe, ishte një sënduk i madh dhe 
i vjetër. Ai bëri edhe dy hapa, pastaj, duke zgjatur dorën drejt tij, tha: 

- “Këtu brenda është thesari im”, - dhe u përkul e përkëdheli kapakun e 
sëndukut, si të ishte kurrizi e një fëmije. 

Po, çfarë ruante brenda atij sënduku, nuk na tregoi.
U ngjitëm përsëri lart dhe nisi të na flasë për poezinë. Unë ia njihja poez-

inë e pengjet, ndaj, në një moment, e ngacmova për më të dashurën nga ato. 
Ai më pa me ata sytë e menduar, buzëqeshi, dhe tundi gishtin tregues: 

“Djallush, ti e di, pse më pyet?!” - dhe i hoqi sytë nga unë e hodhi vësh-
trimin nga dritarja.

Mikja e tij e vjetër, një dardhare e bukur, ishte bashkëfshatarja ime.
Para se të ndaheshim, e pyeta pa frikë se, kur do të fillonim nga puna.
E lamë për të nesërmen.
Nuk më besohej që poeti ishte rikthyer tek miqësia me ne. Sidoqoftë, nuk 

duhej të humbisja asnjë minutë kohë, pasi, mund të prishej përsëri “moti”. 
Pastaj, ç’të bëja?

Të nesërmen e xhiruam duke ecur rrugëve karakteristike të qytetit drejt 
shtëpisë së tij. Të pasnesërmen e xhiruam duke shkruar në bashtën e shtëpisë 
dhe në dhomë duke hapur një dosje të vjetër e duke parë një dorëshkrim të tij. 
Por, s’qe e thënë. Këtë radhë xhirimet u ndërprenë, jo për faj të tij. 

Më 3 nëntor, zura krevatin pas një aksidenti me makinë në Qafë Plloçë. 
Goditja në shtyllën kurrizore i detyroi mjekët të më fusnin nga mesi e lart në 



467

allçi. Gjatë atyre ditëve që qëndrova në spitalin e Pogradecit, Lasgushi vinte 
përditë i shoqëruar nga Cuci, për të më parë. O ndihej në faj, pasi aksidenti 
kish ndodhur në kohën që punoja filmin për të, o donte të merrte vesh në 
do përmirësohesha që të përfundoja filmin për të. Ai, ashtu si mbetet poet i 
papërsëritshëm, mbetet dhe njeri i papërsëritshëm. Në këto kushte, të shohim 
sa do ta ndihmojmë këtë radhë njëri-tjetrin, dhe, mbi të gjitha, a do ta përfun-
doj dot filmin?! 

Më kishte mbetur pa xhiruar akoma një takim i poetit me nxënësit e 
shkollës së mesme, si dhe recitimi i poezisë më të bukur nga vetë poeti në ka-
mera. Më 10 nëntor 1976, para se të nisesha me autoambulancë drejt Tiranës, 
bisedova edhe një herë me poetin, që, në kushtet e mia, xhirimet t’i vazhdonte 
Jovani me Angjelinën. Për fat të mirë, pranoi. 

“Dakord, - më tha. - Vetëm se nuk do të recitoj poezinë time më të bukur. 
Do recitoj poezinë që të bën më shumë punë ty, ‘Poemë për Reshit Çollakun’”

Qeshëm të dy.
Veç këtyre sa thashë, më duhej të xhiroja “Poradecin me sytë e Lasgushit” 

dhe disa dokumente që poeti i ruante me shumë fanatizëm. Ndoshta, brenda 
atij sënduku ku kishte strehuar thesarin e tij.

Kontaktet e fundit sa i takon bashkëpunimit me këtë njeri të rrallë, i pata 
në fund të vitit 1976 dhe fillim të vitit 1977. Tashmë ishim bërë miq, kështu që 
mund t’i dërgonim njëri-tjetrit edhe kartolina.

Me këtë rast po riprodhoj dy prej tyre:

KARTOLINA E PARË

I dashur Endri,
U gëzova me Kart - postalen prej Tirane s’t’u përgjigja menjëherë se 

pësova një intoksikacion të rëndë ushqimi të ndiçmë prej të cilit mezi më 
shpëtoj gjer më sot me shkencë të madhe edhe me kujdese të përditëshme (3 
herë në ditë) Doktor Mistua. Gjeta ndërkohë fotografinë e t’im-eti (të vetë-
men) 73 vjeçar Poradec 1917, vizatimin me grafit (gjithë shtatin) e Mitrush 
Kutelit, që i bëra më 1932 Poradec, dhe skicën e portretit (profil), që i bëra 
Asdrenit në 1924 në Bukuresht duke ngrënë bashkë drekën në restaurantin 
e një Shqiptari sipas mikpritjes tradicionale të Shqipos. S’jam fare mirë nga 
intoksikacioni, po këto ditë nisem për Tiranë. Skica e Asdrenit është riprod-
him i gazetës “Shqipëria e re” të Kostancës Rumani, origjinalin siç të thashë 
s’m’a këtheu Redaktori i revistës “Ylli” të Tiranës, megjithqë ia kërkova 
shumë herë, edhe në Maj 1976 në zyrën e tij. I pa-karaktershmi ka për mor-
al: kapërceva lumën, s’t’a dua gunën. Po të shkruaj në këtë kart-postale me 
një çupkë Dardharkë shumë të dashur, të veshur me shumë të dashurin edhe 
të bukurin edhe Kombëtarin Kostum të Dardharkave.

Të fala dhe nderime Zonjës

Lasgush
Pogradec, 14 Dhjetor 1976  
Dërgonjës: Lasgush Poradeci
Rruga Asdren Nr. 3, Tiranë

KARTOLINA E DYTË

I dashur Endri,
E mora me kohë (26.12.76) postalen me urimet e Vitit të ri 1977, për gëzi-

min që më solli po shkruaj vetëm sot, sepse më zuri gripi dyke më shkaktuar 
komplikacione që m’a torturuan të mjerin fizikun tim nga lëngimi i gjatë dhe 
nga dëshpërimi i pambaruar. Në postalen time prej Poradeci (14.12.76) të 
shënova se gjeta fotografinë e t’im-eti 73 vjeçar Pogradec 1917, gjeta vizati-
min që i bëra M. Kutelit 1932 Poradec (gjithë shtatin), gjeta skicën që i bëra 
Asdrenit 1925 kur hanim drekën Bukuresht ( nënë të cilën Asdreni shkrojti: 
“Portreti më ngjet shumë”), dhe tashi po shënoj se kam përdoresh portretin 
tim (vaj) prej piktorit gjerman Carl Blohm Pogradec 1934, si edhe kam për-
doresh portretin (vaj, madhësi naturale) të nënës time Poradec Korrik 1938. 
Sa për fotografinë time të Liceut (13-14 vjeç) ku jam me penë në dorë them se 
e rifotografuat në odiçkën time Pogradec verës 1976, më duket se fotografuat 
verës Pogradec 1976 edhe Autoportretin tim.

S’di do bëni gjë me filmimin.
Të fala, Lasgush 
Tiranë, 31.3.77
Dërgonjës: Lasgush Poradeci, Asdreni 3, Tiranë

Do të ishte fat i madh në se, pjesë e thesarit të tij do të jenë edhe këto foto-
grafi, skica, vizatime e piktura, për të cilat më shkruan në kartolina Lasgushi 
i madh.  

Filmin dokumentar mbi poetin Lasgush Poradeci e përfundoi (montimin 
dhe inçizimin) Manushaqe Halili dhe Angjelina Xhara. Në kushtet që isha 
unë, e kisha të pamundur të ngrihesha nga krevati e të shkoja në Kinostudio 
për ta montuar filmin. 

E shtunë, 23 prill 1977 
Sot paradite, përfundoi Festivali II i Filmit Shqiptar, i cili nisi më 16 prill.
Gjatë ditëve të festivalit, organizuar në kuadrin e 30-vjetorit të kinemato-

grafisë shqiptare (u bënë disa kohë, që si datë e krijimit të kinematografisë 
shqiptare festohet krijimi i Ndërmarrjes Kinematografike më 1947 e jo ajo e 
inaugurimit të Kinostudios më 1952), u shfaqën prodhimet më të mira të vitit 
të fundit. Gjithsej - shtatë filma artistikë, katërmbëdhjetë filma dokumentarë, 
mes tyre dhe filmi im dokumentar “Populli në këmbë, Partia në ballë” dhe dy 
filma multiplikativë.

Në mbyllje të festivalit, kryetari i jurisë, kritiku Dalan Shapllo, shpalli fil-
mat fitues, të cilët u nderuan me kupën e festivalit - filmin artistik “Lulëkuqet 
mbi mure”, filmin dokumentar “Populli në këmbë, Partia në ballë” dhe filmin 
multiplikativ “Pika e ujit”. 

Gjithshka shkoi sipas parashikimit dhe nuk pati surpriza.    
Në fund, si dokumentarist, meqenëse më tërheq kërraba nga ana e filmit 

dokumentar, po shkruaj dy fjalë për ta. 
Për shtatë ditë, i pashë të gjithë filmat e programuar. Sipas mendimit tim, 

pashë disa filma dokumentarë të mirë, të cilët treguan se ai po zhvillohet në 
mënyrë të suksesshme, por pashë edhe filma dokumentarë të dobët, pa jetë, 
pa bosht, të përciptë, të varfër, të cilët organizatorët mund dhe duhej t’i kishin 
shmangur. 

Me mjaft interes mendoj ishte organizimi e diskutimi krijues i filmave të 
shfaqur, ku diskutantët theksuan arritjet, por bënë edhe sugjerime me vlerë 
lidhur me të ardhmen e filmit dokumentar. 

Shënime

LUMJA TI,
MOJ SHQIPËRI

Shënime

E shtunë, 4 mars 1978
Sot, bashkë me poetin Llazar Siliqi dhe shkrimtarin Vath Koreshi, na 

thirri Ramiz Alia në Komitetin Qendror të Partisë e na komunikoi zyrtarisht 
detyrën që na është ngarkuar. Do të realizojmë një film dokumentar me rastin 
e 70-vjetorit të lindjes së Enver Hoxhës. 

Detyra e dokumentaristit në këto njëzetepesë vjet më dha mundësinë 
të shihem e takohem me Enver Hoxhën dhjetëra herë, anekënd Shqipërisë. 
Mund të duket e pabesueshme, por, Ai gjente kurdoherë mes kohës së tij pak 
minuta për të na përshëndetur, për të thënë ndonjë fjalë për filmat tanë nga 
kinokronika deri tek filmi artistik, për të bërë vlerësimin e tyre. Pa folur këtu 
për rastet kur ndërpriste bisedat me njerëzit e ndërhynte për të na ndihmuar 
kur shikonte se dikush na pengonte të xhironim për shkak të zhurmës që 
shkaktohej nga lëvizjet e mjeteve tona teknike. Dëshmitar në dhjetëra raste, 
mund të them se Enver Hoxha,  si askush tjetër, përpiqej të krijonte një situ-
atë pune sa më të favorshme për ne, që të xhironim pa pengesa e të çliruar nga 
çdo lloj kontraktimi dhe ndrojtje.

Por, detyra e dokumentaristit ashtu siç më dha mundësinë dhe kënaqësi-
në e takimeve me udhëheqësin, më ka ngacmuar dhe mendimin për të reali-
zuar një film dokumentar mbi figurën e Enver Hoxhës. 

Sot? Nuk e fsheh. Ndjej gëzim, emocion, druajtje, përgjegjësi. Nesër? Mbi 
të gjitha, kërkohet besim tek vetja dhe bashkëpunëtorët.

Me skenaristët jam i kënaqur. 
Llazarin e njoh prej vitesh si shok dhe bashkëpunëtor. E vlerësoj veça-

nërisht për talentin, seriozitetin dhe afërsinë me kinematografinë. Pastaj, ia 
njohim shumë mirë huqet njëri-tjetrit. 

Vathin po ashtu e njoh prej vitesh dhe ia vlerësoj tipin e talentin. Nuk 
kam pasur rast të bashkëpunoj gjer më sot, megjithatë, mendoj se do të mer-
remi vesh mirë.

E hënë, 20 mars 1978
U bënë disa ditë që po punoj, herë në Kinostudio duke shfletuar skedat 

e arkivit të filmit e herë në ATSH duke u njohur me fondin fotografik. Jam i 
kënaqur nga puna paraprake. Pastaj kujtohem se ditët kalojnë dhe shqetësimi 
për filmin e ardhshëm sa vjen e rritet brenda meje. A do të mund ta jap si 
duhet në film figurën madhore të udhëheqësit? Si do të jepet ajo artistikisht? 

E hënë, 3 prill 1978
U takuam me Llazarin e Vathin dhe vendosëm të përcaktojmë para së 

gjithash çfarë karakteri do të ketë filmi, ku do të vihet theksi kryesor, rreth 
cilit boshti do të bëhet ekspozimi i materialit arkivor. Fakti që deri më sot janë 
realizuar shumë filma dokumentarë të një plani të përgjithshëm kushtuar 
Partisë, e bën të domosdoshëm gjetjen e varianteve të reja dhe të patrajtuara 

më parë, varianteve me interes në formë dhe përmbajtje.
Një variant, p.sh., ishte dhe ai që, figura e Enver Hoxhës të jepet  nëpër-

mjet takimeve të tij me popullin.
Nga viti 1952 e deri më sot, nuk di të ketë mbetur vend i Shqipërisë pa u 

shkelur prej tij. Kujtoj filmat e xhiruar dhe Ai më del përpara për krahu e për 
qafe me kovaçë e barinj, malësorë e nëna dëshmorësh, veteranë të luftës dhe 
ushtarë, ndërtues e naftëtarë, fëmijë e mësues, shkrimtarë e artistë. Kudo i 
ulur këmbëkryq dhe gju më gju me popullin. 

E mërkurë, 5 prill 1978
Sot erdhëm në Korçë ku do të punojmë për skenarin (Llazari me Vathin 

do të shkruajnë skenarin, unë do të qëndroj pranë tyre më shumë për t’u kon-
sultuar bashkërisht).

E premte, 7 prill 1978
Në kampin e punëtorëve në Korçë, ku jemi vendosur, sot bëmë takimin 

e parë konkret.
Mes varianteve të ndryshme, unë parashtrova idenë që filmi mund të 

konceptohet si një kinopoemë. Kjo, edhe sepse tradita kinematografike në 
këtë gjini nuk mungon (filmat “Ringjallje” apo “Katër këngë për Partinë”, 
dëshmojnë më së miri për suksesin e kësaj gjinie kinematografike), por edhe 
sepse, kinopoema të lejon të sintetizosh veprimtari shumëvjeçare dhe të mer-
resh me të domosdoshmen, me tipiken. Për fat të mirë, Vathi ra dakord. Them 
Vathi, pasi Llazari duke pasur eksperiencë pune në këtë gjini filmi, nuk mund 
të mos ishte dakord.

E diel, 9 prill 1978
Llazari paraqiti platformën e tij. Nuk më pëlqeu, dhe, mund të them se 

ishte larg asaj që mendoja. Megjithatë, ka akoma kohë.

E hënë, 10 prill 1978
Sot ishte radha e Vathit të paraqiste platformën e tij. Unë nuk arrita ta 

kuptoj, ndërsa Llazarit nuk i pëlqeu fare. Të jenë shenjat e para të një bash-
këpunimi të vështirë?

E mërkurë, 19 prill 1978
Prej disa ditësh, koha është shumë e keqe. Bie shi, bën ftohtë. Sot në 

mëngjes zuri të bjerë edhe dëborë. 
Gjatë gjithë këtyre ditëve kemi punuar për skenarin. Varianti i parë, 

megjithëse është akoma shumë larg atij që duhet të jetë, filloi të më ngrohë. 
Kështu ta paktën më duket mua.

E shtunë, 29 prill 1978
U kthyem në Tiranë me variantin përfundimtar të skenarit. Të shohim si 

do të pritet.

E premte, 19 maj 1978
Këshilli artistik diskutoi skenarin e paraqitur nga ana jonë. Përgjithë-

sisht, ai nuk u pëlqye, dhe, shokët bënë mjaft vërejtje. Ndoshta më mirë që 
ndodhi kështu pasi, jemi në kohë jo vetëm për ta riparë skenarin, por, ndosh-
ta edhe për ta rishkruar.

Nesër do të shkoj në arkiv për të vazhduar punën.

E premte, 23 qershor 1978
Iku qershori dhe Llazari me Vathin akoma nuk e kanë dorëzuar variantin 

e dytë të skenarit. Kam frikë se po vonohemi shumë dhe do të na ngelet puna 
për në fund.

Sot takova dhe bisedova gjatë me kompozitorin Limos Dizdari që do të 
shkruajë muzikën e filmit. Jam i bindur që u morëm vesh, paçka se m’u duk i 
shpërqendruar. Ndoshta për shkak të angazhimeve të shumta dhe pamundë-
sisë për t’iu përgjigjur në kohë të gjithëve. Sidoqoftë, në këtë drejtim jam fare 
i qetë. Edhe ai e di po aq mirë sa unë që data 16 tetor jo vetëm nuk shtyhet, 
por, vjen më shpejt. Sa për muzikën, nga sa e njoh Limosin si njeri dhe artist, 
jam i sigurt që do të shkruajë muzikë të bukur e të frymëzuar. 

E mërkurë, 5 korrik 1978
Sipas planit, sot dorëzuam në Kinostudio variantin e dytë të skenarit të 

titulluar “Me yllin e kuq të nëntorit”. Përgjithësisht jam i kënaqur. Tani, të 
shohim çdo të thonë shokët në Kinostudio dhe shokët lart. 

E martë, 1 gusht 1978
Kam afro një muaj që punoj me orë të zgjatura në tavolinën e montazhit, 

rrethuar nga dhjetëra kuti ku gjenden mijëra metra film. Vetëm t’i shohësh 
dhe çmendesh, pa le t’i hapësh e t’i përzgjedhësh. Në të tilla raste, të shpëton 
vetëm eksperienca. Edhe mua, ajo jo vetëm nuk më le të dekurajohem e të 
dorëzohem, por edhe po ma lehtëson punën. Ndërkohë Llazari vazhdon pu-
nën me tekstin në vargje të filmit. Vathi, në këto momente, duket më i qetë 
dhe më larg filmit, pasi nuk merret drejtpërdrejt me tekstin. Por, dhe ai është 
i shqetësuar përderisa vjen çdo ditë në Kinostudio dhe rri me orë të tëra pranë 
meje apo Llazarit duke diskutuar për çdo gjë në lidhje me filmin. 

Filmi duket sikur po vjen aty ku dëshirojmë ne. Por, është ende shpejt të 
flas. 

Mbrëmë, rreth orës 22:00 më mori në telefon Limosi dhe më kërkoi të 
shkoja e të dëgjoja muzikën. U ngrita dhe shkova me një frymë në Pallatin e 

Pionierëve ku ai punon natën për të mos shqetësuar komshinjtë. Në fytyrë 
tregonte tepër i lodhur, por nuk e dha veten dhe duke bërë humor e buzëqe-
shur, u ul në piano. Kur i hoqi duart prej saj, më tha: 

- “Kjo është uvertura. Kaq dita, kaq bëra. Më të mirë nuk e bëj dot!”
Ngrita sytë dhe ashtu i përhumbur në botën e tingujve e të melodisë, 

pashë sytë e Limosit të mbushur me lot. U befasova.
- “Kjo është uvertura, - përsëriti ai. - Të pëlqen?”
- “E mrekullueshme!” - i thashë dhe u ngrita e përqafova. 
Pas kënaqësisë që mora ato çaste, duke ecur në rrugë drejt shtëpisë 

i shoqëruar nga muzika e ngrohtë dhe e ndjerë që kisha dëgjuar para pak 
minutash, kujtova edhe një herë takimin e parë me Limosin që bëmë për film-
in dhe shpërqëndrimin e tij gjatë bisedës. E si të mos ishte i shpërqendruar?! 
Të talentuarve u qepen nga pas dhe u bien në qafë, të gjithë, që nga institu-
cionet artistike në qendër e deri tek ato në bazë. Me këto mendime dhe duke 
konkluduar që talenti mbetet talent, u futa në shtëpi. I thashë Xhanos ç’kisha 
për t’i thënë dhe u shtriva të fle. Mbi të gjitha, jam i gëzuar që nuk u zhgënjeva 
në mendimin tim kur propozova Limos Dizdarin si kompozitor të filmit.  

E shtunë, 30 shtator 1978
Sot paraqitëm para komisionit shtetëror filmin dokumentar “Lumja ti 

moj Shqipëri”. 
Të parët, në orën 9:45, erdhën në Kinostudio Leka Shkurti, Sofokli Laz-

ri, Miti Tona dhe Mehmet Karakushi. Po prisnim në oborr të mbërrinte dhe 
Ramiz Alia, kur Sofua me atë qetësinë e tij karakteristike, lëshoi bombën: 

- “Që ta merrni vesh ju, dikush i ka thënë shokut Ramiz se keni bërë një 
film vetëm për shokun Enver. Po qe vërtet kështu, dijeni që tani, nuk apro-
vohet”.

Ndërkohë në hyrjen kryesore u duk makina me njeriun që prisnim të 
gjithë. 

Me Ramiz Alinë ne ishim mësuar të takoheshim shpesh e të flisnim pa 
ndrojtje, qoftë kur drejtonte Ministrinë e Arsimit dhe Kulturës, qoftë kur dre-
jtonte sektorët e artit dhe kulturës në aparatin e Komitetit Qendror të Partisë. 
Dhe, kjo falë afërsisë së tij dhe mundësisë që të jepte t’i flisje jo vetëm për 
problemet e punës, por edhe për hallet personale. 

Më kujtohet, një ditë marsi të vitit 1957 kur babai ndërroi jetë. I telefon-
ova Kinostudios për të më dhënë një paradhënie, por më thanë se pa urdhër 
të ministrisë nuk mund të më jepnin. Ishte e ndaluar. Shkova në Ministrinë e 
Arsimit dhe Kulturës dhe hyra në zyrën e ministrit që në atë kohë ishte Ramiz 
Alia. I thashë se ç’më kishte ndodhur dhe ç’kërkoja prej tij. Më ngushëlloi, 
pastaj dha urdhër të më jepeshin menjëherë sa para më nevojiteshin dhe më 
nisi për në shtëpi me një nga makinat e ministrisë. 

Nga takimet e shumta me të, nuk mbaj mend asnjë rast që ai të ketë 

shfrytëzuar postin për të imponuar shijet e tij. Përkundrazi. Edhe kur bënte 
ndonjë sugjerim a vërejtje, ai e bënte atë me një dashamirësi të tillë sa të im-
pononte respekt. 

Ramiz Alia zbriti ngadalë dhe na dha të gjithëve dorën. Buzëqeshi vetëm 
një çast dhe u nis drejt derës kryesore duke na dhënë të kuptojmë gjithë të 
tjerëve të bënim të njëjtën gjë. Meqenëse ai po ecte pa parë dhe pa folur me 
askënd, unë i rikujtova, i besova dhe i vlerësova fjalët e Sofos, gazetarit dhe 
mikut tim të vjetër.

Dritat u fikën dhe në sallën e madhe filluan të shfaqen kuadrot e para të 
filmit. Pas disa çastesh, krejt pa vetëdije e ktheva kokën nga Ramiz Alia, por, 
e kuptova që gabova dhe e riktheva tek ekrani. Pastaj, aty për aty vendosa t’a 
ndjek me bisht të syrit profilin e Ramiz Alisë, pasi për figurën në ekran orien-
tohesha nga teksti. Për një kohë, nuk ia shqita sytë. Ai shihte i përqendruar 
dhe pa lëvizur. Pak nga pak, filloi të çelet dhe të reagojë. Kjo ishte shenjë e 
mirë për filmin, dhe, për mua ishte e mjaftueshme për t’u çliruar nga emo-
cionet.

Pas më shumë se një ore, filmi mbaroi dhe u ndezën dritat. Ramiz Alia u 
kthye nga unë, buzëqeshi dhe më dha dorën duke thënë vetëm: 

- “Mirë!” 
Pastaj, ai u ngrit dhe u ngjitëm të gjithë së bashku në zyrën e drejtorit.
Në përgjithësi nuk pati vërejtje esenciale. Gjëra të vogla dhe plotësisht të 

korrigjueshme në raport me atë që isha përgatitur unë duke marrë për bazë 
rëndësinë e filmit. Nuk kam për ta harruar kurrë komunikimin e tij. Foli për 
filmin, u interesua për problemet e kinematografisë, u kthye përsëri tek fil-
mi, por nuk harroi në asnjë rast të përsëriste “Unë kështu mendoj, ju shokë, 
ç’mendoni për këtë problem?”. Apo në rastin kur iu drejtua oficerit shoqërues 
të shkonte e të merrte në shtëpinë e tij kasetën me zërin e Enver Hoxhës në 
Konferencën e Paqes në Paris për ta përdorur në film. Kur oficeri e solli atë 
pas disa minutash, duke na kujtuar që t’ja kthenim pasi të mbaronim punë, 
ai na e dha kasetën bashkë me një copë letër ku shkroi “Ramiz Alia, Komiteti 
Qendror i Partisë”.

Një thjeshtësi e admirueshme.
Pas afro dy orësh, duke u ndarë aty në oborrin e Kinostudios, Ramiz Alia 

pyeti duke buzëqeshur: 
- “Ore, kush ia ka vënë filmit titullin ‘Lumja ti, moj Shqipëri!?” 
Dikush i tha, Endri. Ai vazhdoi të buzëqeshë, tundi kokën dhe më shtrën-

goi dorën.
Ndryshe nga portreti në ardhje, atë çast pashë së afërmi edhe një herë 

portretin e tij që e kisha fiksuar në dhjetëra takime pune.

E martë, 10 tetor 1978
Jam shumë i gëzuar që filmi u pëlqeu bashkëpunëtorëve të mi më të afërt 

në krijimtari,  por dhe dashamirësve të mëdhenj të kinematografisë tonë do-
kumentare, Fatmir Gjata, Dritëro Agolli, Sofokli Afezolli, Niko Nikolla, Arqile 
Aleksi, Dhimitër Shuteriqi, Kristo Frashëri, Arben Puto, Aleks Buda, Alfred 
Uçi e Stefanaq Pollo, që kisha thirrur sot në Kinostudio. 

Mbi të gjitha jam shumë i lumtur që Llazar Siliqi, megjithëse e kishte 
parë disa herë filmin, përsëri ishte i emocionuar. E shihja dhe vetvetiu kujto-
va vitin e largët 1952, kur me entuziazëm, guxim e besim hymë në këtë rrugë 
së bashku. Filmi “Rruga e lavdishme” ishte bashkëpunimi i parë. Në vitet 
e mëvonshme bashkëpunimi ynë eci përmes realizimeve “Shqipëria”, “Letër 
nga fshati”, “Pranvera e nëntë”, “Nëntori ynë”, “Dritë mbi Shqipëri”, “Lulëzo 
Shqipëri”, “Ringjallje” dhe “Lumja ti, moj Shqipëri”, që duket se do të mbyllë 
bashkëpunimin tonë njëzetepesëvjeçar. Një jetë.

E diel, 15 tetor 1978
“Lumja ti, moj Shqipëri”, nisi sonte bashkëbisedimin me publikun. 

Megjithëse u mora për një kohë të gjatë me këtë film dokumentar dhe 
megjithëse i kam kaluar dhjetëra herë nëpër duar në tavolinën e montazhit 
kinokronikat e arkivit të përdorura në të, gjatë transmetimit në Televizionin 
Shqiptar përjetova emocione të forta. 

Ndoshta se puna ime ballafaqohej ato çaste me një popull të tërë?! 
Ndoshta se po e mbyll jetën time artistike me një dokumentar kushtuar fig-
urës së Enver Hoxhës?! 

Këto janë hamendje që, me siguri do të marrin përgjigje një ditë. 
Deri atëherë, e rëndësishme është që sonte jam i gëzuar. 
Por, nuk e fsheh, edhe i trishtuar. Pas afro 30 vitesh në kinematografi, 

më 31 mars 1979 mbush 55 vjeç dhe do të largohem nga puna, jo pa dhimbje. 
Dëshirën për të punuar e kam të madhe, por, aksidenti automobilistik dhe 
astma po bëjnë të vetën. Mbi të gjitha, ato më pengojnë të udhëtoj si më parë. 
Si rrjedhim edhe të krijoj. Në këto kushte, i ndërgjegjshëm se shkëputja nga 
njerëzit për një dokumentarist do të thotë “vdekje”, kam vendosur të largo-
hem nga krijimtaria. Sigurisht, jo përfundimisht. 

Deri në fund të jetës, do të merrem me kujtimet e mia, do t’i sistemoj e 
do t’i botoj të përmbledhura në titullin “Ditari i një kinoregjisori”. Në fund të 
fundit, jeta vetëm kështu jetohet, kuptohet e gëzohet.

DITË TË  

E martë, 5 dhjetor 1978 
Kisha vendosur ta mbyllja aktivitetin tim krijues me poemën kinemato-

grafike “Lumja ti, moj Shqipëri”, por, në momentet e fundit, u kujtova se i 
kisha premtuar vetes të realizoja një film dokumentar mbi rrugën e Qeverisë 
Demokratike nga Berati në Tiranë, e patrajtuar deri më sot nga kineastët. 
Shkak ishte bërë një fotografi, të cilën, për hir të së vërtetës, e kisha kaluar 
nëpër duar dhjetëra herë deri atë ditë, por, nuk kisha ndaluar.

Në të, pranë tribunës së ngritur përpara Hotel “Dajti” e midis një mase 
të madhe populli, ditën e 28 nëntorit 1944, shihet dhe vetura që kishte sjellë 
Komandantin në Tiranë. Cili të ketë qenë vallë shoferi?

Me këtë pyetje brenda vetes e fotografinë në xhep, thuajse gjysmën e mu-
ajit të kaluar u mora me gjetjen dhe takimin e shoferëve që kanë punuar gjatë 
këtyre viteve pranë Enver Hoxhës. Nuk e dinin. Atëherë kërkova ndihmën e 
shokut tim të kohës partizane, Yrkës, njohës i mirë i prapavijës së luftës. Ai 
më kërkoi një javë kohë. Për çudinë time, pas dy ditësh, Yrka më mori në tele-
fon e më tha: “Njeriu që kërkon ti, quhet Xhemal Çepani, shofer në pension, 
banues në rrugën “Qemal Stafa”, nr. 134”.

Dje, gjithë gëzim u nisa dhe ndalova përballë një porte të madhe. Pastaj 
eca nëpër një oborr të gjatë rrethuar me lule deri sa mbërrita dhe takova një 
burrë të moshuar, ulur tek shkallët e një shtëpie përdhese. U prezantova. Edhe 
ai bëri të njëjtën gjë. Ishte pikërisht njeriu që kërkoja, Xhemali. I thashë përse 
kisha shkuar. Ai u ngrit ngadalë, hyri brenda shtëpisë dhe pas disa çastesh 
doli prej saj me një zarf të madh, të cilin ma zgjati qetësisht. Në të ishin disa 
fotografi të tij të bëra pranë të njëjtës veturë dhe një leje qarkullimi e lëshuar 
në muajin nëntor të 1944-ës nga një komandë partizane. Ishte dhe fotografia 
që kisha unë.

U binda se kisha të bëja me njeriun, që kërkoja dhe i thashë të më tregojë 
çfarë mbante mend për ato ditë që kishin të bënin me ardhjen e Enver Hoxhës 
në Tiranë.

* * *

“Disa ditë pasi ishte çliruar Tirana, më thirrën në shtabin partizan dhe 
më thanë që, bashkë me një djalë që ishte aty e që kishte gradën e kapitenit, 
të shkonim të gjenim një veturë të mirë për të sjellë në Tiranë Komandantin 
e Përgjithshëm. U gëzova aq shumë sa sytë më lëshuan lot. Unë, thashë me 
vete, njeri analfabet, rritur më shumë zbathur e pa bukë, të vete të sjell me 
veturë në Tiranë Komandantin?

U larguam të dy me kapitenin nga shtabi partizan dhe dolëm nëpër 
qytet. Brodhëm nga njëra anë në tjetrën dhe më në fund, me pushkët në sup, 
u drejtuam për te Fortuzët, tregtarë të mëdhenj. Një vit më parë, kur po ka-
pitullonte Italia, unë e dija se ata kishin blerë prej një gjenerali italian një 

makinë speciale të markës “Chrysler”.
Trokitëm. Derën na e hapi një alamet zonje. Nga frika na foli me shumë 

njerzillëk dhe na ftoi të hyjmë brenda. 
- Nuk kemi kohë, - i tha kapiteni, por eja hape pak derën e garazhit se 

për nevojat e pushtetit të popullit do marrim një nga veturat. 
Na vështroi një herë nga koka në këmbë, pastaj u nis përpara. “Chrys-

ler” ishte në garazh pranë një veture “Mercedes” e një “Mercury”. Hapa 
derën dhe u ula pranë timonit. E ndeza. Motori punonte si sahat.

Shkuam në shtab dhe u thamë se ishim gati për udhëtim.
Më 27 nëntor 1944, pa u gdhirë mirë, bashkë me kapitenin, u nisëm.
Mbërritëm tek ura e Rrogozhinës të cilën gjermanët e kishin shkatërru-

ar fare. Në të dy anët, qindra fshatarë e partizanë, prej disa orësh prisnin të 
mbërrinte nga çasti në çast Komandanti. Ndërkohë, dhjetëra mushka e kar-
roca transportonin pa pushim, njerëz e mallra deri në breg të lumit. Pritëm 
ndonjë orë, pa i ndarë sytë nga rruga matanë lumit. Papritur, dëgjuam të 
bien daullet. Pastaj, pamë Komandantin që zbriti nga një makinë i veshur 
me uniformën ushtarake, dhe, pas disa çastesh, autokolona qeveritare e 
kaloi lumin me anë të një lundre.

Zemra filloi të më rrahë me të madhe dhe thashë se më pushoi fare, kur 
Komandanti erdhi te vetura dhe më dha dorën. 

Ai hyri në makinë dhe, sipas porosisë që më ishte dhënë, morëm drejti-
min e Peqinit dhe Elbasanit. Kjo ishte e vetmja rrugë e sigurt nga mund të 
kalonte Komandanti bashkë me Qeverinë Demokratike. Pasditen e 27 nënto-
rit mbërritëm në Elbasan dhe mëngjesin e 28 nëntorit u nisëm për Tiranë. E 
gjithë rruga, nga Qafë Kërraba deri tek Pallati i Brigadave, ishte e mbushur 
në të dy anët me armë dhe makina të shkatërruara.

Këtu ndaluam një çast. Dy motoçiklistë partizanë me pushkët krahëqafë 
që po prisnin në mes të rrugës, u vendosën përpara makinës në të cilën udhë-
tonte Komandanti.

Vazhduam rrugën deri tek shtëpia e Kacelëve në qendër të Tiranës, fare 
pranë xhamisë dhe sahatit. Aty dikush më bëri shenjë të ndaloj. 

- Mirutakofshim! - më tha Komandanti para se të zbriste nga makina 
duke më rënë supeve. 

U hutova krejt dhe nuk arrita t’i them asnjë fjalë. 
I shoqëruar nga një grup ushtarakësh, një apo dy civilë dhe një me mjekër 

e uniformë dervishi, Komandanti eci në këmbë duke përshëndetur popullin 
me dorë derisa tek sheshi “Skënderbej”, bashkë me turmën e popullit, ai mori 
rrugën drejt bulevardit të madh ku ishte ngritur tribuna për të përshëndetur 
formacionet partizane që kishin marë pjesë në çlirimin e Tiranës. Ndërkohë, 
në makinën time hypi një i ri me uniformë ushtarake, i cili më tha të ecja me 
shpejtësi e ta parkoja makinën në krah të tribunës. Aty, edhe pse në pozicion 
të mirë, mes mijëra njerëzve, e humba nga sytë Komandantin. Pastaj, e pashë 

përsëri kur u ngjit në tribunë dhe kur zbriti nga tribuna. Nuk hypi në makinë, 
pasi u fut bashkë me shokët në Hotel “Dajti” ku u vendos Qeveria Demokra-
tike ditët e para të lirisë”.

* * *

Këtë rrëfim të sinqertë e të vërtetë të veteranit Xhemal Çepani, kam 
dëshirë ta ekranizoj. Më duket shumë interesant rrëfimi i rrugës së Qeverisë 
Demokratike, që nis më 27 nëntor 1944 në Berat dhe përfundon më 28 nëntor 
1944 me hyrjen e saj në Tiranë, me përshëndetjen e Enver Hoxhës drejtuar 
popullit të Tiranës, parakalimin e Brigadave I , IV, VIII, X, XV dhe XVII, që 
luftuan për çlirimin e kryeqytetit (me partizanët e brigadës XV, që parakaluan 
atë ditë isha dhe unë) dhe akomodimin në rezidencën e parë qeveritare Hotel 
“Dajti”.

E shtunë, 20 janar 1979
Si pa kuptuar, kam filluar nga puna. 
Gjatë gjithë këtyre ditëve kam menduar pyetjet, që detyrimisht duhet të 

marrin përgjigje përmes ekranit. Kush e shoqëroi Komandantin nga Berati në 
Tiranë? Ku zbriti Komandanti nga makina në Tiranë dhe në cilat rrugë të saj 
eci më këmbë atë ditë? Ku u vendos Komandanti dhe cila ishte rezidenca e 
Qeverisë demokratike atë ditë në Tiranë? Kush punonte pranë Komandantit 
atë ditë në Tiranë? 

Profesioni i dokumentaristit dhe realizimi i shumë filmave dokumentarë 
me temë historike, më ka dhënë mundësinë të mësoj fakte me vlerë e interes. 
Mes tyre edhe që... Qeveria Demokratike u nis nga Berati drejt Tiranës më 27 
nëntor 1944... Enver Hoxha shoqërohej nga Spiro Moisiu, Myslym Peza, Nako 
Spiru, Medar Shtylla, Baba Faje Martaneshi, Omer Nishani, Haxhi Lleshi, 
Shefqet Peçi… Enver Hoxha dhe qeveria provizore u vendosën për të bujtur 
në hotel “Dajti”, ku sallat e katit të parë u kthyen në ambiente pune, ndërsa 
salla e madhe e pritjeve u shndërrua në mensë për të gjithë... Enver Hoxha, si 
kryeministër u sistemua në sallën e madhe të katit të parë të një prej godinave 
administrative (Ministria e Ekonomisë), ku qëndroi dy vjet deri sa u vendos 
në godinën ku ndodhet edhe sot qeveria.

Megjithatë, jam i vetëdijshëm se, për këtë film dokumentar do të më 
duhet të takohem, bisedoj e bashkëpunoj ndër shumë njerëz, veçanërisht me 
ish-komisarin politik të shtabit të qarkut Mane Nishova për detajet e ven-
dosjes dhe qëndrimit të Enver Hoxhës gjatë atyre ditëve në Berat... ish sek-
retarin personal të Enver Hoxhës në ditët e para të pasluftës Zeqi Agolli mbi 
akomodimin e tij dhe qeverisë në Tiranë... punonjësin e arkivit të KQ të PPSH 
Murat Spahiu që merret drejtpërdrejt me ruajtjen, sistemimin dhe përpuni-
min e materialit filmik dhe fotografik. 

Të parin e njoh si luftëtar të vjetër dhe e kam filmuar disa herë, të dytin 
si bir i një familje nga më të njohurat dhe të respektuarat e kohës së luftës, 
të tretin si konsulent sa herë më është dashur t’i referohem arkivit të KQ të 
PPSH, por dhe si bashkëshort i montazhieres Irena Harito, bashkëpunëtores 
sime nga më të mirat në shumë filma dokumentarë që kam realizuar deri më 
sot.

Shpresoj që, deri ditën që duhet të largohem nga Kinostudio, ta kem për-
funduar filmin që në mendjen time e kam titulluar “Ditë të paharruara”.

*  Filmi u shfaq vetëm në vitin 1983. Madje edhe në titra ky vit është shënuar, pavarësisht se filmi u 
realizua në fillim të vitit 1979. Arsyen, nuk e kuptova asnjëherë e nuk ma thanë asnjëherë!

E shtunë, 31 mars 1979
Dje ishte dita ime e fundit e punës në Kinostudio. E dija që kjo ditë do të 

vinte shpejt, ndaj dy apo tre muaj më parë shkova në drejtori dhe iu kërkova 
të më përgatisnin dokumentet e pensionit. Megjithë insistimin e tyre të qën-
droja e vazhdoja punën, nuk pranova. Madje, iu kërkova të mos mendonin as 
për ceremoni. Dhe, dita erdhi. 

Sot, më 31 mars 1979, mbusha 55 vjeç. U ngrita si zakonisht në mëngjes 
herët megjithëse ishte e shtunë dhe nuk do shkoja në Kinostudio, rrethuar 
nga urimet e Xhanos, mamasë, Ilirit e Teodorit. Po, edhe sikur të mos ishte e 
shtunë, meqenëse e kam bërë fakt të kryer daljen në pension, nuk do shkoja 
në Kinostudio. Vendosa ta kaloj ditën në shtëpi pranë njerëzve të mi më të 
dashur.

Ndërkohë, Xhano ishte kujdesur që e gjithë familja në drekë të ishte 
prezent në tavolinë. Jo vetëm kaq po edhe që, të gjithë të krijonin një atmos-
ferë sa më të gëzueshme për mua në tavolinë. Dhe, kështu ndodhi vërtet aty 
rreth tavolinës ku qeshëm e bëmë shaka derisa… Diku aty nga fundi i drekës, 
si për të mos mbetur pas tyre, në një moment iu drejtova Ilirit e Teodorit:

- “Dëgjoni çuna! Tani që ju u rritët dhe unë dola në pension, kam një 
kërkesë. Ju lutem shumë, mos ma prishni biografinë se nuk kam moshë ta 
rregulloj!”.

Dhe, pa pritur reagimin e tyre për porosinë, vazhdova:
- “Sa për mua, duhet ta dini se, nga sot unë jam burri i asaj regjisores që 

ka bërë filmin ‘Beni ecën vetë’”.
Qeshëm gjatë dhe vazhduam të pimë verë e bëjmë shaka.

Shënime



499

E shtunë, 28 prill 1979
Festivali III i Filmit Shqiptar, i cili nisi më 23 prill dhe ku u shfaqën dh-

jetë filma artistikë, një film televiziv, trembëdhjetë filma dokumentarë dhe 
pesë filma multiplikativë, përfundoi sot me fitues filmat që priteshin. 

Kryetari i jurisë, shkrimtari Agim Cerga, shpalli fitues filmin artistik 
“Gjeneral gramafoni”, filmin dokumentar “Lumja ti, moj Shqipëri” dhe fil-
min multiplikativ “Zhgaravinat”. 

Me çmim special juria nderoi filmin televiziv “Udha e shkronjave”, që 
duhet thënë, konkuroi si i barabartë në këtë festival. 

Është e dyta herë radhazi, që fitoj kupën e Festivalit të Filmit Shqiptar 
për filmin dokumentar. Nuk e fsheh. U ndjeva mirë. 

Në fund, ajo çka vlen të theksohet e duhet të na bëjë të gjithëve të ndje-
hemi mirë dhe të gëzohemi është fakti që, në ekran pamë krahas emrave të 
krijuesve me eksperiencë edhe emrat e shumë krijuesve që deri dje quheshin 
të rinj, por që sot kanë krijuar individualitetin e tyre artistik. 

Shënime

E hënë, 14 maj 1979
Sot, pas përpjekjeve të shumta që bëri këto dy muaj për të mos u larguar 

nga puna, drejtoria e Kinostudios “u dorëzua” dhe më dërgoi me Xhanon vër-
tetimin e daljes në pension.

E mbajta një copë herë në dorë atë letër me firmë e vulë dhe, pasi e siste-
mova në dosjen time personale, vetvetiu mendova...

Kur hyra në rrugën e kinematografisë isha 28 vjeç. Sot jam 55 vjeç. Në 
këto njëzeteshtatë vjet realizova 333 akte filmi, të cilat brenda tyre ruajnë 68 
filma dokumentarë, 35 filma kronikalë, 38 kinozhurnalë dhe 1 film artistik. 
Jo pak. Ja pse sot ndjehem mirë dhe i qetë. Gjithë jetën punova me nder-
shmëri, pasion, dashuri, besim e krenari për veten, njerëzit dhe vendin tim. 
Mbi të gjitha, sot ndjehem i lumtur, se në gjithë këta vite bashkëpunova me 
njerëz të mrekullueshëm e profesionistë të vërtetë. Kthej kokën pas në vite, 
dhe, përpara më dalin portretet e atyre me të cilët ndava gëzimet e hidhëri-
met e punës krijuese… skenaristëve, autorëve të teksteve dhe redaktorëve 
Llazar Siliqi, Sofokli Afezolli, Dritëro Agolli, Ymer Minxhozi, Andrea Varfi, 
Vath Koreshi, Agim Shehu, Kolë Jakova, Kin Dushi, Vito Koçi, Miço Kalla-
mata, Andrea Grashi, Niko Koleka, Kopi Kyçyku, Dhimitër Tona, Ibrahim 
Uruçi, Angjelina Xhara, Dhimitër Xhuvani, Vangjush Gambeta, Zisa Cikuli, 
Resul Bedo, Verdi Take, Sotiraq Gjordeni, Peçi Dado, Kiço Blushi, Nexhati 
Tafa, Ilia Dedi, Muharrem Skënderi, Sulo Mushi, Kujtim Gjonaj, Luan Dibra 
e Vullnet Qerimi... operatorëve Hamdi Ferhati, Mandi Koçi, Agim Fortuzi, 
Sokrat Musha, Jani Nano, Mehmet Kallfa, Niko Theodhosi, Dhimitër Lala, 
Saim Kokona, Petraq Lubonja, Ilia Terpini, Pashko Çomo, Rakip Zeneli, Jo-
van Kondakçi, Pëllumb Kallfa, Lionel Konomi, Ibrahim Kasapi, Diana Dia-
manti, Sonja Mamaqi, Ferdinand Koruni, Bardhyl Martiniani e Viktor Shar-
ko... regjisorëve të montazhit, montazhiereve dhe formuluesve të muzikës 
Xhanfise Keko, Milto Vako, Ismail Balla, Irena Harito, Adriana Elini, Donika 
Muçi, Manushaqe Halili, Atalanta Pasko, Nazmije Sula, Shpresa Papapavllo, 
Shefiqar Basha, Rita Hanxhari, Elpiniqi Coja, Mira Meçule e Elda Budini... 
piktorëve Namik Prizreni, Astrit Tota, Aziz Karalliu, Tomi Vaso e Vasil Lalo... 
kompozitorëve Kristo Kono, Çesk Zadeja, Prenk Jakova, Limos Dizdari, Mus-
tafa Krantja, Pjetër Dungu e Koço Uçi... aktorëve Kujtim Spahivogli, Pirro 
Mani, Roza Xhuxha (Anagnosti), Margarita Xhepa, Pandi Raidhi, Kadri Ro-
shi e Anastas Kristofori... konsulentëve Kristo Frashëri, Androkli Kostallari, 
Stefanaq Pollo, Misto Treska, Javer Malo, Sofokli Lazri, Xhoxhi Keko, Zija 
Kambo e Vebi Hoxha.

Të gjithë këta bashkëpunëtorë, të cilët kanë qenë dhe mbeten shumë të 
afërt për mua, sot, është rasti t’i falënderoj edhe një herë për përkushtimin 
ndaj filmit dokumentar, ashtu siç është rasti t’u kërkoj ndjesë për shqetësimet 
që u kam sjellë.

E diel, 26 gusht 1979
Dori, për fat të keq, nuk më rezulton të ketë shfaqur deri më sot ndonjë 

interes të veçantë për kinematografinë. Madje, as në të ardhmen nuk besoj 
të ketë ndonjë interes për të. Nga vëzhgimet e mia, ai duket do të mbetet në 
botën e letrave. I pëlqen të lexojë shumë, me orë të tëra pa lëvizur fare nga 
vendi. Për të mos thënë që, edhe në banjë kur shkon e merr librin me vete. 
Në fakt, ky është një interes i hershëm i tij. Që i vogël, i pëlqente të lexonte. 
Madje, kur dilnim, ndalesa e parë e tij ishte tek vitrina e librarisë në krye të 
rrugës së Elbasanit, fare pranë sheshit të Tabakëve ku banonim atë kohë. Në 
vitet e mëpasshme, nuk ndalonte më tek vitrinat por hynte brenda librarive 
dhe kërkonte të blinte librat që donte ai dhe jo ato që blinim neve. Me kalimin 
e viteve, Dori jo vetëm vazhdonte të lexonte por filloi edhe të shkruajë poezi. 
Fillimisht disa bejte ku na portretizonte të gjithëve ne pjesëtarëve të familjes 
e më pas poezi, më shumë lirike dhe të dedikuara. Kështu vazhdoi deri sa një 
mbrëmje fletoret me poezi ia dha për t’i lexuar shkrimtarit Dritëro Agolli. Pas 
tij edhe shkrimtarit Fatmir Gjata. Përgjigja e të parit nuk vonoi. Entuziast por 
i përmbajtur për të ardhmen e tij si poet. I dyti nuk nxitoi të shprehej por pas 
disa kohësh… Sot është data 26 gusht 1979. E diel. Si zakonisht në mëngjes 
herët Gazeta “Drita” erdhi në shtëpi. Kur e hapa, ç’të shoh! Në faqen 10 nën 
okelion “Zëra të rinj” ishin botuar tri poezi të Dorit, shoqëruar me disa radhë 
nga Fatmir Gjata. Pas pak e mora Fatmirin në telefon për ta falënderuar. Ai 
qeshi siç dinte ai të qeshte dhe pasi më tregoi se bashkë me shokët e redaksisë 
së gazetës e kishin mbajtur sekret për të na surprizuar, pak a shumë më tha: 
“Endri, mbaje mend. Dori do bëhet poet dhe do na e kalojë neve. Më beso 
mua. E ndjej unë, ka shpirt poeti”. 

Unë nuk e di sa të drejtë kanë Dritëroi dhe Fatmiri, edhe se dua shumë 
t’ju besoj. Ama, nga sa shoh, Dori do të vazhdojë të shkruajë me ambicien për 
t’u bërë poet apo shkrimtar.

Le të shpresojmë të gjithë. 

Shënime

E shtunë, 24 nëntor 1979 
Sot u shpërndanë Çmimet e Republikës të akorduara nga Këshilli i Mi-

nistrave. Në ceremoninë e organizuar me këtë rast në Pallatin e Kulturës, 
Çmimin e Republikës për filmin “Lumja ti, moj Shqipëri”, ma dorëzoi 
zëvendëskryetari i Këshillit të Ministrave, Manush Myftiu. Bashkë me mua, 
për të njëjtin film u nderuan edhe poeti Llazar Siliqi e shkrimtari Vath Kore-
shi, autorë të skenarit. Është i treti çmim republike që fitoj gjatë jetës sime 
artistike në harkun kohor të njëzetë viteve (1959-1979). Po sot, mes shumë të 
lauruarve nga sfera të letërsisë, artit, kulturës e shkencës, nga kinematogra-
fia u nderuan edhe një numër i madh regjisorësh, operatorësh, skenaristësh, 
aktorësh e montazhierësh. Emrat Dhimitër Anagnosti, Viktor Gjika, Xhanfise 
Keko, Vladimir Prifti, Pali Kuke, Ilir Kasneci, Peçi Dado, Kiço Blushi, Marash 
Hajati, Azis Gjergji, Sandër Prosi, Albert Verria, Bujar Lako, Violeta Manushi 
dhe Ismail Balla, tashmë i njohin të gjithë përmes ekranit. 

Kinematografia nuk ka pikë dyshimi, është ndër artet më të fuqishëm dhe 
më të afirmuar në Shqipëri. Edhe më të vlerësuar.

Shënime

E mërkurë, 12 dhjetor 1979 
Me Dritëro Agollin e Viktor Gjikën dhe Rakip Shabanin u nisëm për në 

Vlorë. 
Detyra: Të shkojmë në gjirin e popullit dhe të mbledhim çdo gjë që ka të 

bëjë me luftërat për liri dhe pavarësi.
Rrugës, asgjë e papëlqyer, edhe pse Rakipi që na shoqëron, bëri disa herë 

provokime serioze dhe mjaft të rrezikshme.
Në ora 20.00 mbërritëm në Turizëm dhe bashkë me darkën rrëkëllyem, 

kush një dopio raki, kush një gotë verë. Çdo gjë shkon sipas udhëzimeve të 
kryetarit, Dritëroit.

Në orën 22.00 u ngjitëm nëpër dhoma. Fjetëm si në Hanet e Don Kisho-
tit. Kryetarit nuk i besohej se do të gdhihej.

E enjte, 13 dhjetor 1979 
Hëngrëm nga një lëng paçeje dhe si bëmë paraqitjen tek udhëheqësit e 

Vlorës, u nisëm për në Tërbaç.
Udhëtojmë me një gaz shtatë vendesh. Kryetari është në sedilen e parë 

dhe nuk mund ta kuptojë se çfarë po heqin vithet e atyre që janë prapa.
Megjithatë, të dhemburat sikur filluan të na rrallohen kur, në një tavolinë 

modeste të klubit të fshatit pamë të shtrirë sa gjerë e gjatë një përfaqësuese 
të kopesë së dhenve të kooperativës dhe rrotull saj gjashtë shishe me raki 
gjysmëlitroshe. Shenjat e para tregojnë se me oreks jemi mirë, sidomos unë, 
që për mënyrën si i ngrita mirësitë dhe shëndetet, habita të pranishmit dhe 
fitova admirimin e tyre.

Në orën 14.00 përmes një të ftohti, që desh i mori shpirtin kryetares së 
këshillit popullor të fshatit, u nisëm për në Vlorë.

Mbrëmja kaloi pa trazira të mëdha. Vetëm nga një dopio raki dhe dy gota 
verë. Kaq lejoi Dritëroi.

Shënime

E premte, 14 dhjetor 1979 
Në ora 8.00 hymë në “Fiatin” e kryetarit dhe u nisëm për në Vranisht. 

Dritëroi na porositi të kemi kujdes sepse do kemi të bëjmë me njerëz të za-
koneve të rrepta, ku as duhet pirë shumë, siç kemi vendosur, por as dhe të 
refuzojmë mirësitë e shëndetet. 

- “Të kemi kujdes, - porositi ai, - që të mos e prekim popullin në zakonet 
e tij të lashta”.

Me këto biseda, pasi ecëm nja dy orë, u ndodhëm përballë Vranishtit. Një 
kope dhensh që kulloste aty pranë, me ta parë makinën e kryetarit, mori malit 
përpjetë duke lëshuar ca blegërima të llahtarshme.

- “Këto, - tha Dritëroi, - ose nuk janë mësuar me këtë lloj makine që kemi 
ne, ose e ndjejnë të keqen, që po vjen!”

Sidoqoftë, në orën 12.00 çdo gjë u sqarua kur në shtëpinë e Muhamet 
Toptanit, një mik i vjetër i kryetarit ky që na kishte thirrur për drekë, u pa mbi 
një degë fiku një lëkurë dashi që nxirte avull.

Dyshimet tona për këtë problem mjaft ‘të ndërlikuar’ u mbyllën përfun-
dimisht kur drejt shtëpisë të Maman Saliut, një tjetër miku të kryetarit, u duk 
të hyjë një dash i futur në hell.

- “Këtij i them popull unë, - tha Dritëroi, - jo atij të qytetit, që i dridhet 
zëri kur të thotë: Urdhëronani nga shtëpia!”.

Gjatë darkës, ku rreth sofrës u radhitën 23 burra, çdo gjë kaloi pa sulme 
e atake dollish, me pak fjalë, në mirëkuptim të plotë. Në fund, kryetari sikur e 
prishi pak. Ai ngriti pesë shëndete me fund dhe aty për aty njerëzve filluan t’u 
skuqen sytë e t’u trashen gjuhët.

Gjatë kësaj darke, Viktori do kishte marrë fletë nderi për numrin e ku-
pave që piu, por, për fat të keq, këtu u ndodh i ftuar shefi i arsimit dhe kul-
turës së Vlorës megjithë një ndihmës të tij, që bënë kërdinë në të pirë raki e të 
ngrëni mish e pula të pjekura, byrek, arapash, patate e vezë të ziera, djathëra 
e turli lloj turshish.

E shtunë, 15 dhjetor 1979 
Nëpër një shi që dukej sikur do rrëzonte tatëpjetë tërë malet e Kurve-

leshit, dolëm nga shtëpitë ku fjetëm dhe u nisëm për në qendër të fshatit, ku 
kemi lënë makinën. Jemi lagur e bërë qull, por, si djem të popullit që jemi, 
nuk e japim veten. Ka mbetur thatë dhe pa u lagur, vetëm bishti i dashit që 
Mamani i fali kryetarit. 

U ndamë me njerëzit që ende nxirrnin nga goja disa avuj të lehtë rakie 
dhe u nisëm për udhë. Mbërritëm tek përroi poshtë fshatit. Çdo gjë gjëmon-
te nga ujërat si dhe nga gurët që përplaseshin nëpër drurë. Shikonim njëri-
tjetrin dhe kuptohej, të gjithë mendonim vetëm për një gjë, gratë tona të mira 
e të dashura.

Pas pak minutash, nga fshati erdhi një “Skodë”. Shoferi nxori kavon 

dhe na rimorkioi. U nisëm nëpër përroin e mbushur plot ujë. Këtu, kryetari 
psherëtiu pak, pastaj tha:

- “Dëgjoni, shokë! E para, kushdo që të shpëtojë prej nesh, të marri 
bishtin e dashit dhe t’ia shpjerë Fatmir Gjatës. E dyta, t’i thotë Sadijes që një 
shishe raki qilloshe Skrapari që e kam mbyllur me kyç në dollapin e pijeve 
të rralla, t’ia japi Niko Nikollës. E treta, nga paratë që kam në librezën e 
kursimit, gjysmat t’i mbajë Lona me Artanin dhe gjysma tjetër t’i dërgohet 
vatrës së kulturës në Menkulas”.

Për fat dolëm matanë përroit shëndoshë e mirë dhe i hymë rrugës së 
Vlorës me jetë të gjatë. 

Si gjatë këtyre ditëve edhe sot, peizazhin rreth e rrotull e shoqëron me 
shpjegimet e rastit piktori i ri, që kemi me vete, Rakipi, që çdo orë po na duket 
tepër origjinal në muhabete, zihafete e dolli. Por, si duket, ai harron që, disa 
gjëra që i pëlqejnë shumë, i tregon dendur, kështu që, kur iu afruam Gjormit 
dhe filloi të flasë për një “Gur të Bririt” me rëndësi historike, kryetari nuk u 
përmbajt dot më, u skuq dhe me një “Mjaft, se na plase me gjithë këtë gur”!, 
ia preu muhabetin gjer në Vlorë.

Në orën 18.00 mbërritëm në Turizëm dhe në orën 20.00, Komiteti i Par-
tisë të Rrethit dhe Dega e Lidhjes së Shkrimtarëve dhe Artistëve të Vlorës, 
shtruan një banket. Për të thyer monotoninë e kuzhinës malore dhe për të na 
rregulluar pak midenë, përpara seicilit nga ne u vendos nga një qefull, rreth-
uar nga ullinj e limonë. Midis tyre ngriheshin si piramida shishet me verë të 
kuqe dhe gotat e kristalta të rakisë. Edhe këtu, si kudo, asnjë incident, asnjë 
thyerje rregulli e disipline.

- “Me anëtarë të tillë, - thotë kryetari, - unë mund të bëj çudira. Ku janë 
ata që kaq shumë kanë shpifur për ne?! Pizevengët e mutit!”

E diel, 16 dhjetor 1979 
Kryetari konstatoi se me zbatimin e orarit nuk jemi në rregull, prandaj 

tha:
- “Në qoftë se do të vazhdoni kështu, do t’ju marr e t’u shpie sërish në 

fshat! Vetëm atje ka bashkim e unitet. Qyteti të shthur!”
I dhamë të drejtë dhe filluam nga punët, kush në takim me veteranët, 

kush në kërkim për ndonjë ulli, limon a portokall.
Në orën 13.00, sipas programit të ditës, edhe pse na takonte të bënim 

pushim sepse ishte e djelë, u nisëm për në fshatin Mekat.
Pas gjysmë ore udhë, “Fiati” ndaloi përpara shtëpisë të Ilia Doko, një 

miku tjetër të Dritëroit.
Këtu, mbi tavolinë, nuk u vu as dash i pjekur e as peshk i skuqur, por një 

gjel me dy bythë, nga ata që kur këndojnë zëri u vete gjer në Vlorë.
Mbrëmja kaloi pa ndonjë sulm a kundërsulm eventual.
Kryetari është i mendimit se në grupin tonë ka unitet mendimi e veprimi, 

se ai ka vepruar si bllok i çeliktë, madje edhe aty ku rakia ka përbërë kërcënim 
dhe rrezik serioz. Megjithatë, tha ai, nuk duhet të harrojmë se bashkë me 
ne për në Tiranë do udhëtojnë dhe kush e di sa letra pa emra e mbiemra, që 
sjellin turbullira shumë të mëdha në kokë e biografi.

E hënë, 17 dhjetor 1979 
Ju lutëm kryetarit që sot të bëjmë armëpushim me të gjitha llojet e pijeve, 

sepse në bark po ndjenim disa trazira në formë stuhish.
- “Mirë, - tha ai, - kini të drejtë, ashtu do të bëjmë, sot do të pimë vetëm 

ujë ‘Glina’”.
U nisëm mjaft të kënaqur nga vendimi që morëm nëpër drejtime të ndry-

shme të qytetit.
Në orën 13.00, sipas fjalës që kishim lënë, u takuam në Turizëm. Morëm 

drejtimin e restorantit kur, papritur na doli përpara një burrë me syze që ka 
filluar të shkruajë drama.

- “Këtej, shokë, këtej”, - tha ai dhe na mori për dore e na shpuri tek një 
tavolinë që ndodhej në fund të sallës.

Pas nesh u duk kamerierja, ngarkuar me pjata e shishe. I thamë kryetarit 
në se lejohej të shkelnim vendimin që kishim marë. I kujtuam edhe konsekue-
ncat, që do të kishin barqet tanë.

“Kjo, - tha ai, - është një sakrificë që ne duhet ta përballojmë, prandaj 
uluni e zini vend. Vendimet tona nuk janë të ngurta që të mos preken, aq më 
tepër kur kanë të bëjnë me ndjenjat e popullit. Përsa u takon barqeve tanë, 
ata janë mësuar me trazira edhe më të mëdha, prandaj bëni si të bëni edhe 
sot!”

Në orën 20.00 hymë në restorant të vendosur për të ngrënë nga një kos. 
Por, grupi ynë që është mësuar me të papritura, edhe këtu u ndodh përpara 
një situate, që pa i çukitur gotat nuk kish nga t’ia mbante. Kjo ngatërresë u bë 
me një mikun tonë nga Kosova të cilit në orën 24.00, kryetari i fali një shishe 
raki qilloshe, që ia kishin sjellë një ditë më parë për ta pirë natën e Vitit të Ri 
dhe një limon të vetëm që po e ruante me fanatizëm për t’ia shpënë familjes. 
Është një gjest, që tregon bujari por dhe në të njëjtën kohë vendosmëri për të 
hequr dorë përfundimisht nga rakia. E shohim kryetarin, që bën veprime të 
tilla e zemra na bëhet mal.

E martë, 18 dhjetor 1979 
U nisëm për në Tiranë. Jemi të gëzuar që vendosëm të kthehemi pranë 

familjeve tona, pa u ndalur në asnjë vend. Për kryetarin kjo ishte e jashtëza-
konshme, sepse siç dihet, ai e ka për parim që pa ju mbaruar paratë të mos 
niset për në shtëpi, kurse kësaj here po shkon me 160 lekë të vjetra në xhep.

Kështu kaloi Fieri, Lushnja, Kavaja… Kurse, kur mbërritëm tek Plepat e 
Plazhit, puna ndryshoi.

- “Majtas!” - i tha ai Spiros, shoferit të tij dhe, makina la rrugën e Tiranës 
dhe mori atë të Durrësit.

- “Dale more, - i them, - prit, ç’po bëhet kështu?” 
- “Atë e di unë!” - tha kryetari dhe makina pas pak ndaloi tek “Iliria”, që 

dikur e kish emrin “Vollga”.
Pas pak erdhi Sofokli Afezolli, kapërcyem nga një meze dhe rrëkëllyem 

disa gota raki e verë dhe, aty nga ora 13.00 u nisëm për Tiranë duke kapërcyer 
me gjak të ngrirë, një kafene që ndodhet në kodrat e Rrashbullit dhe që kryet-
arit, sa e sheh, fillon t’i rrahë zemra.

Më vinte keq vetëm për një gjë. Kur gratë të na përqafonin, do t’u vinte 
era raki dhe do mendonin se gjatë gjithë javës, ne nuk kishim bërë gjë tjetër 
veçse kishim pirë e ishim bërë xurxull. Do të ishte kjo një akuzë shumë e 
rëndë për personalitete si ne, të cilët gjithë jetën e kanë urryer pijen.

E mërkurë, 1 korrik 1981 
Më 23 qershor 1981 humba vëllain e vetëm, Xhoxhin. Në moshën 

55-vjeçare, pas një depresioni të fshehur, ai vrau veten në zyrën ku punonte. 
U trondita shumë kur e pashë vëllain tim të shtrenjtë në atë gjendje, por m’u 
desh të mbahesha pasi duhej të mbaja me kurajë familjen e tij. Mbi të gjithë, 
mamanë që mori një goditje shumë të rëndë në këtë moshë.

Pastaj erdhi dita e përcjelljes, po aq e vështirë. Kjo edhe për faktin se, 
Xhoxhi, partizan i vjetër, komunist nga koha e luftës, ushtarak karriere, 
shkrimtar, gazetar, mbi të gjitha njeri i ndershëm dhe i gëzuar, i detyroi dre-
jtuesit e instancave të larta shtetërore të mendoheshin gjatë në lidhje me qën-
drimin që duhej mbajtur. E, megjithëse të bindur që vetëvrasja nuk kishte 
motive politike, shtypi nuk shkroi dhe ai u përcoll nga shtëpia e jo me nder-
ime ushtarake. Por, të paktën u lejuan të marrin pjesë në varrim shokët dhe 
miqtë e tij të shumtë, të cilët nuk hezituan të vinë.  

Tani që rri e mendoj, kujtoj se, Xhoxhi kohët e fundit më telefononte më 
shpesh në shtëpi dhe më kërkonte më shpesh për t’u takuar e pirë nga një gotë 
së bashku. E çuditshme është se, në asnjë nga këto takime nuk më dha ndonjë 
shenjë, ku të dyshoja për gjendjen e tij depresive. Përkundrazi. Me qetësinë, 
optimizmin dhe humorin e tij, Xhoxhi tregonte se ishte një njeri që e donte 
shumë jetën. 

Ndoshta pse e donte aq shumë jetën, vendosi dhe iku nga kjo jetë bashkë 
me brengën e tij.

Ngjarje

E diel, 9 gusht 1981
Dje, u nda nga jeta, shoku im i vjetër dhe kolegu po kaq i vjetër Petraq Lu-

bonja. Por, jo nga mosha. Iku fare i ri dhe atëherë, kur të gjithë kishim nevojë 
për të. Familja, shokët, kolegët.

Mbaj mend që u njohëm disa ditë përpara se të niseshim me studime në 
Moskë në vitin e largët 1950 për të mos u ndarë më nga njëri-tjetri, deri ditën 
e djeshme.

Çfarë të kujtoj sot, nga ty Petro? Buzëqeshjen, ndershmërinë, seriozite-
tin, talentin... Këto dhe shumë cilësi të tjera, jam i sigurt, ti nuk do t’i marrësh 
sot me vete. Ato, i dashur Petro, do të na i lesh neve si kujtim të ditëve dhe 
viteve të bukura që kemi kaluar së bashku! Ashtu siç do lesh emrin tënd në 
historinë e filmit shqiptar, si operator i shkëlqyer në sa e sa filma artistikë nga 
i pari më 1967 deri tek i fundit më 1981.

“Duel i heshtur”, “Përse bie kjo daulle”, “Gjurma”, “Kur zbardhi një ditë”, 
“Yjet e netëve të gjata”, “Qyteti më i ri në botë”, “Pas gjurmëve”, “Nga mesi i 
errësirës”, “Liri a vdekje”, “Kur xhirohej një film” - janë vetëm disa nga titu-
jt e filmave që do të mbajnë gjatë mes nesh përmes ekranit, emrin tënd, i 
dashuri ynë Petro.

Personalisht, do ruaj kurdoherë kujtimet më të bukura jo vetëm nga 
miqësia jonë, por dhe bashkëpunimi ynë në filmin “Krevati i Perandorit”.

Shënime

E premte, 13 nëntor 1981
Mbrëmë Xhano e konfirmoi përfundimisht veten, si një nga krijuesit më 

seriozë dhe më të suksesshëm të kinematografisë shqiptare. Mbrëmë ishte 
nata e saj. 

Regjisori Viktor Gjika, pas prezantimit në premierën e filmit “Kur xhiro-
hej një film” në kinema “17 Nëntori”, e mbylli fjalën e tij duke thënë: “Ju ftoj 
ta shikoni me kujdes këtë film të realizuar nga ish vajza simpatike, dikur 
shitëse biletash në kinema ‘Republika’”. Miqtë dhe të ftuarit e shumtë për më 
se një orë e gjysmë, mund të them përjetuan emocione të mëdha. E ndjeva 
nga interesi, heshtja, lëvizjet, reagimi dhe në fund duartrokitjet. Filmi u prit 
mrekullisht.

Jam shumë i lumtur për suksesin e Xhanos sepse... ajo hyri në botën e 
filmit si montazhiere dhe vit pas viti, fillimisht me kinoditarë e më pas me 
kinoreportazhe e filma dokumentarë mbërriti tek filmi artistik. Kujtoj sot fil-
mat e saj artistikë “A, B, C… Zh”, “Mimoza llastica”, “Qyteti më i ri në botë”, 
“Beni ecën vetë”, “Tingujt e luftës”, “Tomka dhe shokët e tij”, “Pas gjurmëve” 
dhe “Partizani i vogël Velo”… Njëri më interesant se tjetri, njëri më i bukur 
se tjetri, njëri më i veçantë se tjetri. Kështu mbërriti Xhano tek filmi i saj më 
i fundit “Kur xhirohej një film”, që i vuri vulën. Nesër, jam i sigurt, Xhano do 
të guxojë përsëri. E njoh më mirë se kushdo tjetër në këtë botë. 

Duke u kthyer pas në vite, sot kujtoj se aty nga fillimi i viteve ‘70, ndryshe 
nga deri atëherë kur e gjithë familja Keko mund të gjendej bashkë vetëm në 
tavolinën e bukës (ku duke ngrënë bisedohej edhe për problemet familjare 
apo personale të ditës), një mbrëmje pas darke ndodhi ajo që nuk kish ndod-
hur ndonjëherë. Disa minuta pasi ishim ngritur nga tavolina në kuzhinë, u 
gjendëm një çast përsëri bashkë, këtë radhë në dhomën e ndenjes. Nuk vo-
noi dhe Xhano pyeti nuk di të them rastësisht apo jo, çfarë mendimi kishim 
për filmin... Titulli i filmit pas kaq vitesh nuk më kujtohet, por, e mbaj mend 
mirë, atë natë diskutuam jo pak, madje edhe debatuam. Ishte hera e parë që 

Shënime

ndodhte kjo. Pastaj, kjo gjë duket na pëlqeu, përderisa nga ajo natë filluam të 
mblidhemi herë pas here, gjithnjë pas darkave. Kështu vazhdoi deri sa, nga 
mesi i viteve ‘70 diskutimi apo debati mes nesh u kthye në domosdoshmëri, 
jo vetëm për skenarët apo filmat e realizuar nga unë dhe Xhano, por dhe për 
filma e shfaqje të ndryshme që shihnim apo vepra letrare që lexonim. Disku-
timi dhe debati në lidhje me krijimtarinë në atë që unë e pagëzova me humor 
“Këshilli artistik i familjes Keko”, mund të them pa droje, vazhdon të jetë 
frymëmarrja e familjes sonë.

Kështu ndodhi dhe në rastin e filmit “Kur xhirohej një film”. Të mbled-
hur si zakonisht, diskutimi mbi një film të huaj që kishim parë në televizor, 
atë mbrëmje nuk zgjati shumë. Ndoshta sepse Xhano nuk mori pjesë thuajse 
fare. Ishte vetëm fizikisht aty pasi me mëndje ishte diku tjetër. Por, pikërisht 
atëherë kur po mbyllej “mbledhja”, ajo ndërhyri e, me sa mbaj mend, na tha... 
“E ndjej se ka ardhur koha që pas katër filmave me temën e luftës, t’i rikthe-
hem temës së ditës. Madje këtë herë me dëshirën e madhe për t’u fokusuar 
tek problemet delikate e të patrajtuara më parë në ekranin shqiptar, prob-
lemet e familjes”... dhe pas një pauze të vogël shtoi: “si psh, divorci”.

Të kapur në befasi, anëtarët e “Këshillit artistik të familjes Keko” ven-
dosën në heshtje të mos e vazhdojnë diskutimin atë mbrëmje. “Mbledhja” u 
ndërpre. Një nga një, të gjithë u ngritëm e nisëm të merremi me punët e tona.

Por, dorashka ishte hedhur. Të gjithë e kuptuam që ajo e kishte vendosur 
tashmë.

Kështu nisi puna për filmin që pamë mbrëmë e ku mes shumë të ftuarve, 
ishte dhe nëna ime apo më mirë në këtë rast, vjehrra e saj. Nuk po e përmend 
rastësisht këtë fakt. 

Në fillim ato nuk ishin dhe aq mike. Dhe, nuk kish si të ishin. Nëna ime 
vinte nga fshati. Ajo vërtet kishte jetuar disa vite në Amerikë, por në thelb 
mbetej tradicionale dhe dyshuese, sa i takon rolit të gruas në shoqëri. Si e til-
lë, nëna ime nuk mund ta pranonte që njerëzit t’i thoshin e pamë nusen tënde 
këtu e atje, nuk mund ta pranonte që nusja të vinte në shtëpi orar pa orar, nuk 
mund ta pranonte që nusja të bënte punët e shtëpisë kur t’i tekej e jo çdo ditë. 

Pastaj, kur e kuptoi se ishte e pafuqishme ta kthente nusen në grua 
shtëpie, ajo iu dorëzua fatit. Kështu, pak nga pak ato u bënë mike të mira dhe 
vjehrra u kthye në një mbrojtëse dhe mbështetëse të madhe për nusen dhe jo 
vetëm në punën e saj krijuese.

Do të kalonin vite dhe, njeriu që thoshte sa herë binte fjala... “nusja ime 
di të të bëjë tre gjëra: të bëjë filma, të çepkasë lulet dhe të flerë”... mbrëmë u 
ul në sallën e kinemasë mes miqve të shumtë për të parë filmin. E kish ftuar 
Xhano me shumë dëshirë në premierë, pasi siç ka thënë shpesh ajo, një pjesë 
e suksesit tim i takon vjehrrës sime të mirë, që më ndihmoi jo pak duke më 
lehtësuar nga punët e shtëpisë apo në mirërritjen e fëmijëve.

Nuk do ta harroj portretin e nënës sime mbrëmë pasi mbaroi filmi, tek 

ndiqte me sy së afërmi miqtë e shumtë që vinin dhe uronin Xhanon, pjesën 
më të madhe të të cilëve i njihte, pasi ishin miq të shtëpisë. Ashtu si nuk do ta 
harroj mirësinë e nënës sime, kur e puthi Xhanon pasi vajtëm në shtëpi dhe i 
tha shumë sinqerisht: 

- “Mos hiq dorë nga kjo punë dhe mos dëgjo se ç’them unë!”.
Xhano ia doli. Ajo arriti të imponohet me artin e saj.



518



519

E premte, 18 shkurt 1983
Historitë e kohës së luftës, në jo pak raste, janë të pabesueshme për ata 

që nuk e kanë jetuar atë kohë. Për të mos thënë që, sa më shumë vite kalo-
jnë aq më të pabesueshme bëhen. E mendova këtë gjë dje ndërsa bisedoja 
me Dorin, lidhur me propozimin apo dëshirën e një shokut të tij gazetar në 
Gazetën “Zëri i Popullit”. Duke e ditur që unë kam qenë bashkëluftëtar me 
Heroin e Popullit Fuat Babani, ai i kishte kërkuar Dorit të ndërmjetësonte që 
të shkruaja një artikull për të me rastin e 40-vjetorit të rënies por, ndryshe 
nga shkrimet e derisotme, të përgjithshëm e pa të vërteta jetësore. 

- “Me këto kërkesa nuk e boton dot, - i thashë prerë Dorit. Gazeta ka 
rregullat e saj dhe ai apo ti duhet t’i zbatoni ato nëse dëshironi të punoni 
si gazetarë”. Dori buzëqeshi e pasi folëm edhe disa minuta për probleme të 
tjera, u ngrit dhe iku pa më kërkuar përsëri ta shkruaja shkrimin.    

Më erdhi keq që biseda jonë përfundoi pa marrëveshje por, si prind e 
kam për detyrë, mbi të gjitha, ta ruaj djalin tim. Dhe kur them djalin tim, kam 
parasysh jo vetëm Dorin. Ata janë shokë të afërt, e duan njëri-tjetrin dhe i 
besojnë shumë shoku-shokut.  E di që të dy do jenë mërzitur, po, s’ka gjë. Një 
ditë kur ta mësojnë se ka disa të vërteta që nuk shkruhen dot në gazetë, do ta 
kuptojnë pse refuzova sot dhe do më japin të drejtë. 

Dhe, një nga ato të vërteta që nuk shkruhen është edhe kjo. 
Deri më sot, askush, veç nesh që ishim më 7 mars 1943 në Hoçisht kur 

u vra Fuat Babani bashkë me dy shokë, nuk e di të vërtetën e asaj që ndodhi 
atë ditë. I qamë dhe i varrosëm komandantin dhe shokët tanë me nderimet e 
luftës dhe u larguam me betimin për t’u hakmarrë. Por, pa ikur mirë ne, ital-
ianët të cilët e morën vesh që kishin vrarë komandantin e çetës “Morava”, një 
ish student ky i akademisë ushtarake në Itali, u kthyen në fshat, e zhvarrosën 
Fuat Babanin dhe e varrosën me nderime ushtarake. E pabesueshme, apo 
jo?... Në fakt, na pëlqen apo nuk na pëlqen, kështu ka ndodhur, ose, kjo është 
e vërteta. Dhe, një e vërtetë, nga ato që nuk ka gazetë që e boton. Por, edhe po 
ndodhi të botohet, nuk e beson njeri.

Shënime

E mërkurë, 18 prill 1984
Festivalet e filmit janë një rast i mirë për krijuesit e ekranit dhe në mënyrë 

të veçantë për regjisorët, skenaristët e operatorët, ku mund të ballafaqojnë 
punët e tyre me ato të kolegëve.

Nesër është dita e fundit e Festivalit V të filmit dokumentar shqiptar dhe 
kam vendosur të diskutoj sepse, me sa pashë gjatë këtyre ditëve në ekran, 
filmi dokumentar aktualisht ka disa probleme.

Para së gjithash do të thosha, ai duhet të zgjidhë problemin se kush do të 
merret me të.

Me gjininë e bukur por dhe të vështirë të filmit dokumentar, ku unë dhe 
kolegët e mi Kristaq Dhamo, Ilo Pando, Marianthi Xhako, Gëzim Erebara, 
Vitore Çeli, Shkëlzen Shala, Xhanfise Keko, Viktor Gjika, Dhimitër Anagnosti, 
etj., kemi debutuar shumë vite, jam i bindur, mbi të gjitha na afroi dashuria 
dhe pasioni.

Po ashtu, jam i bindur se, ata krijues, që e kanë dashur vërtet filmin do-
kumentar, ky i fundit i ka respektuar dhe nderuar. Le të kujtojmë këtu sa për 
ilustrim, filmat “Buka” të I. Pandos, “Qyteti i një mbi një dritareve” të M. 
Xhakos, “Bistrica 63” të V. Gjikës, “Dhjetor 67” të Sh. Shalës, “Asdreni” të 
V. Çelit, “Migjeni” të G. Erebarës, “Ata nuk vdesin” të K. Dhamos, “Komani, 
një betejë e madhe” të M. Shanajt e “Dritë mbi Shqipëri” të autorit të këtyre 
radhëve. 

Sot, duke pranuar të vërtetën jetësore se, mosha bën të vetën dhe vjen 
një ditë që kineastët e moshuar detyrohen t’ua lenë vendin kineastëve të 
rinj, si më i moshuari ndër regjisorët e filmit dokumentar, referuar filmave 
që pashë në festival, konstatoj me kënaqësi se një grup regjisorësh tashmë e 
kanë treguar me vepra se e duan filmin dokumentar. Madje, jo vetëm e duan 
por dhe dëshirojnë me të drejtë ta shpien atë akoma më përpara se kolegët e 
tyre të moshuar. Do të përmendja këtu kolegët më të rinj Kujtim Gjonaj, Ylli 
Pepo, Mevlan Shanaj, Halil Kamberi, Donika Muçi, Adriana Elini e akoma më 
të rinj Ylli Demneri, Diana Gjiknuri e ndonjë tjetër. 

Nga ana tjetër, në disa filma dokumentarë të shfaqur dhe rekomanduar 
si më të mirët e dy viteve, duke u futur në programin e festivalit, mungonte 
frymëzimi i nevojshëm për të krijuar një vepër artistike. Në disa raste madje 
të krijohej përshtypja se, autorët e tyre në sheshin e xhirimit ishin thjesht 
vizitorë. Për të mos thënë që në pjesën më të madhe të këtyre filmave do-
kumentarë, prirja për të treguar e folur në mënyrë të përgjithshme dhe për 
çdo gjë, kishte bërë të mos vihej theksi me mjete artistike aty ku duhej, tek e 
veçanta dhe tipikja. Me pak fjalë, këta filma janë realizuar pa një mendim të 
qartë nga regjisori për atë personazh, fakt apo ngjarje, që dëshiron të vendosë 
në qendër të tregimit të tij filmik. 

Ky, mbase është një mendim i shpejtuar, por eksperienca ma lejon të 
konkludoj se, dobësitë e vërejtura në filmat e festivalit, siç janë ato që kanë të 

bëjnë me çështjet e dramaturgjisë, ritmit, dinamizmit, rrjedhshmërisë, pro-
cedimit logjik, punës me njerëzit në xhirim, montazhit, tekstit, e mbi të gjitha, 
vërtetësisë jetësore në film, lidhen drejtpërdrejt me regjisorët.

Regjisori në filmin dokumentar duhet të jetë krijues dhe njeri me njohuri 
të gjithanshme mbi kinemanë. Për fat të keq, ky tip regjisori nuk u pa dhe nuk 
u ndie në disa prej filmave të shfaqur në festival. Po ashtu, me gjithë larminë 
e pasurinë tematike që pati festivali, paçka se në krijimtarinë e të dy institu-
cioneve kishte mjaft paralelizma të cilat mund të shmangeshin, regjia nuk e 
tha dot fjalën e saj siç duhet, veçanërisht në filmat me temën e ditës, të cilët 
kaluan gati pa lënë mbresa. 

Këto probleme mendoj, jo vetëm nuk janë të vogla e të parëndësishme 
por, meritojnë një vëmendje të veçantë nga të gjithë kineastët, pasi kanë të 
bëjnë me të ardhmen e filmit dokumentar. 

Spektatori ynë është njeriu që në këto katër dekada ka bërë çudira. Pran-
daj, këtij njeriu që jemi ngarkuar t’i dokumentojmë biografinë, nuk mund dhe 
nuk duhet t’i paraqesim në ekran filma që nuk tregojnë realisht atë që është 
bërë, po bëhet e do të bëhet në të ardhmen. Është detyra jonë të krijojmë për 
të filma që ta frymëzojnë. Por, që të realizohet kjo kërkohet shumë punë për 
të njohur thellë jetën e popullit, historinë dhe psikologjinë e tij.

Koha ecën. Ndryshe nga tridhjetedy vjet më parë kur realizuam kinokro-
nikën e parë apo njëzetetetë vjet më parë kur realizuam filmin e parë doku-
mentar, sot ajo kërkon nga artistët e ekranit, dhe, në veçanti nga regjisorët, 
më shumë punë e fantazi. 

Sa më sipër, çështja e aftësimit të mëtejshëm të kuadrit kinematografik, 
në radhë të parë regjisorëve, nuk është më një dëshirë. Ajo tashmë është një 
nevojë e ngutshme, pasi, prej saj varet dhe e ardhmja e filmit dokumentar. 

Sigurisht, problemet e mësipërme, nuk janë as të reja, as të panjohura. 
Ato, herë pas here kanë shqetësuar krijuesit tanë të ekranit, të cilët duhet 
thënë, i kanë ngritur në takime e diskutime për ecurinë e ardhmërinë e filmit 
dokumentar. 

Ja, këto mendime dua të shpreh nesër para kolegëve e bashkëpunëtorëve 
të mi të ekranit në sallën e Festivalit V të Filmit Dokumentar Shqiptar.

E hënë, 2 korrik 1984
Jam shumë i gëzuar që bashkë me Xhanon ia mbërritëm kësaj dite, që e 

dëshirojnë të gjithë prindërit për fëmijët e tyre. T’i shohin ata tek ndërtojnë 
familjen e tyre ditë pas dite deri ditën e dasmës. Sa bukur!  

Dje, sezoni i dasmave mbërriti dhe në familjen Keko. 
E para që trokiti në derë pa gdhirë mirë dhe e uroi Dorin në ditën e 

dasmës ishte gazeta “Drita”, ku ai punon. Në mënyrë krejt origjinale. Ajo i 
kish bërë dhuratë, botimin e një cikli të tij me poezi ku shquante ajo me titull 
“E diela ime”. 

Disa orë më pas, shokët e tij të afërt, i bënë një dhuratë po kaq origjinale. 
Ata, e shoqëruan Dorin për të marrë Xhulin në shtëpinë e saj, për ta sjellë në 
shtëpinë tonë, për ta çuar në lokal dhe për ta kthyer përsëri në shtëpi. 

Vetëm afër mëngjesit, miqtë dhe të afërmit e kuptuan se darka, më shumë 
shoqërore se familjare, kishte ardhur ora të mbyllej. 

Një ditë e lodhshme, shumë e bukur dhe shumë e gëzuar. Për të gjithë.

Ngjarje

E mërkurë, 19 shtator 1984
Dje u ktheva nga Dardha, ku vajta të marr pjesë në Sesionin Shkencor 

kushtuar historisë, Luftës Nacional-Çlirimtare dhe të sotmes së fshatit Dard-
hë, organizuar nga shoqata e historianëve të rrethit të Korçës dhe Këshilli i 
fshatit Dardhë.

Ishte një rast i bukur ky për t’u takuar e çmallur me Dardhën e dardharët, 
ndaj dhe nuk hezitova të shkoj. Dhe, nuk gabova.

Dardharët i kishin menduar të gjitha, nga pritja deri tek përcjellja.
Aktiviteti ku morën pjesë mbi 300 dardharë më banim në Dardhë, Korçë, 

Tiranë e qytete të tjera, përfaqësues nga Instituti i Historisë dhe Kulturës Po-
pullore pranë Akademisë së Shkencave si dhe përfaqësues nga pushteti lokal, 
filloi e mbaroi ashtu si duhej. Shumë bukur. Dhe, nuk mund të ndodhte ndry-
she. Grupi i punës kish dy vjet që punonte me seriozitet e përkushtim për të 
sjellë në mënyrë të dokumentuar kontributin e dardharëve gjatë luftës dhe pas 
çlirimit të vendit. Tre referatet dhe shtatëmbëdhjetë kumtesat e dëshmuan 
më së miri këtë. Në fund, një foto e gjithë pjesëmarrësve e deklaroi të mbyl-
lur sesionin por jo aktivitetin, i cili vazhdoi me takime e biseda mes miqve të 
vjetër e të rinj, me vizita në shtëpitë e njëri-tjetrit dhe përfundoi me një darkë, 
ku të gjithë rrëfyen histori sa të bukura aq dhe të çuditshme, kujtuan njerëz të 
kthyer gati-gati në personazhe nga largësia e viteve, kërcyen si në rininë e tyre 
dhe kënduan me kitara e mandolina duke pirë raki kumbulle të zierë dy herë, 
siç dinë ta bëjnë vetëm dardharët. Festa përfundoi në të gdhirë.

E meqenëse me mendje e zemër jam ende atje, po shkruaj edhe disa rad-
hë për Dardhën time dhe bashkëfshatarët e mi.

Dardha është një fshat i magjishëm. Pozicioni i fshatit rrethuar nga male 
e pyje ahu, pisha e bredha... rrugicat me kalldrëm e të pastra, aq sa thua këtu 
nuk ka shkelur njeri, dhe që ecin përbri avllive gjysmë bojë njeriu të larta e 
të ndërtuara me gurë të sistemuar më së miri... shtëpitë pas tyre, njëra më e 
bukur se tjetra po prej guri dhe çatitë me plloça... krojet e pafund me emrat 

Shënime

e fiseve Joro, Kolovano, Vishnje, Llaci, Thimo, Stefani, Noke, Pançi, Zengo, 
Balli e Prifti, ku uji i ftohtë i burimeve përmes vijave të ujit anash rrugicave 
e freskon edhe më shumë fshatin... lëmenjtë në anë të fshatit, po me emra 
fisesh si ai i Stefanit apo luadhet e Stefanit e të Qanos... gjelbërimi i harbuar 
i kumbullave dhe luleve... serenatat me kitara rrugicave të fshatit gjer në të 
gdhirë... mbrëmjet e vallëzimit si askund tjetër... kostumi popullor i grave 
nga më të bukurit që mund të ketë, dhe... së fundi, bukuria e madhe e vajzave.  
A nuk e bëjnë të gjitha këto Dardhën time të magjishme? Sigurisht. Po, mbi 
gjithshka sipas meje, Dardhën time e bëjnë të magjishme dardharët. Dard-
harët që i presin me bujari dhe dashuri të ardhurit duke u hapur portat dhe 
zemrat dhe që i konsiderojnë të ardhurit jo miq, por vendas.

Sot, në fshat, kanë mbetur shumë pak dardharë. Pjesa më e madhe kanë 
ikur. Megjithatë, ata që kanë mbetur, vazhdojnë të punojnë e të jetojnë ashtu 
si të parët e tyre me të njëjtin përkushtim dhe të njëjtën dashuri për Dardhën. 
Dhe, në këto afro 80 vjet, që kur dardhari i parë shkoi në Amerikë, janë të 
shumtë ata dardharë që me punën e tyre i kanë dhënë emrin e mirë Dardhës, 
që kanë nderuar jo vetëm Dardhën por edhe Shqipërinë, brenda e jashtë asaj. 
Janë shumë, ndaj do përmend sot vetëm ata që më vinë ndërmend tani... 
ministrin fanolist të arsimit Sotir Peci, kompozitorin Thoma Nashi, filologun 
Spiro Konda, fotografët Papajani Zengo, Pero Kaçauni, Thimi Raci e Niko 
Stefani, piktoret Andromaqi Zengo e Sofie Zengo, skulptoren Valentina Balli, 
piktorin Maks Velo, shkrimtarët Teodor Laço e Rozi Theohari, këngëtaren 
Jorgjia Velo, këngëtarin Gaqi Zdruli, gjeneralin e ushtrisë shqiptare Vaskë 
Gjino, profesorin Koço Gliozheni, diplomatët Gaqo Paze e Koci Zengo, 
fizikanin Petrit Skënde, arkitektin Koço Çomi, valltaren Lefta Millona, tekno-
logun Vasil Balli, folkloristin Koci Zdruli, dentistin Gaqi Qano, mjekët Koli 
Gaqi e Koço Poro, instrumentistët Gjergj Antoniu e Kiço Daku, mekanikët 
Heronj të Punës Socialiste Ilo Veneti e Jani Isak, inxhinierin Bardhyl Çeku, 
agronomin Kiço Çeku, zooteknikun Sotir Pani… E shihni sa shumë emra të 
nderuar e të respektuar ka Dardha?! Ka edhe të tjerë, të moshuar e të rinj. 
Njëri më i zoti se tjetri.

Por, meqenëse sesioni shkencor një pjesë të tij ia kushtoi kontributit të 
dardharëve në Luftën Nacional-Çlirimtare, po theksoj në fund që, nga ky 
fshat i lidhur tërësisht me luftën kanë dalë 62 partizanë, prej të cilëve 26 va-
jza dhe po e mbyll me 15 dëshmorët e Atdheut, që ky fshat i dha luftës. Ilo 
Çomi, Kristo Isak, Miço Tollko, Miço Zdruli, Pandi Nashi, Leki Panolli, Koli 
Çeku, Sotir Daku, Vanthi Nashi, Aspasi Gjino, Lisaveta Balli, Fani Keko, Ligor 
Dunka, Miti Dunka e Vani Simaku, vazhdojnë t’i bëjnë nder Dardhës. 

Dardha është një dashuri e madhe.
Nuk e them unë si dardhar. As bashkëfshatarët e mi. E thonë ata që vijnë 

në Dardhë për një apo dy ditë e pastaj bien në dashuri me të dhe nuk ndahen 
më dot prej saj. 

E hënë, 8 prill 1985 
Sezoni i dasmave në familjen Keko, vazhdon.
Pas peripecive të pafund deri sa u caktua data e dasmës (ndoshta ndon-

jëherë tjetër do të shkruaj më në detaje për këtë histori me shumë humor), 
dje, hyri dhe nusja e dytë në familjen Keko. Dhe, përsëri Xhuli. Nga sot, për 
të mos u ngatërruar, mua dhe Xhanos na mbetet t’i thërrasim nuset - Xhuli e 
Ilirit dhe Xhuli e Dorit.

Dasma shkoi shkëlqyeshëm, dhe, mund të them, e gdhimë duke pirë e 
kënduar. Si përfundim, mund të them se, gjithshka shkoi ashtu si dëshironim 
të gjithë, me atmosferë shumë miqësore nga të moshuarit, me shumë alegri 
nga rinia dhe pa incidente që, edhe ndodhin nga gëzimi në të tilla raste. 

Tani, të presim të vijë shtatori me shpresë që Xhuli e Ilirit të bëjë një çupë 
që të na gëzojë e lumturojë të gjithëve.

Sa për Xhulin e Dorit, me barkun tek goja, ajo e hapi dhe e mbylli dasmën 
në këmbë, duke kërcyer, aq sa njerëzit thanë se do të lindë aty.

Ngjarje

E martë, 9 prill 1985 
Sot, erdhi në jetë nipi i parë i familjes Keko. 
Me sa na kanë thënë Dori me Xhulin, ai do të quhet Martin. 
Qoftë me këmbë të mbarë e sjelltë veç gëzim e mbarësi, në radhë të parë 

për prindërit e tij, pastaj edhe për ne, gjyshin e gjyshen. 
E kemi pritur me padurim këtë ditë kaq të veçantë për çdo familje, ndaj, 

kemi të drejtë të gëzojmë. 

Ngjarje

E premte, 13 shtator 1985 
Gëzimet e familjes Keko, vazhdojnë. 
Sot hyri në shtëpinë tonë edhe një mbesë. Me siguri do të na e mbushë 

shtëpinë me akoma më shumë gëzim. Apo s’janë lozonjare mbeskat që, siç 
qarkullojnë zërat do të quhet Denisa. Emër shumë i bukur. Ta gëzojë! Qoftë 
e mbarë!

Sa për mua, sot jam i gëzuar jo vetëm se familja jonë u shtua me një 
mbesë, por edhe se Xhanos iu plotësua më në fund dëshira nga koha e rinisë 
së saj për të pasur një vajzë.

 E pashë kur mori vesh lajmin e bukur. Qau nga gëzimi. Në fakt, nuk 
mund të mos qante. Iu realizua dëshira. 

Familja Keko nga sot ka edhe një vajzë. 

Ngjarje

E shtunë, 15 mars 1986 
U bënë kohë, që nuk ndihem mirë me shëndet. Mbi të gjitha, jam krejt i 

pafuqishëm. Fillimisht mendova se kjo do ishte ndonjë gjë kalimtare ndaj dhe 
nuk i kushtova vëmendje, por më pas konstatova se, situata ishte serioze. U 
detyrova të shkoj tek mjekët, të cilët për ditë me radhë, u morën me analiza 
nga më të ndryshmet dhe me konsulta që më lodhën shumë.

Dje, falë përpjekjeve të Xhanos, me urdhër të Ramiz Alisë, u nisa për një 
vizitë më të specializuar në një klinikë të Vjenës, ku mbërrita nga Budapesti 
në mbrëmje. Spitali ndodhet larg qendrës së Vjenës, por gjithsesi ajo shihet 
thuajse e gjitha nga dritarja e dhomës ku më vendosën. Le të shpresojmë të 
gjithë se gjithshka do të kalojë pa probleme.

E hënë, 31 mars 1986 
Operacioni që kreva para një jave, më ka lodhur shumë. Kam dy javë plot 

i shtrirë në shtrat, pa lëvizur e pa bukë, pasi kështu këshillojnë mjekët. Po 
mbahem vetëm me serume. Megjithatë, profesor Kreuzer që më ndjek nga 
afër, është optimist.

Sot erdhi shoku im i vjetër, Mitro Zike, i cili punon në ambasadën shqip-
tare këtu. Më solli një buqetë me lule për ditëlindje, si dhe të falat e urimet e 
shokëve nga Tirana. Desha shumë të flisja me të, por, nuk mundesha.

E mërkurë, 9 prill 1986 
Sot i nisa një letër Xhanos, ku u mundova ta qetësoj për situatën time duke 

i shkruar me pak humor se… më 1 prill isha 59 kg, më 7 prill 61.300 kg. Sytë 
kanë filluar të më zvogëlohen sepse më ishin bërë si të Ivanit të tmerrshëm... 

Sidoqoftë jetoj me shpresë se do përmirësohem dhe bashkë me Xhanon 
do marrim Martinin e Denisën dhe do dalim në park. 

Dua të shkruaj më shumë në ditar, por nuk mundem. Sytë më lëshojnë 
xixa nga lodhja.

Shënime

E shtunë, 19 prill 1986 
Sot dola nga spitali. 
Shokët e ambasadës më vendosën në hotel “Eugen”, ku do të qëndroj disa 

ditë deri sa të marr veten e të kthehem pas në Tiranë.  

E premte, 25 prill 1986 
Mbrëmë u ktheva nga Vjena në Tiranë. Jam shumë i sëmurë, megjithatë, 

pranë njerëzve të mi ndjehem mirë.

E hënë, 13 prill 1987
Vazhdoj të mos jem mirë nga gjendja shëndetësore, megjithatë, sot 

vendosa dhe shkova në sesionin shkencor, përurimin e fotoekspozitës dhe 
mbrëmjen jubilare, organizuar nga Kinostudio “Shqipëria e Re” me rastin e 
40-vjetorit të krijimit të kinematografisë shqiptare.

Mes kolegëve, bashkëpunëtorëve, shokëve e miqve, u ndjeva mirë. Është 
e kuptueshme. Vitet kalojnë dhe, sa më shumë largohen, aq më shumë më 
pushton malli për ata me të cilët kam ecur rrugëve të Atdheut e bashkërisht 
kemi vënë nga një gur në themelet e tij. 

Kujtoj vitet e punës sime në kinematografi për më se tri dekada dhe përp-
ara më dalin njerëzit e nderuar të viteve të luftës e ndërtimit, ata që në filmat 
tanë kronikalë e dokumentarë kanë përbërë thelbin e së bukurës.

Si mund të mos kujtoj sot... Brigadierin krahëçeliktë Llazar Papamihali... 
Inxhinierin e talentuar të hidrocentraleve Emin Mysliu... Historianin e sh-
quar Aleks Buda... Drejtuesin e përjetshëm Zisi Avrami... Luanin e tuneleve 
Sali Vata… Poetin partizan Fatmir Gjata... Kovaçin e njohur të hidrocentra-
leve Aziz Varfi… Luftëtarin e orëve të para Zylyftar Veleshnja… Buldozeristin 
e mirënjohur të kënetave Maqo Dhosi… Artistin e shquar të baltës Odhise 
Paskali... Studiuesen e pasionuar Dhorka Dhamo… Shkrimtarin me shpirt të 
madh Petro Marko... Naftëtarin veteran Çelo Broka... Partizanin trim Hoxhë 
Çota... Patriotin Tomë Kola... Kompozitorin e shquar Prenk Jakova… Të pa-
lodhurin Palo Themeli... Kryepeshkopin Dhimitër Kokoneshi… Fizikanin e 
talentuar Petrit Skënde… Ushtarakun Teki Kolaneci… Piktorin e madh Ab-
durrahim Buza... Mjekun e përkushtuar Selaudin Bekteshi... Shkencëtarin 
e rrallë Eqerem Çabej... Njeriun e tokës Ilo Prifti... Studiuesen e respektuar 
Andromaqi Gjergji… Shoferin e palodhur Koço Afezolli... Filologun e talen-
tuar Spiro Konda... Balerinën e mrekullueshme Zoica Haxho… Inxhinierin 
pasionant Pjetër Kroni… 

Të gjithë këta dhe qindra të tjerë, me shembullin e tyre, më kanë shtuar 
edhe më shumë dashurinë për popullin. Më kanë mësuar si ta shoh jetën e si 
ta pasqyroj atë në punën time krijuese. Më kanë nxitur të jem kurdoherë në 
lëvizje. Më kanë ushqyer me ndjenjën e dashurisë për profesionin dhe të shoh 
te filmi dokumentar një mjet nga më të fuqishmit për pasqyrimin e luftës e 
përpjekjeve të popullit për një jetë më të mirë.  Pa këta njerëz në krah e përr-
eth, jeta ime do të ishte bosh e pa hapësirën, që duhet të ketë dokumentaristi.

Janë dhjetëra e dhjetëra ata, që ke quajtur shokë e miq. Ata që i ke da-
shur e të kanë dashur. Ata që ke ndarë gëzimet e hidhërimet. Ja pse në këtë 
përvjetor të 40-të të kinematografisë tonë do desha t’u drejtohem me respekt 
e mirënjohje për të gjitha ato gëzime e kënaqësi që më kanë sjellë në jetë dhe 
krijimtari e në të njëjtën kohë t’i uroj me gjithë zemër të gjithë: 

Gëzuar festën tonë të përbashkët! Gëzuar e mbetshi gjithmonë si marga-
ritarë në faqet e historisë së Kinematografisë Shqiptare!



540

E premte, 4 dhjetor 1987 
Sot u mbush java që kur mamaja ime e dashur, nuk është më mes nesh. 

Ajo u nda nga jeta më 27 nëntor 1987, në moshë të thyer, dhe, ashtu si donte, 
pa vuajtur. Vetëm se iku e plagosur nga vdekja e parakohshme e djalit të saj, 
Xhoxhit. Po, kështu është jeta. Ja, edhe unë, prej dy vitesh jam i sëmurë e 
duket sëmundja nuk do të më lëshojë, por do të më marrë. 

Të paktën, nëna ime, Krisulla, iku në kohë. 
“Nëno Todi” e “Todojca”, siç është njohur e thirrur më shumë ajo nga 

dardharët e dardharët, që sipas zakonit vendas i identifikojnë gratë me emrat 
e burrave, ishte një grua e fortë dhe krenare dhe e tillë mbeti deri në fund të 
jetës. Gruaja që Amerika nuk i hyri në sy asnjëherë dhe pas nëntë vitesh që 
jetoi në Milliuocket e Boston, iku për të mos u kthyer më atje. Gruaja që u bë 
burrë, kur ia desh puna deri sa u rritën fëmijët. Gruaja që jetoi pa i shtrirë 
dorën askujt pasi, për fatin e saj, burri emigrant në Amerikë i dërgoi vazhdi-
misht çekun shpëtimtar për të rritur fëmijët dhe përballuar varfërinë e kohës. 
Gruaja, që u bë gati profetike në Dardhë me shprehjen “unë lutem në kishë të 
më rrojnë djemtë partizanë dhe gomari që më mbaron punët”. Gruaja, që e 
ktheu shtëpinë e saj, ku u krijua Këshilli Antifashist Nacional-Çlirimtar në një 
nga bazat kryesore në Dardhë. Gruaja me autoritet në familje edhe kur mund 
të rrinte rehat. 

Ajo iku dhe la mes nesh dashurinë për të gjithë ata që trokitën në derën 
e saj, humorin e hollë dhe shpotitës ndaj kujtdo, mendimin e mbështjellë me 
filozofinë popullore, kujtimin e mirë tek kushdo, që e njohu nga afër.

Kush nuk do të donte të ikte nga kjo jetë si mamaja ime dhe në moshën 
e mamasë time?!

Ngjarje

E mërkurë, 15 qershor 1988
Dritëro Agolli kur erdhi sot në mëngjes në shtëpi për të më parë, ndër të 

tjera më dha edhe një lajm të hidhur. 
- “Sapo më njoftuan se ka vdekur Guri Madhi”. 
Pastaj heshti një çast dhe vazhdoi: 
- “Ti e ke patur shok të vjetër prandaj po munde, shkruaj dy fjalë për 

Gazetën ‘Drita’”.
M’u mbushën sytë me lot. Kjo është më e pakta që mund të bëj për shokun 

tim të dashur e të paharruar. Aq më tepër që e kam të pamundur ta përcjell 
Gurin sepse nuk ngrihem dot nga krevati. Vërtet. Kemi qenë shokë të vjetër. 
E kam njohur Gurin menjëherë pas luftës, në Gjirokastër, ku unë shërbeja si 
oficer. Ka qenë viti 1946. Si referent i kulturës në Divizionin e Gjirokastrës, një 
ditë më thanë se kishte ardhur një ushtar që dinte të vizatonte. Shkova e ta-
kova. Djaloshi para meje ishte truplidhur, gjithë shëndet, pak i turpshëm, me 
dy sy që i shkëlqenin e të bënin për vete. Nga biseda me të më la përshtypjen e 
njeriut modest, fjalëpak, i dashur dhe entuziast pas profesionit. Ramë dakord 
të punonte me ne në Divizion. Nga ai moment takoheshim shpesh për punë 
por, edhe thjesht për kënaqësi. Ai ishte dy apo tre vjet më i madh nga unë, por 
duket na u puq ylli njeri me tjetrin, përderisa që atëherë nuk u ndamë më. Sot, 
nga ditët e para të miqësisë me Gurin ruaj një vizatim shumë të bukur të tij, 
që më bëri atje në Gjirokastër e që për mua është shumë i çmuar e me shumë 
vlerë.  Ç’të kujtoj më parë sot nga shoqëria jonë në vite?... Mbrëmjet familjare 
në shtëpitë e njëri-tjetrit ku pinim raki dhe këndonim me kitara deri vonë, 
takimet dhe diskutimet në Lidhjen e Shkrimtarëve dhe Artistëve, vizitat në 
studion e tij për të parë punët në proces, humorin e tij...  Guri e desh si rrallë 
njerëz jetën dhe do të kujtohet gjithnjë për mirësinë e tij. Pa folur për artin 
e tij, ku ai mbeti piktor i angazhimeve dhe i temave të mëdha dhe një gur i 
rëndë dhe i çmuar në panteonin e pikturës shqiptare. 

Eh, more Guri! Nuk e mendoja kurrë se do ikje kaq shpejt.

Shënime

E premte, 4 nëntor 1988 
Kam më shumë se dy orë që ndodhem për një kontroll mjekësor, në të 

njëjtën klinikë kirurgjikale të Vjenës ku u shtrova dhe u operova në vitin 1986. 
Më duhet ta them që në fillim se, nisja ime sot u bë e mundur, edhe një 

herë, vetëm falë ndërhyrjes së Ramiz Alisë.
Xhano nuk erdhi të më përcillte në aeroport sepse nuk më shihte dot tek 

shkoja i shtrirë në një barelë dhe me ambulancë për shkak të dhimbjeve, dhe, 
bëri mirë që nuk erdhi. Më shoqëruan vetëm Iliri e Dori. Në avion më ven-
dosën në një shtrat të improvizuar dhe stjuardesat më qëndruan vazhdimisht 
pranë gjatë udhëtimit nga Tirana në Budapest.

Nuk di pse këtë herë jam kaq i tronditur. Herën e parë kur erdha për t’u 
operuar në Vjenë, kisha të drejtë të mendoja se edhe mund të mos kthehe-
sha, por kësaj here që kam ardhur vetëm për kontroll nuk më justifikohet kjo 
gjendje. 

Në Budapest m’u desh të pres disa orë, deri sa të nisesha për në Vjenë. Më 
çuan në një klinikë të aeroportit ku qëndrova nën mbikëqyrjen e një mjeku. 
E shikoja atë si kujdesej e mendja më shkoi tek mjeku Nuni Theodhosi, i cili, 
pasi u mor me mua më shumë se dy vjet, muajt e fundit, kur unë isha më keq 
se asnjëherë, më braktisi duke mos më dhënë asnjë ndihmë, qoftë edhe mo-
rale.

Në aeroportin e Vjenës më pritën dy shokë të ambasadës shqiptare, të 
cilët më morën dhe më sollën në spital. Unë e di si i kam duruar dhimbjet deri 
sa mbërrita këtu, pasi, në makinë nuk kisha mundësi të shtrihesha. 

Për koinçidencë, më kanë vendosur në të njëjtën dhomë ku qëndrova dy 
vjet më parë për disa ditë.

E shtunë, 5 nëntor 1988  
Sot, në ora 8.00 erdhi profesori Kreuzer me të cilin u takuam si të njo-

hur të vjetër. U tregua shumë i përzemërt dhe pasi dha porosi tek ekipi që e 

Shënime

shoqëronte, më morën për të filluar analizat. 
Në drekë erdhi të më takonte ambasadori shqiptar Ëngjëll Kolaneci. 
Xhanos kam vendosur t’i shkruaj, pasi të dalin përgjigjet e ekzaminime-

ve. Por, për një gjë jam i vendosur. Asaj, të vërtetën mbi gjendjen time, po qe 
e keqe, nuk kam për t’ia shkruar e nuk kam për t’ia thënë. Ç’ti shkruaj e ç’t’i 
them njeriut që, për shkakun e gjendjes sime shëndetësore, unë e di, është më 
e sëmurë nga unë. Ç’ti shkruaj e ç’t’i them njeriut ndaj të cilit detyrimet e mia 
janë të pafund, pasi ajo për mua nuk ka lënë gjë pa bërë, ka sakrifikuar vitet 
më të bukura të jetës, krijimtarisë, gëzimeve familjare.

Koha është e mrekullueshme dhe nga dritarja e dhomës sime, Vjena 
duket edhe më e bukur dhe më e magjishme, sidomos tani në mbrëmje, kur 
nisin e bien kambanat e panumërta të saj. Tingujt e tyre, sado të mos besosh, 
kur janë të përditshme, pa gjë nuk të lenë. 

Më kujtohet në vitin 1986 kur isha këtu, bashkë me mua në dhomë ishte 
edhe një inxhinier polak, emigrant ekonomik. Një natë, pasi ramë të flinim 
dhe kishte kaluar thuajse një orë, ai më tha:

- “Zoti Keko, a nuk të duket ty se diku këtu, veç ne të dyve, dikush po 
merr frymë thellë?”

- “Nuk më duket asgjë - i thashë, - po mbyll sytë e fli tani se nesër do 
ngrihemi herët”.

- “Çuditem - m’u përgjigj, - si nuk dëgjon gjë ti?!”
- “Po, tek çfarë dyshon ti?” - e pyeta jo pa kureshtje.
- “Dyshoj tek ai që kemi përballë”, - më tha dhe më tregoi Krishtin e kry-

qëzuar që qëndronte përballë nesh në faqen e murit.
- “Po mirë - i thashë, - ti je inxhinier dhe mund të ngrihesh ta kontrol-

losh”.
Pas një minute, polaku u ngrit e duke mërmëritur me vete, nga intona-

cioni kuptohej që nuk ishte lutje, u ngjit në një karrige, e hoqi nga muri, e 
kontrolloi mbarë e prapë, pastaj e vari përsëri dhe u shtri në krevat.

- “Megjithatë, zoti Keko, unë një frymëmarrje po e dëgjoj!” - më tha dhe 
mbuloi kokën.

- “Mos ma përsërit më, - iu përgjigja, - se tani më duket po e dëgjoj edhe 
unë frymëmarrjen.

E diel, 6 nëntor 1988 
Gati gjithë ditën sot u mora me “Ditarin e një kinoregjisori”. Do shkruaj 

sa të kem fuqi. Është dhe një mënyrë për të kaluar kohën e për të harruar se 
ku jam, përse kam erdhur e ç’mund të ndodhë me mua deri në fund. 

Sa e shtrenjtë dhe e dashur është jeta! 

E enjte, 10 nëntor 1988 
Dje, më bënë një punksion në shtyllën kurrizore për të më hequr dhim-

bjet. Fillimisht nuk doja ta bëja një gjë të tillë, pasi mendova se mund të 
mbetem i paralizuar, po, në fund u dorëzova dhe pranova të firmos formula-
rin që më vunë përpara. Domethënë, pranoje vetë vdekjen.

I detyruar firmosa pa bërë zë, “Endri Keko” dhe përbri emrit “Rroftë Shq-
ipëria”. 

- “Çështë ky emër kaq i gjatë” - më tha mjekja, e cila po priste në këmbë 
përpara meje të merrte formularin.

- “Është emri im, - iu përgjigja, - bashkë me të nënës e të babait”.
- “Njësoj, si nga vendet e Gjirit Persik”, - shtoi dhe qeshi.
Pas disa minutash më bënë një anestezi lokale, dhe, në vazhdim nuk di 

ç’bënë. Nuk mora vesh asgjë. Për fat, këmbët i lëviz e përgjithësisht tani ndi-
hem më qetë.

Sot, duke pritur të vinin për të më marrë për të bërë punksionin e dytë, 
hyri në dhomë një burrë që m’u paraqit si mjek dhe më pas shtoi me një ru-
sishte të kulluar:

- “Si mik i shqiptarëve që jam, dua të të jap një këshillë. Punksionin e 
dytë dhe ato që do bësh më pas, mos prano të t’i bëjë askush tjetër veç atij, 
që të bëri të parin”.

Pastaj më dha dorën e duke ikur, shtoi:
- “Ndoshta do shihemi përsëri”. 

E hënë, 14 nëntor 1988 
Gjatë këtyre tre ditëve bëra dy punksione të tjera e një ndërhyrje kirurgji-

kale. Ndjehem shumë i lodhur.
Sot, afër drekës, erdhën profesori dhe ekipi i tij të cilët mbetën të kënaqur 

sa i takon përmirësimit të gjendjes së dhimbjeve. Për të tjerat, premtuan se 
do merren më pas.

E kuptoj mirë se, taksiratet e mia, ashtu si deri më sot, do vazhdojnë të 
bien edhe paskëtaj vetëm mbi Xhanon. Ndaj, me gjithë hallin që më ka zënë, 
më duhet të bëj gjithshka që të mos sëmuret ajo. Pa të, unë nuk kam pse jetoj 
më gjatë.

E mërkurë, 16 nëntor 1988 
Kjo e sotmja ishte një ditë e keqe për mua. Nuk hëngra as mëngjes, as 

drekë, as darkë, dhe, as e ndjej nevojën e ushqimit. Dua të pi vetëm lëngje të 
ftohta.

Në ora 18.00 erdhi profesori dhe më premtoi se nesër do të bisedojmë 
për çdo gjë në vazhdim. 

Pas tij, më telefonoi Miltiadh Veveçka, mjeku shqiptar i ambasadës, i cili 
më njoftoi të bëhem gati pasi me urdhër të posaçëm nga Ministria e Shën-
detësisë, do të nisem nesër në mëngjes me një autoambulancë taksi deri në 
Budapest e më pas me avion për në Shqipëri! 

Mbeta i shokuar nga fjalët dhe toni i tij, pasi ai e njeh shumë mirë situ-
atën time shëndetësore nga bisedat me profesor Kreuzer. I kërkova të bise-
donte edhe një herë me të, por, ai m’u përgjigj: “Ikja nuk diskutohet”.

Pse gjithë ky nxitim?! Diçka po ndodh me mua e unë s’jam në gjendje ta 
kuptoj dhe shpjegoj.

E enjte, 17 nëntor 1988 
Me autoambulancën vjeneze mbërrita në aeroportin e Budapestit, ku më 

duhet të pres disa orë deri sa të nisem për Tiranë. Bashkë me mua është dhe 
Petraq Kati, edhe ky i sëmurë, thuajse në gjendjen time. 

Mezi qëndroj në këmbë, megjithatë, vendosa t’i shkruaj këto pak radhë 
në mënyrë që Xhano dhe fëmijët të dinë të vërtetën po më ndodhi gjë. 

Me kaq, po i mbyll shënimet e sotme. Do kthehem në Shqipëri dhe me 
siguri çdo gjë do të sqarohet. Aty do të gjej njerëzit e mi të dashur, që si gjith-
një do të më ndihmojnë ta marr veten fizikisht e moralisht.

E diel, 4 dhjetor 1988 
Prej datës 20 nëntor ndodhem i shtruar në spital nën kujdesin e doktor 

Gaqo Trebickës. Dhimbje nuk kam më, por ndjehem krejt i pafuqishëm. Nuk 
kam fuqi as të flas pa le më të lëviz nga krevati. Uroj, të paktën mos bëhem 
më keq.

Edhe sot, si çdo ditë, Xhano erdhi tri herë në spital. Por, ndryshe nga 
ditët e tjera, sot më solli një lajm të gëzuar. Xhuli e Dorit lindi përsëri djalë. 
E di që do jetë mërzitur pak pasi donte vajzë, po edhe djemtë shumë të mirë 
janë. Pastaj, të rinj janë.

Sa bukur kur shoh që familja ime shtohet me nipër e mbesa. Tani, fëmijët 
janë e vetmja gjë që i japin kuptim jetës sonë.

E shtunë, 31 dhjetor 1988
Kjo është dita e fundit e këtij viti të lodhshëm, për mua dhe gjithë familjen 

time. Veçanërisht për Xhanon, të cilës i ka rënë barra më e madhe e hallit tim 
dhe i është dashur të merret me gjithshka: mjekët, ilaçet, vizitat, takimet dhe 
shëtitjet. 

Duke dalë nga spitali për disa ditë, Xhano m’u lut që ndalesën e parë 
ta bënim tek shtëpia e Dorit për të parë Elion e vogël, që nuk e kisha parë 
akoma. Ndihesha krejt i pafuqishëm, po nuk mund t’ia prishja dot Xhanos. 
Shkuam dhe ndenjëm disa minuta, pasi nuk rrija dot më shumë. Vetëm se, aq 
sa ndenja, u lumturova pranë Elios së vogël.

Ndalesën e dytë ajo m’u lut ta bënim në qendër të Tiranës, ku gjendeshin 
Iliri me Dorin e Martini me Denisën. Donte të bënim fotografi së bashku, 
meqenëse ishte ditë e bukur dhe e ngrohtë. Përsëri nuk mund t’ia prishja Xh-
anos. 

Për disa minuta luajta me Martinin dhe Denisën nën vëzhgimin e aparatit 
fotografik të Petrit Ristanit, fotograf i njohur por dhe pinjoll i familjes Ristani, 
prej së cilës kanë dalë fotografët e shquar, Jani dhe Vasili. Në fund, bëmë 
edhe disa fotografi së bashku. I lodhur, ato çaste, edhe pa e parë veten, e 
kuptoja shumë mirë që, më shumë se buzëqeshja, përpiqesha të buzëqeshja. 
Detyrë e vështirë po të kemi parasysh që, mezi rrija në këmbë. 

Pas disa minutash, duke ecur ngadalë drejt shtëpisë, mbështetur në kra-
hun e Xhanos, mendova me vete... Xhano, përfundimisht është jo vetëm një 
regjisore e madhe. Jam me fat që e kam në krah, pasi vetëm me të në krah, 
ndihem i qetë, edhe pse sëmundja brenda meje nuk po më le të qetë. A nuk 
mjafton kaq që njeriu të ndihet mirë në çastet e vështira?

Sonte, e gjithë familja Keko do të jetë rreth tavolinës për të festuar kapër-
cimin e viteve. Edhe për këtë, si për çdo gjë tjetër, është kujdesur deri në 
detaje, Xhano. 

Shënimet e datës 31 dhjetor 1988 janë të fundit që 
hodhi në letër regjisori Endri Keko. 

Pas kësaj date, gjendja e tij shëndetësore erdhi duke 
u përkeqësuar deri sa në agimin e datës 8 prill 1989 (tetë 
ditë, pasi kishte mbushur gjashtëdhjetepesë vjeç) ai u nda 
nga jeta.

ME ENDRI KEKON,  
NJERIUN DHE ARTISTIN

nga DRITËRO AGOLLI

In memoriam

1.

Në një rrugëz të shkurtër në Tiranë, që degëzohet me rrugën e Durrësit, 
pothuajse përballë kafe “Florës”, është një ndërtesë pesëkatëshe. Sa herë 
kaloj andej pa dashur ngre kryet drejt një ballkoni në katin e katërt. Kujtoj se 
ka dalë ai në ballkon dhe do të më thërrasë për një kafe. Pastaj ul kokën dhe 
aty për aty psherëtij. Nuk del ai më në ballkon dhe nuk do më thërrasë më. Ka 
vdekur Endri. Por zëri i tij aq i njohur për mua, zë tingëllues dhe i veshur me 
një qeshje të përhershme, më ndjek pas dhe më duket sikur e dëgjoj: “Ç’bëhet, 
more!” Jo vetëm sikur e dëgjoj, por edhe sikur i përgjigjem: “Do shërohesh, 
ja ç’bëhet!” Unë atë e njihja më shumë se një treçerek jete. Me Endri Kekon e 
gëzuar e gjithmonë me humor e me dashamirësi, me Endri Kekon e papërtuar 
e gjithmonë të shqetësuar për jetën e punën e shokut, të njohurit dhe ndofta 
edhe të panjohurit, me Endri Kekon e zgjuar dhe të matur më kanë lidhur 
shumë gjëra të përbashkëta. 

Ne ishim nga një krahinë; ai nga Devolli i sipërm, unë nga mesi i Devol-
lit; ai ishte nga Dardha, unë nga Menkulasi. E kam takuar Endrin partizan 
në shtëpinë e tim eti me një pushkë të shkurtër e me një kitarë. Më 1943 e 
kam takuar. Atëherë unë isha dymbëdhjetë vjet dhe ai nëntëmbëdhjetë. Asaj 
mbrëmje në shtëpi ai i ra kitarës e këndoi me partizanët. Unë rrija pranë dhe 
e shikoja si e lëvizte dorën mbi tela. Më dukej partizani më i zoti se i binte 
edhe kitarës. Erdhi edhe dy-tri herë në shtëpi dhe për një kohë të gjatë nuk e 
pashë. Po e dija se kitara e tij udhëtonte mal më mal. Ajo përhapte tinguj mes 
tymit të barutit të luftës. Dhe këta tinguj ishin uvertyra e jetës prej artisti të 
Endrit. Nuk u bë artist muzike, po artist kinematografie, regjisor dokumen-
tarist i shquar. Të gjitha artet janë një familje e madhe. Unë e kam fjalën për 
uvertyrën që e hapi kitara, uvertyrën e rrugës së artit, ku do të ecte Endri. 
Kitara akoma është atje në apartamentin e asaj ndërtesës pesëkatëshe, pothu-
ajse përballë kafe “Florës” të rrugës së Durrësit. 

Pastaj ne nuk u pamë për shumë kohë. Lufta, çlirimi, rindërtimi i vendit, 
vitet e mësimit dhe studimit në shkollë të mesme, në universitetet jashtë at-
dheut, njerëzit i shpërndanin që t’i bashkonin përsëri. Unë e kujtoja Endrin 
vetëm kur shihja ndonjeri me kitarë, apo kur dëgjoja tingujt e saj në ndonjë 
shesh ose skenë. Dhe thosha: “Dikur kam parë një partizan me kitarë”. 

Pas katërmbëdhjetë vjetëve, më 1957, ne u takuam përsëri për t’u njohur 
përgjithmonë dhe për të mbetur miq e shokë përgjithmonë. Ai punonte në 
Kinostudion “Shqipëria e Re”, unë në “Zërin e Popullit”. Si mik i përhershëm 
i gazetarëve, poetëve e prozatorëve, rrinte shpesh me ta; ua lexonte artikujt, 
vjershat, tregimet e romanet. Gëzohej si ata, gëzohej për gjërat e mira. Bënte 
edhe humor me ta. Kur lexonte ndonjë shkrim që i pëlqente, thoshte: 

- “More, ku i keni gjithë këto mend? Unë ngaherë me ju rri, por nuk më 
dukeni të keni kaq mend!” - dhe qeshte me zë të lartë. 

Në atë kohë, në fund të viteve pesëdhjetë dhe të viteve gjashtëdhjetë, En-
dri bashkëpunonte shumë me poetin Llazar Siliqi. Pjesën më të madhe të fil-
mave dokumentaro-artistikë të asaj periudhe ai e ka bërë me skenarë të Llazar 
Siliqit, si “Dritë mbi Shqipëri”, vepër që e bëri të njohur Endrin. Me mua filloi 
të bashkëpunojë nga mesi i viteve gjashtëdhjetë. Duke i lexuar reportazhet e 
përshkrimet e mia në “Zërin e Popullit”, e ngrinte dorën dhe tundte gazetën: 

- “Ja, bre, ky reportazh mund të bëhet një skenar për film dokumentar! 
Ik, ore! Ju s’ndihmoni fare! Shokë jemi, apo ç’jemi!” - thoshte ai. 

- “Do ta bëjmë, do ta bëjmë!” - i thosha. 
Ai afrohej më shikonte drejt e në sy, duke tundur kokën, që atëherë kishte 

filluar t’i thinjej:  
- “Tallu, tallu! Ti të gjitha i merr me shaka! Ç’bëhet, more, ç’bëhet me 

këta njerëz!” 

2. 

Endri e donte si jetën kinematografinë dhe gëzohej si fëmijë për ecjen 
e saj, se vetë ishte nga pionierët e parë të lindjes së këtij arti të ri në vendin 
tonë. Ishte i pari që krijoi kronikën kinematografike dhe filmin dokumentaro-
artistik. E them “artistik” pasi shumë filma të tij nuk janë thjesht dokumen-
tarë, por edhe artistikë, që krijojnë figura të vërteta. Në këta filma ai i vinte 
rëndësi të veçantë skenarit; dinte t’i zgjidhte bashkëpunëtorët skenaristë dhe 
dinte t’i afronte dhe t’i mësonte se si t’i shkruanin. Pas skenarit ai kërkonte 
një tekst të gjallë, me fjalë plot kolorit, që të prekte dëgjuesin, që të mos e 
linte indiferent atë, që t’i nxirrte në reliev faktet dhe mendimet e filmit. Dhe 
vërejtjet e tij ishin konkrete, vërejtje të bëra me takt e me dashamirësi të vër-
tetë. Mua në fillim ai më tërhoqi me tekstin. Bënte ndonjë film dokumentar, 
më ftonte në studio ta shihja dhe pastaj, anës e anës, më thoshte t’i shkruaja 
tekstin. Ndonjëherë kjo tërheqje për t’i shkruar tekstin ishte krejt e papritur. 
Ishte si një ngjarje, si një tregim. 

Në shkurt të 1966 bëhet një udhëtim i gjatë prej 21 ditësh nga rinia nëpër 
gjurmët e një brigade partizane. Atëherë në Tiranë ishte ngrohtë, megjithëse 
mesdimri, por andej nga do të shkonte rinia (nëpër kodrat e Pezës e të Peq-
init, nëpër malet e Gramshit e të Qarishtës, nëpër Tomorricë e Gorë-Opar 
rrëzë Lenies, nëpër Mokër e Çermenikë, nëpër Martanesh e Mat, nëpër Malin 
me Gropa e Dajt) do të ishte ftohtë dhe do të binte shi e dëborë. Unë kisha 
dëshirë ta ndiqja këtë udhëtim që do të bëhej i tëri me këmbë dhe ndërhyra 
në redaksinë e “Zërit të Popullit” që të më lejonte të shkoja. Do të shikoja 
gjithë ato vende, do të njihesha me njerëz e me zakone të panjohura dhe do 
të jepja me telefon reportazhe dhe mbresa udhëtimi. Më takon Endri në kafe 
“Tirana”, atje ku sot është Muzeu Historik Kombëtar. Kafe “Tirana” ishte në 
katin e parë të një ndërtese të vogël, një kafe simpatike, që ishte bërë vendi 

më i dashur i gazetarëve, poetëve, kineastëve, artistëve. Më pa Endri që isha 
veshur me mushama ushtarake dhe mbathur me çizme të gjata; më pa edhe 
torbën e madhe pranë këmbëve. U ul të pinte kafe: 

- “Ku shkon, në stërvitje ushtarake?” - më pyet. 
Ia shpiegoj udhëtimin. 
- “Ik, o, - tha ai. - Ku e ndjek dot ti rininë! Ik, o, se do të qorrollisesh në 

ndonjë përrua!” - tha ai duke qeshur. 
Unë atëherë isha tridhjetepesë vjeç dhe nuk e ndjeja veten të dobët, por 

Endri bënte shaka. 
- “Hajde edhe ti Endri! Do ta mbajmë mend këtë udhëtim!” - i them. 
- “Paske lajthitur? Unë jam dyzetenjë vjeç! E ha unë atë? Të qeshë me 

mua rinia?” - tha ai me shaka. 
- “More, ti do të vish dhe do të marrësh me vete edhe operatorin, edhe 

ndihmësin e tij bashkë me aparatin e xhirimit e vegla të tjera. Madje do ta 
marrësh edhe kitarën për ta nxjerrë edhe një herë nëpër male!” - qesha unë. 

Ai u mendua, fërkoi mjekrën dhe heshti për një çast. Pastaj u ngrit e tundi 
dorën në erë:

“Ç’bëhet, more, ç’bëhet! Më prit këtu se do të vij. Dhe dëgjo! Do të më 
bësh skenarin dhe tekstin e filmit” - dhe doli nga kafe “Tirana”. 

Kështu ne u nismë me rininë nëpër male në mes të dimrit. Kjo ishte një 
histori e tërë me lodhje e me humor. Nëpër gryka të vështira e në të përpjeta 
si thikë, kur mbuloheshim në djersë, Endri thoshte: 

- “Ah, ç’na bëre! Edhe unë mora mendjen tënde!… S’e dinë ato gratë tona 
se ç’heqim ne të shkretët! - dhe pastaj qeshte me të madhe. 

Përmes këtij udhëtirni, si pa kuptuar, më futi Endri Kekua në rrugën e 
atyre pak skenarëve për filma dokumentaro-artistikë, që kam shkruar. Por 
me të ishte kënaqësi të punoje, se kishte një mënyrë komunikimi të gëzu-
eshëm. Ta kthente skenarin dhe tekstin me shenime të qarta: ky episod të 
dalë kështu, ky fakt të zbulohet më mirë në këtë vend, kjo frazë të ketë fjalë 
më me ngjyrë... 

- “Hë, se e bën! Si i mban gjithë ato mend, more! Kësaj i them mendje 
unë!” - thoshte ai, kur skenari ndreqej sipas vrejtjeve të tij dhe pastaj përsëri 
ta kthente. 

- “Po ti m’i lavdërove mendtë! Prapë ma kthen?” - i thosha. 
- “Hë, se mendja s’ka kufi! Kësaj i them punë! Ku e gjeni gjithë këtë durim, 

more!” - qeshte ai dhe të përqafonte. 

3. 

Filmat e tij ishin sintetikë e përgjithësues. Ngjarjet dhe faktet e vërteta të 
jetës i ngrinte, i arsyetonte dhe i jepte përmes filmit në lëvizje, si në një vepër 
artistike. Në të njejtën kohë ato e ruanin informacionin dhe dokumentacionin. 

Merrej vesh qartë se ku ndodhte kjo apo ajo ngjarje dhe personazhet e vërtetë 
kishin adresë të caktuar. Po t’i shohësh sot filmat e Endrit, do e ndjesh atmos-
ferën e viteve kur janë xhiruar; por do të vesh re edhe ndjenjën e hollë të per-
spektivës, që kishte ai për vendin dhe për njerëzit. Shumë njerëz të thjeshtë 
që ka xhiruar, tani janë bërë kuadro të rëndësishëm në gjithë sferat e jetës, në 
ekonomi, kulturë, ideologji, politikë. Ka nga ata që janë bërë shkencëtarë, in-
xhinierë, artistë, ministra, deputetë. Në filma Endri ishte parashikues realist 
dhe në të njejtën kohë edhe romantik që dinte të ëndërronte, që e donte dhe 
e çmonte të bukurën. Kishte dëshirë të jepte në filma kontraste, teza dhe an-
titeza, krahasime të së sotmes me të djeshmen për t’i përfytyruar konturet e të 
nesërmes. Një nga filmat ku duken më qartë këto elemente që përbënin stilin 
e tij, është “Rruga jote, shok!” dalë në nëntor të 1969, me rastin e 25-vjetorit 
të çlirimit. E kishte menduar gjatë këtë film. Që në pranverën e 1968 më thotë 
një ditë se kishte në mend të bënte një film dokumentaro-artistik me metrazh 
të gjatë për të treguar se ç’është sot Shqipëria, cila është toka e saj dhe njerëzit 
e saj. Filmi të konceptohej në formën e një poeme dhe njëkohësisht të ishte 
i vërtetë, i bazuar në dokumente të gjalla, të kishte një destinacion dhe një 
adresë të caktuar. 

- “S’kam qejf të ndërtohet kronologjikisht, sipas viteve dhe periudhave 
historike!” - më tha. 

- “Të përzihen ngjarjet dhe njëkohësisht të kenë një rrjedhshmëri, një 
harmoni, një simetri…” - arsyetova uëë. 

Ai m’i hodhi sytë, sikur të më vështronte për herë të parë:  
- “E gjete! Pse s’thua që e ke gati skenarin! E po, mbaroi kjo punë!” 
Unë e kundërshtova. Atëherë kisha shumë punë në gazetë. Dilja shpesh 

me shërbime të gjata nëpër gjithë vendin. Kisha menduar të shkruaja edhe 
poemën “Baballarët” dhe punoja edhe mbi romanin “Komisari Memo”. 

- “Aman, Endri. Nuk i qëlloj dot skenarët unë!” - iu luta. 
Endri më zgjati një cigare. Nuk mu lut. Madje s’foli më për filmin. Më tha 

vetëm të shkonim në kafe “Tirana”. 
Morëm nga një kafe e nga një konjak. Përballë nesh ishte Llazar Siliqi me 

3-4 poetë të rinj, dashamirës, i entuziazmuar. Në një tryezë pranë dritares 
rrinte i vetëm Dhimitër Shuteriqi, duke shkruar si gjithnjë kokëulur, i men-
duar, i zymtë. Më tutje Petro Markua me Skënder Luarasin kishin ndezur një 
bisedë të zjarrtë. 

- “Sa mirë e keni ju shkrimtarët! Jeni krejt të pavarur. Një letër, një laps!... 
Ne kineastët e gjorë varemi nga disa të lajthitur si ju. Ju lutemi për skenare. 
Ju qerasim me kafe. Ju marrim me të mirë, të mos ju prishim qejfin. Aq mirë 
e keni sa...” - tha si me ironi dhe humor. 

E ndjeja se vërtitej rreth skenarit, që duhej t’ia shkruaja, por nuk më 
thoshte drejtpërdrejt. 

- “Filmi që ke në mend të bësh, jo vetëm s’duhet ndërtuar me parimin 

kronologjik, por as tematik, sipas sektorëve: për industrinë, për bujqësinë, 
për kulturën, për politikën e jashtme... Janë bërë të mërzitshëm dokumen-
tarët me këtë ndërtim... Edhe këto tema duhen përzierë. Filmi të jetë poemë 
për njerinë dhe për Shqipërinë…” - i thashë më shumë për t’ia hequr mërzinë. 

Dhe këtu ai s’u përmbajt dhe u hodh në karrige: 
- “E pashë unë, që ti u ngacmove! Po e bën që këtu skenarin! Më duket se 

po e bën!”  
- “Endri, më mirë ta ruajmë miqësinë. Po e fillova skenarin, ne do ta 

prishim miqësinë...” - i thashë. 
Më pa si me çudi. 
- “Pse do ta prishim miqësinë?”  
- “Si të të them! Unë do të të gënjej. Nuk do ta mbaj fjalën. E bëj sot, e 

bëj nesër, e bëj pasnesër! Do të të sjell e do të të vërtit. Ti do të zemërohesh e 
do të thuash: “lipsur qoftë, kurrë mos e bëfsh!” Ja, iku miqësia! - thashë unë.  

Endri ia dha të qeshurit dhe pastaj më zuri për flokësh, duke u tallur: 
- “O kolopuçi i xhaxhajt, sa i zgjuar që je! Ah, ku i ke gjithë këto mend!” 
Llazar Siliqi, qe sapo kishte ardhur nga Shkodra, se atëherë kishte një 

shërbim të gjatë në atë qytet, ktheu kokën nga tryeza jonë: 
- Ç’paskeni sot?” - qeshi ai. 
- “Po bëjmë një skenar, Llazar! E kemi vështirësinë te ndërtimi” - tha 

Endri. 
Llazari e besoi. 
- “Ashtu? Me nam!” - tha ai. 
Ne pastaj u ngritëm e dolëm, duke bërë humor me kafe “Tiranën” dhe me 

shkrimtarët, që Endri i donte dhe i kishte shokë. Më ftoi në shtëpi për drekë, 
por unë kisha për të shkruar një artikull dhe i thashë se do të veja një herë 
tjetër.  

Pasdarke në shtëpi e marr në telefon, 54-43. Tani ky numër, si të jetë në 
ekran, më nxjerr ngaherë fytyrën e Endrit, flokët e tij të bardha, hundën si të 
shqiponjës. Përmes këtij numri sikur dëgjoj zërin e tij: “E more, ç’bëhet? Si 
s’u mblodhmë një herë!” Kur e marr në telefon Xhanfise Kekon, të shoqen e 
tij, Artisten e Popullit, gati sa s’them “ç’bën Endri?” Dhe më pushton një mall. 
A e keni provuar ndonjëherë të humbni një shok të ngushtë dhe të merrni në 
telefon me numrm e tij? 

Dhe kështu, pasdarke e marr në telefon: 
- “Endri! Do ta bëj skenarin! Do ta bëj, por e di se do të ta zvarris!”  
Nga fundi i fillit të telit erdhi zëri i gëzuar i Endrit: 
- “Këtij i them shok unë! Dalim?” 
- “Dalim, Endri’!” - dhe atë pasdarkë ndenjëm bashkë gjatë. 

4. 

E shkrova skenarin, doemos me javë të zvarritura, se nuk më linin të 
qetë telashet e gazetës dhe herë-herë më pengonte vullneti im i dobët. Endri 
më vinte dy-tri herë në ditë në shtëpi dhe e lexonte në dorëshkrim faqe pas 
faqesh. Nuk më bënte vërejtje. Unë e kuptoja pse s’më bënte. Kishte frikë 
se mos ia lija përgjysmë. Kur e mbarova, atëherë filloi nga vërejtjet. Shtonte 
edhe vetë pjesë të tëra, ndërronte rradhën e episodeve dhe bënte ndreqjet e 
veta. Kur unë e svarritja skenarin dhe e mbaja për drekë a për darkë në shtëpi, 
ai thoshte: 

- “Në dëmin tënd është zvarritja. Zvarrite ti, zvarrite, pa unë do të të dëm-
toj ekonomikisht, se do të rri për drekë e për darkë!” - dhe qeshte. 

Kur gruaja ime nxirrte raki, se për drekë vinte ndonjëherë edhe Sofokli 
Afezolli që ishte sekretar kolegjumi në gazetën “Mësuesi” e më vonë kryere-
daktor, Endri e shikonte shishen e thoshte: 

- “Aman, Dritëro, ti mos pi! Të kam xhan, mos pi, se ma le përgjysmë 
skenarin!” 

- “E mo, Endri, njëckë le të pijë!” - thoshte Sofoja. 
- “O Sofo! - Për sabotim erdhe?” - i kthehej ai Sofos së gjatë e të hollë si 

aristokrat. 
Edhe me Sofon, atëherë gazetar i dëgjuar, Endri kishte bashkëpunuar 

dhe me skenarët e tij kishte xhiruar disa filma si “Vëllezërit Tare” dhe “Në 
flakët e revolucionit”. 

- “Edhe ti, Sofo, m’i ke zvarritur skenarët dhe më ke sjellë vërdallë sa ke 
dashur!” - i thoshte Sofos. 

Sa nisnim të pinim, Endri tundte kokën: 
- “Iku skenari! Ç’janë këto që bën, moj Sadie! Ç’ishte kjo shishe që nxo-

re!” - i kthehej ai gruas sime gjithmonë me të qeshur. 
Me të mbaruar skenari, Endri filloi xhirimin. Atë vit udhëtuam shumë 

bashkë: në Vaun e Dejës ku ngrihej hidrocentrali, në Kukës, në Tropojë, në 
Bulqizë, në Peshkopi. Kur shtroheshim me fshatarët, më thoshte: 

- “Ngri sa të duash dolli! Tani skenarin e kam!” 
Para se ta mbaronte filmin, në fillim të marsit 1969, unë mora honoraret 

e skenarit. Atëherë sa më kishte lindur djali. Gruaja ishte në maternitet. Do të 
dilte e ta sillte djalin në shtëpi, por nuk kishim krevat të vogël. S’kishte lezet. 
Ajo kishte bërë gjithë atë djalë dhe të mos gjente në shtëpi krevat për të! 

- “S’ka lezet! - tha Endri. - Hajde ta blemë!”
Para se të vinim në Mapo, i them Endrit të ktheheshim në restorant “Don-

ika”, që atëherë pas “Dajtit” ishte më i miri. Mezi erdhi. Duhej të festonim 
edhe lindjen e djalit, edhe skenarin e filmit “Rruga jote, shok!” që kishte fil-
luar të xhirohej. Endri e pa se në “Donika” po prisheshin honoraret dhe tha: 

- “M’i jep paret!” 

Unë nxora njëmijë lekë të vjetra. 
- “Të gjitha! Të dymbëdhjetëmijët!” - urdhëroi ai dhe unë ja dhashë, 

megjithëse krevati kushtonte nja dymijë… 
- “Ja, ku i ke!” - i thashë. 
- “Ashtu! Po t’i prishim, me se do ta blemë krevatin? Hajde mëndje, 

hajde!” - tha ai me pare në dorë. 
U ngritëm dhe shkuam në Mapo. Atje e blemë krevatin e vogël. E zumë 

njëri më një anë dhe tjetri në anën tjetër dhe u nisëm nëpër bulevardin më 
të madh të Tiranës. Shokët gazetarë, poetë, shkrimtarë e të njohur të tjerë na 
shikonin e pyetnin se për çfarë e kishim këtë krevat:  

- “Djalë, more, djalë!” - thërriste Endri. 
Gruaja doli nga materniteti. Erdhën shumë njerëz nga Shkodra, nga 

Tirana e Korça dhe u mbush plot shtëpia. Njerëzit mezi merreshin vesh se 
ç’emër duhej t’i vinin djalit. E ëma dhe i ati i gruas, motrat, vëllezërit dhe ku-
netrit e saj nga Shkodra donin t’i vinin emrin Ardian. Nëna ime, motra, vëllai, 
kushërinjtë ngulnin këmbë për Artan. Unë s’kisha kujt t’ia ndreqja e kujt t’ia 
prishja. Endri, si dipllomat i madh, ndërhynte herë pas here me të qeshur, 
por edhe ai s’ua prishte dot miqve të Shkodrës. Nëna ime, ndjesë pastë, ia 
shtypte gjurin Endrit dhe i thoshte: “Endri, thuaj Artan! Do të bëhet jona! 
Jona do të fitojë, jo e Shkodrës!” 

Dhe Endri u ngrit e tha me gotë në dorë: 
- “Tani edhe unë mik jam në këtë shtëpi, siç janë miq edhe këta të Shko-

drës. Më mirë t’ia vemë emrin Artan! Dhe të bëhet njëqind e një vjet! Shën-
deti i Artanit!” - tha ai dhe e piu me fund. 

Asnjërit nuk i mbeti qejfi, se Endrin e dëgjonin dhe e donin të gjithë. 
Atë natë unë s’kisha ku të flija, pasi shtëpia prej dy dhomash e një kuzhi-

në, ishte mizëri me njerëz dhe shkova tek Endri. E ëma e tij, Krisulla, ndjesë 
pastë, një grua e gjatë, e pashme dhe ngaherë me fustan të zi, kur mori vesh 
se unë do të flija tek ata, m’u lëshua duke tundur gishtin tregues para fytyrës: 

- “Ah, more, Dritho, - se s’më thoshte dot Dritëro, - Ah, more Dritho! S’ka 
bërë vaki, që njeriu të lerë shtëpinë e tij në Tiranë e të flerë në një shtëpi tjetër 
po në Tiranë! Jo, jo! Kjo s’është parë dhe s’është dëgjuar! Ah, more, Dritho, 
edhe vjen duar thatë, pa një pako kafe, a pa një shishe reçel! Ti e di që kam 
qenë edhe pa qejf, në shtrat e mbërthyer! Eh, ku ka tani sajdi e respekt! Eh! 
Kështu janë këta! Eh!” - tundi kokën dhe shkoi e u ul në kanapenë prej dër-
rase, të mbuluar me velenxë kuq e zi. 

Ajo ishte tepër shakatore dhe shumë ironike, me një zgjuarsi të rrallë nga 
natyra dhe nga përvoja e viteve të gjatë. 

Xhanfiseja, që tani është mjaft e njohur, autore e filmave “Beni ecën vetë” 
e plot të tjerëve, atëherë e re, me një fytyrë të lëmuar e flokë të zez e të drejtë, 
një grua e pashme e fisnike, e vështroi të vjehrrën me bisht të syrit. 

- “Ama edhe ti, mëmë, si flet! Në shtëpinë e vëllait do të flerë! - tha ajo, 

duke mos kuptuar shakanë e së vjehrrës. 
Krisulla u ngrit, ktheu kokën nga ballkoni e bëri: 
- “Eh! Sikur thashë gjë! Hëm! Kjo di të bëjë vetëm filma, të çepkatë vazot 

e luleve dhe të flerë! Të tjerat i bëj unë! Eh! Sikur thashë...” 
Ja, kështu e festuam fillimin e filmit “Rruga jote, shok!” dhe lindjen e një 

njeriu. Më vonë shkruam bashkë edhe skenarin e filmit dokumentaro-artistik 
“Krevati i perandorit” dhe tekste të tjerë. Ne ishim si vëllezër dhe na lidhnin 
mijëra fije miqësie e dashurie. Shpesh udhëtonim bashkë nëpër Shqipëri, ku 
me këmbë e ku me makinë, dhe në shtëpitë e fshatarëve ai dinte të fitonte 
dashurinë dhe zemrën. 

Udhëtimin e fundit e bëmë në Vranisht të Vlorës, ku fjetëm në shtëpinë 
e Maman Saliut, një komandanti partizan të vjetër, burri të nderuar në gjithë 
Labërinë. Unë atëherë shkruaja një skenar për një film dokumentaro-artistik 
për jetën e Hysni Kapos. Filmin do ta xhironte Artisti i Popullit Viktor Gjika, 
por për shoqëri erdhi edhe Endri Keko. Mamani e njihte Endrin, tregonte 
historira dhe anekdota e ne qeshnim. Aty nga mëngjesi ra një shi i madh, 
si rrebesh dhe doli nga shtrati lumi i Vranishtit, që mbledh ujërat e malit të 
Çikës. Ne atëherë ishim bërë gati për t’u nisur, por nuk e kalonim dot lumin, 
se urë nuk kishte. Megjithatë vendosëm. Veturën tonë të vogël e lidhëm pas 
një kamioni dhe u futëm në lumë. Uji hyri në makinë dhe ne u lagëm gjer në 
brez. Ishim të marrë!  

Më vonë Endri shkroi një testament, sikur e kisha lënë unë: 
“Para se të futeshim në lumë, Dritëroi la këtë amanet në klubin e Vranish-

tit para Maman Saliut dhe Endri Kekos... ato miliona para që kam në arkën e 
kursimit t’i jepen fshatit Menkulas për shtëpinë e kulturës dhe muzeun; këtë 
shishe me raki që kemi marrë nga Vranishti t’ia dorëzojmë Fatmir Gjatës për 
të na kujtuar; këtë bisht dashi që nuk e hëngrëm mbrëmë dhe që Mamani 
na e dha me vete t’ia shpjemë Niko Nikollës për shpirtin e tij; këto fletorka e 
stilografin t’ia japim Sadies për t’i dërguar në muzeun e Bilishtit... ”, e të tjera. 

Endri e lexonte këtë testament kur mblidheshim në shtëpitë e njeri-tjetrit 
dhe përhapte një gëzim të këndshëm… që krijonte një gjendje shpirtërore të 
bukur. Ne të gjithë qeshnim. 

- “Eh, do të mbyteshit! S’e sheh? Trimëri të madhe paski bërë!” - thoshte 
Krisulla me buzën pakëz në gaz e duke zgjatur fytyrën me rrudha nga ballkoni. 

Ishte e gëzuar jeta me Endrin, artistin e shquar, njeriun e vërtetë dhe 
shokun tim më të dashur. Unë tani kaloj andej nga rrugica, ku ngrihet një 
ndërtesë pesëkatëshe, përballë “Florës” së rrugës së Durrësit, hedh sytë pa-
dashka në ballkon, por ai nuk del më... Ka vdekur? S’e besoj... Njeriu vdes 
vetëm kur harrohet. Endri nuk harrohet dhe nuk vdes... 

maj, 1989 

PËRMBLEDHJE 
AKTIVITETI

FILMOGRAFI

FILMA...

1951 – MIQËSI E PATHYESHME (kinoreportazh / bashkëregjisor - Ilia Kopalin)

1952 – RRUGË E LAVDISHME (film dokumentar /bashkëregjisor - Ilia Kopalin)

1952 – NËPËR VENDIN TONË (kinozhurnal nr. 1)

1952 – NËPËR VENDIN TONË (kinozhurnal nr. 2)

1952 – FESTIVALI FOLKLORISTIK (kinoreportazh)

1952 – TAKIM I PËRZEMËRT (kinoreportazh)

1953 – SHQIPËRIA  (film dokumentar / bashkëregjisor - Ilia Kopalin)

1953 – NËPËR VENDIN TONË (kinozhurnal nr. 1)

1953 – NËPËR VENDIN TONË (kinozhurnal nr. 2)

1953 – NËPËR VENDIN TONË (kinozhurnal nr. 3)

1953 – BETIMI I POPULLIT SHQIPTAR PËRPARA STALINIT (kinoreportazh)

1953 – NËPËR VENDIN TONË (kinozhurnal nr. 4)

1953 – NËPËR VENDIN TONË (kinozhurnal nr. 5)

1953 – FESTA E USHTRISË POPULLORE (kinoreportazh)

1953 – NËPËR VENDIN TONË (kinozhurnal nr. 6)

1953 – NËPËR VENDIN TONË (kinozhurnal nr. 7)

1953 – NËPËR VENDIN TONË (kinozhurnal nr. 8)

1953 – TETË VJETORI I ÇLIRIMIT (kinoreportazh)

1954 – NËPËR SHQIPËRI (kinozhurnal nr. 1)

1954 – NËPËR SHQIPËRI (kinozhurnal nr. 3)

1954 – NËPËR SHQIPËRI (kinozhurnal nr. 4)

1954 – NËPËR SHQIPËRI (kinozhurnal nr. 5)

1954 – E KALUARA NUK KTHEHET (kinoreportazh)

1954 – NËPËR SHQIPËRI (kinozhurnal nr. 6)

1954 – MIQ TË SHTRENJTË (kinoreportazh)

1954 – NËPËR SHQIPËRI (kinozhurnal nr. 9)

1954 – NËPËR SHQIPËRI (kinozhurnal nr. 10)

1954 – NËPËR SHQIPËRI (kinozhurnal nr. 11)

1954 – NË DHJETË VJET (kinoreportazh)

1954 – DHJETË VJETOR I LAVDISHËM (kinoreportazh)

1954 – NËPËR SHQIPËRI (kinozhurnal nr. 14)

1955 – NËPËR SHQIPËRI (kinozhurnal nr. 2)

1955 – ZËRI I POPULLIT SHQIPTAR (kinoreportazh)

1955 – NËPËR SHQIPËRI (kinozhurnal nr. 12)

1955 – NËPËR SHQIPËRI (kinozhurnal nr. 13)

1956 – LETËR NGA FSHATI (film dokumentar)

1956 – NËPËR SHQIPËRI (kinozhurnal nr. 2)

1956 – MYSAFIRË TË SHTRENJTË (kinoreportazh)

1956 – PRANVERA E NËNTË (film dokumentar)

1956 – NË SHTIGJET MALORE (kinoreportazh)

1956 – NËNTORI YNË (film dokumentar)

1957 – PËR JETË VËLLEZËR (kinoreportazh)

1957 – VIZITË MIQËSORE (kinoreportazh)

1957 – TETORI I MADH (film dokumentar / bashkëregjisorë të huaj)

1958 – DRITË MBI SHQIPËRI (film dokumentar)

1958 – NËPËR SHQIPËRI (kinozhurnal nr. 6)

1958 – TË RUAJMË SHËNDETIN (film dokumentar)

1958 – TAKIM VËLLAZËROR (kinoreportazh)

1958 – ALBUM ALPINISTIK (film dokumentar)

1958 – NËPËR SHQIPËRI (kinozhurnal nr. 11)

1958 – NËPËR SHQIPËRI (kinozhurnal nr. 12)

1958 – MËMËDHEU (film dokumentar)

1959 – NËPËR SHQIPËRI (kinoreportazh nr. 1)

1959 – NËPËR SHQIPËRI (kinoreportazh nr. 2)

1959 – NËPËR SHQIPËRI (kinoreportazh nr. 3)

1959 – NËPËR SHQIPËRI (kinoreportazh nr. 4)

1959 – NËPËR SHQIPËRI (kinoreportazh nr. 5)

1959 – KUFITARI (film dokumentar)

1959 – LULËZO SHQIPËRI (film dokumentar / bashkëregjisor - Ilia Kopalin)

1959 – PARADA E FITORES (kinoreportazh)

1960 – NËPËR SHQIPËRI (kinozhurnal nr. 1)

1960 – KURORA E GJELBËR (film dokumentar)

1960 – VALLZIM I SHQIPEVE (film dokumentar)

1960 – NËPËR SHQIPËRI (kinozhurnal nr. 21)

1961 – PROGRAM MADHËSHTOR (kinoreportazh)

1961 – PRANVERË FITORESH (kinoreportazh)

1961 – NË PRAG TË FESTËS (kinoreportazh)

1961 – NËN FLAMURIN E MARKSIZËM - LENINIZMIT (kinoreportazh)

1961 – NGADHNJIMTARË NË ÇDO BETEJË (kinoreportazh)

1961 – PËR FITORE TË REJA (kinoreportazh)

1961 – GJITHMONË FITIMTARË (kinoreportazh)

1961 – RINGJALLJE (kinopoemë)

1961 – KALITJA (film dokumentar)

1962 – ME SHPATË NË DORË (film dokumentar)

1963 – PESËDHJETË VJETOR I LAVDISHËM (kinoreportazh)

1963 – DITË FESTE DHE FITORESH (kinoreportazh)

1963 – MIRSERDHËT MIQ TË SHTRENJTË (kinoreportazh)

1964 – LULËZOFTË NË SHEKUJ MIQËSIA JONË (kinoreportazh)

1964 – SHQIPËRIA NË FESTË (kinoreportazh)

1964 – MANIFESTIM I ZJARRTË MIQËSIE (kinoreportazh)

1964 – KRAH PËR KRAH (film dokumentar / bashkëregjisor - Ho Y Shen)

1964 – NËPËR SHQIPËRI (kinozhurnal nr. 31)

1964 – NËPËR SHQIPËRI (kinozhurnal nr. 36)

1964 – NJËZETË VJETORI I ÇLIRIMIT TË KRYEQYTETIT (kinoreportazh)

1964 – MARSHON SHQIPËRIA SOCIALISTE (kinoreportazh)

1965 – MARSHON SHQIPËRIA SOCIALISTE (kinoreportazh)

1965 – NËPËR SHQIPËRI (kinozhurnal nr. 8)

1965 – GJITHMONË SË BASHKU (kinoreportazh)

1965 – NJERËZIT DHE VEPRAT (film dokumentar)

1965 – V. G. UILLKOKS NË SHQIPËRI (kinoreportazh)

1966 – TARACA NË BJESHKË (kinoreportazh)

1966 – NË SHTIGJET PARTIZANE (kinoreportazh)

1966 – NËPËR DEVOLL (kinoreportazh)

1966 – POEMA E TË 20 MIJËVE (film dokumentar)

1966 – KJO ËSHTË TOKA JONË (kinoreportazh)

1967 – SHKOLLA E FSHATIT MALOR (kinoreportazh)

1967 – NËPËR SHQIPËRI (kinozhurnal nr. 8)

1967 – NË FLAKËT E REVOLUCIONIT (film dokumentar)

1967 – LETËR NGA MJEKU I KUÇIT (kinoreportazh)

1967 – TË BASHKUAR SI NJË TRUP I VETËM (kinoreportazh)

1968 – NËPËR SHQIPËRI (kinozhurnal nr. 1)

1968 – MANIFESTIM FOLKLORISTIK (kinoreportazh)

1968 – MË SHPEJT SE KOHA (film dokumentar)

1968 – AKTIVI PËR REVOLUCIONARIZIMIN E SHKOLLËS SONË (kinoreportazh)

1968 – FAQE TË JETËS SË LAVDISHME (film dokumentar)

1968 – NJËZETEPESËVJETORI I BRIGADËS I (kinoreportazh)

1968 – DENONCOJMË TRAKTATIN AGRESIV TË VARSHAVËS (kinoreportazh)

1968 – VATRA E FLAKËS SË MADHE (film dokumentar)

1969 – RRUGA JOTE, SHOK (film dokumentar)

1969 – NËNTORI I NJËZETEPESTË (film dokumentar)

1970 – VËLLEZËRIT TARE (film dokumentar)

1970 – PRODHIME SHQIPTARE (film dokumentar)

1970 – PUNË TË MBARË, SHOKË (film dokumentar)

1970 – NËPËR SKRAPAR (film dokumentar)

1971 – ME DUART TONA (film dokumentar)

1973 – BARUT I THATË (film dokumentar)

1973 – KREVATI I PERANDORIT (film artistik)

1974 – KËNGA PARTIZANE (film dokumentar)

1974 – SHQIPONJË BRIGADË XV (kinoreportazh)

1974 – BRIGADË E LINDUR NË STUHI (kinoreportazh)

1975 – PËR MBROJTJEN E ATDHEUT (kinoreportazh)

1975 – GËZIM NË SYTE E NËNËS (film dokumentar)

1975 – KOMANI BUZË DRINIT (film dokumentar)

1975 – REPORTAZH NGA TROPOJA (kinoreportazh)

1975 – NË PRAG TË NJË PËRVJETORI (film dokumentar)

1976 – POPULLI NË KËMBË, PARTIA NË BALLË (film dokumentar)

1976 – LASGUSH PORADECI (film dokumentar)

1977 – NË UDHËN E SUKSESEVE (film dokumentar)

1977 – PEZË 1977 (kinoreportazh)

1978 – LUMJA TI, MOJ SHQIPËRI (kinopoemë)

1979 – DITE TË PAHARRUARA (film dokumentar)

SKENARË...

1952 – NDËRTIMI I KONOSTUDIOS 
            (skenar për film dokumentar -  i pa realizuar) 

1954 – NË RRUGËT E PESËVJEÇARIT 
            (PESËVJEÇARI PARË - titull provizor) 
            (skenar për film dokumentar - i pa realizuar)                       
            bashkautor Sofokli Afezolli

1954 – LULËZO SHQIPËRI 
            (skenar për film dokumentar - i pa realizuar)     
            bashkautor Sofokli Afezolli

1954 – TOKA JONË 
             (skenar për film artistik - i pa realizuar) 

1955 – ZËRI I POPULLIT SHQIPTAR 
            (skenar për film dokumentar)

1956 – LETËR NGA FSHATI 
            (skenar për film dokumentar) 
            bashkautor Sofokli Afezolli 

1956 – PRANVERA E NËNTË 
            (skenar për film dokumentar)

1956 – LAVDI PARTISË
            (NËNTORI YNË - titulli i filmit dokumentar) 
            (skenar për film dokumentar)

1956 – NË SHTIGJET MALORE 
            (skenar për kinoreportazh)

1957 – DRITË MBI SHQIPËRI 
            (skenar për film dokumentar)
            bashkautor Llazar Siliqi 

1958 – MËMËDHEU 
            (skenar për film dokumentar)

1959 – KUFITARI 
            (skenar për film dokumentar)

1961 – RINGJALLJE 
            (skenar për kinopoemë) 
            bashkautor Llazar Siliqi 

1962 – ME SHPATË NË DORË 
            (skenar për film dokumentar) 
            bashkautor Andrea Varfi 

1964 – MIRËMËNGJES, TIRANË 
             (skenar për film dokumentar - i pa realizuar)        
             bashkautor Sofokli Afezolli

1966 – TARACA NË BJESHKË 
             (skenar për kinoreportazh)

1966 – POEMA E TË 20 MIJËVE 
            (skenar për film dokumentar) 
            bashkautor Sofokli Afezolli      

1967 – NË FLAKËT E REVOLUCIONIT 
            (skenar për film dokumentar) 
            bashkautor Sofokli Afezolli      

1967 – GJËMIM MBI MANASTIR 
            (skenar për film artistik - i pa realizuar)          

1968 – MË SHPEJT SE KOHA 
            (skenar për film dokumentar)

1969 – KATËR BREZAT 
            (skenar për film dokumentar - i pa realizuar)          

1970 – VËLLEZËRIT TARE 
            (skenar për film dokumentar)

1970 – NËPËR SKRAPAR 
            (skenar për film dokumentar)

1970 – MIRËMËNGJES SHQIPËRI
            (PUNË TË MBARË, SHOKË - titulli i filmit dokumentar)
            (skenar për film dokumentar)

1970 – KOMPLOTE DHE DËSHTIME 
            (skenar për film dokumentar - i parealizuar) 
            bashkautor Sofokli Afezolli      

1971 – MIDIS DY KONGRESEVE 
            (skenar për film dokumentar – i pa realizuar)         
            bashkautor Sofokli Afezolli

 1973 – BARUT I THATË 
            (skenar për film dokumentar)
            bashkautor Ymer Minxhozi

1973 – KREVATI I PERANDORIT 
            (skenar për film artistik)
            bashkautor Dritëro Agolli 

1974 – SHQIPONJË BRIGADË XV 
            (skenar për kinoreportazh)

1974 – KËNGA E MALIHERIT 
            (skenar për film artistik - i pa realizuar)          

1975 – PËRSHËNDETJE NGA QYTETI ALPIN
            (REPORTAZH NGA TROPOJA - titulli i filmit dokumentar) 
            (skenar për kinoreportazh)

1976 – POPULLI NË KËMBË, PARTIA NË BALLË 
            (skenar për film dokumentar)
            bashkautor Llazar Siliqi 

1977 – QËNDRESA 
            (skenar për film dokumentar - i pa realizuar)          

1978 – NËNTOR 1944
            (NË PRAG TË LIRISË - titull provizor)
            (DITË TË PAHARRUARA - titulli i filmit dokumentar) 
            (skenar për film dokumentar)

VLERËSIME

ÇMIME...

1952 – ÇMIM NDERI (filmi dokumentar “RRUGË E LAVDISHME”)
            FESTIVALI NDËRKOMBËTAR I FILMIT (edicioni VII)
            KARLOVIVARI, ÇEKOSLLOVAKI

1954 – ÇMIMI III (skenari “NË RRUGET E PESËVJEÇARIT”)
            KONKURSI LETRARO - ARTISTIK (10-VJETORI I ÇLIRIMIT TË ATDHEUT)
            TIRANË, SHQIPËRI

1957 – ÇMIMI I (skenari “DRITË MBI SHQIPËRI”)  
            KONKURSI LETRARO - ARTISTIK (40-VJETORI I REVOLUCIONIT TË TETORIT)  
            TIRANË, SHQIPËRI

1959 – ÇMIMI I REPUBLIKËS, klasi III (filmi dokumentar “DRITË MBI SHQIPËRI”)
            KËSHILLI I MINISTRAVE I RPSH           
            TIRANË, SHQIPËRI

1959 – DIPLOMË INKURAJUESE (filmi dokumentar “DRITË MBI SHQIPËRI”) 
            FESTIVALI NDËRKOMBETAR I FILMIT (edicioni I)
            MOSKË, BASHKIMI SOVJETIK

1961 – DIPLOMË NDERI (filmi dokumentar “VALLZIM I SHQIPEVE”)
            FESTIVALI NDËRKOMBËTAR I FILMIT (edicioni IV) 
            LAJPSIG, GJERMANI

1962 – MEDALJE BRONXI (filmi dokumentar “VALLZIM I SHQIPEVE”)  
            FESTIVALI NDËRKOMBËTAR I FILMIT TË TURIZMIT (edicioni II)
            PARIS, FRANCË

1964 – ÇMIMI “LAUREAT I R. P. TË KINËS” (filmi dokumentar “KRAH PËR KRAH”)
            KESHILLI I MINISTRAVE I R. P. TË KINËS
            PEKIN, KINË

1966 – ÇMIMI II (skenari “POEMA E TË 2O MIJËVE”) 
            KONKURSI LETRARO - ARTISTIK ( 25-VJETORI I THEMELIMIT TË PPSH)
            TIRANË, SHQIPËRI

1970 – ÇMIMI I REPUBLIKËS, klasi II (filmi dokumentar “NË FLAKËT E REVOLUCIONIT”)
            KËSHILLI I MINISTRAVE I RPSH
            TIRANË, SHQIPËRI

1973 – ÇMIMI II (skenari “KREVATI I PERANDORIT”)  
            KONKURSI LETRARO - ARTISTIK (3O-VJETORI I USHTRISË POPULLORE)
            TIRANË, SHQIPËRI

1976 – ÇMIMI I (skenari “POPULLI NË KËMBË, PARTIA NË BALLË”)
            KONKURSI LETRARO - ARTISTIK (35-VJETORI I THEMELIMIT TË PPSH)
            TIRANË, SHQIPËRI

1977 – KUPA E FESTIVALIT (filmi dokumentar “POPULLI NË KËMBË, PARTIA NË BALLË”)
            FESTIVALI I FILMIT SHQIPTAR  (edicioni II)
            TIRANË, SHQIPËRI

1978 – ÇMIMI I (skenari “NËNTORI 1944”) 
            KONKURSI LETRARO - ARTISTIK (35-VJETORI I USHTRISË POPULLORE)
            TIRANË, SHQIPËRI

1979 – KUPA E FESTIVALIT (filmi dokumentar “LUMJA TI, MOJ SHQIPËRI”)
            FESTIVALI I FILMIT SHQIPTAR (edicioni III)
            TIRANË, SHQIPËRI

1979 – ÇMIMI I REPUBLIKËS, klasi II (filmi dokumentar “LUMJA TI, MOJ SHQIPËRI”)
            KËSHILLI I MINISTRAVE I RPSSH
            TIRANË, SHQIPËRI

1981 – ÇMIMI III (kujtimet “DITARI I NJË KINOREGJISORI”)  
            KONKURSI LETRARO - ARTISTIK (40-VJETORI I THEMELIMIT TË PPSH)
            TIRANË, SHQIPËRI

2013 – ÇMIMI I KARRIERËS 
            TIFF - TIRANA INTERNATIONAL FILM FESTIVAL (edicioni XI)
            TIRANË, SHQIPËRI

DEKORATA...

1946 – MEDALJA E KUJTIMIT
            PRESIDIUMI I KUVENDIT POPULLOR
            TIRANË, SHQIPËRI

1948 – MEDALJA E ÇLIRIMIT
            PRESIDIUMI I KUVENDIT POPULLOR
            TIRANË, SHQIPËRI

1951 – MEDALJA E TRIMËRISË
            PRESIDIUMI I KUVENDIT POPULLOR
            TIRANË, SHQIPËRI

1953 – URDHRI I PUNËS, klasi III (filmi dokumentar “SHQIPËRIA”)
            PRESIDIUMI I KUVENDIT POPULLOR
            TIRANË, SHQIPËRI

1979 – URDHRI “NAIM FRASHËRI”, klasi I 
            PRESIDIUMI I KUVENDIT POPULLOR
            TIRANË, SHQIPËRI

TITUJ...

1961 – TITULLI “ARTIST I MERITUAR”
            PRESIDIUMI I KUVENDIT POPULLOR
            TIRANË, SHQIPËRI

1989 – TITULLI “ARTIST I POPULLIT” (pas vdekjes)
            PRESIDIUMI I KUVENDIT POPULLOR
            TIRANË, SHQIPËRI

2021 – TITULLI “NDERI I KOMBIT” (pas vdekjes)
            PRESIDENTI I REPUBLIKËS
            TIRANË, SHQIPËRI

IN MEMORIAM...

2007 – RRUGA “ENDRI KEKO” 
            KËSHILLI BASHKIAK
            TIRANË, SHQIPËRI

PUBLICISTIKË

SHKRIME MBI KINEMATOGRAFINË...

FILMI DOKUMENTAR “SHQIPËRIA” 
MIQËSIA, nr. 1 – 1953

SI U PUNUA PËR REALIZIMIN E FILMIT DOKUMENTAR “SHQIPËRIA” 
YLLI, nr. 3 – 1953 

KTHIMI I VASIL BORTNIKOVIT (film sovjetik)
BASHKIMI, 16 shtator 1953

GRACKA (film çekosllovak)
ZËRI I POPULLIT, 15 tetor 1953

NË ARENËN E GUXIMTARËVE (film sovjetik)
ZËRI I POPULLIT, 12 nëntor 1953

Ç’TREGUAN DISKUTIMET MBI PRODHIMET E KINOSTUDIOS “SHQIPËRIA E RE” 
ZËRI I RINISË, 5 dhjetor 1953

PËR NJË ZHVILLIM TË MËTEJSHËM TË KINEMATOGRAFISË SONË DOKUMENTARE 
NËNTORI, nr. 2 – 1954

GJASHTË MUAJT E PARË TË VITIT 1954 NË FUSHËN E KINEMATOGRAFISË
NËNTORI, nr. 7 – 1954

DHJETË VJET KINEMATOGRAFI SHQIPTARE
BULETINI KINEMATOGRAFIK, nr. 11 – 1954

KINEMATOGRAFIA E NJERËZVE TË LIRË 
СОВЕТСКАЯ КУЛЬТУРА (BRSS), 6 января 1955

SHKREPËSJA SUEDEZE (film sovjetik)
ZËRI I POPULLIT, 17 mars 1955

VJEDHËSIT E BIÇIKLETAVE (film italian)
PUNA, 27 shtator 1955

ERNEST TELMAN, BIR I KLASËS SË VET (film gjerman)
PUNA, 7 tetor 1955

KINEMATOGRAFI 
NËNTORI, nr. 12 – 1955

DREJT BREGUT TË RI (film sovjetik)
LUFTËTARI, 26 janar 1956

USHTARI IVAN BROVKIN (film sovjetik)
ZËRI I RINISË, 29 shkurt 1956

NUK KA PAQE NËN ULLINJTË (film italian)
PUNA, 6 mars 1956

ERNEST TELMAN, BIR I KLASËS SË VET (film gjerman)
ZËRI I POPULLIT, 22 gusht 1956

PËR NJË SHFRYTËZIM TË PLOTË TË FILMAVE DOKUMENTARË E KRONIKALË 
NËNTORI, nr. 9 – 1956 

PËR PUSHTETIN E SOVJETËVE (film sovjetik)
LUFTËTARI, 4 nëntor 1956

VRASJA NË RRUGËN DANTE (film sovjetik)
PUNA, 4 dhjetor 1956

GJURMË NË DËBORË (film sovjetik)
ZËRI I RINISË, 19 dhjetor 1956

MBI AKTIVITETIN E KINOSTUDIOS “SHQIPËRIA E RE”
NËNTORI, nr. 12 – 1956

NË VITIN E PESTË TË KINEMATOGRAFISË SONË 
NËNTORI, nr. 1 – 1957

PROSPEKTI KRYESOR (film sovjetik)
ZËRI I POPULLIT, 17 mars 1957

FATE TË NDRYSHME (film sovjetik)
ZËRI I RINISË, 27 mars 1957

MBI AKTIVITETIN E KINOSTUDIOS “SHQIPËRIA E RE”
NËNTORI, nr. 6 – 1957

LARTËSIA (film sovjetik)
ZËRI I RINISË, 21 gusht 1957

KINEMATOGRAFIA SOVJETIKE NË JUBILEUN  
E REVOLUCIONIT SOCIALIST TË TETORIT
NËNTORI, nr. 9 – 1957

RRETHI DJALLËZOR (film gjerman)
ZËRI I RINISË, 11 shtator 1957

SHQIPËRIA NË FILMIN “TETORI I MADH”
ZËRI I RINISË, 21 shtator 1957

FILMI SOVJETIK NË SHQIPËRI
NËNTORI, nr. 11 – 1957

NE – NJË E TRETA E NJERËZIMIT / “DRITA E TETORIT” ( prononcim )
................................. (BRSS), nr. ..... – 1957

DRITË MBI SHQIPËRI 
BULETINI KINEMATOGRAFIK, nr. 1 – 1958

MBI AKTIVITETIN E KINOSTUDIOS “SHQIPËRIA E RE” 
NËNTORI, nr. 4 – 1958

ME KINOAPARAT MIDIS KUFITARËVE 
KUFITARI, 20 prill 1959

NË MOSKË MBRETËRON ATMOSFERA E MIQËSISË
KRASNAJA ZVEZDA (BRSS), 14 aвгуст 1959

MIRËNJOHËS PËR JETË
СОВЕТСКАЯ КУЛЬТУРА (BRSS), 13 oктябрь 1959

VOGELUSHË SYPATREMBUR / “Debatiku”
ZËRI I POPULLIT, 15 janar 1961

MJESHTËR I SHQUAR I KINEMATOGRAFISË (Ilia Kopalin) 
DRITA, 26 shkurt 1961

VALLËZIMI I SHQIPEVE 
YLLI, nr. 2 – 1961

RINGJALLJE
YLLI, nr. 3 – 1961

KUFITARËT
YLLI, nr. 4 – 1961

DHURATA PËR JUBILEUN E MADH / “Ringjallje”
PUNA, 10 tetor 1961

RINGJALLJE
ZËRI I RINISË, 11 tetor 1961

QË NGA AJO DITË KANË KALUAR DHJETË VJET 
DRITA, 5 nëntor 1961

TAKIM ME ARTISTË TË NDERUAR ME TITUJ (prononcim)
DRITA, 12 nëntor 1961

BISEDË ME NJERËZIT E TITUJVE TË NDERIT (prononcim)
DRITA, 3 dhjetor 1961

KALITJA 
YLLI, nr. 2 – 1962

MBI DISA ÇËSHTJE TË KRIJIMIT TË SKENARËVE TË FILMAVE DOKUMENTARË 
DRITA, 25 mars 1962

DETYRË E VEÇANTË / “Detyrë e posaçme” 
NË SHËRBIM TË POPULLIT, nr. 2 – 1963

NJË SUKSES I RI I KINEMATOGRAFISË SONË / “Detyrë e posaçme”
ZËRI I POPULLIT, 26 mars 1963

BUKURIA E PUNËS KRIJUESE – DUKE XHIRUAR FILMIN “KRAH PËR KRAH” NË KINË 
DRITA, 27 shtator 1964

DUKE XHIRUAR FILMIN “KRAH PËR KRAH” 
YLLI, nr. 9 – 1964

KINEMATOGRAFIA JONË NË VITIN E NJËZETË TË ÇLIRIMIT 
DRITA, 15 nëntor 1964

FILMI DOKUMENTAR “QEMAL STAFA”  
DRITA, 6 dhjetor 1964

NJË FILM MBI LUFTËN E POPULLIT VIETNAMEZ PËR LIRI
ZËRI I POPULLIT, 4 shtator 1965

BOTA PA DIELL (dokumentar francez)
DRITA, 17 tetor 1965

NJËZETENJË DITË ME APARAT NË DORË / “Në shtigjet partizane”
DRITA, 20 mars 1966

FILMI “OSHËTIMË NË BREGDET” 
ZËRI I POPULLIT, 17 nëntor 1966

FILMI “ATA NUK VDESIN” 
MËSUESI, 25 nëntor 1966

NJË SUKSES I RI I KINEMATOGRAFISË SONË / “Duel i heshtur”  
ZËRI I POPULLIT, 18 gusht 1967

FILMA QË PASQYROJNË MARSHIMIN E REVOLUCIONIT KULTUROR PROLETAR
ZËRI I POPULLIT, 29 shtator 1967

KINEMATOGRAFIA JONË
YLLI, nr. 12 – 1967

PËR HEROIZMIN E THJESHTË PUNËTOR / “Horizonte të hapura”
DRITA, 24 mars 1968

FILMI “PLAGË TË VJETRA”
ZËRI I POPULLIT, 13 qershor 1969 

TË THELLOHEMI MË TEJ NË KINEMATOGRAFINË DOKUMENTARE
DRITA, 19 tetor 1969

FILMI “I TETI NË BRONX”
DRITA, 15 mars 1970 (bashkautor Sofokli Afezolli)

GJITHË PUNËN DHE TALENTIN NË SHERBIM TË ATDHEUT SOCIALIST (prononcim)
DRITA, 3 maj 1970

FILMI “LUGINA E PUSHKATARËVE”
MËSUESI, 13 qershor 1970

PRODHIM I KINOSTUDIOS “SHQIPËRIA E RE”, 1971
MËSUESI, 30 dhjetor 1970 

MIDIS VËLLEZËRVE KOSOVARË
DRITA, 11 prill 1971

PËR NJË RRITJE TË MËTEJSHME TË CILËSISË SË FILMIT  
ME TEMATIKË USHTARAKE
LUFTËTARI, 23 mars 1972

NJËZETEPESË VJET KINEMATOGRAFI SHQIPTARE
ZËRI I POPULLIT, 17 nëntor 1972  

NJËZETEPESË VJET KINEMATOGRAFI SHQIPTARE
SHQIPËRIA E RE, nr. 12 – 1972

KREVATI I PERANDORIT 
SHQIPËRIA E RE, nr. 1 – 1974

NË FRONTIN E PUNËS KRIJUESE 
BULETINI KINEMATOGRAFIK, nr. 11 – 1974

NJË VIT NË KINEMATOGRAFI
DRITA, 29 dhjetor 1974

PRODHIMI YNË KINEMATOGRAFIK DHE MUNDËSITË E ZHVILLIMIT TË TIJ 
ZËRI I POPULLIT, 23 shkurt 1975

NGA FITORJA NË FITORE (film kinez)
DRITA, 23 shkurt 1975

SUKSESET E VITIT 1975 NA MBUSHIN ME OPTIMIZËM PËR TË ARDHMEN
MËSUESI, 31 dhjetor 1975

KURDOHERË TË FRYMEZUAR NGA PUNA NDËRTUESE E POPULLIT (prononcim)
DRITA, 25 janar 1976 

ÇËSHTJE TË NDIKIMIT TË FILMIT TONË DOKUMENTAR NË ATË ARTISTIK
DRITA, 16 maj 1976 

FIJE QË PRITEN
NËNTORI, nr. 8 – 1976

ATJE KU JETON DHE PUNON POPULLI
DRITA, 17 prill 1977

TRIDHJETË VJET KINEMATOGRAFI SHQIPTARE
MËSUESI, 20 prill 1977

MILITANTIZMI NË FILMIN TONË KRONIKAL DHE DOKUMENTAR
BULETINI KINEMATOGRAFIK, nr. 4 – 1977  

VIT I REALIZIMEVE TË BUKURA NË KINEMATOGRAFI
MËSUESI, 28 dhjetor 1977

MBI PLANET E MIA KRIJUESE (prononcim)
DRITA, 26 nëntor 1978

BASHKËPUNIMI I NGUSHT, SUKSES I SIGURT
DRITA, 17 dhjetor 1978

NJË VIT I SUKSESSHËM PUNE
MËSUESI, 3 janar 1979 

FRYMA REALISTE NË FILMIN TONË DOKUMENTAR
DRITA, 20 maj 1979 

PASQYRË E NDËRTIMIT SOCIALIST TË VENDIT
SKENA DHE EKRANI, nr. 1 – 1980

KINOOPERATORI I OPTIMIZMIT TË JETËS SONË (Petraq Lubonja)
DRITA, 16 gusht 1981 

KINEMATOGRAFIA, ARTI MILITANT DHE I DASHUR PËR MASAT 
DRITA, 1 nëntor 1981

PORTRETI I ATDHEUT NË FILMIN DOKUMENTAR
SKENA DHE EKRANI, nr. 1 – 1982

KINOREGJISORI SERGEJ EJZENSHTEJN
SKENA DHE EKRANI, nr. 1 – 1983

NGA FILMI DOKUMENTAR KËRKOHET MË TEPËR
SKENA DHE EKRANI, nr. 2 – 1984

NJERËZ TË THJESHTË
SKENA DHE EKRANI, nr. 3 – 1984

AI TË BËNTE ME KRAHË
SKENA DHE EKRANI, nr. 2 – 1985

HERONJTË E FILMAVE TANË DOKUMENTARË
SKENA DHE EKRANI, nr.. 2 – 1987

SHËNIME UDHËTIMI...

DITAR I NJË KINOREGJISORI
(Kur xhirohej kinoreportazhi “Takim i përzemërt”)
TRIBUNA E GAZETARIT, nr. 4 – 1978

DITAR I NJË KINOREGJISORI
(Në prag të inagurimit të Kinostudios – pjesa parë)
SKENA DHE EKRANI, nr. 3 – 1980

DITAR I NJË KINOREGJISORI
(Në prag të inagurimit të Kinostudios – pjesa dytë)                                                                                                                                                                                                                                                                                                 
SKENA DHE EKRANI, nr. 4 – 1980

DITAR I NJË KINOREGJISORI
(Në prag të inagurimit të Kinostudios – pjesa tretë)                                                                                                                                           
SKENA DHE EKRANI, nr. 5 – 1980

DITAR I NJË KINOREGJISORI
(Në prag të inagurimit të Kinostudios – pjesa katërt)                                                                                                                                         
SKENA DHE EKRANI, nr. 6 – 1980

DITAR I NJË KINOREGJISORI
(Në prag të inagurimit të Kinostudios – pjesa pestë)
SKENA DHE EKRANI, nr. 1 – 1981

DITAR I NJË KINOREGJISORI
(Kur xhirohej filmi dokumentar “Në flakët e revolucionit” – pjesa parë)
SKENA DHE EKRANI, nr. 2 – 1983

DITAR I NJË KINOREGJISORI
(Kur xhirohej filmi dokumentar “Në flakët e revolucionit” – pjesa dytë)
SKENA DHE EKRANI, nr. 3 – 1983

DITAR I NJË KINOREGJISORI
(Kur xhirohej filmi dokumentar “Pranvera e nëntë”)
SKENA DHE EKRANI, nr. 4 – 1988

DITAR I NJË KINOREGJISORI
(Kur xhirohej kinoreportazhi “Në shtigjet malore”)
NENTORI, nr. 5 – 1989

SHKRIME TË NDRYSHME...

LAVDI DËSHMORËVE 
BULETINI I BATALIONIT PARTIZAN “FUAT BABANI”, 1943

JORGO PLAKU 
BASHKIMI, 5 mars 1946

NË GARNIZONIN E GJIROKASTRËS 
LUFTËTARI, 1 maj 1947

VELI I NUSES 
DRITA, 5 shkurt 1961

LULET E PRANVERËS
DRITA, 23 prill 1961

LUFTËTAR PËR ÇËSHTJEN E PARTISË E TË POPULLIT / Nasi Pavllo 
ZËRI I RINISË, 4 tetor 1967

SHKOLLA SHQIPE E DARDHËS DHE MËSUESI I PARË I SAJ / Leonidha Çika
MËSUESI, 9 janar 1971

TAKIMI I FUNDIT / Kristo Isak 
MËSUESI, 20 dhjetor 1972 

ZJARR MBI ERRËSIRËN
HOSTENI nr. 20 – 1976

YRKA – SHKRIMTAR I LETËRSISË DOKUMENTARE / Gaqo Kollumbi 
DRITA, 15 janar 1978 (bashkautor Fatmir Gjata)

KRIJUESI I KËNGËS ATDHETARE “VLORA, VLORA” / Thoma Nashi 
DRITA, 31 tetor 1982

MJERË ARMIQTË E KOMBIT / Fuat Babani
ZËRI I POPULLIT, 6 mars 1983

ARTIST QË I QESHI ZEMRA NGA BUKURIA E ATDHEUT / Guri Madhi
DRITA, 19 qershor 1988

ARTISTI I DOKUMENTIT TË GJALLË

nga KRISTAQ DHAMO

In memoriam

Ishim rritur me filmat e Endrit dhe kishim mësuar prej tyre. Ndienim 
kënaqësi kur lexonim këta vitet e fundit artikujt e tij për kinematografinë apo 
shënimet e kujtimet për filmat që na gjallëronin ditë, vite, njerëz, ngjarje, 
probleme në një dritë të re me ato të “fshehtat” dhe intimitetet e papërsërit-
shme të punës laboratorike të çdo artisti. Por ajo që na e shtonte nderimin 
për këto shkrime dhe autorin e tyre ishte freskia e mendimeve, aftësia për t’i 
treguar gjërat ashtu siç i kanë ndodhur, të parë nga një kohë dhe një moshë 
që ia lejon vetes edhe vetironinë e autokritikën, edhe gjykimin e kritikën e 
pjekur. Në këtë shkrim të shkurtër si një nderim modest për shokun dhe ko-
legun, do të më lejohet të citoj fjalët e fundit të kujtimeve të botuara në këtë 
numër të “Nëntorit”, të cilat autori i solli në redaksi para se të ndahej nga ne, 
fjalë që janë sa domethënëse për dokumentaristin në përgjithësi, po aq kara-
kterizuese edhe për Endrin: 

“Ne kaluam me ta (është fjala për shtegtimin me blegtorët - shënimi im), 
nëpër një shkollë ku njohëm më mirë atdheun tonë, njerëzit tanë të punës, 
ndërgjegjen e forcën e tyre, një shkollë ku mësuam si i përballojnë njerëzit 
vështirësitë e natyrës, me çfarë zotësie e mbrojnë ata atë pasuri që u ka dhënë 
në dorë populli... Pa kaluar nëpër një jetë të tillë, pranë fronteve të punës së 
vështirë të njerëzve tanë, dokumentaristi nuk e ka të lehtë e as mund ta rnbajë 
deri në fund emrin e tij të bukur e të nderuar”. 

Endri ka qenë i tëri i “zhytur” në jetën e vendit tonë. Me operatorët e 
tij të palodhur i ka rënë kryq e tërthor vendit nga Vermoshi në Konispol, ka 
ndjekur alpinistët në ngjitjet e majave më të larta, kufitarët pranë piramidave, 
barinjtë në shtegtimet e tyre, minatorët në thellësitë e tuneleve, shoferët në 
rrugë e pa rrugë, kacavjerrjet e “shqiponjave të maleve” në “Rrugën e Dritës” 
e të tjerë, duke na dhënë njëherësh shndërrimet e njeriut dhe të peizazhit të 
ri të Atdheut. 

Jeta e Endrit të kujton jetën e qindra personazheve realë të xhiruar 
prej tij. Bir fshatari, për vite me radhë njohu edhe jetën e rëndë të punëtorit 
mëditës të qytetit. U ndërgjegjësua si patriot e revolucionar qysh në demon-
stratat e para antifashiste të 39-ës në Korçë dhe fare i ri (1942) u hodh në 
radhët e luftëtarëve të lirisë. Aty, në mal, me pushkën dhe kitarën pranë, me 
këngët partizane dhe grupet teatrore e filloi Endri edhe rrugën e artit, që e 
vazhdoi pas çlirimit si referent i kulturës në radhët e Ushtrisë Popullore dhe 
më pas në Komitetin e Kulturës dhe Arteve deri në vitin 1950, kur iu kushtua 
tërësisht kinematografisë.

Të flasësh për aktivitetin artistik të Endrit, është e pamundur të mos 
flasësh për rrugën e kinematografisë sonë e, në veçanti, për kinematografinë 
dokumentare, për të cilën ai ka qenë një nga krijuesit e parë dhe më kryesorë. 
Gjithashtu, të flasësh për kinematografinë dokumentare, s’ka si të mos thuhet 
se pikërisht kjo krijimtari, e përbrenda saj edhe ajo e Endrit, hodhën bazat e 
artit tonë kinematografik.

Endri është autori i të parit film të plotë kronikal pas ndërtimit të 
Kinostudios, regjisor i të parit film tematik. Ai parapëlqente temën politiko 
- shoqërore, por ka hyrë në historinë e kinematografisë sonë si një dokumen-
tarist i gjithanshëm dhe nismëtar thuajse i të gjitha llojeve të filmit dokumen-
tar. Ai ka lëvruar kinoreportazhin, kinoportretin, filmin pamflet, biografik, 
filmin muzikor dhe historik, kinopoemën dhe dokumentarin me subjekt. Për 
të nuk ka qenë i huaj asnjë zhanër i dokumentarit, asnjë temë, asnjë problem 
i jetës dhe i shoqërisë sonë. 

Entuziast për çdo gur të hedhur në themelet e Atdheut, Endri, së bash-
ku me bashkëpunëtorët e tij skenaristë dhe operatorë, ka krijuar filma që në 
çdo kuadër të të cilëve do të gjejmë të regjistruara faktet më domethënëse të 
jetës dhe ndërtimit. Dhe në qoftë se në filmat e tij të parë do të hasim mbin-
garkesë temash dhe informacioni, këtë nuk mund ta shpjegojmë vetëm me 
dobësitë e natyrshme të fillimit, por edhe me padurimin e brendshëm pozi-
tiv të krijuesit, padurim që i përgjigjej edhe kërkesës së spektatorit për t’u 
njohur mundësisht sa më shpejt me të gjitha të rejat e vendit në një kohë 
kur te ne kinemaja ishte i vetmi mjet komunikimi vizual. Pasuria e madhe e 
informacionit, temat dhe ngjarjet e trajtuara shoqëroheshin kurdoherë me 
një pikënisje të qartë artistike. Si artist Endri ka kërkuar, fiksuar e propagan-
duar të renë, pozitiven, shembujt e lartë të heroizmit me një gjuhë të qartë e 
realiste. Filmat e tij kanë dhënë një ndihmesë të rëndësishme në forcimin e 
frymës realiste të filmit tonë dokumentar, që në të jeta të jepet në zhvillimin 
e saj dialektik duke parë në luftën dhe përpjekjet e përditshme edhe atë çka 
duhet të arrihet në të ardhmen. 

Ky realizëm vihet re që në filmin e tij të parë kronikal “Takim i përzemërt” 
në vitin 1952. Ky realizëm, së bashku me forcën përgjithësuese, zhvillohet më 
tej te “Dritë mbi Shqipëri”, film ku janë gërshetuar në një tërësi harmonike 
publicistika, lirizmi, patosi, hera-herës edhe skena dramatike, që pasqyrojnë 
në një shtrirje epike punën vetëmohuese të rinisë dhe të klasës punëtore për 
t’i dhënë sa më shumë dritë Atdheut. 

Një poezi e këndshme përshkon shumë nga filmat e Endrit. Te “Në shtig-
jet malore” të qetësojnë syrin e të ngazëllejnë zemrën tufat e mëdha të kopeve 
të kolektivizuara. Poezia nuk qëndron vetëm në këto kuadro të bukura të jetës 
pastorale, as në agimet e perëndimet piktoreske, por kryesisht në ato emo-
cione dhe shkëlqime të lumtura të fëmijëve, të punës së frymëzuar e të pabujë 
të mësuesit që ndjek hap pas hapi të vegjëlit dhe blegtorët, te qëndrimi ndaj 
pronës dhe, mbi të gjitha, te ajo siguri e qetësi që rrezatojnë të gjitha këto së 
bashku për jetën tonë, për të ardhmen. 

Duke i qëndruar besnik stilit të tij dhe karakterit publicistik, te Endri 
vërejmë përpjekje për t’i pasuruar filmat me mjete të reja shprehëse kinemat-
ografike. Vështrimi poetik që përmendëm, bën pjesë në këtë kërkim të shën-
detshëm, ashtu si dhe forca dramatike e kuadrit apo asociacionet që krijohen 

nëpërmjet montimit. Te “Ringjallja” ndërthurja e fëmijës në djep me pushkën 
e varur në mur, me varrin e të atit dëshmor dhe pamje të jetës së re, janë një 
zbërthim filmik i mendimit se populli ynë i ka dalë zot kurdoherë vetes dhe 
e ka çarë rrugën e historisë me shpatë në dorë, me pushkë e me kazmë, me 
pendë e me dituri. 

Mendime dhe ide të përftuara nga një montazh i tillë ideor dhe emocional 
hasim edhe në filmin “Lumja ti, moj Shqipëri” e disa të tjerë, që mbeten dësh-
mi të zotërimit dhe të përdorimit të mënyrave shprehëse kinematografike. 
Është pikërisht ky qëndrim i qartë dhe njohja e thellë e jetës, që një film si “Në 
flakët e revolucionit”, me forcën e pasqyrimit dramatik të ngjarjeve të ngrihet 
mbi karakterin e një kronike të thjeshtë. 

Kontrastet e forta janë një karakteristikë tjetër e Endrit. 
Ato forcojnë emocionet, rritin dramacitetin, qartësojnë mendimin dhe 

ndihmojnë sidomos brezin e ri të kuptojë, të ndiejë e të vlerësojë shndërrimet 
historike të Shqipërisë nëpërmjet krahasimeve të së djeshmes me të sotmen. 
Të gjitha këto u japin një frymë dhe një karakter pamfleti filmave të Endrit, 
midis të cilëve “Rruga jote, shok”, shquhet për forcën e mendimit e të emo-
cioneve të krijuara nëpërmjet vrojtimeve të holla të jetës dhe shprehjeve të 
gjetura kinematografike. Një ditë plot diell pas një nate të zymtë, kontrast ky 
që vlen për Shqipërinë, për malet dhe fushat e saj, për qytetet e fshatrat e reja 
e, sidomos, për njerëzit e rinj. 

Kinematografia jonë ka krijuar tradita të shëndosha në përpjekjet për të 
nxjerrë në plan të parë njeriun. Endri është përpjekur kurdoherë që kthesat 
e fuqishme të historisë tonë t’i japë përmes njerëzve dhe mendimeve që ata 
bartin. Me këmbëngulje ka gjurmuar e fiksuar në filmat e tij luftëtarët para-
rojë të klasës punëtore. Luani i tuneleve Sali Vata, ish bariu analfabet Lazër 
Menga, farkëtari Azis Varfi dhe familja e tij e hidrocentraleve, vëllezërit Tare 
e të tjerë, e të tjerë, janë disa nga heronjtë realë të filmave të tij si një sintezë 
e fuqishme e jetës sonë.

68 filma dokumentarë, 35 filma kronikalë dhe 38 kinoditarë në 30 vjet 
punë. Një statistikë për t’u patur zili e një shembull për t’u ndjekur. Filmave 
të tij u janë kthyer e do t’u rikthehen kurdoherë kineastët dhe historianët, 
shkolla dhe televizioni. Endri Keko do të mbetet i gjallë përmes veprës së tij.

 maj, 1989

Nostalgji

1952 - ditën e dasmës

1952 - ditën e dasmës

1952 

1952 - me prindërit



594

1953 - gëzimi i fëmijës së parë

1954 - në Dardhë

1955

1956

1957

1957

1957

1957

1957 - me gjyshen në Dardhë

1958



603

1960



604

1962

1963

1964



607

1972 - me vëllain, Xhoxhi

1972 - me djalin, Ilirin

1972 - me djalin, Teodorin

1973 - familja Keko

1976



612

1980



613

1983

1983

1983

1983

1984

1985 - me nipin, Martin

1985 - me mbesën, Denisa

1987 - me nipin dhe mbesën

1987

1987

1987

1987

1987 - me mbesën, Denisa

1987

1987 - me nipin, Martin

1987

 31 dhjetor 1988 - me nipin dhe mbesën (fotot e fundit)

 31 dhjetor 1988 - me djemtë  (fotot e fundit)

